ಕರ್ನಾಟಕದಲ್ಲಿ ಕೆರೆ ನೀರಾವರಿ: ಮುನ್ನುಡಿ
ಇತಿಹಾಸ ಪೂರ್ವಕಾಲದಿಂದ ಇಂದಿನ ವರೆಗೆ ಕರ್ನಾಟಕದಲ್ಲಿ ಕಟ್ಟಲಾಗಿರುವ ಕೆರೆಗಳನ್ನು ಕುರಿತ “ಕರ್ನಾಟಕದಲ್ಲಿ ಕೆರೆ ನೀರಾವರಿ” ಹೆಸರಿನ ಈ ಗ್ರಂಥ ಅತ್ಯಂತ ಉಪಯುಕ್ತವೆನಿಸಿದೆ. ಈ ಅಧ್ಯಯನ ತೋರಿಸಿಕೊಡುವ ಹಾಗೆ, ಕೆರೆಗಳು ದಕ್ಷಿಣ ಭಾರತದ ವಿಶಿಷ್ಟ ಲಕ್ಷಣ. ಹೀಗಾಗಿ ಕೆರೆಗಳ ನಿರ್ಮಾಣದಲ್ಲಿ, ಸಂರಕ್ಷಣೆಯಲ್ಲಿ ಹಾಗೂ ಜಲನಿರ್ವಹಣೆಯಲ್ಲಿ ಇಲ್ಲಿಯ ಗ್ರಾಮಸಮುದಾಯಕ್ಕೆ ಜೀವಂತ ಆಸಕ್ತಿ ಇದ್ದಿತು. ಈ ಆಸಕ್ತಿಯನ್ನು ಅಸ್ತಿತ್ವಕ್ಕೆ ತಂದ ಹಳೆಯ ಸಾಂಪ್ರದಾಯಿಕ ರೂಢಿಗಳ ಈ ಅಧ್ಯಯನವು ಆಧುನಿಕ ಕಾಲದಲ್ಲಿ ಸರಿಸುಮಾರು ಇಂಥವೇ ಉದ್ದೇಶಗಳಿಗೆ ಪ್ರೇರಣೆ ನೀಡುತ್ತದೆ.
ಗ್ರಾಮಾಭಿವೃದ್ಧಿ ಕಾರ್ಯಕ್ರಮಗಳನ್ನು ಉತ್ತಮವಾಗಿ ಕಾರ್ಯಗತಗೊಳಿಸುವಲ್ಲಿ ಜನರು, ಸಹಕಾರಿ ಸಂಘಟನೆ ಹಾಗೂ ಸಂಸ್ಥೆಗಳ ರೂಪದಲ್ಲಿ ಇಂದು ದುಡಿಯುತ್ತಲಿದ್ದಾರೆ. ಇದನ್ನು ಜಲಪ್ರಪಂಚಕ್ಕೂ ವಿಸ್ತರಿಸಿಕೊಂಡು ಜಲಸಂಗ್ರಹಣೆ, ಅದರ ನಿರ್ವಹಣೆ, ಭೂಜಲ ಮಟ್ಟದ ರಕ್ಷಣೆ, ಕುಡಿಯುವ ನೀರು ಪೂರೈಕೆ ದಿಸೆಗಳಲ್ಲಿ ಅವರು ಆಸಕ್ತರಾಗಿದ್ದಾರೆ. ಇಂಥ ಸಂದರ್ಭದಲ್ಲಿ ನಮ್ಮ ಪ್ರಾಚೀನ ಮಾದರಿಗಳು ಪಾಠವಾಗಿ ಪರಿಣಮಿಸುತ್ತವೆ. ಈ ಉದ್ದೇಶದಿಂದ ಕರ್ನಾಟಕ ಸರ್ಕಾರದ ಸಣ್ಣ ನೀರಾವರಿ ಇಲಾಖೆ ಹಂಪಿಯ ಕನ್ನಡ ವಿಶ್ವವಿದ್ಯಾಲಯ ಮೂಲಕ ಈ ಪುಸ್ತಕವನ್ನು ಪ್ರಕಟಮಾಡಿಸಿದೆ.
ಪ್ರಾಚೀನ ಕಾಲದಲ್ಲಿ ಪ್ರಜೆಗಳು ಮತ್ತು ರಾಜರು ಕೆರೆಗಳನ್ನು ತೃಪ್ತಿಕರವಾಗಿ ಕಟ್ಟುತ್ತಿದ್ದರು. ಹಾಗೂ ಸಂರಕ್ಷಿಸುತ್ತಿದ್ದರು. (ತುಂಗಭದ್ರಾ, ಕಾವೇರಿ ನದಿಗಳ ಮೇಲೆ ವಿಜಯನಗರದ ಅರಸು ಕಟ್ಟಿಸಿದ ನೀರಾವರಿ ಕಾಮಗಾರಿಗಳನ್ನು ಜನ ಇನ್ನೂ ಬಳಸುತ್ತಲಿದ್ದಾರೆ). ಅಲ್ಲಿಂದ ಮುಂದೆ ನಮ್ಮನ್ನು ಆಳಿದ ಬ್ರಿಟಿಷರು ದೊಡ್ಡ ಹಾಗೂ ಫಲದಾಯಕ ಜಲಾಶಯಗಳ ಜೀರ್ಣೋದ್ಧಾರದ ಕಡೆಗೆ ಹೆಚ್ಚು ಗಮನ ಹರಿಸುವಲ್ಲಿ, ಹಳ್ಳಿಯ ಸಣ್ಣಕೆರೆಗಳು ತೀರ ಅಲಕ್ಷ್ಯಕ್ಕೆ ಗುರಿಯಾದವು. ಹೀಗಾಗಿ ಗ್ರಾಮ ಸಮುದಾಯಗಳಲ್ಲಿದ್ದ ಜಲಾಶಯಗಳು ಮಾಯವಾಗುತ್ತ ನಡೆದುವಲ್ಲದೆ, ಕೆರೆಗಳ ಹೂಳು ತೆಗೆಯುವುದೂ ಸೇರಿದಂತೆ ಅನೇಕ ಸಾಂಪ್ರದಾಯಿಕ ರೂಢಿಗಳು ತಪ್ಪಿಹೋದವು.
ನೂತನ ಸರ್ಕಾರ ರಚನೆಯಾದ ನಂತರ ಸಣ್ಣ ನೀರಾವರಿ ಇಲಾಖೆಗೆ ವಿಶೇಷವಾದ ಪ್ರಾಮುಖ್ಯತೆಯನ್ನು ನೀಡಲಾಗಿದ್ದು, ಹಳೆಯ ಕೆರೆಗಳ ಹೂಳು ತೆಗೆಯುವುದು, ದುರಸ್ತಿ ಮಾಡುವುದರೊಂದಿಗೆ, ಹೊಸ ಕೆರೆಗಳ ನಿರ್ಮಾಣ ಮುಂತಾದ ಕಾಮಗಾರಿಗಳನ್ನು ಯುದ್ಧೋಪಾದಿಯಲ್ಲಿ ಕೈಗೊಳ್ಳಲು ಉದ್ದೇಶಿಸಲಾಗಿದೆ.
ಈ ಹಿನ್ನೆಲೆಯಲ್ಲಿ ರಾಜ್ಯಾದ್ಯಂತ ಸಣ್ಣ ನೀರಾವರಿ ಇಲಾಖೆಯು ತನ್ನ ವ್ಯಾಪ್ತಿಯ ಕೆರೆಗಳಿಗಾಗಿ ‘ನೀರಾವರಿ ಬಳಕೆದಾರರ ಸಹಕಾರ ಸಂಘ’ಗಳನ್ನು ಸಂಘಟಿಸಿ, ನೋಂದಾಯಿಸುವ ಕಾರ್ಯ ಈಗಾಗಲೇ ಪ್ರಗತಿಯಲ್ಲಿದೆ. ಗ್ರಾಮೀಣ ಕೆರೆಗಳ ಪುನರ್ಶಚೇತನ ಕಾರ್ಯಕ್ರಮದ ಜೊತೆಗೆ ನಗರ ಕೆರೆಗಳ ಸಂರ‍ಕ್ಷಣಾ ಕಾರ್ಯಕ್ರಮಗಳ ಬಗೆಗೂ ಕ್ರಿಯಾಯೋಜನೆಯನ್ನು ಸಿದ್ಧಪಡಿಸಿದ್ದು, ಪ್ರವಾಸೋದ್ಯಮ ಇಲಾಖೆಯ ಹಾಗೂ ಹುಡ್ಕೋ ಸಂಸ್ಥೆಯ ಆರ್ಥಿಕ ಸಹಾಯದಿಂದ ಈ ಯೋಜನೆಯನ್ನು ಕಾರ್ಯಗತಗೊಳಿಸಲಾಗುತ್ತಿದೆ. ಕೆರೆಗಳ ಅಭಿವೃದ್ಧಿಗೆ ವಿಶ್ವಬ್ಯಾಂಕ್‌ನಿಂದ ಅನುದಾನ ಪಡೆಯುವ ನಿಟ್ಟಿನಲ್ಲಿ ಹಾಗೂ ಮೇಲೆ ನಮೂದಿಸಿರುವ ಎಲ್ಲ ಕಾರ್ಯಕ್ರಮಗಳನ್ನು ಸಾರ್ಥಕಗೊಳಿಸುವಲ್ಲಿ ಕರ್ನಾಟಕ ರಾಜ್ಯದ ಮಾನ್ಯ ಮುಖ್ಯಮಂತ್ರಿಗಳ ವೈಯಕ್ತಿಕ ಆಸಕ್ತಿ ಹಾಗೂ ವಿಶೇಷ ಕಳಕಳಿ ಬೆಂಬಲವಾಗಿದೆ – ಎಂಬ ಅಂಶವನ್ನು ಈ ಸಂದರ್ಭದಲ್ಲಿ ಸ್ಮರಿಸುತ್ತೇನೆ.
ಜನಸಂಖ್ಯೆಯ ಹೆಚ್ಚಳ ಹಾಗೂ ಗಾಬರಗೊಳಿಸುವಂಥ ಅರಣ್ಯ ನಾಶಗಳ ಕಾಲದಲ್ಲಿ ಭೂಜಲ ಮಟ್ಟದ ರಕ್ಷಣೆ ಅತ್ಯಂತ ಮಹತ್ವದ್ದು. ಅಂತರ್ಜಲವನ್ನು ಮತ್ತೆ ತುಂಬಸಿ, ಭೂಜಲ ಮಟ್ಟವನ್ನು ರಕ್ಷಿಸುವಲ್ಲಿ ಹೊಸ ಇಂಗುಕೊಳಗಳಷ್ಟೇ ಹಳೆಯ ಕೆರೆಗಳ ಜೀರ್ಣೋದ್ಧಾರವೂ ಪರಿಣಾಮಕಾರಿ. ಈ ಅಧ್ಯಯನದ ಪೀಠಿಕೆಯಲ್ಲಿ ಹೇಳಿರುವಂತೆ ಈಗ ಪರಿಸ್ಥಿತಿ ತುಂಬ ಕೆಟ್ಟಿದೆ. ಭೂಜಲಮಟ್ಟ ನೆಲಕ್ಕಿಂತ ನೂರಾರು ಅಡಿ ಆಳಕ್ಕೆ ಇಳಿದಿದೆ. ಈ ಮೊದಲ ಬಾವಿಗಳಲ್ಲಿ ಕೈಗೆ ಸಿಗುತ್ತಿಲಿದ್ದ ಭೂಜಲ ಮಟ್ಟ ಈಗ ಕೊಳವೆ ಭಾವಿಗಳಿಗೂ ದುರ್ಲಭವಾಗುತ್ತಿದೆ. ಇದು ಹೇಗೆ ಆಯಿತು? ಈ ಸ್ಥಿತಿಯನ್ನು ಸುಧಾರಿಸಲು ಈಗ ಏನು ಮಾಡಬಹುದು? ಎಂಬುದು ನಮ್ಮ ಅನ್ವೇಷಣೆಯ ಉದ್ದೇಶ. ಇದಕ್ಕೆ ನಮ್ಮ ಹಿರಿಯರ ಜಲನಿರ್ಮಿತಿಗಳು, ಇದಕ್ಕೆ ಸಂಬಂಧಪಟ್ಟ ಜ್ಞಾನಗಳು ಪ್ರಯೋಜನವಾಗುವುದೆಂಬ ದೃಢ ನಂಬಿಕೆಯಿಂದ ಈ ಪುಸ್ತಕ ಪ್ರಕಟನೆಗೆ ನಮ್ಮ ಇಲಾಖೆ ಮುಂದುಬಂದಿದೆ.
ಹಂಪಿಯ ಕನ್ನಡ ವಿಶ್ವವಿದ್ಯಾಲಯ, ನಮ್ಮ ಪರಂಪರಾಗತ ಜ್ಞಾನ – ಕ್ರಿಯೆಗಳ ಅಧ್ಯಯನ ಮತ್ತು ಅನ್ವಯಿಕತೆಗಳ ಮೇಲೆ ತನ್ನ ಶಕ್ತಿಯನ್ನು ಕೇಂದ್ರೀಕರಿಸುವ ಉನ್ನತ ಶಿಕ್ಷಣ ಸಂಸ್ಥೆಯಾಗಿದೆ. ಸಂಸ್ಕೃತಿ ಅಭ್ಯಾಸಿಗಳಾದ ಕುಲಪತಿ ಡಾ. ಎಂ.ಎಂ. ಕಲಬುರ್ಗಿಯವರಿಂದಾಗಿ ಈ ಕೇಂದ್ರೀಕರಣಕ್ರಿಯೆ ಇನ್ನೂ ಗಾಢವಾಗುವುತ್ತಿರುವುದನ್ನು ಮನಗಂಡು, ನಾವು ಈ ಹೊಣೆಯನ್ನು ಕನ್ನಡ ವಿಶ್ವವಿದ್ಯಾಲಯಕ್ಕೆ ವಹಿಸಿಕೊಟ್ಟೆವು. ಅಚ್ಚುಕಟ್ಟಾಗಿ ಈ ಕೆಲಸವನ್ನು ಪೂರೈಸಿದ ಕನ್ನಡ ವಿಶ್ವವಿದ್ಯಾಲಯಕ್ಕೆ, ಈ ಕೃತಿ ಲೇಖಕರಿಗೆ ನಮ್ಮ ಕೃತಜ್ಞತೆಗಳು ಸಲ್ಲುತ್ತವೆ.
 – ಎಸ್. ಕುಮಾರ ಬಂಗಾರಪ್ಪ
ಸಣ್ಣ ನೀರಾವರಿ ರಾಜ್ಯ ಸಚಿವರು, ಕರ್ನಾಟಕ ಸರ್ಕಾರ
ಕರ್ನಾಟಕದಲ್ಲಿ ಕೆರೆ ನೀರಾವರಿ: ಲೇಖಕರ ಮಾತು
“Tank Irrigation in Karnataka – A Historical Survey” ಹೆಸರಿನ ನಮ್ಮ ಇಂಗ್ಲಿಷ್ ಪುಸ್ತಕ ೧೯೯೩ರಲ್ಲಿ ಪ್ರಕಟವಾಯಿತು. ಈ ಪುಸ್ತಕದ ಲೇಖಕರಲ್ಲಿ ಒಬ್ಬರಾದ ಡಾ. ಜಿ.ಆರ್. ಕುಪ್ಪುಸ್ವಾಮಿಯವರು ೧೯೯೬ರಲ್ಲಿ ನಿಧನರಾದರೆಂದು ತಿಳಿಸಲು ವಿಷಾದವಾಗುತ್ತದೆ. ಕೆರೆಗಳ ಬಗ್ಗೆ ಬರೆಯಲಾರಂಭಿಸಿದವರಲ್ಲಿ ಅವರು ಪ್ರಮುಖರಾಗಿದ್ದರು. ೧೯೯೫ ರಲ್ಲಿ ಶ್ರೀ ಸಿ.ಟಿ.ಎಂ. ಕೊಟ್ರಯ್ಯನವರು “Irrigation systems under Vijayanagar Empire” ಹೆಸರಿನ ಅಧಿಕಾರಯುತ ಪುಸ್ತಕವನ್ನು ಪ್ರಕಟಿಸಿದರು.
ಇನ್ನೊಂದು ಮಹತ್ವದ ಬೆಳವಣಿಗೆಯೆಂದರೆ, ಕರ್ನಾಟಕ ರಾಜ್ಯ ಸರ್ಕಾರದಲ್ಲಿ ಸಣ್ಣ ನೀರಾವರಿ ಖಾತೆಯ ಸಚಿವರಾದ ಮಾನ್ಯ ಶ್ರೀ ಕುಮಾರ ಬಂಗಾರಪ್ಪನವರು ವಿಶ್ವಬ್ಯಾಂಕಿನ ನೆರವಿನಿಂದ ಹಾಳು ಬಿದ್ದ ಅನೇಕ ಕೆರೆಗಳ ಪುನರುದ್ಧಾರ ಕಾರ್ಯಕ್ರಮವನ್ನು ಹಮ್ಮಿಕೊಂಡಿರುವುದು
ನಮ್ಮ ಕೆರೆಗಳ ಇಂದಿನ ಅವನತಿಗೆ ಮುಖ್ಯಕಾರಣ, ಕೆರೆಯು ಗ್ರಾಮದ ಸ್ವತ್ತು. ಅದರ ಸಂರಕ್ಷಣೆ ತಮ್ಮ ಕರ್ತವ್ಯ ಎಂಬ ಭಾನೆ ಜನರಲ್ಲಿ ಸಂಪೂರ್ಣ ನಶಿಸಿಹೋಗಿರುವುದು. ಈ ಸ್ಥಿತಿಗೆ ಕಾರಣ ಬ್ರಿಟಿಷರ ಕಾಲದಲ್ಲಿ ನಮ್ಮ ಗ್ರಾಮ ಆಡಳಿತವನ್ನು ಸರ್ಕಾರ ವಹಿಸಿಕೊಂಡದ್ದು. ಅದೇ ಪದ್ಧತಿ ಇಂದಿಗೂ ಮುಂದುವರಿದಿದೆ. ನಮ್ಮ ಸಲಹೆ: ಈಗಿನ ರಾಜ್ಯ ಪಂಚಾಯಿತಿ ಕಾನೂನನ್ನು ತಿದ್ದುಪಡಿಮಾಡಿ, ಗ್ರಾಮದ ಕೆರೆಗಳನ್ನು ಗ್ರಾಮ ಪಂಚಾಯಿತಿಗೆ ಸಂಪೂರ್ಣವಾಗಿ ವಹಿಸಿ, ಅದರ ಸಂರಕ್ಷಣೆ, ನಿರ್ವಹಣೆ ಗ್ರಾಮಕ್ಕೆ ವರ್ಗಾಯಿಸಿ, ಪ್ರತಿಯೊಂದು ಕೆರೆಗೂ ಒಂದು ಕೆರೆ ಪಂಚಾಯಿತಿಯನ್ನು ರಚಿಸುವುದು.
ಈ ಪುಸ್ತಕದ ಕನ್ನಡ ಅನುವಾದಕರಾದ ಶ್ರೀ ನೀಲತ್ತಹಳ್ಳಿ ಕಸ್ತೂರಿಯವರಿಗೆ ನಮ್ಮ ಅನಂತ ವಂದನೆಗಳು.
ಕೊನೆಯದಾಗಿ ಹಂಪಿ ಕನ್ನಡ ವಿಶ್ವವಿದ್ಯಾಲಯದ ಕುಲಪತಿ ಡಾ. ಎಂ.ಎಂ. ಕಲಬುರ್ಗಿಯವರಿಗೆ ನಮ್ಮ ಕೃತಜ್ಞತೆಗಳನ್ನು ಮಾತಿನಲ್ಲಿ ಹೇಳಿ ಮುಗಿಸಲು ಸಾಧ್ಯವಿಲ್ಲ. ಅವರ ಉಪಕಾರವನ್ನು ನಾವು ಮರೆಯುವ ಹಾಗಿಲ್ಲ. ಇಂಗ್ಲಿಷ್ ಭಾಷೆಯ ನಮ್ಮ ಪುಸ್ತಕ ಎಲ್ಲ ರಾಜ್ಯಗಳಲ್ಲಿಯೂ ಮನ್ನಣೆ ಪಡೆದಿದೆ. ಕರ್ನಾಟಕದಲ್ಲಿ ಕನ್ನಡ ಅನುವಾದವೂ ಅಷ್ಟೇ ಜನಪ್ರಿಯವಾಗುವೆಂದು ಆಶಿಸುತ್ತೇವೆ.
 – ಶ್ರೀ ಜಿ.ಎಸ್. ದೀಕ್ಷಿತ್‌
– ಶ್ರೀ ಎಸ್.ಕೆ. ಮೋಹನ್
ಕರ್ನಾಟಕದಲ್ಲಿ ಕೆರೆ ನೀರಾವರಿ: ಶಬ್ದಕೋಶ
(ಅ) ದೇಶೀಯ ಶಬ್ದಗಳು
	ಅಮಾನಿ
	ಸರ್ಕಾರಿ ಅಧಿಕಾರಿಗಳ ನೇರ ಉಸ್ತುವಾರಿಯಲ್ಲಿ ಇರುವ ಭೂಮಿ ಅಥವಾ ಇತರ ಕಂದಾಯ ಮೂಲ.

	ಆಯಗಾರ
	ಗ್ರಾಮಾಧಿಕಾರಿಗಳು ಹನ್ನೆರಡು ಮಂದಿ ಗೌಡ, ಶ್ಯಾನುಭೋಗ, ಪಂಚಾಂಗಿ, ತಳವಾರ, ತೋಟೆ, ನೀರುಗಂಟೆ, ಅಗಸ, ನಾಯಿಂದ, ಕುಂಬಾರ, ಲೋಹಗಾರ, ಬಡಗಿ, ಮತ್ತು ಅಕ್ಕಸಾಲಿ

	ಬಾರಾಬಲೂತಿ
	ಆಯಗಾರ

	ಬೀಜವರಿ
	ಬಿತ್ತನೆಗೆ ಬೇಕಾಗುವ ಬೀಜದ ಪ್ರಮಾಣಕ್ಕೆ ಅನುಗುಣವಾದ ಭೂವಿಸ್ತಾರ.

	ಬಿತ್ತುವಟ್ಟ
	ಕೆರೆಯ ನಿರ್ಮಾಣ ಹಾಗೂ ಸಂರಕ್ಷಣೆಯ ಸಲುವಾಗಿ ನೀಡಲಾದ ಭೂಮಿ

	ಚೌತಾಯಿ
	ನಾಲ್ಕನೆಯ ಒಂದು ಪಾಲು

	ದಶವಂದ
	ಕೆರೆ ನಿರ್ಮಾಣ ಅಥವಾ ರಿಪೇರಿಗಾಗಿ ನೀಡಲಾದ ಭೂಮಿ, ಬಿತ್ತುವಟ್ಟ ಹಾಗೂ ಕಟ್ಟು ಕೊಡಿಗೆ ಹಾಗೆಯೆ.

	ದಸ್ತಬಂದ್
	ಮೇಲಿನಂತೆಯೆ

	ದಾಮಾಷಾಯಿ, ದಾಮಾಷಿ
	ಹಿಸ್ಸೆ ಅಥವಾ ಪಾಲಿನ ಪ್ರಮಾಣ

	ದೇವಾದಾಯ
	ದೇವಾಲಯಗಳಿಗಾಗಿ ಕಂದಾಯವಿಲ್ಲದೆ ದಾನಮಾಡಿದ ಭೂಮಿ

	ಗದ್ಯಾಣ
	ಅರ್ಧ ಸವರನ್ನು

	ಹಗೇವು
	ನೆಲದೊಳಗಿನ ಕಣಜ

	ಇನಾಂ
	ಸೇವೆಗಾಗಿ ಸರ್ಕಾರ ನೀಡುವ ಕೊಡುಗೆ, ಪುರಸ್ಕಾರ, ಭೂಮಿ ಅಥವಾ ಹಣದ ನೀಡಿಕೆ

	ಇನಾಮತಿ
	ಕಂದಾಯ ಅಥವಾ ಬಾಡಿಗೆ ಇಲ್ಲದ್ದು

	ಜಾಗೀರು
	ಸರ್ಕಾರಕ್ಕೆ ಮಾಡಲಾದ ಸೇವೆಗಾಗಿ ನೀಡಿದ ಕಂದಾಯ ರಹಿತ ಭೂಮಿ

	ಜಮಾಬಂದಿ
	ರೈತವಾರಿ ಪದ್ಧತಿಯಲ್ಲಿ ಪ್ರತಿವರ್ಷ ನಡೆಯುವ ಕಂದಾಯ ನಿಗದಿ.

	ಜೋಡಿ
	ಪರಿಸ್ಥಿತಿಗೆ ತಕ್ಕಂತೆ ಅಲ್ಪ ಕಂದಾಯದ ಮೇಲೆ ನೀಡಲಾದ ಭೂಮಿ ಅಥವಾ ಗ್ರಾಮ

	ಜೋಡಿದಾರ
	ಕಡಿಮೆ ಕಂದಾಯದ ಮೇಲೆ, ಭೂಮಿ ಅಥವಾ ಗ್ರಾಮ ಉಳ್ಳ ರೈತ.

	ಖಂಡಿ, ಖಂಡುಗ
	ಭೂಮಿಯ ಅಳತೆ : ೧೦ ಸಾವಿರ ಚದರಗಜ ಗದ್ದೆ ಹಾಗೂ ತೋಟ, ಮತ್ತು ೬೪ ಸಾವಿರ ಚದರ ಗಜ ಒಣ ಭೂಮಿ; ಧಾನ್ಯದ ಅಳತೆ : ೪ ಬುಷಲ್ ಅಥವಾ ೧೨ – ೮ ಪಿಂಟ್‌ಗಳು.

	ಕಂಬ
	 ಭೂಮಿಯನ್ನು ಅಳೆಯುವ ಪ್ರಮಾಣ

	ಕರ್ನಂ, ಕರಣಂ
	ಗ್ರಾಮ ಲೆಕ್ಕಿಗ, ಶ್ಯಾನುಭೋಗನಂತೆಯೆ

	ಕಟ್ಟುಕಾಲುವೆ
	ಕೆರೆಗೆ ನೀರು ತರುವ ಕಾಲುವೆ

	ಕಸಬಾ
	ಜಿಲ್ಲೆ ಅತವಾ ವಿಭಾಗದ ಮುಖ್ಯ ಊರು

	ಕಟ್ಟುಕೊಡಿಗೆ
	ಬಿತ್ತುವಟ್ಟ ಹಾಗೂ ದಶವಂದದ ಹಾಗೆಯೆ

	ಕೌಲು
	ಒಪ್ಪಂದ ಕರಾರು

	ಕೊಡಿಗೆದಾರ
	ಕೆರೆ ಕಟ್ಟಿದ್ದಕ್ಕೆ ದುರಸ್ತಿ ಮಾಡಿದ್ದಕ್ಕೆ ಇಲ್ಲವೇ ಜೀರ್ಣೋದ್ಧಾರ ಮಾಡಿದಕ್ಕೆ, ಪ್ರತಿಯಾಗಿ ಮುಫತ್ತಾಗಿ ಇಲ್ಲವೆ ಅತ್ಯಲ್ಪ ಕಂದಾಯದ ಮೇಲೆ ಜಮೀನು ಉಳ್ಳವನು.

	ಕೊಳಗ
	ಖಂಡುಗದ ಇಪ್ಪತ್ತನೆಯ ಒಂದು ಭಾಗ

	ಮಹಾಜನರ
	ಅಗ್ರಹಾರದ ಗ್ರಾಮ ವಿದ್ವಜ್ಜನ

	ಮಣೀಗಾರ
	ಪ್ರತಿನಿಧಿ, ಲೆಕ್ಕಿಗ, ಮೇಲುಸ್ತುವಾರಿ ಮಾಡುವವ

	ಮಾನ್ಯ
	ತೆರಿಗೆ ವಿನಾಯಿತಿ.

	ಮರಾಮತ್ತು
	ಸರಿಪಡಿಸುವುದು ಅಥವಾ ದುರಸ್ತು ಮಾಡುವುದು ಸಾಮಾನ್ಯವಾಗಿ ಲೋಕೋಪಯೋಗಿ ಇಲಾಖೆಗೆ ಬಳಸುವ ಶಬ್ದ.

	ಮತ್ತರು
	ಭೂಮಿ ಅಳತೆ, ಸುಮಾರು ನಾಲ್ಕು ಅಥವಾ ಐದು ಎಕರೆಗೆ ಸಮ

	ಮೀರಾಶಿ
	ರೈತರು ಗ್ರಾಮಾಧಿಕಾರಿಗಳು ಕೊಡುವ ಭತ್ಯ ಅಥವಾ ಭಕ್ಷಿಸು, ಹಣದ ರೂಪದಲ್ಲಿ ಅಥವಾ ವಸ್ತು ರೂಪದಲ್ಲಿ ಸಾಮಾನ್ಯವಾಗಿ ಕೊಡಲಾಗುವುದು.

	ಮುಚ್ಚಳಿಕೆ
	ಕರಾರು ಪತ್ರ

	ಮುತ್ಸದ್ಧಿ
	ಪ್ರತಿನಿಧಿ, ಲೆಕ್ಕಿಗ

	ನಿಭಂಧ
	ಸ್ಥಿರ ಆಸ್ತಿ, ನಿಗದಿಯಾದ ಭ್ಯ

	ಪಗೋಡ
	ಚಿನ್ನದ ನಾಣ್ಯ

	ಪಣ, ಹಣ
	೫ – ೨೮ ಗ್ರೇನ್ ಚಿನ್ನದ ನಾಣ್ಯ

	ಪಟ್ಟಣ ಶೆಟ್ಟಿ
	ಶೆಟ್ಟಿಗೆ ಎರಡನೆಯವನಾದ ನಗರ ಪ್ರಮುಖನಿಗೆ ನೀಡಿದ ಬಿರುದು. ಶೆಟ್ಟಿ ನಗರಾಧ್ಯಕ್ಷನಾದರೆ ಪಟ್ಟಣ ಶೆಟ್ಟಿ – ಅಲ್ಡರ್ ಮನ್ (ದ್ವಿತೀಯ ಪ್ರಮುಖ)

	ಪಟ್ಟಾ
	ರೈತನಿಗೆ ನೀಡುವ ಗುತ್ತಿಗೆ ಪತ್ರ – ಗುತ್ತಿಗೆ ಷರತ್ತು ಹಾಗೂ ಗುತ್ತಿಗೆ ಭೂಮಿಯ ವಿವರಗಳನ್ನು ಒಳಗೊಂಡದ್ದು.

	ಪೇಷ್ಕಾರ್
	ಅಮಲದಾರನಿಗೆ ಎರಡನೆಯ ಕಂದಾಯ ಅಧಿಕಾರಿ

	ರಾಜೀನಾಮೆ
	ಒಪ್ಪಿಗೆ ಪತ್ರ,

	ಸಲುಗೆ, ಸಲಗೆ
	ಗಾತ್ರದ ಅಳತೆ, ಖಂಡುಗ ೧೬೦ ಸೇರು

	ಸನದು
	ಆಳುವ ಅಧಿಕಾರಸ್ಥರ ಮೊಹರಿನಿಂದ ವ್ಯಕ್ತಿಗೆ ಸಂಬಳ, ಹಕ್ಕು ಇತ್ಯಾದಿಗಳನ್ನು ನೀಡುವ ದಾಖಲೆ ಪತ್ರ.

	ಸರ್ವಮಾನ್ಯ
	ಪೂರಾ ಮುಫತ್ತಾಗಿ ನೀಡಲಾದ ಜಮೀನು

	ಸೇನಬೋವ
	ಗ್ರಾಮ ಲೆಕ್ಕಿಗ

	ಶಿಕಿಮದಾರ
	ಉಪ ಕೃಷಿಕ

	ಶಿರಸ್ತೇದಾರ
	ಕಂದಾಯ ಅಥವಾ ನ್ಯಾಯಾಂಗ ಕಚೇರಿಯ ಮುಖ್ಯಸ್ಥ

	ಶಿವನಿ ಜಮೆ
	ಸರ್ಕಾರಕ್ಕೆ ಪಾವತಿ ಮಾಡಿದ ಸಾದಿಲವಾರು ಆದಾಯ

	ಶ್ರೇಯ, ಶ್ರಾಯ
	ಕಡಿಮೆ ಪ್ರಮಾಣದಲ್ಲಿ ಆರಂಭವಾಗಿ ವರ್ಷವರ್ಷಕ್ಕೆ ಕ್ರಮವಾಗಿ ಹೆಚ್ಚುತ್ತ ಗರಿಷ್ಟ ಮಿತಿಯನ್ನು ಮುಟ್ಟುವ ಕಂದಾಯ

	ಸೌದಿ
	ನೀರುಗಂಟಿ

	ತಳಾರಿ, ತಳಾರ, ತಳವಾರ
	ಹಳ್ಳಿಯ ಕಾವಲುಗಾರ. ಅಧಿಕಾರಿಗಳಿಗೆ ಮಾಹಿತಿ ನೀಡುವುದು, ಪ್ರವಾಸಿಗಳಿಗೆ ಮಾರ್ಗದರ್ಶನ ಮಾಡುವುದು ಇವನ ಕರ್ತವ್ಯ.

	ತೋಟಿ
	ತಳಾರಿಯ ಕೆಳಗಿನವ ಬೆಳೆಯ ಮೇಲೆ ನಿಗಾ ಇಡಲು ನೇಮಿನಾದವ

	ಉಂಬಳಿ
	ಕಂದಾಯರಹಿತವಾದ ಗ್ರಾಮ ಅಥವಾ ಭೂಮಿ

	ವರಹ
	ಚಿನ್ನದ ನಾಣ್ಯ, ಪಗೋಡ


ಆಧಾರಮೂಲಗಳು:
೧. ರೈಸ್ – ೨
೨. ಎಚ್.ಎಚ್. ವಿಲ್ಸನ್ ಗ್ಲಾಸರಿ ಆಫ್ ಜ್ಯೂಡಿಷಿಯಲ್ ಅಂಡ್ ರೆವಿನ್ಯೂಟರ್ಮ್ಸ್
(ಆ) ಇಂಗ್ಲಿಷ್ ಪದಗಳಿಗೆ ಸಮಾನ ಕನ್ನಡ ಶಬ್ದಗಳು:
	ಅಂತರ್ಜಲ
	Ground water

	ಅಂಗಳ
	Tank Bed

	ಅಚ್ಚುಕಟ್ಟು, ಅಯಕಟ್ಟು
	Command Area

	ಅಗ್ನಿಶಿಲೆ
	Metamorphic Rock

	ಆಕಾರ ರಚನೆ
	Layout

	ಅಲಂಕಾರಿಕ ಚಾಚುಗಲ್ಲು
	Cornice

	ಇಂಗುಕೊಳ
	Percolation Pond

	ಇಳಿಮೇಡು ಪ್ರದೇಶ
	Watershed Area

	ಕಲ್ಲುಕಟ್ಟಡ
	Revetment

	ಕೆಂಪುಮಣ್ಣು
	Laterite soil

	ಕರೀಕಲ್ಲು
	Basalt

	ಕ್ಷಾರೀಯ
	Saline

	ಕರ್ಣರೇಖೆ
	Diagonal

	ಕಂದಾಯ ನಿರ್ಣಯ
	Revenue Settlement

	ಗಟ್ಟಿ ಕಲ್ಲು (ಪದರಗಲ್ಲು)
	Schist

	ಜಲಾನಯನ ಪ್ರದೇಶ
	Catchment Area

	ತಾಮ್ರಯುಗ
	Chalcolythic Age

	ತುದಿ
	Terminal

	ದ್ವಾರಸ್ತಂಭ
	Jamb

	ಪ್ರತಿ ನಿಯೋಜನೆ
	Delegation

	ಬೆಣಚು ಕಲ್ಲು
	Granite

	ಬೃಹತ್ ಶಿಲಾಯುಗ
	Megalythic Age

	ಬಾಗಿಲುವಾಡದ ಮೇಲುಗಲ್ಲು
	Lintel stone

	ಭೂಯಾಂತ್ರಿಕ ಕಲೆ
	Soil Mechanics

	ಮಟ್ಟ ರೇಖೆ
	Contour

	ಮೆಕ್ಕಲು
	Aluvial

	ಮೇಲು ತೆರಿಗೆ
	Cess

	ಮೇಲು ಕಾಲುವೆ
	Aqueduct

	ಮೋಜಣಿ
	Survey

	ಲಂಬಮಟ್ಟ
	Vertical

	ಶಿಖರ
	Crest

	ಸಮವಟ್ಟ
	Horizontal

	ಸುಳಿಗಾಳಿ
	Eddy

	ಸಂರಕ್ಷಣೆ
	Maintenance

	ಹಿಡಿಗೈ
	Clamp

	ಹೊರಗಂಡಿ
	Outlet


ಕರ್ನಾಟಕದಲ್ಲಿ ಕೆರೆ ನೀರಾವರಿ: ಛಾಯಾಚಿತ್ರಗಳು

ಚಂದ್ರವಳ್ಳಿ ಕೆರೆ

ಮೋತಿ ಕೆರೆಗೆ ಜೋಡಿಸಿದ್ದ ಕಾಲುವೆ

ಶಾಂತಿ ಸಾಗರ ಕೆರೆ

ಮದಗ ಮಾಸೂರ ಕೆರೆ

ದರೋಜಿ ಕೆರೆ

ವಾಟದ ಹೊಸಳ್ಳಿ ಕೆರೆ

ಕರ್ನಾಟಕದಲ್ಲಿ ಕೆರೆ ನೀರಾವರಿ
ಇತಿಹಾಸ ಪೂರ್ವಕಾಲ:
ಪ್ರಾಚೀನ ಕರ್ನಾಟಕದಲ್ಲಿ ಅಂದರೆ ಇತಿಹಾಸ ಪೂರ್ವದಿಂದ ಹಿಡಿದು ಕ್ರಿ.ಶ ೧೩೩೬ರಲ್ಲಿ ವಿಜಯನಗರ ಸ್ಥಾಪನೆ ಆಗುವ ವರೆಗಿನ ಕಾಲದ ಕೆರೆ ನೀರಾವರಿಯ ಉಗಮವನ್ನು ಈ ಅಧ್ಯಾಯನದಲ್ಲಿ ಪರಿಶೀಲಿಸಲಾಗಿದೆ. ಅನಂರ ನೀರಾವರಿಯ ಅಭಿವೃದ್ಧಿಯಲ್ಲಿ ದೊರೆಗಳು, ಅವರ ಅಧಿಕಾರಿಗಳು ಹಾಗೂ ಪ್ರಜೆಗಳು ವಹಿಸಿದ ಪಾತ್ರವನ್ನು ಪರಾಮರ್ಶಿಸಲಾಗಿದೆ. ದಕ್ಷಿಣ ಭಾರತದಲ್ಲಿ ಸಾಮಾನ್ಯವಾಗಿ ಹಾಗೂ ಕರ್ನಾಟಕದಲ್ಲಿ ವಿಶೇಷವಾಗಿ ಕೆರೆ ನೀರಾವರಿಯ ಮೂಲವನ್ನು ಇತಿಹಾಸಪೂರ್ವ ಮಾನವನಲ್ಲಿ ಗುರುತಿಸಬಹುದು. ಇತಿಹಾಸ ಪೂರ್ವ ಮಾನವ ಸಸ್ಯ ಬೆಳೆಯುವುದರ ರಹಸ್ಯವನ್ನು ಅರಿತುಕೊಂಡು ಬೇಸಾಯಗಾರನಾಗಿ ಪರವರ್ತಿತನಾದ ಮೇಲೆಯೂ ಮಳೆಯನ್ನೇ ಪೂರಾ ನೆಚ್ಚಿಕೊಂಡಿದ್ದ. ಅವನ ವಾಸಸ್ಥಳದಲ್ಲಿ ಮಳೆಯೇನೊ ಸಮೃದ್ಧವಾಗಿರುತ್ತಿತ್ತು. ಅವನ ಸಂಖ್ಯೆ ಹೆಚ್ಚಿದಂತೆ ಮೂಲ ಸ್ಥಳಕ್ಕಿಂತ ಕಡಿಮೆ ಮಳೆ ಆಗುವ ಸ್ಥಳಗಳಿಗೂ ವಲಸೆ ಹೋಗಬೇಕಾಯಿತು. ಆಗ ಆತ ಮಳೆ ಅತ್ಯಲ್ಪವಾಗುವ ಅಥವಾ ಮಳೆಯೇ ಬಾರದಂಥ ಕಾಲದಲ್ಲಿ ತನ್ನ ಅಗತ್ಯವನ್ನು ಪೂರೈಸಲು ಮಳೆ ನೀರನ್ನು ಕೂಡಿಡುವ ತಂತ್ರವನ್ನು ಬೆಳೆಸಿಕೊಂಡು. ಜಲ – ನೆಲ ಎರಡರಲ್ಲೂ ವಾಸಿಸಿ ನೀರಿಗೆ ಅಡ್ಡ ಕಟ್ಟುವ ಬೀವರ್ ಪ್ರಾಣಿಯ ಹಾಗೆ, ಅವನೂ ಹೊಳೆಗಳಿಗೆ ಅಡ್ಡಲಾಗಿ ರೆಂಬೆ ಎಲೆ ಮಣ್ಣುಗಳನ್ನು ಬಳಸಿ, ಸಣ್ಣ ಸಣ್ಣ ಒಡ್ಡುಗಳನ್ನು ಕಟ್ಟಿದ. ಜೋರಾಗಿ ಮಳೆ ಬಿದ್ದಾಗ ಆ ಒಡ್ಡುಗಳು ಕೊಚ್ಚಿ ಹೋಗುತ್ತಿದ್ದವು. ಅವನ್ನು ಮತ್ತೆ ಕಟ್ಟುತ್ತಿದ್ದ. ಅಲ್ಲಿ ಸಂಗ್ರಹವಾದ ನೀರನ್ನು ಸಣ್ಣ ಕಾಲುವೆಗಳನ್ನು ತೋಡಿ ತನ್ನ ಹೊಲಗಳಿಗೆ ಹಾಯಿಸುತ್ತಿದ್ದ. ಹಾಗೆ ಹಾಯಿಸಲು ಆಗದೆ ಇದ್ದ ಕಡೆ ತಾನೇ ನೀರನ್ನು ಎತ್ತಿ ಹೊಲಗಳಿಗೆ ಬಿಡುತ್ತಿದ್ದ.
ದಖನ್ನಿನ ಅತ್ಯಂತ ಪ್ರಾಚೀನ ಜಲಾಶಯದ ಉದಾಹರಣೆಯನ್ನು ಪುಣೆಯ ಬಳಿಯ ಇನಾಂಗಾಂವ್ ನಲ್ಲಿ ಕಾಣಬಹುದು. ಅದನ್ನು ಗುಂಡುಕಲ್ಲು ಹಾಗೂ ಮಣ್ಣು ಗಾರೆಯಿಂದ ಕಟ್ಟಲಾಗಿತ್ತು. ಸುಮಾರು ೨೪೦ಮೀ ಉದ್ದ ಮತ್ತು ೨.೨. ಮೀ ಅಗಲವಿತ್ತು. ಸಮೀಪದ ನದಿಯೊಂದಕ್ಕೆ ಸೇರುವಂತೆ ಅದಕ್ಕೆ ಒಂದು ನೀರಾವರಿ ಕಾಲುವೆ ಇತ್ತು. ಅದು ಸುಮಾರು ಕ್ರಿ.ಪೂ.೧೫೦೦ ತಾಮ್ರಯುಗಕ್ಕೆ ಸೇರಿದ್ದು ಎನ್ನಲಾಗಿದೆ.[1]
ದಖನ್ ಹಾಗೂ ದಕ್ಷಿಣ ಭಾರತಗಳಲ್ಲಿ ತಾಮ್ರಯುಗದ ಜನರ ನಂತರ ಇದ್ದವರು, ಮಹಾಶಿಲಾಯುಗದ ಜನ. ಅವರು ತಮ್ಮ ಬೀಡುಗಳಿಗೆ ಬೆಟ್ಟದ ಪಕ್ಕದ ಸ್ಥಳವನ್ನು ಆರಿಸಿಕೊಂಡರು. ಬೆಟ್ಟದ ಇಳಿಜಾರಿನಿಂದ ಹರಿದುಬರುವ ಮಳೆನೀರನ್ನು ಕಣಿವೆಗಳಲ್ಲಿ ಅಡ್ಡಗಟ್ಟಿ ಸಂಗ್ರಹಿಸಿದರು. ಆ ಕೆರೆಗಳ ನೀರಿನಿಂದ ಫಲವತ್ತಾದ ಕೃಷಿಭೂಮಿ ಅವರಿಗೆ ಆಧಾರವಾಗಿತ್ತು. ಪ್ರಾಯಶಃ ಈ ಭಾಗದಲ್ಲಿ ಭತ್ತ ಬೆಳೆದವರಲ್ಲಿ ಅವರೇ ಮೊದಲಿಗರು. ಮಹಾಶಿಲಾಯುಗದ ಜನ ಮಹಾರಾಷ್ಟ್ರ, ಕರ್ನಾಟಕ, ಆಂಧ್ರ, ತಮಿಳುನಾಡುಗಳ ಭಾಗಗಳಲ್ಲೆಲ್ಲ ಹರಡಿಕೊಂಡು, ಅಲ್ಲೆಲ್ಲ ಜಲಾಶಯಗಳನ್ನು ಕಟ್ಟಿರಬೇಕು.[2]
ಮೌರ್ಯರು:
ಭಾರತಾದ್ಯಂತ ಆಳಿದ ಮೌರ್ಯರಿಂದ ಇತಿಹಾಸ ಯುಗ ಆರಂಭವಾಗುತ್ತದೆ (ಸುಮಾರು ಕ್ರಿ.ಪೂ. ೩೨೦). ಆ ವೇಳೆಗೆ ಕೆರೆ ನಿರ್ಮಾಣ ಶ್ರೇಷ್ಠತೆಯಲ್ಲಿ ಉನ್ನತಮಟ್ಟವನ್ನು ಹೊಂದಿತ್ತು. ಇದಕ್ಕೆ ಉದಾಹರಣೆ ಸೌರಾಷ್ಟ್ರದ ಜುನಾಗಡದ ಸುದರ್ಶನ ಸರೋವರ. ಕ್ರಿ.ಶ. ೧೫೦ರ ಶಕ ರುದ್ರಧಾಮನನ ಶಾಸನವು ಮೌರ್ಯರಿಂದ ಶಕರ ಕಾಲದ ವರೆಗಿನ ಈ ಸರೋವರದ ಇತಿಹಾಸವನ್ನು ತೋರಿಸುತ್ತದೆ. ಅದನ್ನು ಕಟ್ಟಿದವನು ಚಂದ್ರಗುಪ್ತ ಮೌರ್ಯನ ರಾಜ್ಯಪಾಲ ಪುಷ್ಯಗುಪ್ತ. ಅಶೋಕನ ರಾಜ್ಯಪಾಲ ತುಷಸ್ಪ ಅದಕ್ಕೆ ಕಾಲುವೆಗಳನ್ನು ಕಟ್ಟಿಸಿದ. ಮೌರ್ಯರ ನಂತರ ಸೌರಾಷ್ಟ್ರದಲ್ಲಿ ಆಳಿದವರು ಶಕರು. ಶಕವಂಶದ ರುದ್ರದಾಮನ್‌ನ ಕಾಲದಲ್ಲಿ ಭಾರಿ ಬಿರುಗಾಳಿ ಎದ್ದು, ಆ ಕೆರೆಯ ಏರಿ ಒಡೆಯಿತು. ಸುದರ್ಶನ ಸರೋವರದ ನೀರೆಲ್ಲ ಒಡಕಿನಲ್ಲಿ ಹರಿದು ಹೋಗಿ ಕೆರೆ ಅಂಗಳ ಬರಿದಾಯಿತು. ಸುದರ್ಶನ ದುರ್ದರ್ಶನ ಆಯಿತು, ಚೆಲುವಾಗಿದ್ದುದು ವಿಕಾರವಾಯಿತು ಎನ್ನುತ್ತಾನೆ, ಶಾಸನದ ಕವಿ. ರುದ್ರದಾಮನ್ ಆ ಬಿರುಕನ್ನು ಸರಿ ಪಡಿಸಿದ. ತಾನು ಅಣೆಕಟ್ಟನ್ನು ಮೊದಲಿಗಿಂತ ಮೂರುಪಟ್ಟು ಬಲಪಡಿಸಿ ಸುದರ್ಶನವಾಗಿದ್ದುದು ಸುದರ್ಶನ ತರ ಆಯಿತು – ಎಂದು ಹೇಳಿಕೊಂಡಿದ್ದಾನೆ. ಇದನ್ನು ಮಾಡಿದ್ದು ತನ್ನ ಸ್ವಂತ ಹಣದಿಂದ ಮಾತ್ರ. ತೆರಿಗೆ ವಸೂಲುಮಾಡಿಯಾಗಲಿ ಕಡ್ಡಾಯದ ಕೂಲಿಮಾಡಿಸಿಯಾಗಲಿ ಅಥವಾ ತನ್ನ ಪ್ರಜೆಗಳಿಂದ ಕಾಣಿಕೆ ಪಡೆದಾಗಲಿ ಅಲ್ಲ ಎನ್ನುತ್ತಾನೆ. ಇದರಿಂದ, ಹಿಂದೆಯೂ ಅಂಥ ಸಾರ್ವಜನಿಕ ಕಾಮಗಾರಿಗಳನ್ನು ಆಗಾಗ ಕಟ್ಟಲಾಗುತ್ತಿತ್ತು ಎಂಬುದರ ಮೇಲೆ ಬೆಳಕು ಚೆಲ್ಲುತ್ತದೆ.[3] ಈ ಅಣೆಕಟ್ಟಿನ ಇತಿಹಾಸ ಮೌರ್ಯರಿಂದ (ಕ್ರಿ.ಪೂ.೩೨೦) ಹಿಡಿದು ಗುಪ್ತರ (ಕ್ರಿ.ಶ. ೪೫೦) ಕಾಲದ ವರೆಗೆ ಹರಡಿಕೊಂಡಿದೆ. ೭೫೦ ವಷ್ಕ್ಕೂ ಹೆಚ್ಚುಕಾಲ ನಿಲ್ಲುವಂಥ ಜಲಾಶಯಗಳನ್ನು ಮೌರ್ಯರು ಕಟ್ಟಬಲ್ಲವರಾಗಿದ್ದರು ಎನ್ನುವುದನ್ನು ತೋರಿಸಲಿಕ್ಕೆ ಈ ಅಣೆಕಟ್ಟಿನ ಇತಿಹಾಸವೇ ಸಾಕು. ಮೌರ್ಯರು ಕರ್ನಾಟಕದ ಉತ್ತರ ಮತ್ತು ಮಧ್ಯಭಾಗಗಳಲ್ಲಿ ಆಳಿದರು. ಆ ಪ್ರದೇಶದಲ್ಲಿ ಅವರ ಉತ್ತಾರಾಧಿಕಾರಿಗಳಾದ ಶಾತವಾಹನರು ಮೌರ್ಯರಿಂದಲೇ ಕೆರೆ ಕಾಲುವೆ ನಿರ್ಮಾಣದ ಕಲೆಯನ್ನು, ವಿಜ್ಞಾನವನ್ನು ಕಲಿತಿರಬೇಕು.
ಶಾತವಾಹನರು ಮತ್ತು ಚುಟುಗಳು:
ಕರ್ನೂಲು ಜಿಲ್ಲೆಯ ಆದವಾನಿಯಲ್ಲಿ ಶಾತವಾಹನ ವಂಶದ ಮುಮ್ಮಡಿ ಪುಲುಮಾವಿಯ ಶಿಲಾಶಾಸನವನ್ನು[4]ಮೈಕಡೋನಿ ಮತ್ತು ಚಿನ್ನಕಡಬೂರು ಗ್ರಾಮಗಳ ನಡುವೆ ಬಿದ್ದಿರುವ ಬಂಡೆಯಲ್ಲಿ ಕೆತ್ತಲಾಗಿದೆ. ಕುಮಾರದತ್ತನೆಂಬ ಸೇನಾಧಿಕಾರಿಗೆ ಸೇರಿದ ವೇಪುರಾಕ ಎಂಬ ಹಳ್ಳಿಯಲ್ಲಿ ಶಾಸನ ಇರುವ ಎಡೆಯ ಹತ್ತಿರ ಗೃಹಪತಿ ಸಾಂಬನು, ಕೆರೆಯನ್ನು ತೋಡಿಸಿದ ಎನ್ನುವುದನ್ನು ದಾಖಲುಮಾಡುವುದು ಆ ಶಾಸನದ ಉದ್ದೇಶ. ವೇಪುಕಾರ ಇದ್ದದ್ದು ಮಹಾಸೇನಾಪತಿ ಸ್ಕಂದನಾಗನಿಗೆ ಸೇರಿದ ಶಾತವಾಹನೀಹಾರ ವಿಭಾಗದಲ್ಲಿ ಎನ್ನಲಾಗಿದೆ. ಶಾಸನದಲ್ಲಿ ಉಕ್ತವಾಗಿರುವ ಹಳ್ಳಿಯನ್ನಾಗಲಿ ಕೆರೆಯನ್ನಾಗಲಿ ಗುರುತಿಸಲು ಆಗುವುದಿಲ್ಲ.
ಕರ್ನಾಟಕದಲ್ಲಿ ಶಾತವಾಹನರಾದ ಮೇಲೆ ಚುಟುಗಳು ಬಂದರು. ಉತ್ತರ ಕನ್ನಡ ಜಿಲ್ಲೆಯ ಬನವಾಸಿಯಲ್ಲಿನ ಮಧುಕೇಶ್ವರ ದೇವಾಲಯದಲ್ಲಿ ಒಂದು ಶಿಲಾ ಶಾಸನವಿದೆ. ಚುಟುರಾಜ ವಿಷ್ಣುಕಡ ಚುಟುಕುಲಾನಂದ ಶಾತಕರ್ಣಿಯದು.[5] ಅದರಲ್ಲಿ ಹೀಗಿದೆ: ‘ಮಹಾರಾಜನ ಕುಮಾರಿ(ಹೆಸರು ಗೊತ್ತಿಲ್ಲ), ಯುವರಾಜ ಶಿವಸ್ಕಂಡ ನಾಗಶ್ರೀಯ ಪೂಜ್ಯಮಾತೆ ಒಂದು ನಾಗವನ್ನು ಕೆತ್ತಿಸಿದಳು, ಒಂದು ಕೆರೆಯನ್ನು ತೋಡಿಸಿದಳು ಹಾಗೂ ಒಂದು ವಿಹಾರವನ್ನು ಕಟ್ಟಿಸಿದಳು. ಅಮಾತ್ಯ ಸ್ಕಂದಸತಿ ಈ ಕಾಮಗಾರಿಗಳ ಮೇಲ್ವಿಚಾರಕನಾಗಿದ್ದ. ಈ ದಾಖಲೆಯಲ್ಲಿ ನಮೂದಿಸಿರುವ ಕೆರೆ ಎಲ್ಲಿತ್ತೊ ಗೊತ್ತು ಮಾಡಲು ಆಗುವುದಿಲ್ಲ.
ಆದಿ ಚೋಳರು:
ಕರ್ನಾಟಕದಲ್ಲಿ ಕೆರೆ ನಿರ್ಮಾಣದ ಇತಿಹಾಸವನ್ನು ಮುಂದುವರಿಸುವುದಕ್ಕೆ ಮೊದಲು ನೆರೆಯ ತಮಿಳುನಾಡಿನತ್ತ ಒಂದುಗಳಿಗೆ ದೃಷ್ಟಿ ಹಾಯಿಸೋಣ. ಅಲ್ಲಿ ಕ್ರಿಸ್ತಯುಗದ ಮೊದಲು ಶತಮಾನದಲ್ಲಿ ಆದಿ ಚೋಳರು ನೀರಾವರಿ ಬಗ್ಗೆ ದಾಪುಗಾಲು ಹಾಕಿದರು. ಒಂದು ನದಿಯನ್ನು ಅದರ ಮುಖಜ ಭೂಮಿಯ ಮುಂಭಾಗದಲ್ಲಿ ನಿಯಂತ್ರಿಸಲು ಅವರು ಯೋಜನೆಯೊಂದನ್ನು ಜಾರಿಗೆ ತಂದರು. ನೀರಾವರಿಗೆ ನದೀ ಮುಖಜ ಭೂಮಿಯನ್ನು ಅಳವಡಿಸಿಕೊಳ್ಳುವ ಅವರ ವಿಧಾನವನ್ನೇ ಎಲ್ಲ ಕಡೆಗಳಲ್ಲೂ ಅನುಸರಿಸಲಾಗಿದೆ. ಅವರು ಕಾವೇರಿಗೆ ಉನ್ನತವಾದ ಮಹಾ ಅಣೆಕಟ್ಟನ್ನೂ (GRAND ANICUT) ಮುಖ್ಯ ನೀರಾವರಿ ಕಾಲುವೆಗಳನ್ನೂ ನಿರ್ಮಿಸಿದರು. ಕಾವೇರಿಯ ಪ್ರವಾಹ ದಂಡೆಗಳನ್ನು ನಿರ್ಮಿಸಿದ್ದು ಕರಿಕಾಲ ಚೋಳ ಎಂದು ಐತಿಹ್ಯವಿದೆ.[6] ಆತ ಅನೇಕ ನೀರಾವರಿ ಕೆರೆಗಳನ್ನು ನಿರ್ಮಿಸಿದ ಎಂದು ಖ್ಯಾತಿ ಪಡೆದವನು.[7]
ಕದಂಬರು :
ಕರ್ನಾಟಕಕ್ಕೆ ಮತ್ತೆ ಬರೋಣ, ಶಾತವಾಹನ ಚುಟುಗಳ ನಂತರ ದಖನ್ನಿನಲ್ಲಿ ಅಂದರೆ ಉತ್ತರ ಕರ್ನಾಟಕದಲ್ಲಿ ಕದಂಬರು ಬಂದರು. ದಕ್ಷಿಣ ಕರ್ನಾಟಕದಲ್ಲಿ ಗಂಗರು ಬಂದರು. ಸುಮಾರು ಕ್ರಿ.ಶ. ನಾಲ್ಕನೆಯ ಶತಮಾನದ ಮಧ್ಯದಿಂದ ಹಿಡಿದು ಆರನೆಯ ಶತಮಾನದ ಮಧ್ಯಭಾಗದ ವರೆಗೂ ಈ ದೊರೆಗಳ ಕೆಲಸಗಳನ್ನು ನಾವೀಗ ಅವಲೋಕಿಸಬಹುದು. ಆರನೆಯ ಶತಮಾನದಲ್ಲಿ ಬಾದಾಮಿಯ (ಬಿಜಾಪುರ ಜಿಲ್ಲೆ) ಚಾಲುಕ್ಯರು ದಖನ್ನಿನಲ್ಲಿ ಪ್ರಬಲ ದೊರೆಗಳಾದರು.
ಮಧ್ಯಕರ್ನಾಟಕ ಚಿತ್ರದುರ್ಗದ ಬಳಿಯ ಚಂದ್ರವಳ್ಳಿಯಲ್ಲಿ ಒಂದು ಕೆರೆ ಕಟ್ಟಿಸಿದುದಾಗಿ ಮೊದಲನೆಯ ಕದಂಬರಾಜ ಮಯೂರವರ್ಮ (ಕ್ರಿ.ಶ. ೩೫೦) ಹೇಳುತ್ತಾನೆ. ಇದು ಕೆರೆಯ ಬಳಿಯ ಒಂದು ಬಂಡೆಯ ಮೇಲಿನ ಶಾಸನದ ಪಾಠ.[8] ಅದೇ ಶಾಸನವನ್ನು ಬೇರೆ ರೀತಿ ಓದಿದ ಪಾಠ ಪ್ರಕಾರ.[9] ಆತ ಕೆರೆಯನ್ನು ಜೀರ್ಣೋದ್ಧಾರಮಾಡಿದ. ಅಂದರೆ ಕರ್ನಾಟಕದಲ್ಲಿ ಕೆರೆ ನಿರ್ಮಾಣದ ಇತಿಹಾಸ ಇನ್ನೂ ಹಿಂದೆಯೇ ಆರಂಭವಾಯಿತು. ಮ್ಯಾಕಡೋಣೆ ಹಾಗೂ ಬನವಾಸಿ ದಾಖಲೆಗಳಲ್ಲಿ ಕೆರೆಗಳ ಬಗ್ಗೆ ಇನ್ನೂ ಹಳೆಯ ಪ್ರಸ್ತಾಪಗಳಿದ್ದರೂ ಅವು ಎಲ್ಲಿದ್ದವು? ಎಂಬುದು ತಿಳಿದುಬಂದಿಲ್ಲ. ಸ್ಥಳ ನಿರ್ದೇಶನದ ಬಗ್ಗೆ ಯಾವುದೇ ಶಂಕೆ ಇಲ್ಲದಂಥ ಅತಿ ಪ್ರಾಚೀನ ಕೆರೆ ಚಂದ್ರವಳ್ಳಿ ಕೆರೆ. ಅಲ್ಲದೆ, ಇದು ಇತ್ತೀಚೆಗೆ ಜೀರ್ಣೋದ್ಧಾರವಾಗಿ ಉಪಯೋಗಕ್ಕೆ ತರಲ್ಪಟ್ಟ ಹಳೆಯ ಕೆರೆಗಳಲ್ಲಿ ಒಂದು. ಅಂತೆಯೇ ಇಂದಿನ ಜನ ಹಳೆಯ ಕೆರೆಗಳನ್ನು ಉಪಯೋಗಕ್ಕೆ ತಂದುಕೊಳ್ಳುವುದಕ್ಕೆ ಪ್ರತ್ಯಕ್ಷ ನಿದರ್ಶನ, ಈ ಕೆರೆ. ಈ ಅಧ್ಯಯನ ಗ್ರಂಥ ನಮ್ಮ ಜನಕ್ಕೆ ಮಂದಟ್ಟುಮಾಡಿಕೊಡಲು ಇಚ್ಚಿಸುವುದು ಇದೇ ಪಾಠವನ್ನೇ. ಅಂದರೆ ಹೊಸ ಕೆರೆಗಳನ್ನು ಕಟ್ಟುವಾಗ, ಹಿಂದಿನವರು ಅಷ್ಟೊಂದು ಜತನದಿಂದ ನಿರ್ಮಿಸಿದ ಹಾಗೂ ನಿಶ್ಚಿತ ಯಶಸ್ಸು ಉಳ್ಳ ಹಳೆಯ ಕೆರೆಗಳ ಜೀರ್ಣೋದ್ಧಾರಕ್ಕೆ ನಾವು ಆದ್ಯತೆ ಕೊಡಬೇಕು.
ಕದಂಬರ ಎರಡನೆಯ ಕೆರೆ ದಾಖಲಾಗಿರುವುದು ಕಾಕುತ್ಸ್ಥವರ್ಮನ (೪೩೦ – ೪೫೦) ಪ್ರಖ್ಯಾತವಾದ ತಾಳಗುಂದ ಶಾಸನದಲ್ಲಿ.[10] ಶಿವಮೊಗ್ಗ ಜಿಲ್ಲೆಯ ಶಿಕಾರಿಪುರ ತಾಲ್ಲೂಕಿನ ತಾಳಗುಂದದ ಪ್ರಣವೇಶ್ವರ ಗುಡಿಯ ಎದುರಿಗೆ ಕೆರೆ ನಿರ್ಮಿಸಿದ್ದರ ಬಗ್ಗೆ ಆ ಶಾಸನ ಹೇಳುತ್ತದೆ. ಅದೇ ದೇವಸ್ಥಾನದಲ್ಲಿ ಶಾತವಾಹನರು ಪೂಜಿಸುತ್ತಿದ್ದರು – ಎಂದು ಶಾಸನ ಹೇಳುತ್ತದೆ. ಶಾತವಾಹನರ ಕಾಲದಲ್ಲಿ ಆ ಕೆರೆ ಇದ್ದುದು ತುಂಬ ಸಂಭವನೀಯ. ಹಾಗಿದ್ದಲ್ಲಿ ಅದೇ ಕರ್ನಾಟಕ ಇತಿಹಾಸದಲ್ಲಿ ಅತ್ಯಂತ ಪ್ರಾಚೀನ ಕೆರೆ ಆಗುತ್ತದೆ. ಮೇಲೆ ಹೇಳಿದ ಚಂದ್ರವಳ್ಳಿ ಕೆರೆಗೂ ಎರಡು ಶತಮಾನಗಳ ಹಿಂದಿನದು ಆಗುತ್ತದೆ.
ಉಲ್ಲೇಖಿಸಬೇಕಾದ ಕದಂಬರ ಮೂರನೆಯ ಕೆರೆ ರಾಜಾ ರವಿವರ್ಮನ ರಚನೆ (೪೮೫ – ೫೧೯). ಆತ ಗುಡ್ಡ ತಟಾಕ ಎಂಬ ದೊಡ್ಡ ಕೆರೆಯನ್ನು ತೋಡಿಸಿದ. ಗುಡ್ನಾಪುರ ಊರಿನ ಪ್ರವೇಶ ಭಾಗದಲ್ಲಿ ಒಂದು ದೊಡ್ಡ ಕೆರೆ ಇದೆ. ಇದು ಉತ್ತರ ಕನ್ನಡದ ಅತಿ ದೊಡ್ಡ ಕೆರೆಗಳಲ್ಲಿ ಒಂದು. ರವಿವರ್ಣ ತೊಡಿಸಿದ ಗುಡ್ಡತಟಾಕ ಇದೇ ಎನ್ನುವುದು, ಸ್ವತಃಸಿದ್ಧ. ಅದರ ದಾಖಲೆಗೆ[11]ತೇದಿ ಇಲ್ಲ. ಕ್ರಿ.ಶ ಆರನೆಯ ಶತಮಾನದ ಆದಿಭಾಗದ್ದು ಎನ್ನಲಾಗಿದೆ. ಈ ಕೆರೆ ನಮ್ಮ ಇತಿಹಾಸದಲ್ಲಿಯೆ ವಿಶಿಷ್ಟವಾದುದು. ಏಕೆಂದರೆ ಇದು ೧೩ ಶತಮಾನಗಳಿಂದಲೂ ಅಸ್ತಿತ್ವದಲ್ಲಿದೆ ಮತ್ತು ಎಡೆಬಿಡದೆ ಬಳಕೆಯಲ್ಲಿದೆ. ಗುಡ್ಡತಟಾಕ ದಿಂದಲೇ ಹಳ್ಳಿಗೆ ಗುಡ್ನಾಪುರ ಹೆಸರು ಬಂದಿದೆ. ಇದು ಬನವಾಸಿಗೆ ವಾಯುವ್ಯಕ್ಕೆ ೫ ಮೈಲು ದೂರದಲ್ಲಿದೆ. ಕದಂಬರ ಉಚ್ಛಾಯಕಾಲದಲ್ಲಿ ಗುಡ್ನಾಪುರವು ರಾಜಧಾನಿ ಬನವಾಸಿಯ ವಿಸ್ತರಣವಾಗಿರಬೇಕು. ಮತ್ತು ಈ ಭಾರಿ ಕೆರೆ ರಾಜಧಾನಿಗೂ ಸುತ್ತಲ ಬಯಲಿನ ನೀರಾವರಿಗೂ ನೀರನ್ನು ಒದಗಿಸುತ್ತಿದ್ದಿರಬೇಕು.
ಆದಿ ಗಂಗರು:
ಕದಂಬರ ಸಮಕಾಲೀನರಾಗಿದ್ದವರು ದಕ್ಷಿಣ ಕರ್ನಾಟಕ ಅಥವಾ ಗಂಗವಾಡಿಯ ಗಂಗರು. ತಮ್ಮ ಪ್ರಜೆಗಳಿಗೆ ನೀರಾವರಿ ಸೌಲಭ್ಯಗಳನ್ನು ಒದಗಿಸುವುದರಲ್ಲಿ ಅವರಿಗೂ ಅಷ್ಟೆ ಆಸಕ್ತಿ ಇತ್ತು. ತಡಂಗಲ ಮಾಧವರ್ಮನ(೬ನೇ ಶತಮಾನ) ಮೇಲುಕೋಟೆ ಶಾಸನದಲ್ಲಿ[12]ಕೆಲವು ಕೆರೆಗಳು ಇದ್ದುದರ ಪ್ರಸ್ತಾಪವಿದೆ. ಭೂಮಿದಾನದ ವಿವರಗಳು ಆಗ ಇದ್ದ ನೀರಾವರಿ ಸೌಲಭ್ಯಗಳ ಬಗ್ಗೆ ಸೂಕ್ಷ್ಮ ಪರಿಜ್ಞಾನವನ್ನು ಒದಗಿಸುತ್ತವೆ. ಶಾಸನ ಹೀಗೆ ದಾಖಲೆಮಾಡಿದೆ:
೧. ಏಕಕಾಲದಲ್ಲಿ ಎರಡು ಕೆರೆಗಳಿಂದ ಕೆಲವು ಗದ್ದೆಗಳಿಗೆ ನೀರಾವರಿ ಮತ್ತು
೨. ವರ್ಷಕ್ಕೆ ಎರಡು ಬೆಳೆಕೊಡುವ ಆರು ಖಂಡುಗಾಭೂಮಿ. ಹಾಗೂ ರಕ್ತತಟಾಕಕ್ಕೆ (ಕೆಂಪುಕೆರೆ) ಹತ್ತಿರ ಇದ್ದು, ಮಳೆಗಾಲದಲ್ಲಿ ಒಂದು ಬೆಳೆಯನ್ನು ಕೊಡುವ ಹತ್ತು ಖಂಡುಗಳಗಳು.
ಮಳೆಗಾಲದಲ್ಲಿ ಒಂದು, ಬೇಸಿಗೆಯಲ್ಲಿ ಇನ್ನೊಂದು – ಹೀಗೆ ಕೆರೆ ನೀರಾವರಿಯಿಂದ ಎರಡು ಬೆಳೆ ತೆಗೆಯುತ್ತಿದ್ದ ಅನ್ನುವುದನ್ನು, ಬೇಸಿಗೆಯಲ್ಲಿ ಕೆರೆ ನೀರಾವರಿಗೆ ಪೂರಕವಾಗಿ ಭೂಜಲವನ್ನು ಬಳಸಿಕೊಳ್ಳಲಾಗುತ್ತಿತ್ತು ಹಾಗೂ ಉತ್ತಮವಾಗಿ ಅಭಿವೃದ್ಧಿಯಾಗಿದ್ದ ಕೃಷಿ ಇತ್ತು ಎನ್ನುವುದನ್ನು ಇದು ಸೂಚಿಸುತ್ತದೆ.
ಅದೇ ರೀತಿ, ಆರನೆಯ ಶತಮಾನದ ಅವಿನೀತನ ಕಾಲದ ಹೊಸಕೋಟೆ ಶಾಸನ[13]ಕೆರೆ ಕೆಳಗೆ ಕಬ್ಬು ಬೆಳೆಯುವ ತೋಟ ಇದ್ದುದನ್ನು ಸೂಚಿಸುತ್ತದೆ. ದೇವರಹಳ್ಳಿಯ (ನಾಗಮಂಗಲ ತಾಲ್ಲೂಕು) ಗಂಗರಾಜ ಶ್ರೀಪುರುಷನ ೭೭೬ – ೭೭ರ ತಾಮ್ರಶಾಸನ ಆರು ಕೆರೆಗಳ ಸರಹದ್ದು ಉಳ್ಳ ಪೊನ್ನಳ್ಳಿಯ ದಾನದ ಬಗ್ಗೆ ತಿಳಿಸುತ್ತದೆ.[14] ಎಂಟನೆಯ ಶತಮಾನದಲ್ಲಿ ದಕ್ಷಿಣ ಕರ್ನಾಟಕದಲ್ಲಿ ಒಂದು ಹಳ್ಳಿಯ ಬಳಿ ಇಷ್ಟೊಂದು ಕೆರೆಗಳು ಇದ್ದುದಕ್ಕೆ ಇದೇ ಮೊಟ್ಟ ಮೊದಲ ನಿದರ್ಶನ.
ಬಾದಮಿ ಚಾಲುಕ್ಯರು :
ಬಾದಾಮಿಯ ಚಾಲುಕ್ಯರು ಕ್ರಿ.ಶ. ಆರನೆಯ ಶತಮಾನದ ಮಧ್ಯದಿಂದ ಕ್ರಿ.ಶ. ಎಂಟನೆಯ ಶತಮಾನದ ಮಧ್ಯದ ವರೆಗೂ ಸುಮಾರು ಎರಡು ನೂರು ವರ್ಷ ದಖನ್ ಮತ್ತು ದಕ್ಷಿಣ ಭಾರತವನ್ನು ಆಳಿದರು. ನಮ್ಮ ಉದ್ದೇಶಕ್ಕೆ ಪ್ರಸ್ತುತವಾಗಿರುವ ದಾಖಲೆಗಳನ್ನು ಅವರು ಬಿಟ್ಟು ಹೋಗಿರುವುದು ಅತ್ಯಲ್ಪ. ಚಾಲುಕ್ಯರಾಜ ವಿಕ್ರಮಾದಿತ್ಯನ (ಕ್ರಿ.ಶ. ೬೭೦) ಅನುಗೋಡು ಶಾಸನ[15]ಒಂದು ಕೆರೆಯ ಕೆಳೆಗೆ ಭತ್ತದ ಗದ್ದೆಗಳನ್ನು ದಾನವಿತ್ತುದನ್ನು ದಾಖಲಿಸುತ್ತದೆ. ಚಾಲುಕ್ಯ ವಿಜಯಾದಿತ್ಯನ (೭೦೭) ಶಿಗ್ಗಾಂವಿ ಶಾಸನವು[16]ಹೇಳುತ್ತದೆ. ದಕ್ಷಿಣಕ್ಕೆ ವೆಣ್ಣ ಎಂಬ ಕೆರೆ, ಪಶ್ಚಿಮಕ್ಕೆ ಕುಪೇರ ಕೆರೆ, ವಾಯುವ್ಯಕ್ಕೆ ಕೋಡಿ ಎಂಬ ಕೆರೆ, ಉತ್ತರಕ್ಕೆ ಪುಲಿವಾರ ಕೆರೆ, ಈಶಾನ್ಯಕ್ಕೆ ಮಕ್ಕರೆ ಮತ್ತು ಅರಸಾಳ ಕೆರೆ ಇದ್ದವು ಎಂದು ತಿಳಿಸುತ್ತದೆ. ಖಪಟ್ಟಿ ಮತ್ತು ಪಾಟಾಳಿ ಎಂಬ ಇತರ ದಾನಗ್ರಾಮಗಳ ಸರಹದ್ದಿನಲ್ಲಿ ಕುರುಳೇಹಳ್ಳ ಕೆರೆ ಇತ್ತು. ಕಾನಪುರ ಎಂಬ ಇನ್ನೊಂದು ದಾನಗ್ರಾಮದ ಉತ್ತರಕ್ಕೆ ಮಹಿಷಿವಾಟ ಎಂಬ ಕೆರೆಯೂ, ಈಶಾನ್ಯಕ್ಕೆ ಪುಲಿ ಕೆರೆಯೂ ಇದ್ದವು. ಎಂಟನೆಯ ಶತಮಾನದ ಮೊದಲಿನಲ್ಲಿ ಪರಸ್ಪರ ಅಸುಪಾಸಿನಲ್ಲಿ ಅಷ್ಟೊಂದು ಕೆರೆಗಳು ಇದ್ದುದರ ಉಲ್ಲೇಖ ಧಾರವಾಡ ಪ್ರದೇಶದಲ್ಲಿ ಕೆರೆಗಳ ವ್ಯೂಹ ಬೆಳೆದಿದ್ದದನ್ನು ಸಮರ್ಥಿಸುತ್ತದೆ.
ರಾಷ್ಟ್ರಕೂಟರು :
ಒಂಬತ್ತು ಮತ್ತು ಹತ್ತನೆಯ ಶತಮಾನಗಳಲ್ಲಿ ದಕ್ಷಿಣ ಭಾರತ ರಾಷ್ಟ್ರಕೂಟರ ಏಳಿಗೆಯನ್ನು ಕಂಡಿತು. ಗಂಗರು ಅವರ ಅಧೀನರಾಜರಾದರು. ಇಬ್ಬರೂ ಅನೇಕ ಕೆರೆಗಳನ್ನು ಕಟ್ಟಿಸಿದರು. ಇಲ್ಲವೆ ಕಟ್ಟಲು ಪ್ರೋತ್ಸಾಹವಿತ್ತರು. ಬಿಜಾಪುರ ಜಿಲ್ಲೆಯ ಹುನಗಂದ ತಾಲ್ಲೂಕಿನ ಕೇಸರಭಾವಿ ಶಾಸನ[17]ಕ್ರಿ.ಶ. ೮೩೭ರಲ್ಲಿ ಅಮೋಘವರ್ಷನಿಂದ ಅಥವಾ ಅವನ ಆಳ್ವಿಕೆಯಲ್ಲಿ ಒಂದು ಕೆರೆ ಮತ್ತು ಅದರ ತೂಬು ಕಟ್ಟಿಸಿದ್ದನ್ನು ದಾಖಲಿಸುತ್ತದೆ. ಅದೇ ರಾಜನ ಆಳ್ವಿಕೆಯಲ್ಲಿ ಕ್ರಿ.ಶ. ೮೬೨ರ ಬಾಗೇವಾಡಿ ತಾಲ್ಲೂಕಿನ ಹೂವಿನ ಹಿಪ್ಪರಗಿ ಶಾಸನ[18]ಎರಡು ಕೆರೆಗಳು ಇದ್ದುದನ್ನು ದಾಖಲೆಮಾಡಿದೆ. ಅದೇ ಅಳ್ವಿಕೆಯ ಕಾಲದ ಗದಗು ತಾಲ್ಲೂಕಿನ ಚಿಂಚಲಿ ಶಾಸನ.[19] ಖಾಸಗಿ ವ್ಯಕ್ತಿಯೊಬ್ಬನ ಕೆರೆ ದಾನವನ್ನು ದಾಖಲಿಸುತ್ತದೆ. ಕ್ರಿ.ಶ. ೮೭೨ರ ಅದೇ ಶಾಸನ ನೀರುಣಿ ಸುಂಕದ (ನೀರಿನ ಸಂಗ್ರಹಣೆ ಅಥವಾ ಬಳಕೆಗಾಗಿ ವಿಧಿಸುವ ಸುಂಕ) ಬಗ್ಗೆ ಹೇಳುತ್ತದೆ.
ಗಂಗರು ಕೆರೆ ನಿರ್ಮಾಣಕ್ಕೆ ಒತ್ತಾಸೆಯನ್ನು ಮುಂದುವರಿಸಿದರು. ರಾಚಮಲ್ಲನ (ಕ್ರಿ.ಶ. ೮೧೯) ಸಾಲಿಗ್ರಾಮ ಶಾಸನ[20]ಎಡತೊರೆ (ಕೃಷ್ಣರಾಜನಗರ) ಬಳಿಯ ಹಳ್ಳಿಯಲ್ಲಿನ ಒಂದು ಭೂವ್ಯವಹಾರಕ್ಕೆ ಸಂಬಂಧಿಸಿದ್ದು, ಆ ಹಳ್ಳಿಯ ಸರಹದ್ದಿನಲ್ಲಿ ೧೪ ಕೆರೆಗಳು ಇದ್ದುದನ್ನು ದಾಖಲುಮಾಡಿದೆ. ಅವು ಹೀಗಿವೆ :
ಈಶಾನ್ಯ – ಗಾಮಗುಡ್ಡ ಕೆರೆ, ಪೂರ್ವ – ಚಿನಿವಾರ ಕೆರೆ, ಸ್ವಲ್ಪ ದೂರಕ್ಕೆ ಸೀಗೆಗೆರೆ ಕೆರೆ, ಅನಂತರ ಅಗಸರ ಕೆರೆ, ಮುಂದೆ ಮಹಾ ಕಮ್ರಕೆರೆಯ ನಾಲೆ, ಮೈಕೊಂಟಕೆರೆ, ಆಮೇಲೆ ತೊಂಡಿಕೆರೆ ಮತ್ತೆ ನಿಡುಗಟ್ಟಿ ಕೆರೆಯಿಂದ ದಕ್ಷಿಣಭಾಗ, ಮುಂದೆ ನೌಕ್ಕಿಕೆರೆ, ಅಲ್ಲಿಂದೀಚಿಗೆ ತೆನಂದಕಗೆರೆಯ ಅನಂತರ ಸಿರಿಕ್ಕಿಗೆರೆ ಕೆರೆ, ಆಮೇಲೆ ನಲ್ಲಾರು ಕೆರೆಯ ದಕ್ಷಿಣ ಭಾಗ, ಮುಂದೆ ಮಾದವಾಡಿ ಕೆರೆಯ ದಕ್ಷಿಣ ಭಾಗ, ಆಮೇಲೆ ಕೊಮಾರ ಕೆರೆಯ ದಕ್ಷಿಣ ಭಾಗ. ಒಂದೇ ಹಳ್ಳಿಯಲ್ಲಿ ಬಹುಸಂಖ್ಯೆಯ ಕೆರೆಗಳು ಇದ್ದುದರ ಜೊತೆಗೆ ಈ ಕೆಲವು ಕೆರೆಗಳ ಹೆಸರುಗಳೂ ಗಮನಾರ್ಹ. ಚಿನಿವಾರ ಕೆರೆ, ಅಗಸರ ಕೆರೆ ಮುಂತಾದವು. ಅದರ ಅರ್ಥ ಆ ಎರಡು ಜನಾಂಗಗಳೂ ಪ್ರತ್ಯೇಕ ಸ್ಥಳಗಳಲ್ಲಿ ವಾಸಿಸುತ್ತಿದ್ದರು. ಮತ್ತು ತಮ್ಮದೇ ಪ್ರತ್ಯೇಕ ಕೆರೆಗಳನ್ನು ಹೊಂದಿದ್ದರು. ಚಿನಿವಾರರು ತಮ್ಮ ಕೆರೆಯನ್ನು ತಾವೇ ಕಟ್ಟಿದ ಸಂಭವವೂ ಉಂಟು. ಅದೇ ಅರಸನ ತಿಪಟೂರು ತಾಲ್ಲೂಕಿನ ಕೆರೆಗೋಡು ? ರಂಗಪುರ ಶಾಸನ[21]ದಾನವಾಗಿತ್ತ ಭೂಮಿಯ ಸರಹದ್ದಿನಲ್ಲಿ ಐದು ಕೆರೆ ಇದ್ದುದನ್ನು ಸೂಚಿಸುತ್ತದೆ. ಎಡತೊರೆಯ (ಕೃಷ್ಣರಾಜನಗರ ಗಾಳಿಗಕೆರೆ ಶಾಸನ[22]ಐದು ಕೆರೆಗಳು ಇದ್ದುದನ್ನು ದಾಖಲಿಸುತ್ತದೆ.
ರಾಷ್ಟ್ರಕೂಟರು, ಅವರ ಸಾಮಂತರಾದ ಚಾಲುಕ್ಯರು ಮತ್ತು ಗಂಗರಿಂದ ಕೆರೆ ನಿರ್ಮಾಣ ಇನ್ನೂ ಹಚ್ಚಿದುದನ್ನು ಹತ್ತನೆಯ ಶತಮಾನದ ಶಾಸನಗಳು ದಾಖಲು ಮಾಡಿವೆ. ಆ ಪೈಕಿ ಕೆಳಗಿನವು ಗಮನಾರ್ಹ.
೧. ಗಂಗ ದಳವಾಯಿ ಸತ್ಯವಾಕ್ಯ ಪೇರ್ಮಾಡಿಯ (ಕ್ರಿ.ಶ. ೯೦೮) ಬಸವಣ್ಣ ಹಳ್ಳಿ ಶಾಸನದಲ್ಲಿ[23]ಒಂದು ದೇವಾಲಯಕ್ಕೆ ಎರಡು ಖಂಡುಗ ನೀರು ಮಣ್ಣನ್ನು (ಮಳೆ ನೀರು ಪಡೆಯುವ ಭೂಮಿ), ಎರಡು ಖಂಡುಗ ಮಡುವಿನ ಮಣ್ಣನ್ನು (ಭಾವಿ – ಕೆರೆಗಳಿಂದ ನೀರು ಪಡೆಯುವ ಭೂಮಿ) ದಾನವಾಗಿತ್ತುದು ದಾಖಲಾಗಿದೆ.
೨. ಸಿರಾ ತಾಲ್ಲೂಕಿನ ಬರಗೂರ ಶಾಸನ[24] (ಕ್ರಿ.ಶ. ೯೨೦) ನಾರಣಬ್ಬೆ ಎಂಬ ಹೆಂಗಸು ಕೆರೆ ಕಟ್ಟಿಸಿದ್ದನ್ನು ದಾಖಲುಮಾಡಿದೆ. ಆ ಕೆರೆ ೧೮೮೬ ರಲ್ಲಿ ಹಾಗೂ ೧೯೦೧ರಲ್ಲಿ ಜೀರ್ಣೋದ್ಧಾರ ಗೊಂಡಿತು. ಅದರಿಂದ ೨೫೦ ಎಕರೆ ನೀರಾವರಿ ಆಗುತ್ತದೆ.
೩. ಬಂಕಾಪುರದ ಕ್ರಿ.ಶ. ೯೨೯ – ೩೦ರ ನಾಲ್ಕನೆಯ ಗೋವಿಂದನ ಶಾಸನ[25]ಕೊಂಡಲೆಗೆರೆ ಎಂಬ ಸ್ಥಳೀಯ ಕೆರೆಯ ಮೇಲೆ ದಂಡ ಹಾಗೂ ತೆರಿಗೆ ವಿಧಿಸಿದ್ದನ್ನು (ಪ್ರಾಯಶ್ಚಿತ್ತ ದಕ್ಷಿಣ ಮತ್ತು ಪಸುಂಬೆ ಪಣ) ಪ್ರಸ್ತಾಪಿಸುತ್ತದೆ. ಕಾಳಿಯೂರು ಭವ್ಯವಾದ ಕೆರೆಗಳ ಊರು ಎಂದು ಅದೇ ಶಾಸನ ಹೇಳುತ್ತದೆ.
೪. ಬಂಗಾರ ಪೇಟೆಯ ತಾಲ್ಲೂಕಿನ (ಕ್ರಿ.ಶ೯೫೦ರ) ಬೇತಮಂಗಲದ ಶಾಸನವು[26]ಈಗ ಬೇತಮಂಗಲ ಎನಿಸಿಕೊಂಡಿದ್ದ ವಿಜಯಾದಿತ್ಯಮಂಗಲದ ಕೆರೆ ಒಡೆದಿದ್ದನ್ನು ಸರಿಪಡಿಸಿದ ಸಂಗತಿಯನ್ನು ದಾಖಲಿಸುತ್ತದೆ. ಈ ಬೇತಮಂಗಲ ಕೆರೆಯನ್ನು ಪ್ರಾಯಶಃ ಬಾಣರಾಜ ವಿಜಯಾದಿತ್ಯ ಹಿಂದೆ ಕಟ್ಟಿಸಿದ್ದರಬೇಕು ಮತ್ತು ಕ್ರಿ.ಶ ೯೫೦ರಲ್ಲಿ ಅದನ್ನು ಜೀರ್ಣೋದ್ಧಾರ ಮಾಡಲಾಯಿತು. ಕೆರೆ ಮತ್ತೊಮ್ಮೆ ಒಡೆದಂತೆ ತೋರುತ್ತದೆ. ಕ್ರಿ.ಶ ೧೧೫೫ರಲ್ಲಿ ಹೊಯ್ಸಳರಾಜ ವಿಷ್ಣುವರ್ಧನನ[27]ಹಿರಿಯ ದಳಪತಿ ಸೊಕ್ಕೆಮಯ್ಯ ಅದನ್ನು ಸರಿಪಡಿಸಿದ. ಈ ಕೆರೆಯ ಏರಿಯ ಉದ್ದ ೫೧೦೦ ಅಡಿ, ಎತ್ತರ ೩೦ ಅಡಿ ಹಾಗೂ ಅಗಲ ಬುಡದಲ್ಲಿ ೧೦೫ ಅಡಿ ಹಾಗೂ ತುದಿಯಲ್ಲಿ ೯ ಅಡಿ ಇತ್ತು ಎನ್ನುತ್ತದೆ ಮೈಸೂರು ಗೆಜೆಟಿಯರ್. ಇದು ೫೮೦ ಎಕರೆಗೆ ನೀರು ಒದಗಿಸುತ್ತಿತ್ತು.[28]೧೯೦೩ರಲ್ಲಿ ಭಾರಿ ಮಳೆಯಿಂದಾಗಿ ಕೆರೆ ಮತ್ತೆ ಒಡೆಯಿತು. ಮೈಸೂರು ಸರ್ಕಾರ ಅದನ್ನು ಸರಿಪಡಿಸಿತು. ಈಗ ಈ ಕೆರೆ ಕೋಲಾರ ಚಿನ್ನದ ಗಣಿ ಊರಿಗೆ ನೀರು ಒದಗಿಸಲು ಮೀಸಲಾಗಿದೆ.
೫. ಚೆನ್ನಗಿರಿ ತಾಲ್ಲೂಕಿನಲ್ಲಿರುವ ಚಾಲುಕ್ಯ ಅರಸು ರಾಜಾದಿತ್ಯನ (ಕ್ರಿ.ಶ ೯೫೧) ಹಿರೇಕೋಗಿಲೂರು ತಾಮ್ರಶಾಸನ[29]ಎರಡು ಗ್ರಾಮಗಳ ದಾನಕ್ಕೆ ಸಂಬಂಧಿಸಿದ್ದು. ಅವುಗಳ ಸರಹದ್ದುಗಳಲ್ಲಿ ನಾಲ್ಕು ಕೆರೆಗಳ ತಪಶೀಲು ಇದೆ. ಆ ಪೈಕಿ ಜಾಳಿಗಾ ಎಂಬ ದೊಡ್ಡ ಕೆರೆ ಬಹುಶಃ ಜಾಜೂರಿಗೆ ಸಂಬಂಧಿಸಿದ್ದು, ಈಗಲೂ ಅಲ್ಲಿ ಒಂದು ದೊಡ್ಡ ಕೆರೆ ಇದೆ.
೬. ತುಮಕೂರಿನ ಒಂದು ಶಾಸನದಲ್ಲಿ[30] (ಕ್ರಿ.ಶ೯೫೫) ತುಮಕೂರು ಕೆರೆಯ ಕೆಳಗೆ ಕೆಲವು ಜಮೀನುಗಳನ್ನು ದಾನವಾಗಿತ್ತುದು ದಾಖಲಾಗಿದೆ. ಕೆರೆ ಇಂದಿಗೂ ಇದೆ. ಸುಮಾರು ೮೦೦ ಎಕರೆಗಳಿಗೆ ನೀರು ಕೊಡುತ್ತದೆ.
೭. ನಂಜನಗೂಡು ತಾಲ್ಲೂಕಿನ ಕಾರ್ಯ ಶಾಸನ[31] (ಕ್ರಿ.ಶ೯೬೮) ದೇಸಿಕೆರೆ ಹಾಗೂ ಪೆರಿಯಕೆರೆ ಎಂಬ ಎರಡುಕೆರೆಗಳ ನಿರ್ಮಾಣವನ್ನು ದಾಖಲಿಸುತ್ತದೆ.
೮. ರಾಷ್ಟ್ರಕೂಟರ ಮೂರನೆಯ ಕೃಷ್ಣನ ಆಳ್ವಿಕೆಯಲ್ಲಿನ ಕುಡತಿನಿ ಶಾಸನ[32]ಕೆರೆ ಕೆಳಗೆ ೬೨ ಮತ್ತರು ಗದ್ದೆಯ ದಾನವನ್ನು ದಾಖಲಿಸುತ್ತದೆ. ಕುಡತಿನಿ ಕೆರೆ ಇಂದಿಗೂ ಇದೆ.
ಮೇಲೆ ಹೆಸರಿಸಿರುವ ಕೆರೆಗಳಲ್ಲಿ ಬಹುಪಾಲು ಇಂದಿಗೂ ಭದ್ರವಾಗಿವೆ. ಇದು ಸೋಜಿಗದ ಸಂಗತಿ. ಇದು ಅವುಗಳ ನಿರ್ಮಾಣ ಹಾಗೂ ಕಾಲಕಾಕ್ಕೆ ಆಗುತ್ತಿದ್ದ ದುರಸ್ತಿಗಳ ಬಗೆಗೆ ಮಹತ್ವದ ಸಾಕ್ಷಿ.

ಕರ್ನಾಟಕದಲ್ಲಿ ಕೆರೆ ನೀರಾವರಿ: ೧. ಪೀಠಿಕೆ (೧)
ಜಲಸಂಗ್ರಹಣೆ: ನದಿಗಳು ಹಾಗೂ ಸರೋವರಗಳು ಮಾನವನ ಅಗತ್ಯಗಳಿಗೆ ನೀರನ್ನು ಒದಗಿಸುವ ಪ್ರಾಥಮಿಕ ಮೂಲಗಳು. ಆದರೂ ಯಾವುದೇ ನಿರ್ದಿಷ್ಟ ಸಮಯದಲ್ಲೂ ಇವು, ಭೂಮಿಯಲ್ಲಿ ಸಿಗುವ ನೀರಿನ ಶೇಕಡಾ ಒಂದಕ್ಕಿಂತ ಕಡಿಮೆಯಷ್ಟು ಪ್ರಮಾಣದವು.[1] ಇಂಥ ಅಲ್ಪ ಸಂಪನ್ಮೂಲದ ನಿರ್ವಹಣೆಯ ಸಮಸ್ಯೆ ಕಷ್ಟವೇ. ಮಳೆಯ ಏರುಪೇರಿನಿಂದ ಈ ಕಷ್ಟ ಮತ್ತೂ ಹೆಚ್ಚುತ್ತದೆ. ಎಷ್ಟೋ ಸಲ ನಮಗೆ ಅಗತ್ಯ ಇಲ್ಲದಿದ್ದಾಗ, ಅತಿ ನೀರು ಬರುತ್ತದೆ, ಅಗತ್ಯ ಇದ್ದಾಗ ಅತಿಕಡಿಮೆ ಸಿಗುತ್ತದೆ. ನೆರೆ ಮತ್ತು ಬರ ಎಂದಿನಿಂದಲೂ ಇರುವ ಸಮಸ್ಯೆಗಳಾಗಿದ್ದು, ಇತ್ತೀಚಿನ ವರ್ಷಗಳಲ್ಲಿ ಜನಸಂಖ್ಯೆ ಹೆಚ್ಚಳದಿಂದ ಹಾಗೂ ಅರಣ್ಯನಾಶದಿಂದ ಅವು ಇನ್ನೂ ತೀವ್ರವಾಗಿದೆ. ಈ ಸಮಸ್ಯೆಯ ತೀವ್ರತೆಯನ್ನು ಕಡಿಮೆ ಮಾಡಲು ಇರುವ ಒಂದು ಮಾರ್ಗ ನೀರನ್ನು ಜಲಾಶಯಗಳಲ್ಲಿ ಸಂಗ್ರಹಿಸಿಡುವುದು. ಅಂಥ ಸಂಗ್ರಹಣೆಗಳು ಭಾವಿಯ ಹಾಗೆ ನೆಲದೊಳಗೆ ಇರಬಹುದು. ಅಥವಾ ಕೊಳ, ಕೆರೆ ಅಥವಾ ಭಾರಿ ಜಲಾಶಯಗಳಾಗಿ ಭೂಮಿಯ ಮೇಲೆ ಇರಬಹುದು.
ದಕ್ಷಿಣ ಭಾರತದಲ್ಲಿ ಕೆರೆಗಳು:
ಕೆರೆಗಳು ದಕ್ಷಿಣ ಪರ್ಯಾಯಪ್ರದೇಶದ ವಿಶಿಷ್ಟಲಕ್ಷಣ. ಉತ್ತರ ಭಾರತದ ಭೌಗೋಳಿಕ ಪರಿಸ್ಥಿತಿ ದಕ್ಷಿಣ ಭಾರತದ ಸ್ಥಿತಿಗಿಂತ ಬೇರೆ. ಉತ್ತರ ಭಾರತದ ವಿಶಾಲ ಪ್ರದೇಶಗಳು ನಿರಂತರ ಹರಿಯುವ ನದಿಗಳಿಂದ ಆವೃತವಾಗಿದೆ. ಮಳೆಗಾಲದಲ್ಲಿ ಮಳೆಯ ನೀರೂ, ಬೇಸಿಗೆಯಲ್ಲಿ ಹಿಮ ಕರಗಿದ ನೀರೂ ಅವುಗಳಲ್ಲಿ ಹರಿದು ಬರುತ್ತವೆ. ಆ ನದಿಗಳು ಫಲವತ್ತಾದ ಮೆಕ್ಕಲು ಮಣ್ಣಿನ ಬಯಲುಗಳಲ್ಲಿ ಹರಿಯುತ್ತವೆ. ಅಲ್ಲಿ ನೀರಾವರಿಗಾಗಿ ಕೆರೆಗಳನ್ನು ಅಥವಾ ಜಲಾಶಯಗಳನ್ನು ಕಟ್ಟುವ ಅಗತ್ಯ ಬರಲಿಲ್ಲ. ನದಿಯಿಂದಲೇ ನೇರವಾಗಿ ನೀರು ಹಾಯುವ ಕಾಲುವೆಗಳ ನಿರ್ಮಾಣವೇ ನೀರಾವರಿ ಯೋಜನೆಯ ಮುಖ್ಯಾಂಗವಾಯಿತು. ಹಳೆಯ ಯಮುನಾ ನಾಲೆ, ಗಂಗಾನಾಲೆ ಹಾಗೂ ಪಂಜಾಬಿನ ನದಿಗಳ ಕಾಲುವೆ ಜಾಲ ಈ ವ್ಯವಸ್ಥೆಗೆ ಸಾಕ್ಷಿ. ಅಲ್ಲದೆ ಅಲ್ಲಿ ಭಾವಿ ತೋಡುವುದು ಸುಲಭ. ಆದ್ದರಿಂದಲೇ ವೇದಕಾಲದಿಂದಲೂ ಭಾವಿ ಅಥವಾ ಕೂಪಗಳ ಪ್ರಸ್ತಾಪ ನಮಗೆ ಸಿಗುತ್ತದೆ.
ಪಶ್ಚಿಮ ಮತ್ತು ಮಧ್ಯ ಭಾರತದ ಅರೆ ಒಣಕಲು ಪ್ರದೇಶಗಳಲ್ಲಿ, ಅಂದರೆ ರಾಜಸ್ತಾನ ಮತ್ತು ಮಾಳ್ವ ಪ್ರದೇಶಗಳಲ್ಲಿ, ಹಾಗೂ ಇಡೀ ದಕ್ಷಿಣ ಭಾರತದಲ್ಲಿ ಕೆರೆ ನೀರಾವರಿ ಪ್ರಮುಖವಾಗಿದೆ. ಈ ಶತಮಾನದ ಆದಿಯ ವರೆಗೆ ಹಾಗೂ ೧೯೫೧ರಲ್ಲಿ ಪಂಚವಾರ್ಷಿಕ ಯೋಜನೆಗಳ ಪ್ರಕಾರ ಅಭಿವೃದ್ಧಿ ಕಾರ್ಯ ಆರಂಭವಾಗುವ ವರೆಗೆ ದಕ್ಷಿಣಭಾರತದಲ್ಲಿ ನೀರಾವರಿ ಬಹುತೇಕ ಕೆರೆಗಳದೇ ಆಗಿತ್ತು. ಆಂಧ್ರಪ್ರದೇಶದ ತೆಲಂಗಾಣ ಪ್ರದೇಶ, ಕರ್ನಾಟಕ ಹಳೇ ಮೈಸೂರು ಪ್ರದೇಶ ಹಾಗೂ ತಮಿಳುನಾಡಿನ ಪೂರ್ವಭಾಗಗಳಲ್ಲಿ ಕೆರೆಗಳು ನಿಬಿಡವಾಗಿವೆ. ದಕ್ಷಿಣ ಭಾರತದಲ್ಲಿ ಗಟ್ಟಿಯಾದ ಬೆಣಚುಕಲ್ಲು ಮತ್ತು ಗ್ನೇಸ್ ಕಲ್ಲು ಇರುವುದರಿಂದ ಅಲ್ಲಿ ಭಾವಿ ನೀರಾವರಿಯ ಅಭಿವೃದ್ಧಿಗೆ ಅವಕಾಶ ಸೀಮಿತವಾಗಿದೆ. ಇತ್ತೀಚಿನ ವರೆಗೂ ಕರ್ನಾಟಕದ ನೀರಾವರಿ ಪ್ರದೇಶದ ಶೇಕಡಾ ೮೦ಕ್ಕಿಂತ ಹೆಚ್ಚು ಭಾಗ ಕೆರೆ ನೀರಾವರಿಯದೇ ಆಗಿತ್ತು.
ಅಧ್ಯಯನದ ಉದ್ದೇಶ:
ಈ ಅಧ್ಯಯನದಲ್ಲಿ ನಮ್ಮ ಮುಖ್ಯ ಗಮನ ಇರುವುದು, ಸಣ್ಣ ಜಲಾಶಯಗಳು ಅಥವಾ ಕೆರೆಗಳ ಬಗ್ಗೆ. ಭಾರಿ ಜಲಾಶಯ ಅಥವಾ ಅಣೆಕಟ್ಟುಗಳ ಬಗ್ಗೆ ಯಾಗಲಿ ಭಾವಿಗಳ ಬಗ್ಗೆಯಾಗಲಿ ಇಲ್ಲವೆ ಭೂಗರ್ಭ ಬಗ್ಗೆಯಾಗಲಿ ಅಷ್ಟಾಗಿ ನಾವು ಪರಿಶೀಲಿಸಿಲ್ಲ. ಕರ್ನಾಟಕ, ಆಂಧ್ರಪ್ರದೇಶ ಮತ್ತು ತಮಿಳುನಾಡುಗಳಲ್ಲಿ ಈಗಲೂ ಸಾವಿರಾರು ಕೆರೆಗಳಿವೆ. ಆದರೆ ಅವು ಪರಿಣಾಮರಹಿತವಾಗಿಬಿಟ್ಟಿವೆ. ಅವುಗಳ ಸಂರಕ್ಷಣೆಯ ಸಾಂಪ್ರದಾಯಿಕ ವಿಧಾನಗಳು ಶಿಥಿಲವಾಗಿರುವುದೇ ಇದಕ್ಕೆ ಕಾರಣ. ಇತ್ತೀಚೆಗೆ ಸರ್ಕಾರಗಳು ಹೊಸ ಕೆರೆಗಳನ್ನು ಕಟ್ಟಲು ಹಾಗೂ ಹಳೆಯವನ್ನು ಜೀರ್ಣೋದ್ಧಾರ ಮಾಡಲು ಪ್ರಯತ್ನಿಸಿವೆ. ಆದರೆ ಆ ಪ್ರಯತ್ನಗಳು ಸಾಲದು ಅಥವಾ ಸರಿಯಿಲ್ಲದ್ದಾಗಿವೆ. ಹಿಂದೆ ಕೆರೆ ನಿರ್ಮಾಣ ಬಹುತೇಕ ಖಾಸಗಿ ಉದ್ಯಮವಾಗಿತ್ತು. ಗ್ರಾಮ ಸಮುದಾಯದ ಮೇಲುಸ್ತುವಾರಿಯಲ್ಲಿ ನಡೆಯುವ ಉದ್ಯಮವಾಗಿತ್ತು. ಅದರಿಂದ ಉದ್ಯಮದಾರನಿಗೆ ಕೆರೆಯ ಆಯಕಟ್ಟಿನಲ್ಲಿ ಭೂಮಿ ಪ್ರತಿಫಲವಾಗಿ ಸಿಗುತ್ತಿತ್ತು. ಉದ್ಯಮದಾರನಿಗೆ ತನ್ನ ಸ್ವಂತಕ್ಕೆ ಹಾಗೂ ತನ್ನ ವಂಶಕ್ಕೆ ಸಿಗುವ ಲಾಭದ ಪ್ರೇರಣೆಯೂ ಇತ್ತು. ಪರಹಿತ ಚಿಂತನೆಯ ಪ್ರೇರಣೆಯೂ ಇತ್ತು. ಫಲಾನುಭವಿಗಳಿಗೆ ತೃಪ್ತಿಕರವಾಗುವಂತೆ ಗ್ರಾಮ ಸಮುದಾಯ ತನ್ನ ಅಧಿಕಾರಗಳ ಮೂಲಕ ನೀರನ್ನು ಹಂಚುತ್ತಿತ್ತು. ಇಂದು ಈ ಎಲ್ಲ ಹಳೆಯ ಪದ್ಧತಿಗಳನ್ನು ನಾವು ಅಧ್ಯಯನ ಮಾಡಬೇಕಾಗಿದೆ. ಇದು ಅಂಥ ಒಂದು ಪ್ರಯತ್ನ. ಇಲ್ಲಿ ನಾವು ಇತಿಹಾಸಪೂರ್ವದಿಂದ ನಮ್ಮ ಕಾಲದವರೆಗಿನ ಕೆರೆ ನೀರಾವರಿಯ ಚರಿತ್ರೆಯನ್ನು ಗುರುತಿಸುತ್ತಿದ್ದೇವೆ. ಕರ್ನಾಟಕದಲ್ಲಿ ಕೆರೆ ನೀರಾವರಿಯ ಬೆಳವಣಿಗೆ ಹಾಗೂ ಅವನತಿಗಳನ್ನು ಗುರುತಿಸುವುದು ಮಾತ್ರವಲ್ಲ ಕೆರೆಗಳ ರಚನೆ, ಜೀರ್ಣೋದ್ಧಾರ, ಜಲ ನಿರ್ವಹಣೆ ಹಾಗೂ ಹಣಕಾಸು ಪರಿಸ್ಥಿತಿಗಳ ಸಮಸ್ಯೆಗಳನ್ನು ನಮ್ಮ ಹಿಂದಿನವರು ಹೇಗೆ ಎದುರಿಸಿದರು – ಎನ್ನುವುದನ್ನು ತಿಳಿಯಲು ಯತ್ನಿಸಿದ್ದೇವೆ.
ಕೆರೆಗಳ ಇತಿಹಾಸದಿಂದ ನಾವು ಕಲಿಯಬೇಕಾದ ಪಾಠ ಇದು: ಕೆರೆಗಳ ರಚನೆ ಹಾಗೂ ಜೀರ್ಣೋದ್ಧಾರದಲ್ಲಿ ಫಲಾನುಭವಿಗಳನ್ನು, ಪಂಚಾಯಿತುಗಳನ್ನು ಸೇರಿಸಿಕೊಳ್ಳದೆ ಹೋದಲ್ಲಿ ಸಮಸ್ಯೆಯನ್ನು ಬಿಡಿಸುವುದು ಅಸಾಧ್ಯ. ಮುಂದೆ ಸಾಗುವ ಮೊದಲು ನಮ್ಮ ನೀರಾವರಿ ಸೌಲಭ್ಯಗಳ ಅಭಿವೃದ್ಧಿಗೆ ಕೆರೆಗಳ ಕೊಡುಗೆ ಏನು ಎಂಬುದನ್ನು ನೋಡೋಣ.
ನೀರಾವರಿ ಕೆರೆಗಳ ಪ್ರಸ್ತುತತೆ:
ಕೆರೆಗಳನ್ನು ಬಿಟ್ಟರೆ ಬೇರೆ ಪರ್ಯಾಯ ವ್ಯವಸ್ಥೆ ಏನಾದರೂ ಇದೆಯೇ? ಇದನ್ನು ಮೊದಲು ನೋಡಬೇಕು. ಭಾರಿ ನೀರಾವರಿ ಕಾಮಗಾರಿಗಳು ಹಾಗೂ ಭೂಗರ್ಭಜಲದ ಉಪಯೋಗ ಅಂಥ ಪರ್ಯಾಯಗಳು, ಒಂದೊಂದಾಗಿ ಅವುಗಳನ್ನು ನೋಡೋಣ.
ಭಾರಿ ಅಣೆಕಟ್ಟುಗಳು:
ಸಾವಿರಾರು ಹಳೆಯ ಕೆರೆಗಳ ಜೀರ್ಣೋದ್ಧಾರ ಮಾಡುವುದಕ್ಕೆ ಬದಲು ಕೆಲವೇ ಕೆಲವು ಭಾರಿ ಅಣೆಕಟ್ಟುಗಳನ್ನು ಕಟ್ಟುವುದು ಮೇಲು, ಅವು ಸಮಸ್ಯೆಯನ್ನು ಇನ್ನೂ ಚೆನ್ನಾಗಿ ಬಗೆಹರಿಸಬಲ್ಲವು ಎಂದು ಹೇಳಬಹುದು. ಎಲ್ಲೆಲ್ಲಿ, ಕೆರೆಗಳ ನಿರ್ಮಾಣ ಸೂಕ್ತವಲ್ಲವೊ, ಅಲ್ಲಿ ಭಾರಿ ನೀರಾವರಿ ಕಾಮಗಾರಿಗಳು ಅನಿವಾರ್ಯ. ಅಲ್ಲದೆ ಬರಪೀಡಿತ ಪ್ರದೇಶಗಳಲ್ಲಿ ತುಂಬಾ ದೂರದಿಂದ ನೀರನ್ನು ತಂದು ಒದಗಿಸದೆ ಬೇರೆ ಮಾರ್ಗ ಇಲ್ಲದ ಕಡೆಗಳಲ್ಲಿ, ದೊಡ್ಡ ಜಲಾಶಯಗಳನ್ನು ಕಟ್ಟಿ ಉದ್ದನೆಯ ಕಾಲವೆಗಳನ್ನು ರಚಿಸುವುದು ಅಗತ್ಯ. ಆದರೆ ನಮ್ಮ ನೀರಿನ ಅಗತ್ಯಕ್ಕೆ ದಿವ್ಯೌಷಧ ಎನ್ನಲಾಗಿದ್ದ ಭಾರಿ ಜಲಾಶಯಗಳು, ಉದ್ದನೆಯ ನಾಲೆಗಳು, ಪರಿಹರಿಸಿರುವುದಕ್ಕಿಂತ ಹೆಚ್ಚು ಕಷ್ಟಗಳನ್ನು ಹುಟ್ಟಿಸಿವೆ. ಆರ್ಥಿಕವಾಗಿ ಅವು ಭಾರಿ ಹೊರೆಯಾಗಿವೆ. ಆದರೂ ಅವುಗಳ ದೋಷ ಏನಿದ್ದರೂ, ಭಾರಿ ಅಣೆಕಟ್ಟು ಒಂದೇ ಸೂಕ್ತ ಎನಿಸುವ ಕಡೆಗಳಲ್ಲಿ ಅವುಗಳನ್ನು ಕಟ್ಟಲೇ ಬೇಕು. ಆಗ ಅವುಗಳ ದೋಷಗಳನ್ನು ಗಮನದಲ್ಲಿ ಇಟ್ಟುಕೊಂಡು ಅವುಗಳನ್ನು ತಗ್ಗಿಸಲು ಪ್ರಯತ್ನ ಮಾಡಬೇಕು.
ಅಂತರ್ಜಲ:
ಜಲಾಭಾವಸಮಸ್ಯೆಗೆ ಇನ್ನೊಂದು ಪರಿಹಾರ ಅಂತರ್ಜಲದ ಬಳಕೆ. ಇದನ್ನು ಗುಜರಾತು ತಮಿಳುನಾಡು ಮತ್ತಿತರ ಪ್ರದೇಶಗಳಲ್ಲಿ ಪ್ರಯತ್ನಿಸಲಾಗಿದೆ. ಆದರೆ ಅದರಿಂದ ಅನಿರೀಕ್ಷಿತ ಸಮಸ್ಯೆಗಳು ಉಂಟಾಗಿವೆ. ಇವುಗಳಲ್ಲಿ ಒಂದು, ಜಲಮಟ್ಟ ಆಳಕ್ಕೆ ಹೋಗಿರುವುದು.
ಈ ಬೆಳವಣಿಗೆಯಿಂದಾಗಿ ಹಣವಂತರು ಮಾತ್ರ ಜಲ ಸೌಲಭ್ಯವನ್ನು ಉಪಯೋಗಿಸ ಬಹುದಾಗಿದೆ.[2] ತಮಿಳುನಾಡಿನಲ್ಲಿ ಇದಕ್ಕೆ ಒಂದು ಪರಿಹಾರವನ್ನು ಕಂಡುಕೊಳ್ಳಲಾಗಿದೆ. ಜಿನುಗುವ ಕೊಳಗಳ ಮೂಲಕ ಭೂಮಿಗೆ ಮತ್ತೆ ನೀರನ್ನು ಇಂಗಿಸಬಹುದು – ಎಂದು ಆ ರಾಜ್ಯ ಕಂಡು ಹಿಡಿದಿದೆ.[3] ಭೂಮಿಯೊಳಕ್ಕೆ ನೀರನ್ನು ಮತ್ತೆ ಸೇರಿಸುವ ಒಂದೇ ಒಂದು ಉದ್ದೇಶದ ಕೊಳಗಳನ್ನು ಹೊಸದಾಗಿ ಕಟ್ಟುವುದಕ್ಕೆ ಬದಲಾಗಿ, ಹಳೆಯ ಕೆರೆಗಳನ್ನೇ ಜೀರ್ಣೋದ್ಧಾರ ಮಾಡಿದರೆ, ಜಲಮಟ್ಟವೂ ಏರುತ್ತದೆ, ನೀರಾವರಿಗೂ ಅನುಕೂಲ ಆಗಬಹುದು.
ನೀರಾವರಿ ಹಾಗೂ ಕುಡಿಯಲು ನೀರು ಒದಗಿಸುವುದು ಇವುಗಳ ವಿಷಯದಲ್ಲಿ ಕೆರೆಗಳ ಪಾತ್ರ ಗಣನೀಯವಾದುದು. ಇದು ಎಲ್ಲರಿಗೂ ತಿಳಿದದ್ದೇ. ಇದರ ಜೊತೆಗೆ ಕೆರೆಗಳು ಇನ್ನೂ ಇತರ ಅತ್ಯವಶ್ಯಕ ಸೇವೆಗಳನ್ನು ಮಾಡುತ್ತವೆ. ಅವು: ಪ್ರವಾಹ ನಿಯಂತ್ರಣ, ಬರದ ಹತೋಟಿ ಭೂಮಿಯೊಳಗಿನ ನೀರಿನ ಹೆಚ್ಚಳ, ಮೀನುಗಾರಿಕೆಗೆ ನೆರವು, ಹಾಗೂ ಕೊನೆಯದಾಗಿ ಪರಿಸರದ ಅಂದ ಚೆಂದ ಮತ್ತು ಶುಚಿತ್ವವನ್ನು ಕಾಪಾಡುವುದು. ಈ ಅಂಶಗಳನ್ನು ಈಗ ಪರಿಶೀಲಿಸೋಣ.
ಪ್ರವಾಹ ನಿಯಂತ್ರಣ:
ಜಲಪ್ರವಾಹಕ್ಕೆ ಜಲಾಶಯಗಳು ಹೇಗೆ ತಡೆ ಒಡ್ಡುತ್ತವೆ, ನೀರು ಹರಿಯುವುದನ್ನು ಹೇಗೆ ನಿಯಂತ್ರಿಸುತ್ತವೆ? ಇದನ್ನು ಅನೇಕ ಯೋಜನೆಗಳು ತೋರಿಸಿಕೊಟ್ಟಿವೆ. ಇವುಗಳಲ್ಲಿ ಅತ್ಯಂತ ಪ್ರಖ್ಯಾತವಾದುದು, ಅಮೆರಿಕಾದ ಟಿನಿಸ್ಸಿ ಕಣಿವೆ ಪ್ರಾಧಿಕಾರ. ಭಾರತದಲ್ಲಿ ದಾಮೋದರ ನದಿಯ ಪ್ರವಾಹದ ಬಿರುಸನ್ನು ತಗ್ಗಿಸಲು ದಾಮೋದರ ಕಣಿವೆ ಪ್ರಾಧಿಕಾರವನ್ನು ಅದೇ ಮಾದರಿಯಲ್ಲಿ ಸ್ಥಾಪಿಸಲಾಗಿದೆ. ಪ್ರವಾಹ ನಿಯಂತ್ರಣದಲ್ಲಿ ಈ ಬೃಹತ್ ಯೋಜನೆಗಳು ಏನು ಮಾಡಿವೆಯೋ ಅದನ್ನು ಶತಮಾನಗಳಿಂದಲೂ ಕೆರೆಗಳು ಮಾಡುತ್ತ ಬಂದಿವೆ. ಈಚಿನ ವರ್ಷಗಳಲ್ಲಿ ಕೆರೆಗಳಂಥ ಸಾಂಪ್ರಾದಾಯಿಕ ನೀರಾವರಿ ಮೂಲಗಳ ಬಗೆಗಿನ ಮಹಾ ಅಲಕ್ಷ್ಯದಿಂದ ದಕ್ಷಿಣ ಭಾರತದ ಅಸಂಖ್ಯಾತ ಕೆರೆಗಳ ಜಲಾನಯನ ಪ್ರದೇಶದಲ್ಲಿ ಮೇಲು ಭಾಗದಿಂದ ನೀರಿನ ಹರಿವು ಹೆಚ್ಚಿ, ಕೆಳ ಪ್ರದೇಶಗಳಲ್ಲಿ ನೆರೆ ಉಂಟಾಗಿದೆ.[4] ಈ ಸಮಸ್ಯೆಯನ್ನು ಕೆರೆಗಳ ಜೀರ್ಣೋದ್ಧಾರ ಬಹುಮಟ್ಟಿಗೆ ಬಗೆಹರಿಸುತ್ತದೆ.
ಬರ ಮತ್ತು ಜಲಮಟ್ಟವನ್ನು ಉಳಿಸುವಿಕೆ:
ಕೆರೆಗಳ ಎರಡನೆಯ ಮತ್ತು ಮೂರನೆಯ ಸೇವೆ ಎಂದರೆ ಬರಗಾಲದಲ್ಲಿ ನೆರವು ಹಾಗೂ ಭೂಮಿಯ ಒಳಗಿನ ನೀರಿನ ಮಟ್ಟವನ್ನು ಏರಿಸುವುದು. ಇವನ್ನು, ೧೯೦೧ರ ನೀರಾವರಿ ಆಯೋಗ ಕೆಳಗಿನ ಮಾತುಗಳಲ್ಲಿ ವರ್ಣಿಸಿದೆ.
“ಸಂರಕ್ಷಿಸುವ ಕಾಮಗಾರಿಗಳಾಗಿ ಅವುಗಳ ಮಹತ್ವ ಪ್ರಶ್ನಾತೀತ. ಮಳೆಬಾರದ ವರ್ಷಗಳಲ್ಲಿ ಅನೇಕ ಕೆರೆಗಳು ಸಂರಕ್ಷಿಸುವಲ್ಲಿ ವಿಫಲವಾಗಬಹುದು. ಆದರೆ ಸಾಧಾರಣ ದಿನಮಾನಗಳಲ್ಲಿ ಅವು ಮಾಡುವ ಒಳ್ಳೆಯ ಕೆಲಸ, ರೈತರು ಕೆಟ್ಟ ವರ್ಷವನ್ನು ದಾಟಲು ವಸ್ತುತ: ಸಹಾಯಕ. ಅತ್ಯಂತ ಒಣ ವರ್ಷದಲ್ಲೂ, ಅವು ಅಂತರ್ಜಲದ ಮಟ್ಟ ಉಳಿಸಲು ನೆರವಾಗುತ್ತವೆ. ಮುಕ್ಕಾಲು ಭಾಗ ಭಾವಿಗಳೆಲ್ಲ ಪ್ರತ್ಯಕ್ಷವಾಗಿಯೂ ಪರೋಕ್ಷವಾಗಿಯೂ ಕೆರೆಗಳನ್ನೇ ಅವಲಂಬಿಸಿವೆ.[5]
ಮೀನುಗಾರಿಕೆ:
ಕೆರೆಗಳು ನೀಡುವ ಇನ್ನೊಂದು ಫಲವೆಂದರೆ, ಅವು ಮೀನುಗಾರಿಕೆಯ ಅಭಿವೃದ್ಧಿಗೆ ಒದಗಿಸುವ ಅವಕಾಶ. ನಮ್ಮ ದೇಶದಲ್ಲಿ ಜಲಚರಕೃಷಿಯನ್ನು ಯಶಸ್ವಿಯಾಗಿ ನಡೆಸಲು ಸಾಧ್ಯತೆಯುಳ್ಳ ವಿಶಾಲ ಪ್ರದೇಶವಿದೆ. ಆದರೆ ಈ ಕೃಷಿಗೆ ಅಗತ್ಯವಾದ ಸಂಶೋಧನ ಯತ್ನವಾಗಲಿ, ಸರ್ಕಾರಿ ಬೆಂಬಲವಾಗಿಲಿ ಬೇಸಾಯಕ್ಕೆ ಸಿಕ್ಕಂತೆ ಇದಕ್ಕೆ ಸಿಕ್ಕಿಲ್ಲ. ಭಾರತದ ಅರ್ಥವ್ಯವಸ್ಥೆಯ ಅಂಗವಾಗಿ, ಆಹಾರ ಒದಗಣೆಯ ಹೆಚ್ಚಳ, ಉದ್ಯೋಗ ಸೃಷ್ಟಿ ಹಾಗೂ ಆಹಾರ ಪುಷ್ಟಿಯ ಮಟ್ಟದ ಏರಿಕೆ – ಇವುಗಳಲ್ಲಿ ಒಳನಾಡು ಮೀನುಗಾರಿಕೆಗೆ ಪ್ರಮುಖ ಪಾತ್ರವಿದೆ. ಬೆಂಗಳೂರು ಗ್ರಾಮಾಂತರ ಜಿಲ್ಲಾ ಪರಿಷತ್ತು ಒಳನಾಡು ಮೀನುಗಾರಿಕೆಗೆ ಕೆರೆಗಳನ್ನು ಯಶಸ್ವಿಯಾಗಿ ಬೆಳಸಿಕೊಂಡಿದೆ. ಈ ಮೂಲದಿಂದ ಬರುವ ಆದಾಯವು ಜಿಲ್ಲಾ ಪರಿಷತ್ತಿಗೆ ಲಾಭದಾಯಕವಾಗಿರುವುದರ ಜೊತೆಗೆ ಕೆರೆಗಳನ್ನು ಸುಸ್ಥಿತಿಯಲ್ಲಿ ಇರಿಸುವುದಕ್ಕೂ ಬಳಕೆಯಾಗಿದೆ.[6]
ಹಸಿರು ವಲಯ:
ಕೆರೆ ಮತ್ತು ಅದರ ಪರಿಸರ ಮಾಡುವ ಇತರ ಸೇವೆಗಳನ್ನೂ ಕಡೆಗಣಿಸುವಂತಿಲ್ಲ. ಉದಾಹರಣೆಗೆ ಸುತ್ತಲಿನ ಸಸ್ಯಸಂಪತ್ತು. ಕೆರೆಗಳ ಸುತ್ತ ಮುತ್ತಲ ಪ್ರದೇಶಗಳ ಉಷ್ಣತೆಯನ್ನು ಕಡಿಮೆಮಾಡುತ್ತವೆ. ಅಕ್ಕಪಕ್ಕದ ಅಂದವನ್ನು ಹೆಚ್ಚಿಸುತ್ತವೆ. ಅವು ಪ್ರಕೃತಿಯ ಹಸಿರು ವಲಯ. ಕೆರೆಯ ಸುತ್ತ ಎಲ್ಲೆಲ್ಲೂ ತುಂಬಿದ ಹಸಿರು, ದಂಡೆಯ ಮೇಲೆಯೂ ತುಂಬಿದ ಹಸಿರು ಅಪಾರ ಪರಿಸರ ಮೌಲ್ಯವುಳ್ಳದ್ದು. ಆ ಹುಲ್ಲು ಮಣ್ಣನ್ನು ಹಿಡಿದಿಡುತ್ತದೆ. ಜೊತೆಗೆ ಜೈವಿಕ ಪದಾರ್ಥವನ್ನೂ ಒದಗಿಸುತ್ತದೆ. ಗಾಳಿ ಮತ್ತು ನೀರಿನಿಂದ ಮಣ್ಣು ಕೊಚ್ಚಿ ಹೋಗದಂತೆ ಅತ್ಯಂತ ಶೀಘ್ರವಾಗಿ ಅತ್ಯಂತ ಸೊಗಸಾಗಿ ಹಿಡಿದಿಡುವಂಥದು ಹುಲ್ಲು. ಅದು ಅತ್ಯಂತ ದಕ್ಷವಾಗಿ ಮಳೆ ನೀರನ್ನು ಹಿಡಿದಿಡುವುದೂ ಹೌದು. ಹೂಳನ್ನು ತಡೆಹಿಡಿದು, ಅದು ಕೊಚ್ಚಿ ಹೋಗದಂತೆ ಮಾಡಬಲ್ಲದು. ವೆಟಿವರ್ ಎನ್ನುವಂಥ ಕೆಲವು ಜಾತಿಯ ಹುಲ್ಲನ್ನು ಕಟ್ಟೆಗಳ ಸುತ್ತ ನೆಟ್ಟುಬಿಟ್ಟರೆ ಸಾಕು, ಅದು ಬೇಲಿಯಾಗಿ ಬೆಳೆದು, ನೀರು ಭೂಮಿಯ ಒಳಕ್ಕೆ ಹೋಗುವಂತೆ ಮಾಡುತ್ತದೆ. ಹೊಳೆಗಳಿಗೆ ನದಿಗಳಿಗೆ ಇಳಿಜಾರಿನಲ್ಲಿ ಹರಿದು ಹೋಗದಂತೆ ತಡೆಯುತ್ತದೆ.[7] ಅಂಥ ಬೇಲಿಗಳನ್ನು ಬೆಳಸುವುದು ತುಂಬ ಅಗ್ಗ.
ಕೆರೆಗಳು – ಜನತೆಯ ಜೀವ:
ಹತ್ತೊಂಬತ್ತನೆಯ ಶತಮಾನದ ಕೊನೆಯ ವರೆಗೂ, ಕೆರೆಗಳು ಜನ ಹಾಗೂ ದನಗಳ ಆಹಾರದ ವಿಷಯದಲ್ಲಿ ಹಳ್ಳಿಗಳನ್ನು ಸ್ವಯಂಪೂರ್ಣವಾಗಿ ಮಾಡಿದ್ದವು. ರಾಜ್ಯದ ಬಹುಪಾಲು ಸಂಪತ್ತನ್ನು ಉತ್ಪತ್ತಿಮಾಡಿದ್ದವು. ಅಭಾವ ಹಾಗೂ ಪ್ರವಾಹಗಳ ವಿರುದ್ಧ, ರಕ್ಷಣೆ ಒದಗಿಸಿದ್ದವು. ಭಾವಿಗಳಲ್ಲಿ ನೆಲಮಟ್ಟಕ್ಕೆ ಹತ್ತಿರದಲ್ಲೆ ನೀರು ಸಿಗುವಂತೆ ಅಂತರ್ಜಲ ಮಟ್ಟ ಮೇಲುಗಡೆ ಇರುವಂತೆ ಮಾಡಿದ್ದವು. ಮಣ್ಣು ಕೊಚ್ಚಿ ಹೋಗುವುದನ್ನು ತಡೆದಿದ್ದವು. ಸುತ್ತಲ ಪ್ರದೇಶವನ್ನು ತಂಪಾಗಿ ಚೆಂದವಾಗಿ ಹಾಗೂ ಪರಿಸರ ಸಮಸ್ಯೆಗಳಿಂದ ಮುಕ್ತವಾಗಿ ಇರಿಸಿದ್ದವು. ೧೯೦೧ರ ನೀರಾವರಿ ಆಯೋಗದ ಮಾತಿನಲ್ಲಿ ಚುಟುಕಾಗಿ ಹೇಳುವುದಾದರೆ ಕೆರೆಗಳು ಜನತೆಯ ಜೀವ ಆಗಿದ್ದವು.[8] ಇದು ಕನಸಿನ ಆದರ್ಶ ಎನಿಸಬಹುದು. ಆದರೆ ಇದು ೧೯೦೧ ರ ನೀರಾವರಿ ಆಯೋಗದ ವರದಿಯಿಂದ ಮೂಡುವ ಚಿತ್ರ. ಭಾರತದ ಪರಿಸ್ಥಿತಿಗಳನ್ನು ಚೆನ್ನಾಗಿ ಅರಿತಿದ್ದ ಬ್ರಟಿಷ್ ಇಂಜನಿಯರುಗಳು, ಕೃಷಿತಜ್ಞರು, ರೆವಿನ್ಯೂ ಅಧಿಕಾರಿಗಳು ಹಾಗೂ ಸಾರ್ವಜನಿಕ ಕಾರ್ಯಕರ್ತರ ಅನುಭವಗಳ ಆಧಾರ ಉಳ್ಳದ್ದು, ಆ ಆಯೋಗದ ವರದಿ.
ಆ ಆಯೋಗ ವರದಿ ಮಾಡಿದಾಗ ಭಾವಿಗಳ ಪರಿಸ್ಥಿತಿ ಅನುಕೂಲಕರವಾಗಿತ್ತು. ಬೆಂಗಳೂರು ಕೋಲಾರದಂಥ ಜಿಲ್ಲೆಗಳಲ್ಲಿ ನೆಲಮಟ್ಟದಿಂದ ಮೂರು ನಾಲ್ಕು ಅಡಿಗಳಲ್ಲಿ ನೀರು ಇರುತ್ತಿತ್ತು. ಈಗ ಪರಿಸ್ಥಿತಿ ತುಂಬ ಕೆಟ್ಟಿದೆ, ಜಲಮಟ್ಟ ನೆಲಕ್ಕೆ ನೂರಾರು ಆಡಿಗಳ ಆಳಕ್ಕೆ ಹೋಗಿದೆ. ಹೇಗೆ ಆಯಿತು ಇದು, ಪರಿಸ್ಥಿತಿಯನ್ನು ಸುಧಾರಿಸಲು ಈಗ ಏನು ಮಾಡಬಹುದು – ಇದೇ ನಮ್ಮ ಅನ್ವೇಷಣೆಯ ಉದ್ದೇಶ. ನಾವು ಮುಂದೆ ಸಾಗುವ ಮುನ್ನ ಕರ್ನಾಟಕದಲ್ಲಿ ಕೆರೆ ನೀರಾವರಿಯ ಅಧ್ಯಯನದ ಆಕರಗಳನ್ನು ಪರಿಚಯ ಮಾಡಿಕೊಳ್ಳೋಣ.
ಆಕರಗಳು:
ಪ್ರಾಚ್ಯ ಸಂಶೋಧನಶಾಸ್ತ್ರ ಪ್ರಾಗೈತಿಹಾಸಿಕ ಸಂಶೋಧನೆಗಳು ಹಾಗೂ ಉತ್ಖನನಗಳು, ಶಾಸನಗಳು, ಸಾಹಿತ್ಯ ಕೃತಿಗಳು, ವಿದೇಶೀ ಪ್ರವಾಸಿಗಳ ಬರಹಗಳು ಹಾಗೂ ಸರ್ಕಾರಿ ಅಥವಾ ಪ್ರಭುತ್ವದ ದಾಖಲೆಗಳು – ಇವು ಕರ್ನಾಟಕದಲ್ಲಿ ಕೆರೆ ನೀರಾವರಿಯ ಇತಿಹಾಸದ ಆಕರಗಳು. ಇತಿಹಾಸ ಪೂರ್ವಯುಗದಲ್ಲಿ ದಕ್ಷಿಣ ಭಾರತದಲ್ಲಿ ಜಲಾಶಯಗಳನ್ನು ಕಟ್ಟಿದವರಲ್ಲಿ ತಾಮ್ರಯುಗ ಹಾಗೂ ಬೃಹತ್ ಶಿಲಾಯುಗದ ಜನರೇ ಮೊಟ್ಟಮೊದಲಿಗರು ಎನ್ನುವುದನ್ನು ಸಿದ್ಧಮಾಡಿ ತೋರಿಸಿವೆ. ಪ್ರಾಗೈತಿಹಾಸಿಕ ಸಂಶೋಧನೆ ಹಾಗೂ ಉತ್ಖನನಗಳಿಂದ ಪುಣೆಗೆ ಹತ್ತಿರದ ಇನಾಂಗಾಂವ್ ನಲ್ಲಿ ತಾಮ್ರಯುಗದ ಜನ ಕಟ್ಟಿದ ಜಲಾಶಯ ಪತ್ತೆಯಾಗಿದೆ. ಅದರ ಕಾಲವನ್ನು ಸುಮಾರು ಕ್ರಿ.ಪೂ. ೧೫೦೦ ಕ್ಕೆ ಗೊತ್ತು ಮಾಡಲಾಗಿದೆ.[9] ಅವರಾದ ಮೇಲೆ ಬೃಹತ್ ಶಿಲಾಯುಗದ ಜನ ಬೆಟ್ಟಗಳ ಬಳಿ ಇದ್ದರು. ಬೆಟ್ಟಗಳ ಇಳಿಜಾರಿನಿಂದ ಇಳಿದು ಬರುತ್ತಿದ್ದ ಮಳೆ ನೀರನ್ನು ಜಲಾಶಯಗಳಲ್ಲಿ ಸಂಗ್ರಹಿಸುತ್ತಿದ್ದರು.[10] ಬೃಹತ್ ಶಿಲಾಯುಗದ ಜನ ದಕ್ಷಿಣ ಭಾರತವನ್ನು ಅಕ್ರಮಿಸಿಕೊಳ್ಳಲು ಬಂದುದು ಕ್ರಿ.ಪೂ.೧೦೦೦ ದ ತರುಣದಲ್ಲಿ. ಆಂಧ್ರ, ಕರ್ನಾಟಕ ಮತ್ತು ತಮಿಳುನಾಡುಗಳಲ್ಲಿ ಈಗ ಕಾಣಿಸಿಗುವ ಅನೇಕ ಕೊಳಗಳು ಅವರ ರಚನೆಯೆ ಆಗಿದ್ದುದು ಸಾಧ್ಯ.
ಶಾಸನಗಳು : ಸಂಶೋಧನೆ, ಉತ್ಖನನಗಳು ಬಯಲುಮಾಡಿರುವುದು ಎಲ್ಲೊ ಕೆಲವು ಜಲಾಶಯಗಳನ್ನು ಮಾತ್ರ. ಆದರೆ ಸಾವಿರಗಟ್ಟಲೆ ಸಿಗುವ ಶಾಸನಗಳು ಕ್ರಿ.ಪೂ. ೩೦೦ ರಿಂದ ಸುಮಾರು ಕ್ರಿ.ಶ. ೧೮೦೦ ವರೆಗೆ ಅಸಂಖ್ಯಾತ ಕೆರೆಗಳು ಇದ್ದುದರ ಬಗ್ಗೆ ಬೆಳಕು ಚೆಲ್ಲುತ್ತದೆ. ನಮ್ಮ ಕೆರೆಗಳ ಇತಿಹಾಸದ ಪುನರ್ರ‍ಚನೆಗೆ ಶಾಸನಗಳು ಎಷ್ಟು ಉಪಯುಕ್ತ ಎನ್ನುವುದನ್ನು ಮುಂದೆ ಕೊಡಲಾದ ಕೆಲವು ಉದಾಹರಣೆಗಳಿಂದ ಸುಲಭವಾಗಿ ಕಾಣಬಹುದು. ಕೆಲವು ಶಾಸನಗಳು ಸಿಕಿರುವುದು ಕರ್ನಾಟಕದ ಹೊರಗೆ ಆದರೂ ಅವುಗಳನ್ನು ನಮ್ಮ ಕೆಲಸದಲ್ಲಿ ಬಳಸಿಕೊಳ್ಳಲಾಗಿದೆ. ಏಕೆಂದರೆ ಅವು ನಮ್ಮ ರಾಜ್ಯಕ್ಕೆ ಅಪ್ರತ್ಯಕ್ಷವಾಗಿ ಸಂಬಂಧಿಸಿವೆ. ಉದಾಹರಣೆಗೆ ಕ್ರಿ.ಶ. ೧೫೦ ರಿಂದ ರುದ್ರದಾಮನನ ಜುನಾಘಡ ಶಾಸನ ಶತಮಾನಗಳ ಕಾಲ ಅಸ್ತಿತ್ವದಲ್ಲಿದ್ದ ಜಲಾಶಯವೊಂದರ ಇತಿಹಾಸದ ಬಗ್ಗೆ ಪೂರ್ಣ ವಿವರಗಳನ್ನು ಕೊಡುತ್ತದೆ. ಅದು ಭಾರತೀಯ ಇತಿಹಾಸದ ಅತಿಪ್ರಾಚೀನ ಶಾಸನ. ಚಂಡಮಾರುತವೊಂದು ಹೇಗೆ ಒಂದು ಜಲಾಶಯವನ್ನು ನಾಶಮಾಡಿತು ಎಂಬುದು ಆ ಶಾಸನದ ಚಿತ್ರಣ. ಅತ್ಯಂತ ಶ್ರೇಷ್ಠವಾದುದು.[11] ಆ ಜಲಾಶಯವನ್ನು ಮೊದಲು ಕಟ್ಟಿದ್ದು ಮೌರ್ಯರು, ಸುಮಾರು ಕ್ರಿ.ಪೂ. ೩೨೦ರಲ್ಲಿ. ಅವರು ಮಧ್ಯ ಕರ್ನಾಟಕವನ್ನು ಒಂದು ಶತಮಾನಕ್ಕೂ ಹೆಚ್ಚುಕಾಲ ಆಳಿದರು. ಜಲಾಶಯಗಳ ನಿರ್ಮಾಣ ಹಾಗೂ ಸಂರಕ್ಷಣೆ ಬಗೆಗಿನ ತಮ್ಮ ತಿಳಿವಳಿಕೆಯನ್ನು ಕರ್ನಾಟಕದ ಜನ ಮೌರ್ಯರಿಂದ ಕಲಿತಿರುವ ಅಥವಾ ಉತ್ತಮ ಪಡಿಸಿಕೊಂಡಿರುವ ಸಾಧ್ಯತೆಯಿದೆ.
ಕೆರೆಯನ್ನು ನಿರ್ಮಿಸುವವರಿಗೆ ಕೈಪಿಡಿಯಂತೆ ಇರುವ ಏಕೈಕ ಶಾಸನ ಆಂಧ್ರಪ್ರದೇಶದ ಕಡಪಾ ಜಿಲ್ಲೆಯಲ್ಲಿರುವ ಕ್ರಿ.ಶ. ೧೫೬೯ರ ಪೋರುಮಾಮಿಲ್ಲ ಶಾಸನ. ಆ ಕೆರೆ ನಿರ್ಮಿತವಾದದ್ದು ವಿಜಯನಗರದ ಎರಡನೆಯ ಧೊರೆ ಬುಕ್ಕನ ಆಳ್ವಿಕೆಯಲ್ಲಿ.[12] ಆತನ ಉತ್ತರಾಧಿಕಾರಿಗಳು ತಮ್ಮ ರಾಜ್ಯದ ಕರ್ನಾಟಕ ಭಾಗದಲ್ಲಿ ಕೆರೆ ಕಟ್ಟಲು ಇದೇ ಸೂತ್ರಗಳನ್ನೇ ಅನುಸರಿಸಿದರು. ಅಂತೆಯೇ ಈ ಶಾಸನ ದಕ್ಷಿಣ ಭಾರತದ ಇತರ ಪ್ರದೇಶಗಳ ನೀರಾವರಿ ಕುರಿತು ಎಷ್ಟು ಪ್ರಸ್ತುತವೊ ನಮ್ಮ ಅಧ್ಯಯನಕ್ಕೂ ಅಷ್ಟೇ ಪ್ರಸ್ತುತ.
ಕರ್ನಾಟಕದ ಒಳಗಿನ ಅಥವಾ ಹತ್ತಿರದ ಶಾಸನಗಳಿಗೆ ಬಂದರೆ ಆದವಾನಿ[13],ಬನವಾಸಿ[14], ಚಂದ್ರವಳ್ಳಿ[15], ಮತ್ತು ತಾಳಗುಂದ[16]ಗಳಲ್ಲಿ ಸಿಕ್ಕಿರುವುದು. ಈ ರಾಜ್ಯದ ಇತಿಹಾಸದಲ್ಲಿ ಜಲಾಶಯಗಳ ಪ್ರಾಚೀನತೆಯನ್ನು ಗೊತ್ತುಮಾಡಲು ಇವು ಉಪಯುಕ್ತವಾಗಿವೆ. ಮುನಿರಾಬಾದಿನ ಒಂದು ಶಾಸನ, ಹೊಸಪೇಟೆಯ ಬಳಿ ತುಂಗಭದ್ರಾ ನದಿಯಿಂದ ಹೊರಟ ನಾಲೆಗಳನ್ನು ಕಾವ್ಯಮಯವಾಗಿ ವರ್ಣಿಸುತ್ತದೆ. ಕೆಳನಾಲೆ ಮೇಲುನಾಲೆಗಳನ್ನು ಪ್ರಸ್ತಾಪಿಸುತ್ತದೆ.[17] ಕೋಲಾರದ ಬಳಿಯ ಬೇತಮಂಗಲದ ಎರಡು ಶಾಸನಗಳು, ಸಾವಿರ ವರ್ಷಕ್ಕೂ ಹಿಂದಿನಿಂದ ಅಲ್ಲಿ ಇರುವ ಪ್ರಖ್ಯಾತ ಕೆರೆಯ ಚರಿತ್ರೆಯನ್ನು ಕೊಡುತ್ತದೆ.[18] ಹೊಳೇನರಸೀಪುರದ ಕ್ರಿ.ಶ. ೧೩೧೦ರ ಒಂದು ಶಾಸನ ಒಂದು ಕೆರೆಯನ್ನು ಕಟ್ಟಲು ಆದ ಒಟ್ಟು ವೆಚ್ಚವನ್ನು ಸೂಚಿಸುತ್ತದೆ.[19] ಬೋಳಕ್ಯಾತನಹಳ್ಳಿಯ (ಹಾಸನ ಜಿಲ್ಲೆ) ಒಂದು ಶಾಸನ ಕೆರೆಯ ಹೂಳು ತೆಗೆಯಲು ಏನು ಮಾಡಬೇಕೋ ತಿಳಿಸುತ್ತದೆ.[20] ಕೋಲಾರ ಜಿಲ್ಲೆಯ ರಾಜಗುಂಡ್ಲ ಹಳ್ಳಿ ಶಾಸನ ಕೆರೆ ನಿರ್ಮಾಣದಲ್ಲಿ ಅನುಸರಿಸಿದ ತಂತ್ರವನ್ನು ಬಳಸಿದ ವಸ್ತುಗಳನ್ನು ವಿವರಿಸುತ್ತದೆ.[21] ಲಕ್ಷ್ಮೀಧರಾಮತ್ಯನ ಹಂಪಿ ಶಾಸನ, ತಾಯಿ ತನಗೆ ಹಾಲೂಡಿಸುವಾಗ ಹಾಡುತ್ತಿದ್ದ ಜೋಗುಳಗಳಿಂದ ತಾನು ಕೆರೆ ಕಟ್ಟಿಸಲು ಭಾವಿ ತೋಡಿಸಲು ಹೇಗೆ ಪ್ರೇರಣೆ ಹೊಂದಿದ ಎಂಬುದನ್ನು ವರ್ಣಿಸುತ್ತದೆ.[22] ತಿಮ್ಮಾಲಾಪುರ ಕೆರೆಯ ಅಂಗಳದಲ್ಲಿ ಸಿಕ್ಕಿದ ಒಂದು ಶಾಸನದಲ್ಲಿ ಆ ಕೆರೆಯಲ್ಲಿ ನೀರು ಒಂದು ಆಳು ಪ್ರಮಾಣದಷ್ಟು ಇರಬೇಕು ಎಂದು ಹೇಳಿದೆ. ಪ್ರಾಯಶಃ ನೀರು ಆ ಮಿತಿಗೆ ಮೀರಿದರೆ, ಆ ಕೆರೆಗೆ ಸಂಬಂಧಪಟ್ಟ ಇತರ ಕೆರೆಗಳಿಗೆ ಅಪಾಯ ಆದೀತು ಎಂದೂ, ಅಥವಾ ಆ ಕೆರೆಗೆ ಅಪಾಯ ಆಗಬಹುದು ಎಂದೂ ಇರಬೇಕು.[23] ಈ ರೀತಿ ಕರ್ನಾಟಕದಲ್ಲಿ ದೊರೆತಿರುವ ನೂರಾರು ಶಾಸನಗಳಲ್ಲಿ ಇರುವ ವಿವರಗಳನ್ನು ಜೋಡಿಸಿದರೆ, ಕೆರೆಗಳ ರಚನೆ ಹಾಗೂ ಸಂರಕ್ಷಣೆಗೆ ಸಂಬಂಧಪಟ್ಟ ಎಲ್ಲವೂ ತಿಳಿದುಬರುತ್ತದೆ. ಕೆರೆಗಳ ವಿವಿಧ ಅಂಗಗಳಾದ ಏರಿ, ಅದರ ಆಕಾರ, ಕಟ್ಟಡದಲ್ಲಿ ಬಳಸಲಾದ ಸಾಮಗ್ರಿ, ತೂಬು, ಕೋಡಿ, ಕೆರೆಯಲ್ಲಿ ನಿಲ್ಲ ಬೇಕಾದ ನೀರಿನ ಆಳ, ನಿರ್ಮಾಣದ ಉದ್ದೇಶ, ನಿರ್ಮಾಣಕ್ಕೆ ಬೇಕಾದ ಹಣಕಾಸು, ಸಂರಕ್ಷಣೆಗೆ ಬೇಕಾದ ಅಗತ್ಯಗಳು ಎಲ್ಲವೂ ತಿಳಿದುಬರುತ್ತದೆ. ಎಲ್ಲಕ್ಕಿಂತ ಮಿಗಿಲಾಗಿ, ಬಹುಪಾಲು ಶಾಸನಗಳು ಕೆರೆ ನಿರ್ಮಾಣ ಅಥವಾ ಜೀರ್ಣೋದ್ಧಾರದ ನಿಖರವಾದ ದಿನವನ್ನು ಸೂಚಿಸುತ್ತವೆ.
ಸಾಹಿತ್ಯ ಮೂಲಗಳು: ಸಾಹಿತ್ಯ ಮೂಲಗಳ ಬಗ್ಗೆ ನೋಡುವುದಾದರೆ, ಪ್ರಾಚೀನ ಹಾಗೂ ಮಧ್ಯಕಾಲೀನ ಭಾರತದಲ್ಲಿ ವೃಕ್ಷಾಯುರ್ವೇದ ಎಂಬ ಹೆಸರಿನ ಒಂದು ಗ್ರಂಥವೇ ಇತ್ತು. ಸಸ್ಯಗಳು ಅವುಗಳ ರೋಗ ಹಾಗೂ ಪರಿಹಾರಗಳಿಗೆ ಸಂಬಂಧಿಸಿದ್ದು ಅದು. ಅದು ಜಾಲಾಶಯಗಳನ್ನು ಪ್ರಸ್ತಾಪಿಸುತ್ತದೆ. ಈ ಪಂಥವನ್ನು ಒಳಗೊಂಡ ಒಂದು ಅತ್ಯಂತ ಪ್ರಮುಖ ಕೃತಿ ಪರಾಶರನ ಕೃಷಿಸೂಕ್ತಿ. ಅದರ ಕಾಲ ಕ್ರಿ.ಶ. ೧೦೦೦ ಎನ್ನುತ್ತಾರೆ; ಲಾಲಂಜಿ ಗೋಪಾಲ್. ಕನ್ನಡದ ಲೋಕೋಪಕಾರ(ಕ್ರಿ.ಶ. ೧೦೨೫) ಹಾಗೂ ‘ರಟ್ಟಮತ’(ಕ್ರಿ.ಶ. ೧೩೦೦) ಸಹ ಅದೇ ಪಂಥದ ವಿಷಯಗಳನ್ನು ಒಳಗೊಂಡಿವೆ.
ಪೊರುಮಾಮಿಳ ಕೆರೆ ಶಾಸನದಲ್ಲಿ ಹಾಗೂ ಕೃಷಿಸೂಕ್ತಿಯಲ್ಲಿ ಇರುವ ಸೂಚನೆಗಳು ಪರಸ್ಪರ ಸಮರ್ಥಕ ಹಾಗೂ ಪರಸ್ಪರ ಪೂರಕವಾಗಿವೆ. ಕೆರೆ ನಿರ್ಮಾಣದ ಬಗ್ಗೆ ನಮ್ಮ ಹಿರಿಯರು ಪಡೆದಿದ್ದ ಜ್ಞಾನ ಅವೆರಡರಲ್ಲಿ ತುಂಬಿದೆ.
ನಮ್ಮ ವಿಷಯದ ಮೇಲೆ ಕ್ವಚಿತ್ತಾಗಿ ಬೆಳಕು ಚೆಲ್ಲುವ, ಪ್ರಾಚೀನ ಭಾರತೀಯ ಸಾಹಿತ್ಯದ ಇನ್ನಿತರ ಪ್ರಕಾರಗಳೂ ಉಂಟು. ಉದಾಹರಣೆಗೆ ಕೌಟಿಲ್ಯನ ಅರ್ಥಶಾಸ್ತ್ರ (ಕ್ರಿ.ಪೂ.೩೦೦) ಹೇಳುತ್ತದೆ, ನಿರಂತರವಾದ ಅಥವಾ ಇತರ ಯಾವುದಾದರೂ ಮೂಲಗಳಿಂದ ನೀರು ತುಂಬುವಂಥ ಅಣೆಕಟ್ಟು ಅಥವಾ ಜಲಾಶಯಗಳನ್ನು ದೊರೆ ಕಟ್ಟಿಸಬೇಕು, ಇಲ್ಲವೆ ಯಾರು ತಾವಾಗಿಯೆ ಜಲಾಶಯಗಳನ್ನು ಕಟ್ಟುತ್ತಾರೆಯೋ ಅವರಿಗೆ ಬೇಕಾದ ಸ್ಥಳ ರಸ್ತೆ ಮರುಮುಟ್ಟು ಇತ್ಯಾದಿ ಅಗತ್ಯಗಳನ್ನು ಒದಗಿಸಬೇಕು.[24] ಕೌಟಿಲ್ಯ ಮಳೆಯ ಮಾಪಕವನ್ನು ತಿಳಿದಿದ್ದ ಎನ್ನುವುದು ಗಮನಾರ್ಹ. ನಿರ್ದಿಷ್ಟ ಅಳತೆಗಳ ವಿಶೇಷ ಕುಂಡವನ್ನು ನಿರ್ಮಿಸಬೇಕು, ಅದರ ನಡುವೆ ಆಕಾಶದತ್ತ ಬಾಯಿ ಉಳ್ಳಂತೆ ಒಂದು ಮೊಳ ಅಳತೆಯ ರಂಧ್ರ ಇರಬೇಕು, ಅದೇ ಮಳೆ ನೀರಿನ ಮಾಪಕ ಅಥವಾ ವರ್ಷಮಾನ[25]ಎಂದು ಬರೆಯುತ್ತಾನೆ, ಕೌಟಿಲ್ಯ.
ಇಡೀ ಸಮಾಜದ ಅಭ್ಯುದಯಕ್ಕೆ ಮೂಲಭೂತ ಪ್ರಾಮುಖ್ಯತೆ ಉಳ್ಳದ್ದು ಕೆರೆಯ ನಿರ್ಮಾಣ ಎನ್ನುವುದು ಮಿತಾಕ್ಷರಕಾರನಾದ ವಿಜ್ಞಾನೇಶ್ವರ (ಕ್ರಿ.ಶ. ೧೧೦೦)ನಿಂದ ನಿಚ್ಚಳವಾಗಿ ತಿಳಿದು ಬರುತ್ತದೆ. ಆತ ಹೇಳುತ್ತಾನೆ: “ಒಂದು ಹೊಳೆಗೆ ಅಡ್ಡಲಾಗಿ ಆಣೆಕಟ್ಟು ನಿರ್ಮಿಸುವುದರಿಂದ ಒಬ್ಬನ ಭೂಮಿ ನಾಶವಾದರೂ ಸರಿಯೆ, ಅದು ಉಂಟುಮಾಡುವ ನಾಶ ಅಲ್ಪವಾಗಿದ್ದು ಅನೇಕರಿಗೆ ಲಾಭದಾಯಕವಾಗುವಂತಿದ್ದರೆ ಆ ಭೂಮಿಯ ಒಡೆಯ ನಿರ್ಮಾಣವನ್ನು ನಿಲ್ಲಿಸಕೂಡದು”.[26] ಈ ರೀತಿ ಕೃಷಿ ಹಾಗೂ ಅರ್ಥಶಾಸ್ತ್ರಕಾರರು ಹಾಗೂ ನ್ಯಾಯಶಾಸ್ತ್ರಕಾರರು ನೀರಾವರಿಯ ಪ್ರಾಮುಖ್ಯತೆ ಅರಿತುಕೊಂಡು ಜನತೆಗೆ ತಿಳಿಸಿದರು. ನಾಗವರ್ಮನ (೧೨ನೇ ಶತಮಾನ) ‘ಅಭಿಧಾನ ವಸ್ತುಕೋಶ’ ಹಾಗೂ ಮಂಗರಾಜನ (೧೫ನೇ ಶತಮಾನ ಪೂರ್ವಾರ್ಧ) ‘ಅಭಿನವಾಭಿಧಾನ’ ಎಂಬ ಎರಡು ಕನ್ನಡ ವಸ್ತುಕೋಶಗಳಲ್ಲಿ ಜಲ ಸಂಗ್ರಹಣೆಯ ನಾನಾರೀತಿಗಳನ್ನು ವರ್ಣಿಸಲು ಬಳಸುವ ಶಬ್ದಗಳನ್ನು ಒಳಗೊಂಡ ಪದ್ಯಗಳಿವೆ. ಇವು ಸಮಕಾಲೀನ ಶಾಸನಗಳಲ್ಲಿ ಬಳಕೆಯಾಗಿರುವ ಶಬ್ದಗಳ ಅರ್ಥವನ್ನೆ ವಿವರಿಸುತ್ತವೆ. ಆದ್ದರಿಂದ ಇವು ನಮ್ಮ ಗ್ರಹಿಕೆಗೆ ಅಮೂಲ್ಯ ಸಹಾಯಕವಾದಂಥವು.
ಕೃಷ್ಣದೇವರಾಯನ ತೆಲುಗು ಕೃತಿ ‘ಆಮುಕ್ತಮಾಲ್ಯ’ ನೀರಾವರಿಯ ಪ್ರಮುಖ್ಯತೆಯನ್ನು ಈ ರೀತಿ ಒತ್ತಿ ಹೇಳುತ್ತದೆ. “ರಾಜ್ಯ ಕಿರಿದಾಗಿದ್ದಲ್ಲಿ ಅದರ ಧರ್ಮ ಹಾಗೂ ಅರ್ಥ ಎರಡೂ ಹೆಚ್ಚುವುದು, ಕೆರೆಗಳನ್ನು ನೀರಾವರಿ ಕಾಲುವೆಗಳನ್ನು ನಿರ್ಮಿಸಿದಾಗ ಮಾತ್ರ.”[27]
ವಿದೇಶೀ ಪ್ರವಾಸಿಗರು: ಪ್ರಾಚೀನ ಹಾಗೂ ಮಧ್ಯಯುಗದಲ್ಲಿ ಬಹುಸಂಖ್ಯೆ ವಿದೇಶೀ ಪ್ರವಾಸಿಗರು ದಕ್ಷಿಣ ಭಾರತಕ್ಕೂ ಕರ್ನಾಟಕಕ್ಕೂ ಬಂದಿದ್ದರು. ಆದರೂ ನೀರಾವರಿಯ ಮೇಲೆ ಬರೆದಿರುವವರು ಇಬ್ಬರು ಮಾತ್ರ. ಅವರ ಪೈಕಿ ಡಾಮಿಂಗೊ ಪಾಯೋಸ್ ೧೫೨೦ ರಲ್ಲಿ ಬರೆದ. ಫರ್ನಾವ್ ನೂನಿಜ್ ೧೫೩೫ರಲ್ಲಿ ವಿಜಯನಗರದ ಚರಿತ್ರೆಯನ್ನು ರಚಿಸಿದ. ಇಬ್ಬರೂ ಕೃಷ್ಣದೇವರಾಯ ತನ್ನಹೊಸ ರಾಜಧಾನಿಯಲ್ಲಿ ಕೆರೆ ಕಟ್ಟಿಸಿದ್ದನ್ನು ವರ್ಣಿಸುತ್ತಾರೆ. ಅದರ ಈಗಿನ ಹೆಸರು ರಾಯರ ಕೆರೆ ಎಂದೇ. ಅ ವರ್ಣನೆ ಇಲ್ಲದೆ ಹೋಗಿದ್ದರೆ ಕೆರೆ ಕಟ್ಟಿಸಲು ಕೃಷ್ಣದೇವರಾಯ ಮಾಡಿದ ಅಪಾರ ಪ್ರಯತ್ನಗಳು ನಮಗೆ ತಿಳಿಯುತ್ತಲೆ ಇರಲಿಲ್ಲ. ಈ ಕೆರೆಯ ವಿವರಣೆ ಅನುಬಂಧ – ೬ ರಲ್ಲಿ ಕಾಣಸಿಗುತ್ತದೆ.
ಸರ್ಕಾರಿ ದಾಖಲೆಗಳು: ಪ್ರಾಚೀನ ಹಾಗೂ ಮಧ್ಯಕಾಲೀನ ಯುಗದ ಕೆರೆಗಳ ಅಧ್ಯಯನಕ್ಕೆ ಶಾಸನಗಳು ನಮಗೆ ಮುಖ್ಯ ಆಧಾರಮೂಲಗಳಾದರೆ, ಅಧುನಿಕ ಕಾಲಕ್ಕೆ ಸರ್ಕಾರಿ ದಾಖಲೆಗಳು ಅವುಗಳ ಸ್ಥಾನವನ್ನು ಪಡೆಯುತ್ತವೆ. ಆ ಪೈಕಿ ಅತ್ಯಂತ ಅಮೂಲ್ಯವಾದುದು ಬುಕಾನನ್ನನ ದಿನಚರಿ. ಮದರಾಸಿನಿಂದ ಮೈಸೂರು ಕನ್ನಡ ಜಿಲ್ಲೆಗಳು ಹಾಗೂ ಮಲಬಾರಿನಲ್ಲಿ ಕೃಷಿ ನೀರಾವರಿಗಳ ಸ್ಥಿತಿಗಳ ಮತ್ತು ಅಲ್ಲಿನ ಪುರಾತನ ವಸ್ತುಗಳ ಬಗ್ಗೆ ಆಗಿನ ಭಾರತದ ಗವರ್ನರ್ ಜನರಲ್ ಮಾರ್ಕ್ವಿಸ್ ಆಫ್ ವೆಲ್‌ಸ್ಲಿಗೆ ಒಪ್ಪಿಸಿದ ವರದಿಯಿದು. ಬುಕಾನನ್ನನ ಮೈಸೂರು, ಕನ್ನಡ ಜಿಲ್ಲೆಗಳ ಪ್ರವಾಸ ನಡೆದದ್ದು ೧೮೦೦ ರಿಂದ ೧೮೦೨ರ ನಡುವೆ. ಅವನ ದಿನಚರಿ ಆಗ ಇದ್ದ ಕೆರೆಗಳು, ಅವುಗಳ ಸಂರಕ್ಷಣೆ, ಕೃಷಿ ಮತ್ತು ನೀರಾವರಿ ಪದ್ಧತಿಗಳನ್ನು ಕುರಿತು ತುಂಬ ಬೆಲೆಯುಳ್ಳ ಮಾಹಿತಿಯನ್ನು ಒಳಗೊಂಡಿದೆ. ಮುಂದಿನ ಪ್ರಮುಖ ವಿಷಯಮೂಲ ಎಂದರೆ ೧೮೦೪ರಲ್ಲಿ ಕರ್ನಲ್ ಎಮ್. ವಿಲ್ಕ್ಸ್ ಮೈಸೂರು ಸರ್ಕಾರದ ಸಂಪನ್ಮೂಲಗಳು, ಮತ್ತು ವೆಚ್ಚ ಕುರಿತು ಒಳಾಡಳಿತದ ಬಗ್ಗೆ ಮಾಡಿದ ವರದಿ. ಇತರ ವಿವರಗಳ ಜೊತೆಗೆ, ಮೈಸೂರುನಲ್ಲಿ ಬೇಸಾಯದಲ್ಲಿದ್ದ ಹಾಗೂ ನೀರಾವರಿಗೆ ಒಳಪಟ್ಟಿದ್ದ ಭೂವಿಸ್ತಾರವನ್ನು ತಿಳಿಸುತ್ತದೆ, ಆ ವರದಿ. ಕೆರೆಗಳ ಸಂಖ್ಯೆ, ನಿರ್ಮಾಣ ಕ್ರಮದ ಕೆಲವು ವಿವರಗಳು, ಆಗ ಇದ್ದ ಕೆರೆಗಳ ಸ್ಥಿತಿ, ಅವುಗಳಿಂದ ಆಗುತ್ತಿದ್ದ ನೀರಾವರಿ ಇವುಗಳನ್ನು ಕುರಿತು ಮಾಹಿತಿಯ ಅತ್ಯಂತ ಅಮೂಲ್ಯ ಆಧಾರ, ಮೈಸೂರು ಮುಖ್ಯ ಇಂಜನಿಯರ್ ಆಗಿದ್ದ ಮೇಜರ್ ಸ್ಯಾಂಕಿಯ (೧೮೬೬) ವರದಿ.
ದಕ್ಷಿಣ ಮರಾಠಾ ಪ್ರದೇಶದಲ್ಲಿನ (ಮುಂಬೈ ಪ್ರಾಂತ್ಯದ ಕನ್ನಡ ಪ್ರದೇಶಗಳ) ನೀರಾವರಿಗೆ ಸಂಬಂಧಿಸಿದ ಇಷ್ಟೆ ಮುಖ್ಯ ಆಧಾರಮೂಲ, ನೀರಾವರಿ ಸೂಪರಿಂಟಿಂಡಿಂಗ್ ಇಂಜನಿಯರ್ ಆಗಿದ್ದ ಕರ್ನಲ್ ಪ್ಲೇಫೇರ್ ೧೮೬೬ರಲ್ಲಿ ಸಲ್ಲಿಸಿದ ವರದಿಗಳು. ೧೮೬೬ರಲ್ಲಿ ಮದಗ ಮಾಸೂರು ಕೆರೆಯನ್ನು ಜೀರ್ಣೋದ್ಧಾರ ಮಾಡಿದರ ಬಗ್ಗೆ ಆತ ಕೊಟ್ಟಿರುವ ವಿವರಣೆ ಅನುಬಂಧ – ೪ರಲ್ಲಿದೆ.
ಇತರ ಮಾಹಿತಿ ಮೂಲಗಳೆಂದರೆ ಮೈಸೂರು ರಾಜ್ಯದ (ಈಗ ಕರ್ನಾಟಕ) ಜಿಲ್ಲಾ ಗೆಜಿಟಿಯರುಗಳು ಹಾಗೂ ಮುಂಬೈ ಮತ್ತು ಮದರಾಸು ಪ್ರಾಂತ್ಯದಲ್ಲಿ ಪ್ರಕಟವಾಗಿದ್ದ ಗೆಜೆಟಿಯರುಗಳು. ಅವುಗಳಲ್ಲಿ ಲೂಯಿ ರೈಸ್‌ನ ಮೈಸೂರು ಮತ್ತು ಕೊಡಗಿನ ಗೆಜಿಟಿಯರ್ ಅಮೋಘವಾದ ಮಾಹಿತಿಮೂಲ. ಹತ್ತೊಂಭತ್ತನೆಯ ಶತಮಾನದಲ್ಲಿ ಕರ್ನಾಟಕದಲ್ಲಿನ ನೀರಾವರಿಯ ಸ್ಥಿತಿಯನ್ನು ಅರಿಯಲು ಈ ಗೆಜಿಟಿಯರುಗಳು ಸಪ್ರಮಾಣದ ಮೂಲಗಳಾಗಿವೆ.
ಮೈಸೂರು, ಮುಂಬೈ, ಮದರಾಸು ಮತ್ತು ಹೈದರಾಬಾದು ಸರ್ಕಾರಗಳ ಆಡಳಿತ ವರದಿಗಳು ಇನ್ನೊಂದು ಮುಖ್ಯ ಮೂಲ. ಮೈಸೂರಿಗೆ ಸಂಬಂಧಿಸಿದಂತೆ ೧೮೬೨ರಿಂದ ಮೊದಲಾಗಿ ಈ ವರದಿಗಳು ಸಿಗುತ್ತವೆ. ಆದರೆ ಇತರ ಪ್ರದೇಶಗಳ ಬಗ್ಗೆ ಹಾಗೆ ಇಲ್ಲ. ಅಷ್ಟೇ ಪ್ರಮುಖವಾದುವೆಂದರೆ ಈ ಎಲ್ಲ ನಾಲ್ಕು ಸರ್ಕಾರಗಳು ಪ್ರಕಟಿಸಿದ ವಾರ್ಷಿಕ ಋತು ಹಾಗೂ ಬೆಳೆಯ ವರದಿಗಳು, ಜನಗಣತಿ ವರದಿಗಳು ಮತ್ತು ಸರ್ವೇ ಸೆಟ್‌ಲ್‌ಮೆಂಟ್ ವರದಿಗಳು.
೧೯ನೆಯ ಶತಮಾನದ ಕ್ಷಾಮ ಆಯೋಗದ ವರದಿಗಳು, ಭಾರತೀಯ ನೀರಾವರಿ ಆಯೋಗದ ವರದಿ (೧೯೦೧), ಮುಂಬೈ ನೀರಾವರಿ ಸಮಿತಿಯ ವರದಿ (೧೯೩೮) ಮತ್ತು ನೀರಾವರಿ ಸಮಿತಿಯ ವರದಿ (೧೯೭೨) – ಇವು ಅಭಿವೃದ್ಧಿ ಕುರಿತ ಅಧಿಕಾರಯುತ ಮೂಲಗಳು. ಇವುಗಳ ಪೈಕಿ, ಕರ್ನಾಟಕದ ಎಲ್ಲ ಭಾಗಗಳ ನೀರಾವರಿ ಸಮಸ್ಯೆಗಳನ್ನು ಮೊಟ್ಟ ಮೊದಲಿಗೆ ಸಮೀಕ್ಷೆ ಮಾಡಿರುವ ಏಕಮಾತ್ರ ಮೂಲ ೧೯೦೧ ನೀರಾವರಿ ಆಯೋಗದ ವರದಿ. ಈ ವಿಷಯದಲ್ಲಿ ಮುಂಬೈ ಕರ್ನಾಟಕ ಕುರಿತಂತೆ ಇರುವ ಮಾಹಿತಿ ಅತ್ಯಲ್ಪ. ಹೈದರಬಾದ್ ಕರ್ನಾಟಕದ ಬಗ್ಗೆ ಇಲ್ಲವೇ ಇಲ್ಲ ಎನ್ನಬಹುದು. ಹೀಗಿದ್ದೂ ಈ ವರದಿಯ ಉಪಯುಕ್ತತೆಯನ್ನು ಕಿಂಚಿತ್ತೂ ಕಡಿಮೆ ಎಣಿಸುವಂತಿಲ್ಲ.
ಮೈಸೂರು ರೆವಿನ್ಯೂ ಕೈಪಿಡಿ, ಮೈಸೂರು ಕೆರೆಗಳ ರಿಜಿಸ್ಟರು ಪುಸ್ತಕಗಳು, ಮೈಸೂರು ಮುಂಬೈ ಹೈದರಬಾದುಗಳ ವಿವಿಧ ನೀರಾವರಿ ಕಾನೂನುಗಳು, ನಿಯಮಗಳು, ಇವೆಲ್ಲ ಇನ್ನಿತರ ಮುಖ್ಯ ಆಧಾರ ಮೂಲಗಳು.
ಈವರೆಗೆ ನಾವು ಪರಿಶೀಲಿಸಿದ ಎಲ್ಲ ಬಗೆಯ ಮೂಲಗಳಲ್ಲಿ ಶಾಸನಗಳು ಹಾಗೂ ಸರ್ಕಾರಿ ದಾಖಲೆಗಳು ಮುಖ್ಯವಾದವು. ಶಾಸನಗಳು ಸಾವಿರಾರು ಸಂಖ್ಯೆಯಲ್ಲಿವೆ. ಅವುಗಳಿಂದ ನಮಗೆ ಬೇಕಾದ ವಿಷಯಗಳನ್ನು ಹೆಕ್ಕಿತೆಗೆದು ಜೋಡಿಸಿಕೊಳ್ಳಬೇಕು. ಸರ್ಕಾರಿ ದಾಖಲೆಗಳು ಸಾವಿರಾರು ಪುಟ ಇವೆ, ಮತ್ತು ಸುಲಭವಾಗಿ ಸಿಗುತ್ತವೆ. ಅವುಗಳಲ್ಲಿ ಬುಕಾನನ್ನನ ಪ್ರವಾಸ ಕಥನ, ಸ್ಯಾಂಕಿಯ ವರದಿಗಳು, ರೈಸ್‌ನ ಗೆಜಿಟಿಯರ್, ೧೯೦೧ರ ನೀರಾವರಿ ಆಯೋಗದ ವರದಿ – ಇವು ಶಾಸನಗಳಲ್ಲಿ ಅಪೂರ್ಣವಾಗಿ ಅಥವಾ ತುಣುಕು ತುಣುಕಾಗಿ ಕಾಣಿಸಿಗುವ ಮಾಹಿತಿಯ ಮೇಲೆ ಬೆಳಕು ಚೆಲ್ಲುತ್ತವೆ.

ಕೆರೆಗಳು:
ಕೆರೆಗಳ ವರ್ಗೀಕರಣ: ಇತಿಹಾಸದಲ್ಲಿ ಕೆರೆ ನೀರಾವರಿಯ ಪ್ರಾಮುಖ್ಯತೆಯನ್ನು ಅರ್ಥಮಾಡಿಕೊಳ್ಳಬೇಕಾದರೆ, ನಾನಾ ಬಗೆಯ ಕೆರೆಗಳ ಹಾಗೂ ಅವುಗಳ ಅಂಗಗಳ ಬಗ್ಗೆ ತಿಳಿದುಕೊಳ್ಳುವುದು ಅಗತ್ಯ. ಶಾಸನಗಳು ಕೆರೆಗಳನ್ನು ಕೆರೆ, ಕಟ್ಟೆ, ಸಾಗರ, ಸಮುದ್ರ, ಹಾಗೂ ತಟಾಕ ಎಂಬುದಾಗಿ ವರ್ಣಿಸುತ್ತವೆ. ಹಿರಿಯ ಕೆರೆ, ಹೆಗ್ಗೆರೆ, ಪಿರಿಯ ಕೆರೆ ಅರ್ಥಾತ್ ದೊಡ್ಡದಾರ ಕೆರೆ ಎಂದೂ ವರ್ಣಿಸುತ್ತವೆ. ಚಿಕ್ಕಕೆರೆ ಅಂದರೆ ಸಣ್ಣಕೆರೆ ಹಾಗೂ ಕನ್ನೆಗೆರೆ (ಹೊಸಕರೆ) ಎಂದೂ ಹೇಳುತ್ತವೆ. ಆದರೆ ಕೆರೆಗಳ ಗಾತ್ರ ಅಥವಾ ಅವುಗಳಿಂದ ನೀರಾವರಿ ಆಗುವ ಪ್ರದೇಶಗಳ ಬಗ್ಗೆ ಅವು ಯಾವ ಸುಳಿವನ್ನೂ ನೀಡುವುದಿಲ್ಲ. ೧೭೯೯ – ೧೮೦೬ ರಲ್ಲಿ ಮೈಸೂರು ರಾಜ್ಯದಲ್ಲಿ ಮಾಡಲಾದ ಸಮೀಕ್ಷೆಯ ಬಖೈರುಗಳಲ್ಲಿ ಕೆರೆ ಕಟ್ಟೆ ಕುಂಟೆಗಳ ಪಟ್ಟಿ ಇದೆ. ಆದರೂ ಆ ಕೆರೆಗಳ ಗಾತ್ರದ ಬಗ್ಗೆ ಅವುಗಳಲ್ಲಿ ಏನೂ ಹೇಳಿಲ್ಲ. ಆ ನಿರ್ಮಾಣಗಳ ವರ್ಗೀಕರಣದ ಆಧಾರವನ್ನು ಸೂಚಿಸುವ ಯಾವ ವಿವರಣೆಯನ್ನೂ ಕೊಟ್ಟಿಲ್ಲ.
ಆದರೆ ಅವುಗಳ ಅರ್ಥ ನಮಗೆ ತಿಳಿದುಬರುವುದು ಇನ್ನೊಂದು ಅನಿರಿಕ್ಷೀತ ಕಡೆಯಿಂದ. ಫ್ರಾನ್ಸಿಸ್ ಬುಕಾನನ್ ೧೮೦೦ರಲ್ಲಿ ಮೈಸೂರಿನ ಉದ್ದ ಅಗಲಕ್ಕೂ ಪ್ರವಾಸಮಾಡಿದ. ದನಕರುಗಳಿಗೆ ಕುಡಿಯಲು ನೀರು ಒದಗಿಸುವ ಸಣ್ಣ ಜಲಾಶಯವೇ ಕಟ್ಟೆ ಎಂದೂ, ಭೂಮಿಗೆ ನೀರು ಹಾಯಿಸಲು ಉಪಯೋಗಿಸುವ ದೊಡ್ಡ ಜಲಾಶಯವೇ ಕೆರೆ ಎಂದೂ ಆತ ತಿಳಿಸುತ್ತಾನೆ.
[1] ಅಲ್ಲದೆ ನೆಲದಲ್ಲಿ ಚೌಕವಾಗಿ ಆಗಿದು ಮಾಡಿದ ಕೆರೆಯ ಹೆಸರು ಕುಂಟೆ ಎಂದೂ ಹೇಳುತ್ತಾನೆ.[2] ಅದರೆ ಅಂಥ ವರ್ಗೀಕರಣಕ್ಕೆ ಗೊತ್ತಾದ ನಿರ್ದಿಷ್ಟ ಗಾತ್ರ ಏನು? ಎಂಬುದನ್ನು ಬುಕಾನನ್ ಸೂಚಿಸುವುದಿಲ್ಲ. ಪ್ರಾಯಶಃ ಅಂಥ ನಿರ್ದಿಷ್ಟತೆ ಇರಲಿಲ್ಲವೇನೋ, ಪ್ರತಿಯೊಂದು ಪ್ರದೇಶದಲ್ಲೂ ಅವರದೇ ಆದ ಬೇರೆ ಬೇರೆ ನಾಮ ನಿರ್ದೇಶನ ಇತ್ತೇನೋ.
ಅನುಸರಿಸಿದ ಇನ್ನೊಂದು ವರ್ಗೀಕರಣ ವಿಧಾನ ಎಂದರೆ ನದಿಯಿಂದ ತುಂಬುವ ಕೆರೆ ಮತ್ತು ಮಳೆಯಿಂದ ತುಂಬುವ ಕೆರೆ ಎಂದು ಹೇಳುವುದು. ನದಿಗೆ ಅಡ್ಡಲಾಗಿ ಕಟ್ಟಿದ ಅಣೆಕಟ್ಟಿನಿಂದ ನೀರನ್ನು ಪಡೆದುಕೊಂಡು ಇನ್ನಿತರ ಸಾಲು ಕೆರೆಗಳಿಗೆ, ಕಾಲುವೆಗಳಿಗೆ ನೀರು ಒದಗಿಸುವುದು ನದಿಯಿಂದ ತುಂಬವ ಕೆರೆ. ೧೮೬೨ರಲ್ಲಿ ಪುನರ್ ನಿರ್ಮಿಸಲಾದ ಮದ್ದೂರ ಆಣೆಕಟ್ಟು ಮತ್ತು ಕೆಳಗಿನ ಎಂಟು ಕೆರೆಗಳಿಗೆ ನೀರು ಒದಗಿಸುವ ಅದರ ನಾಲೆ ನದಿಯಿಂದ ತುಂಬುವ ಕೆರೆ ಜಾಲಕ್ಕೆ ಉದಾಹರಣೆ. ಕಣಿವೆಗೆ ಅಡ್ಡಲಾಗಿ ಉದ್ದನೆಯ ಏರಿಯನ್ನು ಕಟ್ಟಿ, ಅಥವಾ ಗುಡ್ಡಗಳ ನಡುವಿನ ಕಮರಿಗೆ ಅಡ್ಡಲಾಗಿ ಚಿಕ್ಕ ಏರಿಯನ್ನು ಕಟ್ಟಿ, ಜಲಾನಯನ ಪ್ರದೇಶದಲ್ಲಿ ಹರಿದು ಬರುವ ಮಳೆ ನೀರನ್ನು ಹಿಡಿದಿರುವ ಪರಸ್ಪರ ಸಂಪರ್ಕ ಉಳ್ಳ ಜಲಾಶಯಗಳ ಜಾಲಗಳೇ ಮಳೆ ನೀರಿನಿಂದ ತುಂಬುವ ಕೆರೆಗಳು. ಕರ್ನಾಟಕದಲ್ಲಿ ಬಹುಪಾಲು ಕೆರೆಗಳು ಈ ವರ್ಗಕ್ಕೆ ಸೇರಿವೆ.
ಮೇಜರ್ ಸ್ಯಾಂಕಿ ಅನುಸರಿಸಿದ ಇನ್ನೊಂದು ವರ್ಗೀಕರಣ ಹಳ್ಳಿ ಕೆರೆಗಳು ಹಾಗೂ ತುದಿಯ ಕೆರೆಗಳು ಎಂದು. ಹಳ್ಳಿ ಕೆರೆಗಳು ಸಣ್ಣವು, ಒಂದು ಹಳ್ಳಿಯ ಅಗತ್ಯವನ್ನು ಪೂರೈಸುವಂಥವು. ತುದಿಯ ಕೆರೆಗಳು ದೊಡ್ಡವು, ಕಣಿವೆಯೊಂದು ಮುಖ್ಯ ನದಿ ಕಣಿವೆಯನ್ನು ಸೇರುವ ಕಡೆ ಕಟ್ಟಲಾದುವು.[3] ಅವುಗಳಿಗೆ ದೊಡ್ಡ ಕೆರೆ ಅಥವಾ ಹಿರಿಯ ಕೆರೆ ಎಂದೂ ಹೆಸರು.
ಕೆಲವು ಹಳೆಯ ಕೆರೆಗಳ ಹೆಸರುಗಳು ಸಮುದ್ರ ಅಥವಾ ಸಾಗರ ಎಂದು ಕೊನೆಗೊಳ್ಳುತ್ತವೆ. ಅದು ಕೆರೆಗಳು ಸಾಗರದಂತೆ ವಿಶಾಲವಾದವು ಎಂಬುದನ್ನು ಸೂಚಿಸಲು ಇದ್ದರೂ ಅಂಥ ನಾಮಕರಣಕ್ಕೆ ನಿರ್ಮಾತೃವಿನ ಇಷ್ಟವೇ ಆಧಾರ ವಿನಾ ಕೆರೆ ತುಂಬ ದೊಡ್ಡದು ಎನ್ನುವುದನ್ನು ಸೂಚಿಸಲು ಅಲ್ಲ ಎಂದು ತೋರುತ್ತದೆ.
ಕೆರೆಯ ಅಂಗಗಳು:
ಜಲಾನಯನ ಪ್ರದೇಶ: ನೀರಾವರಿಗೆ ಬಳಸುವ ಎಲ್ಲ ನೀರಿಗೂ ಆಧಾರ ಮಳೆ. ನೆಲದ ಮೇಲೆ ಬೀಳುವ ಮಳೆ ನೀರು ಒಡನೆಯೇ ಹರಿದು ಹೋಗದಂತೆ ನೆಲದಲ್ಲಿರುವ ಸಸ್ಯಗಳು ತಡೆಇಡಿಯುತ್ತವೆ. ಅ ನೀರಿನ ಸ್ವಲ್ಪ ಭಾಗ ನೆಲದೊಳಕ್ಕೆ ಇಂಗುತ್ತದೆ. ಅದರಲ್ಲಿ ಸ್ವಲ್ಪ ಭಾಗವನ್ನು ಗಿಡಗಳ ಬೇರುಗಳು ಹೀರಿಕೊಳ್ಳುತ್ತವೆ. ಉಳಿದ ನೀರು ನೆಲದ ಆಳದಲ್ಲಿ ಸಂಗ್ರಹವಾಗುತ್ತದೆ. ನೆಲದ ಮೇಲ್ಭಾಗದಲ್ಲಿ ಹರಿಯುವ ನೀರಿನ ಭಾಗ ಸಣ್ಣ ಕೊಳ್ಳಗಳಲ್ಲಿ ಸಾಗುತ್ತದೆ. ಅಂಥ ಸಣ್ಣ ಸಣ್ಣ ಕೊಳ್ಳಗಳ ನೀರು ಒಟ್ಟಾಗಿ ಸೇರಿ ಹೊಳೆ ಅಥವಾ ನದಿ ಆಗುತ್ತದೆ. ಅಂಥ ಹೊಳೆಗಳಿಗೆ ಅಡ್ಡಲಾಗಿ ಕಟ್ಟೆಯನ್ನೊ ಏರಿಯನ್ನೊ ಕಟ್ಟೆ ಕೆರೆಯನ್ನು ನಿರ್ಮಿಸಲಾಗುವುದು.
ಗುಡ್ಡ ಬೆಟ್ಟಗಳ ಇಳಿಜಾರಿನಿಂದ ನೀರು ಕಣಿವೆಗಳಿಗೆ ಹರಿಯುತ್ತದೆ. ಯಾವುದೇ ಗೊತ್ತಾದ ಸ್ಥಳದಲ್ಲಿ ಹೊಳೆಗೆ ನೀರನ್ನು ಒದಗಿಸುವ ಪ್ರದೇಶವನ್ನು ಆ ಹೊಳೆಯ, ಆ ಸ್ಥಳದ ನೀರು ಬಸಿಯುವ ಪ್ರದೇಶ ಅಥವಾ ಜಲಾನಯನ ಪ್ರದೇಶ ಎನ್ನುತ್ತಾರೆ. ಕೆರೆಗೆ ಹರಿದು ಬರುವ ನೀರು ಯಾವ ಪ್ರದೇಶದ ಮಳೆಯಿಂದ ಬರುವದೊ ಆ ಪ್ರದೇಶವೇ ಕೆರೆಯ ಜಲಾಯನಯನ ಪ್ರದೇಶ. ಯಾವ ನೀರನ್ನು ಸಸ್ಯ ಹೀರಿ ಕೊಳ್ಳುವುದಿಲ್ಲವೋ ಹಾಗೂ ಯಾವ ನೀರು ನೆಲದೊಳಕ್ಕೆ ಇಂಗುವುದಿಲ್ಲವೋ, ಮಳೆ ನೀರಿನ ಆ ಉಳಿದ ಭಾಗ ಮಾತ್ರವೇ ನೆಲದ ಮೇಲೆ ಹರಿದು ಬರುತ್ತದೆ. ಕೆರೆಯನ್ನು ತಲುಪುವ ನೀರಿನ ಪ್ರಮಾಣ ಅಥವಾ ಕೆರೆಯ ನಿವೇಶನದಲ್ಲಿನ ನದಿಯ ಜಲಪ್ರಮಾಣ ಜಲಾನಯನ ಪ್ರದೇಶದ ವಿಸ್ತಾರಕ್ಕೂ ಅಲ್ಲಿ ಬೀಳುವ ಮಳೆಯ ಪ್ರಮಾಣಕ್ಕೂ ಸಂಬಂಧಪಟ್ಟಿರುತ್ತದೆ.
ಕೆರೆಗಳ ಅಂಗಳ: ಹೊಳೆಗೆ ಅಡ್ಡಲಾಗಿ ಏರಿಯನ್ನು ಕಟ್ಟಿದಾಗ ಹೊಳೆಯ ನೀರು ನಿಂತು, ಕೆರೆಯಲ್ಲಿ ಶೇಖರವಾಗುತ್ತದೆ. ಕೆರೆಯಲ್ಲಿ ನೀರನ್ನು ನಿಲ್ಲಗೊಡುವ ಅತ್ಯಧಿಕ ಮಟ್ಟವೇ ತುಂಬಿದ ಕೆರೆಯ ನೀರಿನ ಮಟ್ಟ. ಆ ನೀರು ಎಷ್ಟು ಪ್ರದೇಶದಲ್ಲಿ ನಿಲ್ಲುವುದೊ ಆ ಪ್ರದೇಶ ಕೆರೆಯ ನೀರಿನ ಹರವು. ಅದನ್ನೇ ಸಾಮಾನ್ಯವಾಗಿ ಕೆರೆಯ ಅಂಗಳ ಎನ್ನುತ್ತಾರೆ.
ಅಚ್ಚುಕಟ್ಟು ಪ್ರದೇಶ: ಕೆರೆಯ ಕಾಲುವೆ ಜಾಲಕ್ಕೂ ಕಾಲುವೆಯ ನೀರು ಗುರುತ್ತ್ವಾಕರ್ಷಣದಿಂದ ನದಿಯನ್ನೋ ಕೊಳ್ಳವನ್ನೋ ತಲುಪುವ ಸ್ಥಳಕ್ಕೂ ನಡುವೆ ಇರುವ ಭೂಪ್ರದೇಶಕ್ಕೆ ಅಚ್ಚುಕಟ್ಟುಪ್ರದೇಶ ಎಂದು ಹೆಸರು. ಅಂಥ ಅಚ್ಚುಕಟ್ಟು ಪ್ರದೇಶದಲ್ಲಿ ರಸ್ತೆ ಹಳ್ಳಿ ನಿವೇಶನ ದಿಬ್ಬಗಳು ಇರಬಹುದು. ಅವೆಲ್ಲವನ್ನೂ ಬಿಟ್ಟು ಉಳಿದ ಪ್ರದೇಶವೇ ಕೆರೆಯ ಅಥವಾ ನೀರಾವರಿ ಕಾಮಗಾರಿಯ ನೀರಾವರಿ ಪ್ರದೇಶ ಅಥವಾ ಆಯಕಟ್ಟು ಪ್ರದೇಶ ಅಥವಾ ಅಚ್ಚುಕಟ್ಟು ಪ್ರದೇಶ.
ಕೆರೆ ಏರಿಯ ಒಳ ಆರ್ಶ್ವನೋಟ :
[image: ಕೆರೆಯ ಅಂಗಗಳ ರೇಖಾಚಿತ್ರ ಪ್ರಾನ್ಸಿಸ್‌ ಬುಕಾನನ್ ಕಂಡಂತೆ]
ಕೆರೆಯ ಅಂಗಗಳ ರೇಖಾಚಿತ್ರ ಪ್ರಾನ್ಸಿಸ್‌ ಬುಕಾನನ್ ಕಂಡಂತೆ
ಏರಿ: ಕೆರೆಯ ಅಥವಾ ಜಲಾಶಯದ ಅತ್ಯಂತ ಮುಖ್ಯ ಭಾಗ ಏರಿ ಅಥವಾ ಕಟ್ಟೆ. ಸಾಮಾನ್ಯವಾಗಿ ನಮ್ಮ ಎಲ್ಲ ಕೆರೆಗಳ ಏರಿಗಳು ಮಣ್ಣಿನ ಕಟ್ಟೆಗಳು. ಏಕೆಂದರೆ ಮಣ್ಣು ಸುಲಭವಾಗಿ ಬೇಕಾದಷ್ಟು ಸಿಗುವುದು. ಹಳೆಯ ಕೆರೆಗಳ ಏರಿಗಳು ಬಹುಮಟ್ಟಿಗೆ ಸ್ಥಳದ ಪರಿಸ್ಥಿತಿ ಹಾಗೂ ಭದ್ರತೆಯ ಅಗತ್ಯಗಳಿಗೆ ಅನುಗುಣವಾಗಿರುತ್ತವೆ. ಭದ್ರತೆ ಪ್ರಾಯಶಃ ಅಷ್ಟು ಸೂಕ್ಷ್ಮ ಅಂಶವಾಗಿದ್ದಿರಲಾರದು. ಏಕೆಂದರೆ ಪ್ರಾಣ ಅಥವಾ ಆಸ್ತಿ ಹಾನಿಯ ಅಪಾಯಕ್ಕೆ ಕಾರಣವಾಗುವಷ್ಟು ದೊಡ್ಡ ಕಟ್ಟೆಗಳ ವಿರಳ.
ಏರಿಯ ಸ್ಥಿರತೆಯು ಮಣ್ಣಿನ ಇಳಿಜಾರಿನ ಸ್ಥಿರತೆ ಹಾಗೂ ಅಡಿಪಾಯವನ್ನು ಅವಲಂಬಿಸಿರುತ್ತದೆ. ಸಾಮಾನ್ಯವಾಗಿ ಒಳ್ಳೆ ಗಟ್ಟಿಯಾದ ಅಡಿಪಾಯವನ್ನು ಆರಿಸಿಕೊಳ್ಳಲಾಗುತ್ತಿತ್ತು. ಪಾರ್ಶ್ವದ ಇಳಿಜಾರು ಸ್ಥಳೀಯ ಅನುಭವಕ್ಕೆ ಅನುಸಾರವಾಗಿರುತ್ತಿತ್ತು. ಏರಿಯ ತಳಭಾಗದ ಅಗಲ ದೊಡ್ಡದಾಗಿದ್ದು ಪಾರ್ಶ್ವದ ಇಳಿಜಾರುಗಳಿಗೆ ಅನುಗುಣವಾಗಿರುತ್ತಿತ್ತು. ಏರಿಯ ತಲೆಭಾಗದ ಅಗಲ ಕಿರಿದಾಗಿದ್ದು ಜನ ದನ ಓಡಾಡುವಷ್ಟು ಇರುತ್ತಿತ್ತು. ಬಹಳ ಅಗಲವಾದ ತಲೆಭಾಗವುಳ್ಳ ಏರಿಗಳ ಕೆರೆಗಳು ಕೆಲವು ಉಂಟು. ಸ್ಥಿರತೆಯ ದೃಷ್ಟಿಯಿಂದ ಅಷ್ಟೊಂದು ಅಗಲ ಅಗತ್ಯವಿಲ್ಲ.
ಅಷ್ಟು ಅಗಲದ ಏರಿಯನ್ನು ಕಟ್ಟಿದ್ದು, ಬಹುಶಃ ನದಿಯ ಒಂದು ದಡದಿಂದ ಇನ್ನೊಂದಕ್ಕೆ ಹೋಗಲು ಸಂಪರ್ಕ ಮಾರ್ಗವಾಗಲಿ ಎಂದಿರಬೇಕು.
ಜಲಾಶಯ ಅಥವಾ ಕೆರೆಯಲ್ಲಿನ ವಿಸ್ತಾರವಾದ ನೀರಿನ ಹರಹಿನ ಮೇಲೆ ಬೀಸುವ ಗಾಳಿ ಎತ್ತರದ ಅಲೆಗಳನ್ನು ಎಬ್ಬಿಸುತ್ತದೆ. ಸೂಕ್ತ ರಕ್ಷಣೆ ಒದಗಿಸದಿದ್ದರೆ ಅಲೆಗಳು ಮಣ್ಣಿನ ಏರಿಗೆ ಅಪಾಯ ಉಂಟುಮಾಡಬಹುದು. ಅದಕ್ಕಾಗಿ ಮಣ್ಣು ಏರಿಯ ಒಳಭಾಗದ ಇಳಿಜಾರಿನ ಉದ್ದಕ್ಕೂ ದೊಡ್ಡ ದೊಡ್ಡ ಕಲ್ಲುಗಳನ್ನು ಜೋಡಿಸಿ ರಕ್ಷಣೆ ಒದಗಿಸಲಾಗುತ್ತದೆ. ಆ ಕಲ್ಲು ಕಟ್ಟಡ (ರಿವೆಟ್‌ಮೆಂಟ್) ನೀರಿನ ಅಲೆಗಳ ಹೊಡತದಿಂದ ಏರಿಯನ್ನು ಕಾಪಾಡುತ್ತದೆ.
ಕೆಳಪಾರ್ಶ್ವಕ್ಕೆ ಅಂದರೆ ಏರಿಯ ಹಿಂಬದಿಯ ಇಳಿಜಾರಿಗೆ, ಭಾರಿ ಮಳೆ ಬಿದ್ದು ಮಣ್ಣು ಕೊಚ್ಚಿ ಹೋಗದೆ ಇರುವಂತೆ, ಹುಲ್ಲು ಬೆಳೆಸಿ ರಕ್ಷಣೆ ನೀಡಲಾಗುವುದು. ಕೆಲವು ಹಳೆಯ ಕೆರೆಗಳಲ್ಲಿ ಹಿಂಬದಿಯ ಇಳಿಜಾರಿನಲ್ಲೂ ಕಲ್ಲು ಕಟ್ಟೆ ಇರುವುದುಂಟು.
ಕಾಲುವೆ, ತೂಬು ಮತ್ತು ಕೋಡಿ: ಜಲಾಶಯದಲ್ಲಿ ಸಂಗ್ರಹವಾದ ನೀರು ಕಾಲುವೆಗಳ ಜಾಲದ ಮೂಲಕ ಜಮೀನನ್ನು ತಲುಪುತ್ತದೆ. ಕೆರೆಯಿಂದ ನೀರನ್ನು ಒಂದು ತೂಬಿನ ಮೂಲಕ ಕಾಲುವೆಗೆ ಬಿಡಲಾಗುವುದು. ಹಿಂದೆ ಒಂದು ಮರದ ಬಿರಡೆಯನ್ನು ಉಪಯೋಗಿಸಿ ತೂಬನ್ನು ತೆರೆದು ಮುಚ್ಚಲಾಗುತ್ತಿತ್ತು. ಇಪ್ಪತ್ತನೆಯ ಶತಮಾನದಲ್ಲಿ ಮರದ ಬಿರಡೆಯ ಜಾಗದಲ್ಲಿ ಉಕ್ಕಿನ ಬಾಗಿಲು ರೂಢಿಗೆ ಬಂದಿದೆ. ತೂಬು ಇರುವುದು ಏರಿಯ ಮೇಲು ಪಾರ್ಶ್ವದಲ್ಲಿ. ಅದಕ್ಕೆ ಹೋಗಲು ಒಂದು ಕಿರಿದಾದ ಕಾಲು ಸೇತುವೆ ಇರುತ್ತದೆ. ಹಿಂದಿನ ಕಾಲದಲ್ಲಿ ಹಳೆಯ ಕೆರೆಗಳಲ್ಲಿ ನೀರಿನಲ್ಲಿ ಈಸಿಕೊಂಡು ತೂಬಿಗೂ ಹೋಗುತ್ತಿದ್ದರು. ತೂಬಿಗೆ ಹಾಗೂ ಏರಿಯ ಕೆಳ ಪಾರ್ಶ್ವದಲ್ಲಿ ಇರುವ ಕಾಲುವೆಗೂ ನಡುವೆ ಏರಿಯ ಮುಖಾಂತರ ರಚಿಸಲಾದ ಒಂದು ಸುರಂಗದ ಸಂಪರ್ಕ ಇರುತ್ತದೆ. ಹಳೆಯ ಕಟ್ಟೆಗಳಲ್ಲಿ ಸುರಂಗ ಕಲ್ಲುಕಟ್ಟಡದ್ದಾಗಿರುತ್ತಿತ್ತು. ಈಗ ಕಟ್ಟುವ ಕಟ್ಟೆಗಳಲ್ಲಿ ಕಾಂಕ್ರೀಟು ಕೊಳಾಯಿಗಳ ಜೋಡಣೆ ಇರುತ್ತದೆ.

ನಿರ್ದಿಷ್ಟ ಪ್ರಮಾಣದ ನೀರನ್ನು ಮಾತ್ರ ಹಿಡಿದಿಡುವಂತೆ ಕೆರೆ ಅಥವಾ ಜಲಾಶಯ ನಿರ್ಮಿತವಾಗಿರುತ್ತದೆ. ಮಿತಿಮೀರಿ ಜಲಸಂಗ್ರಃಣೆಯಾದರೆ ಅದು ಮಣ್ಣು ಕಟ್ಟೆಯ ಮೇಲೆ ಹರಿದು ಏರಿ ಒಡೆದು ಹೋಗಬಹುದು. ಆದ್ದರಿಂದ ಹೆಚ್ಚು ಬರುವ ನೀರು ಯೋಜಿತ ಸಂಗ್ರಹಣೆಗೆ ಮೀರದಂತೆ, ಕೆಳಕ್ಕೆ ಹರಿದು ಹೋಗುವಂತೆ ಬಿಡಲು ವ್ಯವಸ್ಥೆ ಯಾವಾಗಲೂ ಇದ್ದೇ ಇರುತ್ತದೆ. ಹೆಚ್ಚುವರಿ ನೀರು ಸಲೀಸಾಗಿ ಹರಿದು ಹೋಗುವ ಏರಿಯ ಭಾಗವೇ ಕೋಡಿ. ಆ ಹೆಚ್ಚುವರಿ ನೀರು ಕೆಳಕ್ಕೆ ಹರಿದು ಕಟ್ಟೆಯ ಕೆಳಗೆ ನದಿಯ ಪಾತ್ರಕ್ಕೆ ಸೇರುತ್ತದೆ.
ಕೆರೆಯ ಅಂಗಗಳ ಬಗ್ಗೆ ಪರಿಚಯ ಮಾಡಿಕೊಂಡಮೇಲೆ, ಕೆರೆಗಳು ಎಲ್ಲೆಲ್ಲಿ ಅಗತ್ಯ ಎಂಬುದನ್ನು ನಾವು ಅರಿತುಕೊಳ್ಳಬೇಕು. ಕರ್ನಾಟಕದಲ್ಲಿ ಕೃಷಿ – ಹವಾಮಾನ ಪರಿಸ್ಥಿತಿ ಇದನ್ನು ವಿವರಿಸುತ್ತದೆ.
ಕೃಷಿ – ಹವಾಮಾನ ಹಿನ್ನಲೆ:
ಕೃಷಿ ಹವಾಮಾನಕ್ಕೆ ತಕ್ಕಂತೆ ಕರ್ನಾಟಕವನ್ನು ಐದು ಪ್ರದೇಶಗಳಾಗಿ ಸ್ಥೂಲವಾಗಿ ವರ್ಗೀಕರಿಸಬಹುದು.
೧. ಕರಾವಳಿ ಪ್ರದೇಶ
೨. ಮಲೆನಾಡು
೩. ಮಧ್ಯಂತರ ಪ್ರದೇಶ
೪. ಬಯಲು ಸೀಮೆ
೫. ಈಶಾನ್ಯದ ಮಧ್ಯಂತರ ಪ್ರದೇಶ
ಕರಾವಳಿ ಪ್ರದೇಶ : ಪಶ್ಚಿಮ ಘಟ್ಟ ಹಾಗೂ ಅರಬ್ಬಿ ಸಮುದ್ರದ ನಡುವಿನ ಕಿರಿದಾದ ಭೂಪಟ್ಟಿಯೇ ಕರಾವಳಿ ಪ್ರದೇಶ. ಈ ಪಟ್ಟಿಯ ಉದ್ದ ಸುಮಾರು ೩೦೦ ಕಿ.ಮೀ. ಅಗಲ ಉತ್ತರದಲ್ಲಿ ೮ ರಿಂದ ೨೦ ಕಿ.ಮೀ. ದಕ್ಷಿಣದಲ್ಲಿ ೪೦ ರಿಂದ ೮೦ ಕಿ.ಮೀ. ಇಲ್ಲಿ ಮಳೆಗಾಲದಲ್ಲಿ ೩೦೦೦ ಮಿ.ಮಿ. ನಿಂದ ೪೦೦೦ ಮಿ.ಮಿ.ವರೆಗೆ ನಿಶ್ಚಿತವಾಗಿ ಮಳೆ ಬೀಳುತ್ತದೆ. ಉತ್ತರದಿಂದ ದಕ್ಷಿಣಕ್ಕೆ ಹರಡಿರುವ ಪಶ್ಚಿಮ ಘಟ್ಟಗಳು ಸಮುದ್ರ ಮಟ್ಟಕ್ಕಿಂತ ೮೦೦ – ೧೦೦೦ ಮೀಟರ್ ಎತ್ತರವಾಗಿವೆ. ಅತ್ಯುನ್ನತ ಶಿಖರವಾದ ಕುದುರೆಮುಖದ ಎತ್ತರ ಸಮುದ್ರ ಮಟ್ಟಕ್ಕಿಂತ ೨೦೭೨ ಮೀಟರ್. ಪಶ್ಚಿಮ ಘಟ್ಟಗಳು ಮಳೆಗಾಲದ ಮೋಡಗಳಿಗೆ ತಡೆ ಒಡ್ಡುತ್ತವೆ. ಅಂತೆಯೇ ಸಮುದ್ರಕ್ಕೆ ಅಭಿಮುಖವಾದ ಘಟ್ಟಗಳ ಪಾರ್ಶ್ಚದಲ್ಲಿ ಭಾರಿ ಮಳೆ ಬೀಳುತ್ತದೆ. ಘಟ್ಟದ ಈಚೆಗೆ ಮಳೆ ಕಡಿಮೆ. ತೀರ ಪ್ರದೇಶದ ಭಾರಿ ಮಳೆಯು ಅಲ್ಲಿ ದಟ್ಟವಾದ ಸದಾ ಹಸಿರಿನ ಅರಣ್ಯವನ್ನು ಪೋಷಿಸಿ ಬೆಳೆಸುತ್ತದೆ. ದಕ್ಷಿಣ ಕನ್ನಡ ಜಿಲ್ಲೆ ಪೂರಾ ಹಾಗೂ ಉತ್ತರ ಕನ್ನಡ ಜಿಲ್ಲೆಯಲ್ಲಿನ ಘಟ್ಟದ ಪಶ್ಚಿಮಕ್ಕಿರುವ ಪ್ರದೇಶವೆಲ್ಲ ಈ ಪಟ್ಟಿಗೆ ಸೇರುತ್ತದೆ. ಘಟ್ಟಗಳ ಶಿಖರಭಾಗದ ಪೂರ್ವಕ್ಕೆ ಹೋದಂತೆ ಮಳೆಯ ತೀವ್ರತೆ ಕಡಿಮೆಯಾಗುತ್ತದೆ. ಶಿಖರಭಾಗಕ್ಕೆ ೫೦ ಕಿ.ಮೀ ದೂರದಲ್ಲಿ ವಾರ್ಷಿಕ ಮಳೆಯ ಪ್ರಮಾಣವು ಘಟ್ಟಗಳ ಶಿಖರದಲ್ಲಿ ಹಾಗೂ ಸುತ್ತಮುತ್ತ ಬೀಳುವ ಮಳೆಯ ಪ್ರಮಾಣದ ಕಾಲು ಭಾಗವೂ ಇರುವುದಿಲ್ಲ. ಕಡಲತೀರಕ್ಕೆ ಸಾಕಷ್ಟು ಸಮೀಪದಲ್ಲಿ ಮಳೆಯ ಮಾರುತಗಳಿಗೆ ಅಡ್ಡಲಾಗಿ ಪಶ್ಚಿಮಘಟ್ಟಗಳು ಇರದೇ ಇದ್ದಲ್ಲಿ ಭಾರಿ ಮಳೆ ಆಗುತ್ತಲೇ ಇರಲಿಲ್ಲ. ಪಶ್ಚಿಮ ಹಾಗೂ ಪೂರ್ವಕ್ಕೆ ಹರಿಯುವ ನದಿಗಳು ಇರುತ್ತಿರಲ್ಲ. ಮತ್ತು ಕರ್ನಾಟಕ ಪೂರಾ ಅರೆ ಒಣಕಲು ಇಲ್ಲವೇ ಒಣಕಲು ಪ್ರದೇಶವಾಗಿರುತ್ತಿತ್ತು.[4] ಕರಾವಳಿಯ ನದಿಗಳು ಸಣ್ಣವು, ಎಲ್ಲವೂ ಪಶ್ಚಿಮಕ್ಕೆ ಹರಿಯುವುವು. ಅವುಗಳಲ್ಲಿ ಮುಖ್ಯವಾದುವು ಉತ್ತರದಲ್ಲಿ ಕಾಳಿನದಿ ಮತ್ತು ಶರಾವತಿ, ದಕ್ಷಿಣದಲ್ಲಿ ನೇತ್ರಾವತಿ ಮತ್ತು ಗುರುಪುರ ಹೊಳೆ. ಸಮತಟ್ಟಾದ ಭೂಮಿ ಇಲ್ಲಿ ಕಡಿಮೆ, ಆದ್ದರಿಂದ ಕೃಷಿಕಾರ್ಯ ಸೀಮಿತ. ಮಣ್ಣು ಬಹುಪಾಲು ಕೆಂಪು ಜಂಬುಮಣ್ಣು (ಲ್ಯಾಟರೈಟ್) ಹಾಗೂ ಕಡಲ ತೀರದ ಮೆಕ್ಕಲು (ಅಲ್ಯೂವಿಯಂ). ಇಲ್ಲಿ ತೆಂಗು, ಅಡಿಕೆ, ಗೋಡಂಬಿ, ಹಣ್ಣು ಮುಂತಾದ ದೀರ್ಘಾಕಾಲೀನ ಬೆಳೆಗಳು ವ್ಯಾಪಕವಾಗಿವೆ.
ಮಲೆನಾಡು: ಕಡಲತೀರ ಪ್ರದೇಶದ ಪೂರ್ವಕ್ಕೆ ಸಮಾನಾಂತರವಾಗಿ ೪೦ – ೬೦ ಕಿ.ಮೀ ಅಗಲವಾಗಿರುವ ಉದ್ದನೆಯ ಕಿರಿದಾದ ಬೆಟ್ಟಗಳ ಪ್ರದೇಶವೇ ಮಲೆನಾಡು. ಇಲ್ಲಿ ೧೦೦೦ ಮಿ.ಮಿ.ನಿಂಧ ೩೦೦೦ ಮಿ.ಮಿ. ನಷ್ಟು ನಿಶ್ಚಿತವಾದ ಮಳೆ ಆಗುತ್ತದೆ. ಕಾವೇರಿ, ಹೇಮಾವತಿ, ಭದ್ರಾ, ತುಂಗಾ, ಮಲಪ್ರಭಾ ಮುಂತಾದ ಹೆಚ್ಚು ಕಡಿಮೆ ಎಲ್ಲ ಮುಖ್ಯ ನದಿಗಳು ಹುಟ್ಟುವುದು, ಈ ಪ್ರದೇಶದಲ್ಲಿ ಕೊಡಗು ಜಿಲ್ಲೆ ಹಾಗೂ ಚಿಕ್ಕಮಗಳೂರು, ಶಿವಮೊಗ್ಗ, ಉತ್ತರ ಕನ್ನಡ, ಧಾರವಾಡ, ಬೆಳಗಾಂ ಜಿಲ್ಲೆಗಳ ಭಾಗಗಳು ಮತ್ತು ಹಾಸನ ಜಿಲ್ಲೆಯ ಕೊಂಚ ಭಾಗ ಈ ಪ್ರದೇಶದಲ್ಲಿವೆ. ಮಣ್ಣು ಸಾಮಾನ್ಯವಾಗಿ ಮಿಶ್ರಿತ ಕೆಂಪು ಜೇಡಿ ಹಾಗೂ ಜಂಬುಮಣ್ಣು. ಮುಖ್ಯಬೆಳೆಗಳು ಭತ್ತ, ಸಂಬಾರಪದಾರ್ಥಗಳು, ಹಾಗೂ ಕಾಫಿ ಮುಂತಾದ ತೋಟದ ಬೆಳೆಗಳು.
ಕಡಲತೀರ ಪ್ರದೇಶ ಹಾಗೂ ಮಲೆನಾಡು ಪ್ರದೇಶ ಒಟ್ಟಾರೆ, ರಾಜ್ಯದ ಒಟ್ಟು ಕೃಷಿ ಯೋಗ್ಯ ಭೂಮಿಯಲ್ಲಿ ಶೇಕಡ ೮ರಷ್ಟು ಇದೆ. ಇಲ್ಲಿ ಮಳೆ ಹೆಚ್ಚು ಹಾಗೂ ನಿಶ್ಚಿತ. ಸಾಗುವಳಿ ಜಮೀನು ಸೀಮಿತ. ಬಹುಮಟ್ಟಿಗೆ ಕಡಲ ತೀರದ ಮೆಕ್ಕಲು ಬಯಲು, ನದಿಯ ದಡದ ಬಯಲು ಮತ್ತು ಬೆಟ್ಟಗಳ ಕಿರಿದಾದ ಕಣಿವೆ ಇವಷ್ಟೆ ಸಾಗುವಳಿಗೆ ಯೋಗ್ಯವಾದವು. ಬಹುತೇಕ ಪ್ರದೇಶ ನಿರಂತರವಾದ ಹೊಳೆಗಳಿಂದ ನೀರು ಪಡೆಯುತ್ತದೆ. ಕೆಲವು ಕಡೆಗಳಲ್ಲಿ ತೇವಾಂಶವನ್ನು ಹಿಡಿದಿಟ್ಟುಕೊಳ್ಳೂವಂಥ ಜೇಡಿಮಣ್ಣು ಇದೆ. ತೀರಪ್ರದೇಶದಲ್ಲಿ ಈ ಭೂಮಿಯಲ್ಲಿ ಭತ್ತದ ಒಂದು ಬೆಳೆ ತೆಗೆಯುತ್ತಾರೆ. ಜಮೀನಿನ ಮೇಲೆ ಬೀಳುವ ಮಳೆ ಅಥವಾ ನೆಲದಲ್ಲಿ ಬಿದ್ದು ಸಣ್ಣ ಹಳ್ಳಗಳಲ್ಲಿ ಹರಿದು ಬರುವ ಮಳೆನೀರು ಇದೇ ಬೆಳೆಗೆ ಆಧಾರ. ಕೆಲವೊಮ್ಮೆ ಹೊಳೆಗಳಿಗೆ ಅಡ್ಡಲಾಗಿ ಮಣ್ಣು ಕಲ್ಲು ಹಾಗೂ ಮರದ ದಿಮ್ಮಿಗಳ ಕಟ್ಟೆ ಕಟ್ಟಿ ಸುತ್ತ ಮುತ್ತಲ ಭೂಮಿಗೆ ನೀರು ಒದಗಿಸಲಾಗುತ್ತದೆ. ಬೇಸೆಗೆಯ ಕೊನೆಯಲ್ಲಿ ಕಟ್ಟೆಯನ್ನು ತೆಗೆದು ಹಾಕಲಾಗುತ್ತದೆ. ಅಥವಾ ಪ್ರವಾಹಕ್ಕೆ ಕೊಚ್ಚಿಹೋಗಲು ಬಿಡಲಾಗುತ್ತದೆ. ಈ ಕಾರಣದಿಂದ ಈ ಪ್ರದೇಶದಲ್ಲಿ ಉಳಿದಿರುವ ಜಲಾಶಯಗಳು ಅತಿ ವಿರಳ.
ಮಧ್ಯಂತರ ಪ್ರದೇಶ: ಮಲೆನಾಡಿಗೂ ಬಯಲುನಾಡಿಗೂ ನಡುವೆ ಸುಮಾರು ೨೦ ರಿಂದ ೪೦ ಕಿ.ಮೀ ಅಗಲವಾಗಿ ಹಬ್ಬಿರುವ ಕಿರಿದಾದ ಸೀಳು, ಮಧ್ಯಂತರ ಪ್ರದೇಶ. ಇಲ್ಲಿ ಮಳೆ ೬೦೦ ಮಿ.ಮಿ. ನಿಂದ ೧೩೦೦ ಮಿ.ಮಿ. ವರೆಗೆ ಆಗುತ್ತದೆ. ಸ್ಥಳದಿಂದ ಸ್ಥಳಕ್ಕೆ ಬದಲಾಗುತ್ತದೆ. ದಕ್ಷಿಣದಲ್ಲಿ ಹಾಸನ, ಚಿಕ್ಕಮಗಳೂರು, ಶಿವಮೊಗ್ಗ, ಮೈಸೂರು ಜಿಲ್ಲೆಗಳ ಕೆಲವು ಭಾಗಗಳು ಹಾಗೂ ಉತ್ತರದಲ್ಲಿ ಧಾರವಾಡ, ಬೆಳಗಾಂ ಜಿಲ್ಲೆಗಳ ಭಾಗಗಳು ಈ ಪ್ರದೇಶದಲ್ಲಿವೆ. ದಕ್ಷಿಣದಲ್ಲಿ ಪ್ರಧಾನವಾಗಿರುವುದು ಕೆಂಪು ಮರಳು ಮಿಶ್ರಿತ ಜೇಡಿ ಹಾಗೂ ಜೇಡಿ ಮಣ್ಣು. ಉತ್ತರದಲ್ಲಿ ಕಪ್ಪು ಮಣ್ಣು ಹಾಗೂ ಕೆಂಪು ಮರಳು ಮಿಶ್ರಿತ ಜೇಡಿ ಮಣ್ಣು ಕಾಣಿಸಿಗುತ್ತದೆ. ಭತ್ತ, ಜೋಳ, ಕಾಳುಗಳು ಹಾಗೂ ಕಬ್ಬು ಇಲ್ಲಿನ ಮುಖ್ಯ ಬೆಳೆಗಳು. ಉತ್ತರ ಭಾಗದಲ್ಲಿ ಹತ್ತಿಯು ಬೆಳೆಯಲಾಗುತ್ತದೆ.
ಮಧ್ಯಂತರ ಪ್ರದೇಶ, ರಾಜ್ಯದ ಒಟ್ಟು ಕೃಷಿ ಯೋಗ್ಯ ಭೂಮಿಯಲ್ಲಿ ಶೇ ೧೫ರಷ್ಟಿದೆ. ಈ ಪ್ರದೇಶಕ್ಕೆ ಸೇರಿರುವ ಬೆಳಗಾಂ, ಧಾರವಾಡ ಜಿಲ್ಲೆಗಳ ಪಶ್ಚಿಮ ಭಾಗಗಳಲ್ಲಿ ಹಾಗೂ ಮುಖ್ಯವಾಗಿ ಪುಣೆ – ಹರಿಹರ ರಸ್ತೆಯ ಪಶ್ಚಿಮಕ್ಕೆ ಮಳೆ ವರ್ಷಕ್ಕೆ ೬೦೦ ಮಿ.ಮಿ. ನಿಂದ ೧೩೦೦ ಮಿ.ಮಿ ವರೆಗೆ ಇರುತ್ತದೆ. ಈ ಪ್ರದೇಶದ ದಕ್ಷಿಣದಲ್ಲಿರುವ, ಮೈಸೂರು, ಹಾಸನ ಜಿಲ್ಲೆಗಳ ನೈಋತ್ಯಭಾಗಗಳಲ್ಲಿ ಹಾಗೂ ಶಿವಮೊಗ್ಗ, ಚಿಕ್ಕಮಗಳೂರು ಜಿಲ್ಲೆಗಳ ಭಾಗಗಳಲ್ಲಿ ವಾರ್ಷಿಕ ಮಳೆ ೬೦೦ ರಿಂದ ೧೦೦೦ ಮಿ.ಮಿ. ನಷ್ಟಿದ್ದು ಸ್ಥಳದಿಂದ ಸ್ಥಳಕ್ಕೆ ಬೇರೆ ಬೇರೆಯಾಗಿರುತ್ತದೆ. ಕಡಿಮೆ ಮಳೆಯ ಪ್ರದಶೇಗಳಲ್ಲಿ ಮಳೆ ನೀರಿಗೆ ಪೂರಕವಾಗಿ ನೀರಾವರಿಯೂ ಅಗತ್ಯ. ಕಣಿವೆಗಳಿಗೆ ಅಡ್ಡಲಾಗಿ ಸಣ್ಣ ಸಣ್ಣ ಸಂಗ್ರಹಣಾ ಕಟ್ಟೆಗಳನ್ನು ಕಟ್ಟಲಾಗಿದೆ. ಈ ನೀರಾವರಿ ಕಾಮಗಾರಿಗಳಿಂದ ಭತ್ತ ಮತ್ತು ಕಬ್ಬನ್ನು ಬೆಳೆಯಲಾಗುತ್ತದೆ.
ಬಯಲು ಪ್ರದೇಶ : ಈಶಾನ್ಯದಲ್ಲಿ ಬಿದರೆ ಮತ್ತು ಗುಲಬರ್ಗಾದ ಕೊಂಚ ಭಾಗಗಳನ್ನು ಬಿಟ್ಟರೆ ರಾಜ್ಯದ ಉಳಿದ ಭಾಗವೆಲ್ಲ (ರಾಜ್ಯದ ಕೃಷಿಯೋಗ್ಯ ಭೂಮಿಯ ಶೇ.೭೨ ಭಾಗ) ಬಯಲು ಪ್ರದೇಶಕ್ಕೆ ಸೇರಿದ್ದು. ಈ ಶುಷ್ಕ ವಲಯದಲ್ಲಿ ಮಳೆ ಸ್ಥಳದಿಂದ ಸ್ಥಳಕ್ಕೆ ತುಂಬ ಹೆಚ್ಚು ಕಡಿಮೆಯಾಗಿರುತ್ತದೆ. ೮೦೦ ಮಿ.ಮಿ ನಿಂದ ಹಿಡಿದು ಎಷ್ಟೋ ಕಡೆ ೪೦೦ ಮಿ.ಮಿ ಗೂ ಕಡಿಮೆ ಇರುತ್ತದೆ. ಇಲ್ಲಿ ದಕ್ಷಿಣ ಭಾಗ ವಿನಾ ಉಳಿದಡೆ ದಟ್ಟ ಕಪ್ಪು ಮಣ್ಣು ಪ್ರಧಾನ. ದಕ್ಷಿಣದಲ್ಲಿ ಕಪ್ಪು ಮಣ್ಣಿನ ಜೊತೆಗೆ ಕೆಂಪು ಮಿಶ್ರಿತ ಜೇಡಿಯು ಸೇರಿರುತ್ತದೆ. ಇಲ್ಲಿನ ಪ್ರಧಾನ ಬೆಳೆಗಳು ಜೋಳ ಸಾವೆ ರಾಗಿ ಮುಂತಾದ ಧಾನ್ಯಗಳು, ಬೇಳೆಕಾಳು, ಮೆಣಸಿನಕಾಯಿ, ಎಣ್ಣೆಕಾಳು, ಮತ್ತು ಹತ್ತಿ. ದಕ್ಷಿಣದಲ್ಲಿ ಭತ್ತ ಕಬ್ಬೂ ಸಹ ಬೆಳೆಯುತ್ತಾರೆ. ತುಂಗಭದ್ರಾ ನದಿಯ ಮೇಲಣ ಉತ್ತರ ಭಾಗಕ್ಕೆ ಭೀಮಾ, ಘಟಪ್ರಭಾ ಹಾಗೂ ಮಲಪ್ರಭಾ ನದಿಗಳ ನೀರು ಸಿಗುತ್ತದೆ. ಇವೆಲ್ಲ ಕೃಷ್ಣಾ ನದೀ ಜಾಲಕ್ಕೆ ಸೇರಿದವು. ಗುಲಬರ್ಗಾ ಬಿಜಾಪುರ ಬೆಳಗಾಂ ಧಾರವಾಡ ರಾಯಚೂರು ಜಿಲ್ಲೆಗಳು ಈ ಭಾಗಕ್ಕೆ ಸೇರಿವೆ. ಬಯಲು ಪ್ರದೇಶದ ಮಧ್ಯಭಾಗಕ್ಕೆ ಸೇರಿದ ಬಳ್ಳಾರಿ ಚಿತ್ರದುರ್ಗ ಹಾಗೂ ತುಮಕೂರು ಜಿಲ್ಲೆಗಳು ಬಹುತೇಕ ವೇದಾವತಿ ನದೀ ಬಯಲಿನಲ್ಲಿದೆ. ದಕ್ಷಿಣ ಒಣಪ್ರದೇಶದ ಪಶ್ಚಿಮದ ಭಾಗ ಮೈಸೂರು ಮಂಡ್ಯ ಹಾಸನ ಜಿಲ್ಲೆಗಳನ್ನು ಒಳಗೊಂಡಿದ್ದು, ಕಾವೇರಿ ಬಯಲಿನಲ್ಲಿದೆ. ಪೂರ್ವಭಾಗ ಬೆಂಗಳೂರು, ಕೋಲಾರ ಜಿಲ್ಲೆಗಳನ್ನು, ತುಮಕೂರು ಜಿಲ್ಲೆಯ ಭಾಗಗಳನ್ನು ಒಳಗೊಂಡಿದ್ದು ಬಹುಮಟ್ಟಿಗೆ ಪಾಲಾರು ಮತ್ತು ಪೆನ್ನಾರು ನದಿಗಳ ಬಯಲಿಗೆ ಸೇರಿದೆ. ಬಯಲುಪ್ರದೇಶದ ದಕ್ಷಿಣ ಭಾಗ ಮಾತ್ರ ನೈಋತ್ಯ ಹಾಗೂ ಈಶಾನ್ಯ ಮಾರುತಗಳೆರಡರಿಂದಲೂ ಮಳೆಯನ್ನು ಪಡೆಯುತ್ತದೆ.
ಕೃಷಿಯೋಗ್ಯ ಭೂಮಿಯ ಬಹುಪಾಲನ್ನು ಒಳಗೊಂಡಿರುವ ಬಯಲು ಪ್ರದೇಶ ಅಡಿಗಡಿಗೆ ಬರಕ್ಕೆ ಈಡಾಗುತ್ತದೆ. ಈ ಭಾಗದಲ್ಲಿ ಅತ್ಯಂತ ಪ್ರಾಚೀನ ದಾಖಲೆ ಪಡೆದಿರುವ ಮಳೆಯ ವೈಫಲ್ಯ ದುರ್ಗಾದೇವಿ ಮಹಾಕ್ಷಾಮ. ೧೨೯೬ರಲ್ಲಿ ಆರಂಭವಾದ ಆ ಕ್ಷಾಮ ನರ್ಮದೆಗೆ ದಕ್ಷಿಣ ಭಾರತವನ್ನೆಲ್ಲ ಅವರಿಸಕೊಂಡು, ಸುಮಾರು ಹನ್ನೆರಡು ವರ್ಷ ಇತ್ತೆಂದೂ ಹೇಳಲಾಗಿದೆ. ಸಕಾಲದಲ್ಲಿ ಮಳೆ ಕಿಂಚಿತ್ತೂ ಬಾರದಿದ್ದುದೇ ಆ ಕ್ಷಾಮಕ್ಕೆ ಕಾರಣ. ಮತ್ತೆ ೧೪೧೯ರಲ್ಲಿ ಮಳೆಯ ವೈಫಲ್ಯದಿಂದ ದಖನ್ ಮತ್ತು ಕರ್ನಾಟಕದಲ್ಲಿ ಬರ ಬಂದಿತ್ತು. ಆಗ ಅಹಮದ್ ಷಾ ಬಹುಮನಿ(೧೪೧೯ – ೧೪೩೧) ತನ್ನ ಸೇನೆಗಳಿಗೆ ಸಂಬಳ ಹೆಚ್ಚಿಸಿದನಂತೆ ಹಾಗೂ ಬಡವರ ಸಲುವಾಗಿ ಸಾರ್ವಜನಿಕ ದಿನಸಿ ಮಳಿಗೆಗಳನ್ನು ತೆರದನಂತೆ. ಪುನಃ ೧೪೨೦ರಲ್ಲಿ ಮಳೆ ಹೋಯಿತು. ೧೪೭೨ರಲ್ಲಿ ಹಾಗೂ ೧೪೭೩ ವಿಶೇಷ ಸಂಕಷ್ಟದ ಕಾಲ ಎನ್ನಲಾಗಿದೆ. ಈ ಎರಡು ವರ್ಷ ಯಾವ ಬಿತ್ತನೆಯೂ ಆಗಲಿಲ್ಲ. ಅನೇಕರು ಸತ್ತರು. ಅನೇಕರು ಊರು ಬಿಟ್ಟು ಹೋದರು, ಮೂರನೆಯ ವರ್ಷ ಮಳೆ ಬಂತು. ಆದರೆ ಭೂಮಿ ಉಳಲು ಆಳುಗಳೇ ಉಳಿದಿರಲಿಲ್ಲ.[5]
ಈ ಪ್ರದೇಶದಲ್ಲಿ ಮಳೆಯ ದಿನಗಳು ೪೦ಕ್ಕೂ ಕಡಿಮೆ, ಮಧ್ಯಭಾಗದಲ್ಲಿ (ಬಳ್ಳಾರಿ ಚಿತ್ರದುರ್ಗ) ೨೯ದಿನ ಮಾತ್ರ. (೧೦ಸೆಂಟ್ ಅಂದರೆ ೨ – ೫ ಮಿ.ಮಿ. ಗಿಂತ ಹೆಚ್ಚು ಮಳೆ ಬಿದ್ದ ದಿನವನ್ನು ಒಂದು ಮಳೆಯ ದಿನ ಎಂದು ಗಣಿಸಲಾಗುತ್ತದೆ). ಮಳೆಯ ದಿನಗಳಲ್ಲಿ ಶೇ.೧೦ ರಷ್ಟಲ್ಲೂ ೨೫ ಮಿ.ಮಿ. ಅಥವಾ ಹೆಚ್ಚು ಮಳೆ ಆಗುವುದಿಲ್ಲ.[6]
ತುಂಗಭದ್ರಾ, ಮಲಪ್ರಭಾ, ಘಟಪ್ರಭಾ, ಭೀಮಾ ಮುಂತಾದ ದೊಡ್ಡ ನದಿಗಳಲ್ಲಿ ಬೇಸಿಗೆಯಲ್ಲಿ ಹೆಚ್ಚು ಕಡಿಮೆ ನೀರು ಇರುವುದೇ ಇಲ್ಲ. ಇತರ ಸಣ್ಣ ಹೊಳೆಗಳು ಹರಿಯುವುದು ಮಳೆಗಾಲದಲ್ಲಿ ಕೆಲವು ದಿನಗಳು ಮಾತ್ರ. ಅಲ್ಲದೆ ತುಂಗಭದ್ರಾ ನದಿಯ ಉತ್ತರದ ಬಯಲು ಬಹುಪಾಲು ಸಮಮಟ್ಟಾದುದು. ಕಣಿವೆಗಳಿಗೆ ಅಡ್ಡಲಾಗಿ ಕಟ್ಟೆಕಟ್ಟಲು ಅಲ್ಲಿ ಅವಕಾಶವೇ ಇಲ್ಲ. ನೀರಾವರಿ ನಡೆಯುವುದೆಲ್ಲ ನದಿಗಳ ಪಕ್ಕಗಳಲ್ಲಿ ಹಾಗೂ ಭಾವಿಗಳು ಇರುವ ಹಳ್ಳಿಗಳ ಬಳಿಯ ಸಣ್ಣ ಸಣ್ಣ ತಾಕುಗಳಲ್ಲಿ ಮಾತ್ರ. ಇದೇ ಕಾರಣಕ್ಕಾಗಿ ಇಂದಿಗೂ ಈ ಪ್ರದೇಶದ ಉತ್ತರ ಭಾಗದಲ್ಲಿ ನೀರಾವರಿ ಕೆರೆಗಳು ಇರುವುದು ಅತಿ ವಿರಳ. ತುಂಗಭದ್ರಾ ನದಿಗೆ ಅಡ್ಡಲಾಗಿ ಸಣ್ಣ ಸಣ್ಣ ಅಣೆಗಳನ್ನು ಕಟ್ಟಿ, ನೀರನ್ನು ನೀರಾವರಿಗೆ ಹರಿಯಿಸುವುದನ್ನು ಮೊಟ್ಟ ಮೊದಲಿಗೆ ಯೋಚಿಸಿ, ಹಾಗೆ ಮಾಡಿದವರು ವಿಜಯನಗರದ ಅರಸರು ೧೪ನೆಯ ಶತಮಾನದಿಂದ ಈಚೆಗೆ. ಘಟಪ್ರಭಾ, ಮಲಪ್ರಭಾ, ಭೀಮಾ ಅಥವಾ ಕೃಷ್ಣಾ ನದಿಗಳಿಗೆ ಹಿಂದೆ ಅಂಥ ಕಾಮಗಾರಿಗಳು ಇದ್ದ ಬಗ್ಗೆ ಯಾವ ಸಾಕ್ಷ್ಯವೂ ಇಲ್ಲ.
ಬಯಲು ಪ್ರದೇಶದ ಉತ್ತರದ ಭಾಗ ನೈಋತ್ಯ ಮಾರುತದಿಂದ ಮಾತ್ರ ಜೂನ್ ನಿಂದ ಸೆಪ್ಟಂಬರ್ ನಾಲ್ಕು ತಿಂಗಳು ಮಳೆ ಪಡೆಯುತ್ತದೆ. ದಕ್ಷಿಣ ಭಾಗದಲ್ಲಾದರೂ ಅರು – ಏಳು ತಿಂಗಳು ಮಳೆ ಬರುತ್ತದೆ. ಈ ಭೂಪ್ರದೇಶದಲ್ಲಿ ಅನೇಕ ಸಣ್ಣ ಸಣ್ಣ ಬೆಟ್ಟ ಗುಡ್ಡದ ಸಾಲುಗಳಿದ್ದು ಜಲಾಶಯಗಳ ನಿರ್ಮಾಣಕ್ಕೆ ಅವಕಾಶ ಇರುತ್ತದೆ.
ಉತ್ತರದ ಒಣ ಪ್ರದೇಶದಲ್ಲಿ ಮಣ್ಣು ಪ್ರಧಾನವಾಗಿ ಅತಿ ಕಪ್ಪು ಅಥವಾ ಸುಮಾರು ಕಪ್ಪು (ಎರೆ ಮಣ್ಣು). ಒಂದೇ ಸಮನೆ ನೀರು ಹಾಯಿಸಿದರೆ ಅದು ಜೌಗು ಆಗುತ್ತದೆ. ಆದರೆ ದಕ್ಷಿಣ ಭಾಗದಲ್ಲಿ ಬಹುಮಟ್ಟಿಗೆ ಇರುವುದು ಕೆಂಪು ಜೇಡಿಮಣ್ಣು, ಅದು ನಿರಂತರ ನೀರಾವರಿಯಿಂದ ಕೆಟ್ಟ ಪರಿಣಾಮ ಉಂಟುಮಾಡುವುದಿಲ್ಲ.
ಈ ಅಂಶಗಳೆಲ್ಲ ಸೇರಿದುದರ ಫಲವೇ ದಕ್ಷಿಣ ಭಾಗದಲ್ಲಿ ಬಹು ಸಂಖ್ಯೆಯಲ್ಲಿ ನೀರಾವರಿ ಕೆರೆಗಳು ನಿರ್ಮಿತವಾದುದ್ದು. ಮೈಸೂರು ರಾಜ್ಯದ ಕೆರೆಗಳ ಕ್ರಮಬದ್ಧ ದುರಸ್ತಿಗಾಗಿ ತನ್ನ ಗಮನವಿತ್ತ ಮೇಜರ್ ಸ್ಯಾಂಕಿಯ ಮಾತು ಹೀಗಿದೆ:
“ಈ ಪ್ರದೇಶದಲ್ಲಿ ಜಲಸಂಗ್ರಹಣೆಯ ತತ್ವವನ್ನು ಎಷ್ಟರಮಟ್ಟಿಗೆ ಅನುಸರಿಸಲಾಗಿದೆ ಎಂದರೆ, ಈ ವಿಶಾಲ ಪ್ರದೇಶದಲ್ಲಿ ಹೊಸ ಕೆರೆಗೆ ಸೂಕ್ತವಾದ ನಿವೇಶನ ಹುಡುಕಲು ತುಂಬಾ ಚಾತುರ್ಯ ಬೇಕಾದೀತು. ಜೀರ್ಣೋದ್ಧಾರವೇನೊ ಸಾಧ್ಯವಿದೆ. ಆದರೆ ಈ ಬಗೆಯ ಹೊಚ್ಚ ಹೊಸ ಕೆಲಸವನ್ನು ಈ ಪ್ರದೇಶದಲ್ಲಿ ಅರಂಭಿಸಿದರೆ ಅದೇ ಬಯಲಿನ ಕೆಳಗಿನ ಇನ್ನೊಂದು ಯಾವುದಾದರೂ ಕೆರೆಗೆ ನೀರು ಹರಿಯುವುದು ತಪ್ಪಿಹೋಗುವುದು ಖಂಡಿತ. ಇದರಿಂದ ಪಟ್ಟಭದ್ರ ಹಿತಾಸಕ್ತಿಗಳು ಕೈಹಾಕಿದಂತಾಗುತ್ತದೆ.[7]
ಈಶಾನ್ಯದ ಮಧ್ಯಂತರ ಪ್ರದೇಶ :ಈಶಾನ್ಯದ ಮಧ್ಯಂತರ ಪ್ರದೇಶದಲ್ಲಿ ವರ್ಷಕ್ಕೆ ೮೦೦ ರಿಂದ ೯೦೦ ಮಿ.ಮಿ. ಮಳೆ ಬರುತ್ತದೆ. ಅದು ಬಹಪಾಲು ದಖನೀ ಕಲ್ಲು ಭೂಮಿ. ಬಹುಮಟ್ಟಿಗೆ ಕಪ್ಪು ನೆಲ. ನೀರು ಬಸಿಯುವುದು ತೀರ ಕಡಿಮೆ. ಮಂಜ್ರಾ ನದಿ ಹಾಗೂ ಅದರ ಉಪನದಿಯಾದ ಕಾರಂಜ ಈ ಪ್ರದೇಶಗಳಲ್ಲಿ ಹರಿಯುತ್ತವೆ. ಜೋಳ, ಮೆಕ್ಕೆಜೋಳ, ಹತ್ತಿ, ಮೆಣಸಿನಕಾಯಿ ಇಲ್ಲಿ ಬೆಳೆಯಲಾಗುತ್ತದೆ. ಹೊಳೆ ಕಣಿವೆಗಳು ತೀರ ವಿರಳವಾದುದರಿಂದ ಇಲ್ಲಿ ಸಣ್ಣ ಕೆರೆಗಳ ನಿರ್ಮಾಣ ಆಗಿಲ್ಲ. ಬಹುಪಾಲು ನೀರಾವರಿ ಆಗುವುದೆಲ್ಲ ಭಾವಿಗಳ ಸುತ್ತಮುತ್ತಲೇ.
ಅಂತರ್ಜಲ:
ಎಲ್ಲೆಲ್ಲಿ ಕೆರೆ ನಿರ್ಮಾಣ ಸಾಧ್ಯವಿಲ್ಲವೋ, ಎಲ್ಲಿಲ್ಲಿ ಅಂತರ್ಜಲ ಸುಲಭವಾದ ಆಳದಲ್ಲಿ ಸಿಗುವುದೋ, ಅಲ್ಲಲ್ಲಿ ಆ ಜಲವನ್ನು ನೀರಾವರಿಗೆ ಬಳಸಲಾಗಿದೆ. ಅಂತರ್ಜಲ ಇರುವುದನ್ನು ಗೊತ್ತುಪಡಿಸುವುದು ನಿಸರ್ಗ ಹಾಗೂ ಭೂರಚನೆಯ ಲಕ್ಷಣಗಳು. ಭೂವಿಜ್ಞಾನ ರೀತ್ಯಾ ಕರ್ನಾಟಕದಲ್ಲಿ ಇರುವುದು ಬಹುಮಟ್ಟಿಗೆ ಪ್ರಾಚೀನ ಜೀವಿಯುಗದ ಹಿಂದಿನ ಜ್ವಾಲಾಮುಖಿ ಹಾಗೂ ರೂಪಾಂತರಗೊಂಡ ಕಲ್ಲುಗಳು. ಅಂಥ ಕಲ್ಲು ಮೇಲುಪದರದಲ್ಲಿ ಒಡ್ಡಿ ಕೊಂಡಿರಬಹುದು. ಅಥವಾ ಉಳಿದ ಹಾಗೂ ಸಾಗಿಬಂದ ಮಣ್ಣಿನ ತೆಳುಪದರದಿಂದ ಆವೃತವಾಗಿದ್ದಿರಬಹುದು. ಸಾಮಾನ್ಯವಾಗಿ ಆ ಕಲ್ಲನ್ನು ಸ್ಫಟಿಕ ಶಿಲೆ ಎನ್ನುತ್ತಾರೆ. ಜಲ ಭೂವಿಜ್ಞಾನದ ರೀತ್ಯಾ ಗಟ್ಟಿಕಲ್ಲು ಎನ್ನಲಾಗಿದೆ. ಸುಟ್ಟಕಲ್ಲು (ಗ್ರಾನೈಟು), ಗ್ನೇಸ್‌ಕಲ್ಲು, ಹಾಗೂ ಪದರಕಲ್ಲು (ಚಿಸ್ಟ್) ಎಂಬುವು ಮುಖ್ಯ ಬಗೆಯ ಕಲ್ಲುಗಳು. ರಾಜ್ಯದ ಉತ್ತರ ಭಾಗದಲ್ಲಿ ಆ ಕಲ್ಲುಗಳು, ದಖನ್ನಿನ ಲಾವಾ ಪದರಗಳು(ಕರಿಯಕಲ್ಲು ಬೇಸಾಲ್ಟ್) ಒಂದರ ಮೇಲೆ ಒಂದರಂತೆ ಶೇಖರವಾಗಿವೆ. ಕೆಲವು ಕಡೆಗಳಲ್ಲಿ ಕಲಾದಗಿಯ ಮರಳುಕಲ್ಲುಗಳಿಂದಲೂ ಸುಣ್ಣ ಕಲ್ಲಿನ ಬಂಡೆಗಳಿಂದಲೂ ಆವೃತವಾಗಿದೆ.[8]
ಅಗ್ನಿಶಿಲೆ ಹಾಗೂ ರೂಪಾಂತರಿಕ ಕಲ್ಲುಗಳು ಕೆಲವೆಡೆಗಳಲ್ಲಿ ೩೦ ಮೀಟರ್ ಆಳಕ್ಕೆ ಶಿಥಿಲಗೊಂಡಿವೆ, ಕಲ್ಲಿನ ಲಕ್ಷಣಗಳು, ಭೂ ಮೇಲ್ಮೈ ಲಕ್ಷಣ ಹಾಗೂ ಹವಾಮಾನ ಮುಂತಾದವು ಈ ಆಳವನ್ನು ನಿರ್ಧರಿಸುವ ಅಂಶಗಳು. ಅತ್ಯಂತ ಆಳಕ್ಕೆ ಶಿಥಿಲಗೊಂಡಿರುವ ವಲಯವೆಂದರೆ ಸಾಮಾನ್ಯವಾಗಿ ಇಳಿಜಾರಿನಲ್ಲಿ ಕಿರಿದಾಗುವ ವಿಶಾಲ ಕಣಿವೆಯ ಅಡಿಯ ಪ್ರದೇಶ. ಆಲಶಾಸ್ತ್ರದ ಪ್ರಕಾರ ಎಲ್ಲ ಬಗೆಯ ಗಟ್ಟಿಕಲ್ಲುಗಳು ಅಂತರ್ಜಲದ ಅಭಿವೃದ್ಧಿಗೆ ಅಸೂಕ್ತವಾದುವು. ಕಲ್ಲುಗಳ ಸೀಳು ಹಾಗೂ ಬಿರುಕುಗಳಲ್ಲಿ ಮಾತ್ರ ಕೊಂಚ ನೀರು ನಿಲ್ಲಲು ಹಾಗೂ ಹಾಯಲು ಅವಕಾಶ ಇರುತ್ತದೆಯಾಗಿ ಅಂಥ ಕಡೆ ಸ್ವಲ್ಪ ಜಲಾಭಿವೃದ್ಧಿ ಸಾಧ್ಯ. ಗಟ್ಟಿಕಲ್ಲುಗಳ ಪೈಕಿ ಕರಿಕಲ್ಲು(ಬೇಸಾಲ್ಟ್) ಅತ್ಯುತ್ತಮ ಜಲಧರ. ಅನಂತರ ಸುಟ್ಟಕಲ್ಲು (ಗ್ರಾನೈಟ್) ಗ್ನೇಸ್ ಹಾಗೂ ಪದರಗಲ್ಲು(ಷಿಸ್ಟ್) ಎಂದು ಅಧ್ಯಯನಗಳಿಂದ ತೋರಿಬಂದಿದೆ.[9]
ಒಣ ಪ್ರದೇಶಗಳಲ್ಲಿ ಸರಾಸರಿ ವಾರ್ಷಿಕ ಮಳೆ ೭೦೦ ಮಿ.ಮಿ. ಅಥವಾ ಇನ್ನೂ ಕಡಿಮೆ. ಅಲ್ಲಿ ನೆಲದಲ್ಲಿ ಜಿನುಗಿ ಅಂತರ್ಜಲವಾಗಿ ಮಾರ್ಪಾಡಾಗುವ ಮಳೆ ನೀರಿನ ಪ್ರಮಾಣ ಅತಿ ಅಲ್ಪ. ಪ್ರತಿವರ್ಷ ಅಂತರ್ಜಲವಾಗಿ ಮಾರ್ಪಾಡಾಗುವ ಮಳೆ ನೀರಿನ ಭಾಗ ಶೇಕಡ ೩ ರಿಂದ ೫ರ ವರೆಗೆ ಮಾತ್ರ ಇರುವುದೆಂದು ಅಂದಾಜು ಮಾಡಲಾಗಿ[10]. ನಿರಂತರವಾಗಿ ಹಾಗೂ ಭಾರಿಯಾಗಿ ಮಳೆಯಾಗುವ ತಿಂಗಳುಗಳಲ್ಲಿ ಮಾತ್ರ ನೀರು ಅಂತರ್ಜಲವಾಗಿ ಸಂಗ್ರಹವಾಗುತ್ತದೆ. ಬಹುಪಾಲು ತಿಂಗಳುಗಳಲ್ಲಿ ಬೀಳುವ ಅಲ್ಪಸಲ್ಪ ಮಳೆಯೆಲ್ಲವೂ ಆವಿಯಾಗಿ ಹೋಗುವುದಕ್ಕೆ ಸರಿಹೋಗುತ್ತದೆ. ಈ ಕಾರಣಗಳಿಂದಾಗಿ ಭಾವಿ ನೀರಾವರಿಯ ಅಭಿವೃದ್ಧಿಯು ಸಾಮಾನ್ಯವಾಗಿ ಕರಾವಳಿ ಮತ್ತು ಮಲೆನಾಡು ಪ್ರದೇಶಗಳಿಗೆ ಸೀಮಿತವಾಗಿದೆ. ಒಣ ಪ್ರದೇಶದಲ್ಲಿ ಅಥವಾ ಅಲ್ಪ ಮಳೆಯ ಪ್ರದೇಶದಲ್ಲಿ ಸಸ್ಯ ಅತಿ ಕಡಿಮೆ. ಕಲ್ಲು ಮತ್ತು ಮಣ್ಣಿನ ಮೇಲ್ಭಾಗ ಬೋಳಾಗಿರುತ್ತದೆ. ಎಲ್ಲಿ ಕಲ್ಲು ಶಿಥಿಲವಾಗಿ ಆಳದಲ್ಲಿ ಇರುವುದೋ ಹಾಗೂ ಮೇಲು ಪದರದಲ್ಲಿ ಚೂರು ಚೂರಾಗಿರುವುದೋ, ಎಲ್ಲಿ ಕಲ್ಲುಗಳ ಸೀಳುಗಳು ಬಿರುಕುಗಳು ತೆರೆದುಕೊಂಡಿರುವುದೋ, ಮಣ್ಣಿನಿಂದ ಮುಚ್ಚಿ ಹೋಗದೆ ಇರುವದೋ, ಅಲ್ಲೆಲ್ಲ ಬೀಳುವ ಅಲ್ಪಸ್ವಲ್ಪ ಮಳೆಯ ನೀರು ಕೂಡಲೇ ನೆಲದೊಳಕ್ಕೆ ಜಿನುಗಿಹೋಗುತ್ತದೆ. ಅಂಥ ಸ್ಥಳಗಳಲ್ಲಿ ಭಾವಿಗಳನ್ನು ತೋಡಲಾಗುತ್ತದೆ. ನೀರಾವರಿ ಸೊಗಸಾಗಿ ಆಗುತ್ತದೆ.
(ಟಿಪ್ಪಣಿ – ಇಲ್ಲಿ ಹಾಗೂ ಮುಂದಿನ ಅಧ್ಯಾಯನಗಳಲ್ಲಿ ಕ್ರಿ.ಪೂ. ಅಥವಾ ಕ್ರಿ.ಶ ಎಂದು ಇಸವಿಗೆ ಮುಂದೆ ಹೇಳದಿದ್ದಲ್ಲಿ ಅದನ್ನು ಕ್ರಿ.ಶ ಎಂದೇ ಭಾವಿಸಬೇಕು).

ಕರ್ನಾಟಕದಲ್ಲಿ ಕೆರೆ ನೀರಾವರಿ: ೨. ಪ್ರಾಚೀನ ಕಾಲ (೨)
ಕಲ್ಯಾಣದ ಚಾಲುಕ್ಯರು :
ಕೆರೆಗಳ ಸ್ವರ್ಣಯುಗ (೯೭೩ – ೧೩೩೬) :ಹತ್ತನೆಯ ಶತಮಾನದ ಕೊನೆಯ ಕಾಲುಭಾಗದಿಂದ ಹದಿನಾಲ್ಕನೆಯ ಶತಮಾನದ ನಾಲ್ಕನೆಯ ದಶಕದ ವರೆಗಿನ ಕಾಲ (ಸುಮಾರು ೩೫೦ ವರ್ಷ) ಕೆರೆಗಳ ಸ್ವರ್ಣಯುಗವಾಗಿತ್ತು. ವಿದ್ವಾಂಸರು ನೆಲೆಸುವುದಕ್ಕಾಗಿ ಅಸಂಖ್ಯಾತ ಹೊಸ ಹಳ್ಳಿಗಳನ್ನು ಕಟ್ಟುವುದು, ಅಗ್ರಹಾರಗಳನ್ನು ನಿರ್ಮಿಸುವುದು, ಅಲ್ಲಿ ಕೆರೆಗಳನ್ನು ಕಟ್ಟುವುದು, ಸತ್ರ ಅಥವಾ ವಿಶ್ರಾಂತಿ ಗೃಹಗಳನ್ನು ಹಾಗೂ ದೇವಸ್ಥಾನಗಳನ್ನು ಕಟ್ಟುವುದು – ಇದೆಲ್ಲದರ ಯುಗ, ಆ ಕಾಲ. ವಾಸ್ತವವಾಗಿ ಅಗ್ರಹಾರ, ಸತ್ರ, ಕೆರೆ, ದೇವಾಲಯ ಈ ಎಲ್ಲ ಸಂಸ್ಥೆಗಳು ಪರಸ್ಪರ ಸಂಬಂಧಿಸಿದ್ದೇ ಆಗಿದ್ದವು. ಹಳ್ಳಿಯನ್ನು ರಚಿಸಿದಾಗ ನೀರು ಸರಬರಾಜು ಮೂಲಭೂತ ಅಗತ್ಯ. ಹತ್ತಿರದಲ್ಲಿ ನದಿ ಇಲ್ಲದಿದ್ದಲ್ಲಿ ಆ ಹಳ್ಳಿಯಲ್ಲಿ ಕೆರೆ ಕಟ್ಟಲು ಸಾಧ್ಯವೇ? ಎಂಬುದರ ಮೇಲೆ ಗಮನ ಇರುತ್ತಿತ್ತು. ಕೆರೆಯನ್ನು ಕಟ್ಟಿ ಮುಗಿಸಿದ ನಂತರ, ಕೃತಜ್ಞತೆಯ ರೂಪವಾಗಿ ಒಂದು ಗುಡಿಯನ್ನು ಕೆರೆಯ ಹತ್ತಿರ ಕಟ್ಟಲಾಗುತ್ತಿತ್ತು. ಕೆಲವೊಮ್ಮೆ ಕೆರೆ ಒಡೆದಾಗ, ಅದರ ದುರಸ್ತಿಗೆ ದೇವಾಲಯದ ನಿಧಿಯ ಒದಗುತ್ತಿತ್ತು. ಅಲ್ಲದೆ ದೇವಾಲಯಗಳಿಗೆ ಬೇಕಾದಷ್ಟು ಜಮೀನು ಇರುತ್ತಿತ್ತು. ಆದ್ದರಿಂದ ನೀರಾವರಿ ಸೌಲಭ್ಯವನ್ನು ಒದಗಿಸುವುದರಲ್ಲಿ ದೇವಾಲಯದ್ದೂ ಮುಖ್ಯ ಪಾತ್ರ ಇರುತ್ತಿತ್ತು. ಈ ಎಲ್ಲ ಸಂಘಟನೆಗಳ ಪೂರಾ ಮೇಲುಸ್ತುವಾರಿ ಪಡೆದಿದ್ದ ಸಂಸ್ಥೆಯೇ ಹಳ್ಳಿಯ ಸ್ವಯಮಾಡಳಿತ ಅಥವಾ ಗ್ರಾಮಸಭೆ. ಕರ್ನಾಟಕ ಇತಿಹಾಸದಲ್ಲಿ ಈ ಯುಗಕ್ಕೆ ಹಿಂದೆಯಾಗಲಿ ಅಥವಾ ಅನಂತರವಾಗಲಿ ಅಂಥ ಸಂಸ್ಥೆ ಮೆರೆದಿರಲಿಲ್ಲ. ಅದಕ್ಕೆ ಮುಂದಾಳತ್ವ ಒದಗಿಸುತ್ತಿದ್ದವರು ಗಾವುಂಡರು ಅಥವಾ ಹಳ್ಳಿಯ ಮುಖ್ಯಸ್ಥರು. ಊರುಗಳಲ್ಲಿ ನಗರ ಅಥವಾ ಶ್ರೇಣಿ ಎಂಬ ಪ್ರಾತಿನಿಧಿಕ ಸಂಸ್ಥೆಗಳೂ ಇದ್ದವು. ಅವುಗಳ ಮುಖಂಡರು, ನಗರ ಶ್ರೇಷ್ಠ ಅಥವಾ ಪಟ್ಟಣ ಶ್ರೇಷ್ಠಿ, ಅವರು ಕೂಡ ಗುಡಿಗಳನ್ನು ಕೆರೆಗಳನ್ನು ಕಟ್ಟುವುದರಲ್ಲಿ ಮುಖ್ಯಪಾತ್ರ ವಹಿಸುತ್ತಿದ್ದರು. ಹಳ್ಳಿಗಳ ಗುಂಪಿಗೆ ಅಥವಾ ನಾಡುಗಳಿಗೆ ನಾಡಗೌಂಡ ಮುಖ್ಯಸ್ಥನಾಗಿರುತ್ತಿದ್ದ. ಎಷ್ಟೂ ವೇಳೆ ಈ ಗುಂಪು ಅಥವಾ ನಾಡುಗಳನ್ನು ರೂಪಿಸುತ್ತಿದ್ದುದು, ಒಂದೇ ಮೂಲದಿಂದ ನೀರಾವರಿ ಮಾಡಲು ಅನುಕೂಲವಾಗಲಿ ಎಂದೇ. ಈ ಯುಗದಲ್ಲಿ (೯೭೩ – ೧೩೩೬) ನೀರಾವರಿ ಸೌಲಭ್ಯಗಳ ನಿರ್ಮಾಣ ಹಾಗೂ ಸಂರಕ್ಷಣೆಯಲ್ಲಿ ಜನತೆಯ ಪಾತ್ರ ಅತ್ಯುನ್ನತ ಮಟ್ಟದಲ್ಲಿತ್ತು.
ಕಲ್ಯಾಣದ ಚಾಲುಕ್ಯರು ದಖನ್ ಮತ್ತು ದಕ್ಷಿಣ ಭಾರತದ ಕೆಲವು ಭಾಗಗಳಲ್ಲಿ ಕ್ರಿ.ಶ. ೯೯೭೩ ರಿಂದ ೧೧೮೪ರ ವರೆಗೆ ಸುಮಾರು ಇನ್ನೂರು ವರ್ಷ ಆಳಿದರು. ಕೆರೆಗಳ ನಿರ್ಮಾಣದ ಶೇಕಡಾ ೫೦ರಷ್ಟು ಇಮ್ಮಡಿ ತೈಲಪ (೯೭೩ – ೯೭೭), ಇಮ್ಡಿ ಜಯಸಿಂಹ (೧೦೧೫ – ೪೪) ಹಾಗೂ ಮೊದಲನೆಯ ಸೋಮೇಶ್ವರ (೧೦೬೮ – ೭೬) ಮತ್ತು ಮುಂದಿನ ದೊರೆಗಳ ಆಳ್ವಿಕೆಯಲ್ಲಿ ಆದರೆ, ಉಳಿದ ಭಾಗ ಆದದ್ದು ಆರನೆಯ ವಿಕ್ರಮಾದಿತ್ಯನ ಆಳ್ವಿಕೆ ಯೊಂದರಲ್ಲಿ. ಪ್ರಚಂಡ ನಿರ್ಮಾಣಕಾರ್ಯದ ಈ ಯುಗದಲ್ಲಿ ಮಧ್ಯಕರ್ನಾಟಕದ ಧಾರವಾಡ, ಬಳ್ಳಾರಿ, ಚಿತ್ರದುರ್ಗ ಹಾಗೂ ಶಿವಮೊಗ್ಗ ಜಿಲ್ಲೆಗಳು ಕೆರೆ ನಿರ್ಮಾಣದಲ್ಲಿ ಅತ್ಯಂತ ಹೆಚ್ಚಿನ ಲಾಭಕ್ಕೆ ಪಾತ್ರವಾದವು.
ಚಾಲುಕ್ಯರು ಬಹುಸಂಖ್ಯೆಯ ದಾಖಲೆಗಳನ್ನು ಹೊರಡಿಸಿದರು. ಅವುಗಳಲ್ಲಿ ಆಗ ಇದ್ದ ಅನೇಕ ಕೆರೆಗಳನ್ನು ಕುರಿತವು. ಬಹುಪಾಲು ಹಳ್ಳಿಗಳಲ್ಲಿ ಕೆರೆ ಇದ್ದವು. ಇವು ದಾಖಲೆಗಳಲ್ಲಿ ಪ್ರಸ್ತಾಪಿತವಾಗಿವೆ. ಕೆಲವು ಉದಾಹರಣೆ ಇಲ್ಲಿವೆ :
ಧಾರವಾಡ ಜಿಲ್ಲೆಯ ಕೋಟವುಮಚಿಗೆಯ ಸುಮಾರು ೧೦೧೦ ದಾಖಲೆ[1]ಕೆರೆಗೆ ಸಂಬಂಧಿಸಿದ ಚಾಲುಕ್ಯ ದಾಖಲೆಗಳಲ್ಲೆಲ್ಲ ಅತಿ ಪ್ರಾಚೀನವಾದವುಗಳಲ್ಲಿ ಒಂದು. ಅದರಲ್ಲಿ ದೇವಿರಿಗೆರೆ ಎಂಬುದರ ಉಲ್ಲೇಖ ಇದೆ. ಹಳ್ಳಿಯಲ್ಲಿ ವಿಧಿಸಲಾಗುವ ದಂಡ ದಶವಂದ ಅಥವಾ ಭೂಮಿಯ ಹುಟ್ಟುವಳಿಯ ಶೇ ೧೦ರಷ್ಟು ತೆರಿಗೆ ಮತ್ತು ಉಯಿಲು ಮಾಡದೆ ಹಾಗೂ ವಾರಸುದಾರರಿಲ್ಲದೆ ಸಾಯುವವರ ಆಸ್ತಿ ? ಇವುಗಳನ್ನು ಕೆರೆಯ ದುರಸ್ತಿಗಾಗಿ ಬಳಸಿಕೊಳ್ಳತಕ್ಕದ್ದು – ಎಂದು ಇದು ತಿಳಿಸುತ್ತದೆ. ಇಮ್ಮಡಿ ಜಯಸಿಂಹನ ಆಳ್ವಿಕೆಯ ಕ್ರಿ.ಶ. ೧೦೪೧ರ ಮಂಟೂರು ಶಾಸನ[2]ರಲ್ಲಿ ಮಂಟೂರು ಮಹಾಜನರು ರಟ್ಟಸಮುದ್ರವನ್ನು ಕಟ್ಟಿದುದು ದಾಖಲಾಗಿದೆ. ಒಂದನೆಯ ಸೋಮೇಶ್ವರ (೧೦೬೮ – ೭೬) ತನ್ನ ನಿರ್ಮಾಣ ಕಾರ್ಯವನ್ನು ಧಾರವಾಡ ಜಿಲ್ಲೆಗೆ ಮಿತಿಗೊಳಿಸಿದ್ದ. ಅವನ ಮಗನೂ ಉತ್ತರಾಧಿಕಾರಿಯೂ ಆದ ಆರನೆಯ ವಿಕ್ರಮಾದಿತ್ಯ ಕೆರೆ ನಿರ್ಮಾಣದಲ್ಲಿ ಅವನನ್ನು ಮೀರಿಸಿದ. ತ್ರೈಲೋಕ್ಯಮಲ್ಲ ಅಥವಾ ಒಂದನೆಯ ಸೋಮೇಶ್ವರನ ಆಳ್ವಿಕೆಯಲ್ಲಿ ಭಾವನಗಂಧವಾರಣ ಎಂಬ ಒಬ್ಬ ಅಧಿಕಾರಿ ಹಲವಾರು ಕೆರೆಗಳನ್ನು ಗುಡಿಗಳನ್ನು ಕಟ್ಟಿಸಿದ್ದು ಬಿಜಾಪುರ ಜಿಲ್ಲೆಯ ನಂದವಾಡಿಗೆ ಶಾಸನದಲ್ಲಿ[3] ದಾಖಲಾಗಿದೆ. ಹಾಗೆ ಕಟ್ಟಿಸಿದ ಸ್ಥಳಗಳು ಉತ್ತರ ಕರ್ನಾಟಕ ಎಲ್ಲ ಕಡೆ ಕಾಣಸಿಗುತ್ತವೆ. ಉದಾಹರಣೆಗೆ ಕಲ್ಯಾಣ, ಅಣ್ಣಿಗೇರೆ, ಮುಳುಗುಂದ, ಕೊಲವುಗೆ, ನಂದಪುರ, ಕೊಹಳ್ಳಿ, ಮಂಡಲಗೆರೆ, ಬೆಳಗಲಿ, ಬನವಾಸಿ, ಕರಿವಿಡಿ, ನವಿಲೆ, ನಂದವಾಡಿಗೆ ಹಾಗೂ ಪೇರೂರು. ಪ್ರಾಯಃ, ಆತ ಈ ಸ್ಥಳಗಳಲ್ಲಿ ಅಥವಾ ಆಸುಪಾಸಿನಲ್ಲಿ ಅಧಿಕಾರ ಮಾಡಿದ್ದಿರಬಹುದು. ಅದೇ ಮೊದಲನೆಯ ಸೋಮೇಶ್ವರನ ಮೋರಿಗೆರೆ ಶಾಸನ[4] ಕ್ರಿ.ಶ. ೧೦೪೬ರಂದು (ಬಳ್ಳಾರಿ ಜಿಲ್ಲೆ) ಕೆರೆ ನಿರ್ಮಾಣದಲ್ಲಿ ಅನುಸರಿಸಲಾದ ವಿಧಾನವನ್ನು ಪ್ರಸ್ತಾಪಿಸುತ್ತದೆ. ಮೊದಲು ಎಲ್ಲಿ ಕೆರೆಯನ್ನು ಕಟ್ಟಬೇಕೋ ಆ ಸ್ಥಳವನ್ನು ಖರೀದಿ ಮಾಡಲಾಗುತ್ತಿತ್ತು. ಈ ಶಾಸನದಂತೆ ಮಲ್ಲಿಪಯ್ಯ ಎಂಬವನಿಂದ ಭೂಮಿಯನ್ನು ಕೊಳ್ಳಲಾಯಿತು.
ಹಿಂದೆ ಹೇಳಿದಂತೆ ಕಲ್ಯಾಣದ ಚಾಲುಕ್ಯರ ಯುಗದಲ್ಲಿ ಆರನೆಯ ವಿಕ್ರಮಾದಿತ್ಯನ ಆಳ್ವಿಕೆ ಅತ್ಯಂತ ಹೆಚ್ಚಿನ ಸಂಖ್ಯೆಯ ಕೆರೆಗಳ ನಿಮಾರ್ಣವನ್ನು ಕಂಡಿತು. ಕ್ರಿ.ಶ. ೧೦೭೭ರ ಮೊರಬ(ನವಲಗುಂದ ತಾಲ್ಲೂಕು)ಶಾಸನದ ಪ್ರಕಾರ[5], ವಿಕ್ರಮಾದಿತ್ಯನ ತಮ್ಮ ನೊಳಂಬಾಧಿರಾಜ ಜಯಸಿಂಹ, ಸ್ಥಳೀಯ ಕೆರೆಗೆ ನೊಳಂಬಸಮುದ್ರ ಎಂಬ ಪುನರ್ನಾಮ ಕರಣಮಾಡಿದ. ಮತ್ತು ಅದರ ಸಂರಕ್ಷಣೆಗಾಗಿ ಭೂಮಿಯನ್ನು ದಾನವಿತ್ತ. ಕ್ರಿ.ಶ೧೦೮೦ರ ಆರನೆಯ ವಿಕ್ರಮಾದಿತ್ಯನ ಹಳೆಬೆನ್ನೂರು ಶಾಸನದಲ್ಲಿ.[6] ತಂಬ ಸಮುದ್ರವೆಂಬ ಕೆರೆ ಬಹು ಕಾಲದಿಂದ ಒಡೆದು ಹೋಗಿದ್ದುದರ ಪ್ರಸ್ತಾಪವಿದೆ.38 ಆ ಸ್ಥಳದ ಮಹಾಜನರು (ವಿದ್ವಾಂಸರು) ಅದನ್ನು ದುರಸ್ತಿಗೊಳಿಸುವಂತೆ ರಾಜ್ಯಪಾಲ ತಂಬನಿಗೆ ಮನವಿ ಮಾಡಿದರು. ರಾಜ್ಯಪಾಲ, ಜಕ್ಕಿಗೋಶಿ ಎಂಬ ತಂತ್ರಜ್ಞಾನಿ ಮೂಲಕ ಕೆರೆಯನ್ನು ಸರಿಪಡಿಸಿ ಅದಕ್ಕೆ ತನ್ನದೇ ಹೆಸರನ್ನಿಟ್ಟ. ಹಾಗೂ ಅದರ ಸಂರಕ್ಷಣೆಗೆ ವ್ಯವಸ್ಥೆ ಮಾಡಿದ. ಇದರಿಂದ, ಕೆರೆಗಳ ದುರಸ್ತಿ ಹಾಗೂ ಸಂರಕ್ಷಣೆಗಳು ಸ್ಥಳೀಯ ಸಭೆಯ ಹೊಣೆ ಆಗಿತ್ತು. ಮತ್ತು ಆ ಸಭೆ ತನ್ನ ಅಸಾಮರ್ಥ್ಯವನ್ನು ಹೇಳಿಕೊಂಡಾಗ ಮಾತ್ರ ಮೇಲಿನ ಅಧಿಕಾರಿಗಳ ಸಹಾಯವನ್ನು ಕೋರಲಾಗುತ್ತಿತ್ತು ಎನ್ನುವುದು ಕಂಡುಬರುತ್ತದೆ. ಪುಲಿಗೆ ಎಂಬ ಹಳ್ಳಿಯ ಅಭಿವೃದ್ಧಿಗಾಗಿ ತುಂಗಭದ್ರಾ ನದಿಯಿಂದ ಒಂದು ನಾಲೆ ಹಾಗೂ ಇತರ ಸಣ್ಣ ಕಾಲುವೆಗಳ ಜಾಲದ ವಿಶಿಷ್ಟ ರೀತಿಯ ನಿರ್ಮಾಣಕಾರ್ಯವನ್ನು ಕ್ರಿ.ಶ೧೦೮೮ರ ಮುನಿರಾಬಾದು ಶಾಸನ[7] ಪ್ರಸ್ತಾಪಿಸುತ್ತದೆ. ಈ ಜಾಲ ಕಮಲದ ದಂಟನ್ನು ಸೀಳಿ ಎಳೆಗಳನ್ನು ಹರಡಿದಂತೆ ಇತ್ತು. ಎಂದು ಶಾಸನದಲ್ಲಿ ಹೋಲಿಸಲಾಗಿದೆ. ಕೆಳಮಟ್ಟದ ನಾಲೆ ಹಾಗೂ ಮೇಲು ಮಟ್ಟದ ನಾಲೆಗಳ ಪ್ರಸ್ತಾಪವೂ ಈ ಶಾಸನದಲ್ಲಿದೆ. ಹುಲಿಗೆ (ಪುಲಿಗೆ) ಹಳ್ಳಿ ಈಗಿನ ತುಂಗಭದ್ರಾ ಅಣೆಕಟ್ಟಿನ ಕೆಳಕ್ಕೆ ಎರಡು ಮೈಲಿ ದೂರದಲ್ಲಿದೆ. ಹಳೆಯ ಅಣೆಕಟ್ಟು ಇನ್ನೂ ಇದೆ. ಹುಲಿಗೆ ನಾಲೆಯನ್ನು ಎಡದಂಡೆ ನಾಲೆಯ ಒಂದನೆಯ ಹಾಗೂ ಎರಡನೆಯ ಶಾಖೆಗಳಿಗೆ ಜೋಡಿಸಲಾಗಿದೆ.
ಬಾದಾಮಿ ತಾಲ್ಲೂಕಿನ ಕಟ್ಟಿಗೇರಿ ಅವಶೇಷಗಳನ್ನು ಕುರಿತ ಫ್ಲೀಟ್‌ನ ಟಿಪ್ಪಣಿಗಳು[8] ಕೆರೆಗಳ ವ್ಯೂಹಯೋಜನೆಯ ತಂತ್ರಜ್ಞಾನವು ಉನ್ನತ ಅಭಿವೃದ್ಧಿ ಮಟ್ಟವನ್ನು ಮುಟ್ಟಿತ್ತು ಎನ್ನುವುದನ್ನು ತೋರಿಸುತ್ತವೆ.
“ಕಟ್ಟಿಕೇರಿಯ ಕೆರೆಗಳ ವ್ಯೂಹ ಹಿಂದೆ ಭಾರಿಯಾಗಿತ್ತು. ಮೊದಲು ಕೋಟೆಯ ಪಶ್ಚಿಮದಲ್ಲಿ ಒಂದು ಸಣ್ಣ ಕೆರೆ, ಎರಡನೆಯದಾಗಿ ಕೊಂಚ ಮೇಲು ಮಟ್ಟದಲ್ಲಿ ಸ್ವಲ್ಪ ದೊಡ್ಡದಾದ ಕೆರೆ. ಅದು ದುರಸ್ತಿಯಲ್ಲಿದ್ದು, ತುಂಬಿದಾಗ ಮೊದಲನೆಯ ಕೆರೆಯನ್ನು ಒಳಗೊಳ್ಳುತ್ತಿತ್ತು. ಆ ಕೆರೆಗೆ ಕೋಟೆಯ ನೈಋತ್ಯಕ್ಕೆ ಸುಮಾರು ಕಾಲುಮೈಲಿ ದೂರದಲ್ಲಿ ಕೆಳಮಟ್ಟದಲ್ಲಿ ಇನ್ನೊ ದೊಡ್ಡ ಕಟ್ಟೆ ಇತ್ತು. ಅದು ಒಡೆದು ಹೋಗಿ ಈಗ ಅವಶೇಷಗಳು ಮಾತ್ರ ಉಳಿದು ನಿರುಪಯುಕ್ತವಾಗಿದೆ. ಅದು ದುರಸ್ತಿಯಲ್ಲಿದ್ದಾಗ ಸಾಕಷ್ಟು ವಿಸ್ತಾರದ ಕೆರೆ ಆಗಿತ್ತು ಎನ್ನುವುದು ಖಂಡಿತ. ಶಾಸನದಲ್ಲಿ ಹೇಳಲಾದ ಅತಿ ದೊಡ್ಡ ಕೆರೆ ಇದೇ ಆಗಿರಬೇಕು.”
ವಿವಿಧ ಮಟ್ಟಗಳಲ್ಲಿ ಕೆರೆಗಳ ಸಾಲುಸಾಲನ್ನೆ ಕಟ್ಟುವ ಈ ವ್ಯವಸ್ಥೆಯ ಉದ್ದೇಶ ನೀರಾವರಿ ಸೌಲಭ್ಯ ಒದಗಿಸುವುದರ ಜೊತೆಗೆ ನೆರೆ ಹತೋಟಿಯೂ ಆಗಿತ್ತು ಎನ್ನುವುದು ಸ್ಪಷ್ಟ. ಅತಿಪ್ರಾಚೀನ ಕಾಲದ ಸಾಲು ಕೆರೆಗಳ ಮೊಟ್ಟ ಮೊದಲ ವರ್ಣನೆ ಇದೇ.
ಕೆರೆಗಳನ್ನು ಕುರಿತಂತೆ ಇಲ್ಲಿ ಉದ್ಧರಿಸಲಾದ ಈ ವಂಶದ ಕೊನೆಯ ಶಾಸನ[9] ೧೧೮೪ದ್ದು, ನಾಲ್ವಡಿ ಸೋಮೇಶ್ವರನದು. ಡಂಬಳದ ಗೋಣಸಮುದ್ರ ಕೆರೆಯಲ್ಲಿ ಹೂಳು ತೆಗೆಯುವುದಕ್ಕೆ, ಕಲ್ಲು ಕಟ್ಟಡ ರಿಪೇರಿಗೆ ಹಾಗೂ ತೂಬಿನ ಕಟ್ಟಿಗೆಗಾಗಿ ಪನ್ನಾಯ ಸುಂಕವನ್ನು ದಾನಮಾಡಿದ್ದರ ಪ್ರಸ್ತಾಪವಿದೆ. ಈ ಶಾಸನದಲ್ಲಿ ಸ್ಥಳೀಯ ಪೌರ ಸಮಿತಿಗೆ ಸೇರಿದ ಹದಿನಾರು ಸೆಟ್ಟಿಗಳಿಗೆ(ವರ್ತಕರು) ಆ ದಾನವನ್ನುವಹಿಸಲಾಯಿತು. ಈ ಕೆರೆ ಈಗಲೂ ಇರುವಂಥದು. ಧಾರವಾಡ ಜಿಲ್ಲೆಯಲ್ಲಿನ ಅತಿದೊಡ್ಡ ಕೆರೆಗಳಲ್ಲಿ ಒಂದು.
ಶಿವಮೊಗ್ಗ ಜಿಲ್ಲೆಯ ಸಾಂತರ ಪಾಳೆಯಪಟ್ಟು ಚಾಲುಕ್ಯ ಸಾಮ್ರಾಜ್ಯದ ಭಾಗವಾಗಿತ್ತು. ಕ್ರಿ.ಶ. ೧೦೬೨ರ ಮಾಹೂರಿನ ಸಾಂತರ ಶಾಸನ ಒಂದರಲ್ಲಿ[10] ಪಟ್ಟಣಸ್ವಾಮಿ ನೊಕ್ಕಯ್ಯ ಸಾಂತಗೆರೆಯನ್ನು ಕಟ್ಟಿಸಿದರ ಪ್ರಸ್ತಾಪವಿದೆ. ಆತ ಸಾಂತರ ಪಾಳೆಯಪಟ್ಟಿನ ರಾಜಧಾನಿ ಹೊಂಬುಚದ (ಹುಂಚ) ಒಬ್ಬ ಆದರ್ಶ ಪಟ್ಟಣಸ್ವಾಮಿ. ಆತ ಪ್ರಜೆಗಳ ಮುಖಕ್ಕೆ ಒಂದು ಒಡೆವೆ ಇದ್ದಂತೆ ಮತ್ತು ಇಡೀ ಸಾಂತರ ರಾಜ್ಯಕ್ಕೆ ಸಂಪಾದಾಭಿವೃದ್ಧಿಯ ಕಾರಣಕರ್ತ ಎಂದು ವರ್ಣಿಸುತ್ತದೆ, ಶಾಸನ. ಆತ ಸಾಂತಗೆರೆಯನ್ನು ಕಟ್ಟಿಸಿದ್ದುದೆ ಅಲ್ಲದೆ, ಮೊಳಕೆರೆ, ಪಟ್ಟಣಸ್ವಾಮಿಗೆರೆ ಹಾಗೂ ತಾಲವಿಂದಕೆರೆಗಳನ್ನು ಕಟ್ಟಿಸಿದ. ಈ ಪಟ್ಟಣಸ್ವಾಮಿ ೧೦೦ ಗದ್ಯಾಣ ವೆಚ್ಚಮಾಡಿ ಉಗುರೆ ಪ್ರವಾಹ ಪಾಗಿಮಂಗಳ ಕೆರೆಗೆ ಹೋಗುವಂತೆ ಮಾಡಿದ ಎನ್ನಲಾಗಿದೆ. ನೀರಾವರಿ ಸೌಲಭ್ಯದ ಅಭಿವೃದ್ಧಿಯಲ್ಲಿ ಈತನ ದಾಖಲೆಯನ್ನು ಬೇರೆ ಯಾವ ಸಮಕಾಲೀನ ಪಟ್ಟಣಸ್ವಾಮಿಯೂ ಮೀರಿಸಲಿಲ್ಲ.
ಚಾಲುಕ್ಯರ ಶಾಸನಗಳಲ್ಲಿ ಅದರಲ್ಲೂ ವಿಶೇಷವಾಗಿ ಧಾರವಾಡ, ಬಳ್ಳಾರಿ ಜಿಲ್ಲೆಗಳ ಶಾಸನಗಳಲ್ಲಿ ಸಾಕಷ್ಟು ಸಂಖ್ಯೆಯ ಕೆರೆಗಳ ಪ್ರಸ್ತಾಪವಿದೆ. ಕೆಲವು ಸ್ಥಳಗಳು ಕೆರೆಗಳಿಂದ ತುಂಬಿಹೋಗಿದ್ದವು. ಹೀಗೆನ್ನುವ ಶಾಸನಗಳಿಂದ ಆ ಪ್ರದೇಶಗಳು ಜಲಸಂಪನ್ಮೂಲಗಳ ವಿತರಣೆಯಲ್ಲಿ ಎಷ್ಟು ಶ್ರೀಮಂತವಾಗಿದ್ದವು ಎನ್ನುವುದು ನಿಚ್ಚಳವಾಗುತ್ತದೆ. ಅಂಥ ಕೆಲವು ಸ್ಥಳಗಳೆಂದರೆ ಮರತೂರು, ನರಗುಂದ, ಋಷ್ಯಶೃಂಗ, ನರೇಗಲ್ಲು, ಪೊಸವೂರು, ಹೂಲಿ, ತೇರದಾಳ, ಅಳವಂಡಿ, ಬೆಳಗಲಿ, ಮತ್ತು ಅಳಂದಿ. ಬನವಾಸಿ ಹಾಗೂ ಬೆಳುವೂಲದಂತ ನಾಡುಗಳನ್ನು ಅದೇ ರೀತಿ ಬಣ್ಣಿಸಲಾಗಿದೆ.
ಬಾಗಳಿ ಮತ್ತು ಅದರ ಕೆರೆಗಳು : ಕೆರೆಗಳು ನಿಬಿಡವಾಗಿದ್ದ ಪ್ರದೇಶಗಳ ಈ ಸಾಮಾನ್ಯ ವರ್ಣಿನೆಗಳ ಜೊತೆಗೆ, ಜನರು ತಾವೇ ಕೆರೆಗಳನ್ನು ಒದಗಿಸಿಕೊಳ್ಳುತ್ತಿದ್ದದನ್ನು ತೋರಿಸಲು ದಾವಣಗೆರೆ ಜಿಲ್ಲೆಯ ಹರಪನಹಳ್ಳಿ ತಾಲ್ಲೂಕಿನ ಬಾಗಳಿ ಊರನ್ನು ನಿರ್ದಿಷ್ಟ ನಿದರ್ಶನವಾಗಿ ಉಲ್ಲೇಖಿಸಬಹುದು. ಈ ಕೆರೆಯ ಬಗೆಗಿನ ಅತ್ಯಂತ ಪ್ರಾಚೀನ ಉಲ್ಲೇಖ ಇರುವುದು ರಾಷ್ಟ್ರಕೂಟ ದೊರೆ ಇಂದ್ರವಲ್ಲಭನ ಶಾಸನದಲ್ಲಿ.[11] ಕೆರೆಯ ವೆಚ್ಚಕ್ಕಾಗಿ ಒಂದು ಗ್ರಾಮದ ದಾನವನ್ನು ಬಾಡಮ್ಮ ಎಂಬಾಕೆ ನೀಡಿದ ಪ್ರಸ್ತಾಪ ಅದರಲ್ಲಿದೆ. ಕ್ರಿ.ಶ ೧೦೬೮ರಲ್ಲಿ ಮಹದೇವಯ್ಯ ಎಂಬಾತ ಪಿರಿಯಕೆರೆಗಾಗಿ (ದೊಡ್ಡಕೆರೆ) ೧೨ ಗದ್ಯಾಣ ದಾನವಿತ್ತು.[12] ಹೆಸರೇ ಸೂಚಿಸುವಂತೆ ಅದು ಆ ಪ್ರಾಂತ್ಯದಲ್ಲೆಲ್ಲ ಅತಿ ದೊಡ್ಡಕೆರೆ. ಕ್ರಿ.ಶ. ೧೧೦೭ರಲ್ಲಿ ಅದೇ ಪಿರಿಯ ಕೆರೆಯ ದುರಸ್ತಿಗಾಗಿ ದಂಡನಾಯಕ ಬರ್ಮರಸ ಬಾಗುಳಿಯ (ಬಾಗಲಿ) ಪನ್ನಾಯ ತೆರಿಗೆಯಿಂದ ತಿಂಗಳಿಗೆ ಒಂದು ಗದ್ಯಾಣವನ್ನು ಮಹಾಜನರಿಗೆ ನೀಡಿದ.[13] ಕ್ರಿ.ಶ೧೧೧೫ರಲ್ಲಿ ದಂಡನಾಯಕ ತಿಕ್ಕಭಟ್ಟ ಪಿರಿಯ ಈ ಕೆರೆಯ ದುರಸ್ತಿಗಾಗಿ ಸುಂಕದ ಆದಾಯವನ್ನು ದಾನವಿತ್ತ.[14] ಕಲ್ಲೇಶ್ವರ ಗುಡಿಯಲ್ಲಿ ಸಿಕ್ಕಿದ ತಾರೀಕು ಇಲ್ಲದ ಒಂದು ಶಾಸನದಂತೆ, ಚಿಕ್ಕಗೌಂಡನೆಂಬಾತ ಈ ಪಿರಿಯ ಕೆರೆಯನ್ನು ದುರಸ್ತಿ ಮಾಡಿದ್ದಕ್ಕಾಗಿ ಭೂಮಿದಾನ[15] ಪಡೆದ. ಅದೇ ಶಾಸನದಲ್ಲಿ ಬಾಚುಗೊಂಡ ಎಂಬಾತ ಅದೇ ಕೆರೆಗೆ ಇನ್ನೊಂದು ದಾನ ಕೊಟ್ಟ. ಕ್ರಿ.ಶ. ೧೧೦೮ರ ಇನ್ನೊಂದು ಶಾಸನದಲ್ಲಿ[16] ಈ ಪಿರಿಯ ಕೆರೆಯಷ್ಟೆ ಅಲ್ಲದೆ, ಕೆಂಚಮಯ್ಯಗೆರೆ, ಬೇಗೆಯರ ಕೆರೆ, ಕಪ್ಪೂರುಗೆರೆ ಎಂಬ ಇನ್ನೂ ಮೂರು ಕೆರೆಗಳ ಉಲ್ಲೇಖವಿದೆ. ಕ್ರಿ.ಶ ೧೧೮೮ರಲ್ಲಿ ಬಾಗುಳೆಯ ಮಹಾಜನರು, ಲಾಲಬ್ಬೆಯ ದಾಸೆಯ ನಾಯಕನ ಕೆರೆಗೆ ಭೂಮಿದಾನ ಕೊಟ್ಟರು.[17] ಇದು ಐದನೆಯ ಕೆರೆ. ಒಂದೇ ಊರಿನಲ್ಲಿದ್ದ ಈ ಎಲ್ಲ ಐದು ಕೆರೆಗಳ ನಿರ್ಮಾಣ ಹಾಗೂ ಉಸ್ತುವಾರಿ ಸ್ಥಳೀಯ ನಿವಾಸಿಗಳದೇ. ಅವರಿಗೆ ಸ್ಥಳೀಯ ಅಧಿಕಾರಿಗಳು, ಮುಖ್ಯಸ್ಥರೂ ನೆರವೀಯುತ್ತಿದ್ದರು. ಹಣ ಹಾಗೂ ಭೂಮಿದಾನಗಳನ್ನು ಧಾರಾಳವಾಗಿ ಕೊಡುತ್ತಿದ್ದರು. ಹತ್ತನೆಯ ಶತಮಾನದ ಆರಂಭದಿಂದ ಹನ್ನೆರಡನೆಯ ಶತಮಾನದ ಅಂತ್ಯದವರೆಗೂ ಇನ್ನೂರು ವರ್ಷಕಾಲ ಇದು ಸಾಗಿತ್ತು.
ವೀರಶೈವ ಸಂತರು : ವೀರಶೈವ ಸುಧಾರಕ ಸಿದ್ಧರಾಮ, ಗುಡಿಗಳನ್ನು ಕಟ್ಟುವ ಪದ್ಧತಿಗಿಂತ ಕೆರೆ ಕಾಲುವೆಗಳ ನಿರ್ಮಾಣ ಹೆಚ್ಚು ಉಪಯುಕ್ತ ಎಂದು ಬೋಧಿಸಿದ ಹಾಗಿದೆ. ತನ್ನ ಶಿಷ್ಯರನ್ನು ಪ್ರೇರಿಸುವುದಷ್ಟಕ್ಕೆ ಆತ ನಿಲ್ಲಲಿಲ್ಲ. ತಾನೇ ಸೋಲ್ಲಾಪುರದಲ್ಲಿ ಭಾರಿ ಕೆರೆಯನ್ನು ಕಟ್ಟಿಸಲು ಮುಂದೆ ನಿಂತ. ಆ ಕೆರೆ ಇವತ್ತಿಗೂ ಜನರಿಗೆ ಉಪಯುಕ್ತವಾಗಿದೆ. ಆತ ಇದ್ದುದು ೧೨ನೇಯ ಶತಮಾನದ ಉತ್ತರಾರ್ಧದಲ್ಲಿ.[18] ವೀರಶೈವ ಶರಣರಿಗೆ ಸಂಬಂಧಿಸಿದ ಇನ್ನೊಂದು ಕೆರೆ ಬಸವಕಲ್ಯಾಣಕ್ಕೆ (ಬೀದರ್ ಜಿಲ್ಲೆ) ೫ ಕಿ.ಮೀ ಹತ್ತಿರ ಇರುವ ತ್ರಿಪುರಾಂತಕ ಸರೋವರ. ಈ ಭವ್ಯ ಕೆರೆಯ ದಡದಲ್ಲಿ ತ್ರಿಪುರಾಂತಕೇಶ್ವರನ ದೇವಾಲಯ ಇದೆ. ಅಲ್ಲಿ ಸಿಕ್ಕಿರುವ ಒಂದು ಕನ್ನಡ ಶಾಸನದಲ್ಲಿ ಚಾಲುಕ್ಯ ಮುಮ್ಮಡಿ ತೈಲಪನ ಮಡಿವಾಳನಾಗಿದ್ದ ಬಸವ ಎಂಬಾತನು ಶರಣ ಮಡಿವಾಳ ಮಾಕೆಯನಿಗೆ ಇತ್ತ ದಾನದ ಪ್ರಸ್ತಾಪವಿದೆ.[19]
ರಾಜಧಾನಿ ಕಲ್ಯಾಣಕ್ಕೆ ನೀರು ಪೂರೈಕೆ : ಈ ಕೆರೆಯನ್ನು ಕಲ್ಯಾಣ ಚಾಲುಕ್ಯರ ಕಾಲದಲ್ಲಿ ಕಟ್ಟಿರಬೇಕು ಎನ್ನುವುದರಲ್ಲಿ ಸಂದೇಹವಿಲ್ಲ. ಅದು ನೀರಾವರಿಗೆ ಉಪಯುಕ್ತವಾಗುವುದರ ಜೊತೆಗೆ, ರಾಜಧಾನಿಗೆ ನೀರನ್ನು ಪೂರೈಸುತ್ತಿದ್ದಿರಬೇಕು. ಬಸವಕಲ್ಯಾಣದ ಬಳಿಯ ಒಂದು ಹೊಳೆಗೆ ಇವತ್ತು ಚುಳ್ಳಿ ನಾಲಾ ಎನ್ನುತ್ತಾರೆ. ಅದು ಚುಲುಕು (ಚಾಲುಕ್ಯ) ನಾಲಾ ಎಂಬುದರ ಅಪಭ್ರಂಶ ಎನ್ನುವುದು ಸ್ವತಃ ಸಿದ್ಧ. ಆ ನಾಲೆಯ ಕಲ್ಯಾಣಕ್ಕೂ ಆಸುಪಾಸಿಗೂ ನೀರನ್ನು ಒದಗಿಸುತ್ತಿದ್ದಿರಬೇಕು.
ಹುನಗುಂದ ತಾಲ್ಲೂಕಿನ ನಂದವಾಡಿಗೆ ಶಾಸನದ ಪ್ರಕಾರ, ಒಂದನೆಯ ಸೋಮೇಶ್ವರನ ೧೦೬೮ – ೭೬ ಅಧಿಕಾರಿಯಾಗಿದ್ದ ಭಾವನಗಂಧವಾರಣ ರಾಜಧಾನಿ ಕಲ್ಯಾಣದಲ್ಲಿ ಒಂದು ಕೆರೆ ಕಟ್ಟಿಸಿದ್ದನ್ನು ನಾವು ಆಗಲೇ ನೋಡಿದ್ದೇವೆ.
ಸಾಮ್ರಾಟ ಚೋಳರು :
ಕಲ್ಯಾಣ ಚಾಲುಕ್ಯರಿಗೆ ದಕ್ಷಿಣ ಕರ್ನಾಟಕದಲ್ಲಿ ಸಮಕಾಲೀನರಾಗಿದ್ದರು, ಚೋಳರು. ಅವರು ಆ ಪ್ರದೇಶ ಒಂದು ಭಾಗದಲ್ಲಿ ಒಂದೂವರೆ ಶತಮಾನ ಆಳಿದರು. ಅವರ ನಿರ್ಮಾಣ ಚಟುವಟಿಕೆ ಕೋಲಾರ, ಮೈಸೂರು, ಬೆಂಗಳೂರು, ಜಿಲ್ಲೆಗಳಿಗೆ ಸೀಮಿತವಾಗಿತ್ತು. ಒಂದನೆಯ ರಾಜೇಂದ್ರ (ಕ್ರಿ.ಶ ೧೦೧೨ – ೪೪) ಆ ಕಾರ್ಯವನ್ನು ಆರಂಭಮಾಡಿದ. ಕೆಲವು ಉದಾಹರಣೆ ಹೀಗಿವೆ: ಮಳಲೂರಿನ ನಿವಾಸಿಗಳೂ ಸ್ಥಳೀಯ ದೇವತೆಗೆ ಬಿಟ್ಟಿದ್ದ ಭೂಮಿಯ ನೀರಾವರಿಗೆ ಅನುಮತಿಯಿತ್ತರು ಎಂದು ಕ್ರಿ.ಶ. ೧೦೧೪ರ ಮಳೂರು ಪಟ್ಟಣ ಶಾಸನ[20] ಹೇಳುತ್ತದೆ. ಈ ವ್ಯವಸ್ಥೆಗೆ ಅಡ್ಡಿಮಾಡಿದವರ ಮೇಲೆ ೫೦ ಕಳಂಜು ಹೊನ್ನಿನ ದಂಡ ವಿಧಿಸುವ ಹಕ್ಕನ್ನು ದೇವಾಲಯದ ಅಧಿಕಾರಿ ವರ್ಗಕ್ಕೆ ಕೊಡಲಾಯಿತು. ಕೆಳಕಾಣಿಸಿರುವ ಒಂದನೆಯ ರಾಜೇಂದ್ರನ ಶಾಸನಗಳು ಕೆರೆಗಳ ನಿರ್ಮಾಣ ಅಥವಾ ಜೀರ್ಣೋದ್ಧಾರಕ್ಕೆ ಸಂಬಂಧಿಸಿವೆ. ಕೋಲಾರ ಜಿಲ್ಲೆಯ ಕ್ರಿ.ಶ. ೧೦೦೦ ಹೆಬ್ಬಣಿ ಶಾಸನ[21] ಒಂದು ಕೆರೆ ಒಡೆದುದನ್ನೂ ಒಬ್ಬ ಗಾವುಂಡ(ಮುಖ್ಯಸ್ಥ) ಅದನ್ನು ದುರಸ್ತು ಮಾಡಿದುದನ್ನೂ ಪ್ರಸ್ತಾಪಿಸುತ್ತದೆ. ಆ ಕೆರೆಯ ಸಂರಕ್ಷಣೆಗಾಗಿ, ನೊಳಂದ ವಂಶವು ಒಬ್ಬ ಖಾಸಗಿ ವ್ಯಕ್ತಿಗೆ ಭತ್ತದ ಗದ್ದೆಯನ್ನು ದಾನವಾಗಿ ಕೊಟ್ಟುದು ಮಳೂರು ಪಟ್ಟಣದ ಒಂದು ದಾಖಲೆಯಲ್ಲಿದೆ.[22] ವಂಡೂರಿನ ಗ್ರಾಮಸಭೆಯು ದೇವತೆಗಾಗಿ ಭೂಮಿಯನ್ನು ಸುಂಕರಹಿತ ದೇವದಾನ ಅಥವಾ ಕಾಣಿಕೆಯಾಗಿ ಕೊಟ್ಟಿತೆಂದು ಮಳೂರ ಪಟ್ಟಣದ ಶಾಸನದಲ್ಲಿ ಹೇಳಲಾಗಿದೆ. ಆ ಭೂಮಿಗಳಿಗೆ ಅಲ್ಲಿನ ಕೆರೆಯಿಂದ ನೀರಾವರಿ ಮಾಡಬಹುದೆಂದೂ ಅನುಮತಿಯಿತ್ತಿತ್ತು. ಒಂದನೆಯ ರಾಜೇಂದ್ರನ ಮುಂದಿನವ ಚೋಳ ಮಹಾರಾಜ ಕುಲೋತ್ತುಂಗ. ಅವನ ಕಾಲದಲ್ಲಿ ಕ್ರಿ.ಶ ೧೧೧೬ರಲ್ಲಿ ಹೊಯ್ಸಳ ವಿಷ್ಣುವರ್ಧನ ಗಂಗವಾಡಿಯನ್ನು ತನ್ನ ರಾಜ್ಯಕ್ಕೆ ಸೇರಿಸಿಕೊಂಡುದರಿಂದ ಕರ್ನಾಟಕದಲ್ಲಿ ಚೋಳರ ಆಳ್ವಿಕೆ ಕೊನೆಗೊಂಡಿತು. ಅಲ್ಲಿಗೆ ಕರ್ನಾಟಕದಲ್ಲಿ ಕೆರೆ ನೀರಾವರಿಯ ಬೆಳವಣಿಗೆಯಲ್ಲಿ ಹೊಯ್ಸಳರು ಕೊಡುಗೆಗೆ ಬರುತ್ತೇವೆ.

ಕರ್ನಾಟಕದಲ್ಲಿ ಕೆರೆ ನೀರಾವರಿ: ೨. ಪ್ರಾಚೀನ ಕಾಲ (೩)
ಹೊಯ್ಸಳರು:
ಅತಿಪ್ರಮುಖ ಕೆರೆ ನಿರ್ಮಾಪಕರು : ಹನ್ನೊಂದನೆಯ ಶತಮಾನದ ಕೊನೆಯಿಂದ ಸುಮಾರು ಹದಿನಾಲ್ಕನೆಯ ಶತಮಾನದ ಮಧ್ಯದ ವರೆಗೂ ಉದ್ದಕ್ಕೂ ದಕ್ಷಿಣ ಕರ್ನಾಟಕವನ್ನೂ ಆಳಿದವರು ಹೊಯ್ಸಳರು. ಆದರೆ ಹನ್ನೊಂದನೆಯ ಶತಮಾನದ ಕೊನೆಯಿಂದ ಕೆಲವು ವರ್ಷಕಾಲ ಅವರ ಆಳ್ವಿಕೆಯ ಶಿಖರವಾಗಿದ್ದು, ಅವರು ಇಡೀ ಕರ್ನಾಟಕವನ್ನು ಆಳಿದರು. ಪ್ರಾಚೀನ ಕರ್ನಾಟಕದಲ್ಲಿ ಅತ್ಯಂತ ಶ್ರೇಷ್ಠ ಕೆರೆ ನಿರ್ಮಾಪಕರು ಹೊಯ್ಸಳರು.
ವಿಷ್ಣುವರ್ಧನ (೧೧೦೮ – ೧೧೫೬), ಇಮ್ಮಡಿ ವೀರ ಬಲ್ಲಾಳ (೧೧೭೩ – ೧೨೨೭), ಹಾಗೂ ಮುಮ್ಮಡಿವೀರ ಬಲ್ಲಾಳ (೧೨೮೨ – ೧೩೪೨) ಅತ್ಯಂತ ಕಾರ್ಯಶಾಲಿಗಳಾಗಿದ್ದವರು. ಅವರ ಆಳ್ವಿಕೆಯಲ್ಲಿ ಈ ದಿಸೆಯಲ್ಲಿ ಬಹಳ ಕಾರ್ಯ ನಡೆಯಿತು. ನಾನಾ ಜಿಲ್ಲೆಗಳಲ್ಲಿನ ಕೆರೆಗಳ ಹರವನ್ನು ನೊಡಿದಲ್ಲಿ ಅವರ ರಾಜಧಾನಿ ಬೇಲೂರು ಮತ್ತು ದ್ವಾರಸಮುದ್ರ ಅಥವಾ ಹಳೇಬೀಡು ಇದ್ದ ಹಾಸನ ಜಿಲ್ಲೆಗೆ ಮೊದಲನೆಯ ಸ್ಥಾನ, ಅನಂತರ ಕ್ರಮವಾಗಿ ಚಿಕ್ಕಮಗಳೂರು, ತುಮಕೂರು, ಮಂಡ್ಯ, ಜಿಲ್ಲೆಗಳು ಬರುತ್ತವೆ. ಚಿತ್ರದುರ್ಗ, ಕೋಲಾರ ಜಿಲ್ಲೆಗಳು ಕೊನೆಯವು. ತಮ್ಮ ಪ್ರಜೆಗಳ ನೀರಾವರಿ ಕಾರ್ಯಕ್ಕೆ ಪ್ರೋತ್ಸಾಹ ಕೊಡುವುದರಲ್ಲಿ ಹೊಯ್ಸಳ ಅರಸರು ಹೇಗೆ ವೈಯಕ್ತಿಕ ಆಸಕ್ತಿ ತಳೆದಿದ್ದರು ಎನ್ನುವುದಕ್ಕೆ ಒಂದು ಉದಾಹರಣೆ ಕೊಡಬಹುದು. ಕೃಷ್ಣರಾಜಪೇಟೆ ತಾಲ್ಲೂಕಿನ ಹರಿಹರಪುರ ಶಾಸನವು.[1] (ಕ್ರಿ.ಶ. ೧೩೨೨) ಕ್ರಿ.ಶ ೧೩೧೦ರಲ್ಲಿ ಮುಮ್ಮಡಿ ಬಲ್ಲಾಳ ಹರಿಹರ ಭಟ್ಟೊಪಾಧ್ಯಾಯನಿಗೆ ಮೂರು ಗ್ರಾಮಗಳನ್ನು ಕಾಣಿಕೆಯಿತ್ತುದನ್ನು ಹೇಳುತ್ತದೆ. ಭಟ್ಟೋಪಾಧ್ಯಾಯನಾದರೂ ಆ ಗ್ರಾಮಗಳನ್ನು ೧೨೬ ಮಹಾಜನರಿಗೆ ಕೊಟ್ಟು, ಅವರು ಒಂದು ಅಣೆಕಟ್ಟನ್ನು ಕಟ್ಟಿ ಕಾಲುವೆಗಳನ್ನು ನಿರ್ಮೀಸಬೇಕು ಎಂಬ ಷರತ್ತು ಹಾಕಿದ. ಆ ಕೆಲಸ ೧೩೨೨ರಲ್ಲಿ ಪೂರೈಸಿತು. ಆಗ ದೊರೆ ಮತ್ತೆ ಹರಿಹರಪುರಕ್ಕೆ ಬಂದು, ಆಣೆಯನ್ನು ಕಾಲುವೆಗಳನ್ನು ನೋಡಿದ. ಅದರಿಂದ ತೃಪ್ತವಾಗಿ, ಹರಹರ ಭಟ್ಟೋಪಾಧ್ಯಾಯನಿಗೂ ಮಹಾಜನರಿಗೂ, ಆಣೆಕಾಲುವೆಗಳ ಸಂರಕ್ಷಣೆಗಾಗಿ, ಕೆಲವು ತೆರಿಗೆಗಳ ಆದಾಯವನ್ನು ನೀಡಿದ.
ರಾಜಧಾನಿ ಪ್ರದೇಶ : ರಾಜಧಾನಿಗಳಾಗಿದ್ದ ಬೇಲೂರು ಮತ್ತು ಹಳೇಬೀಡು (ದ್ವಾರಸಮುದ್ರ) ಗಳಿಗೆ ನೀರು ಸರಬರಾಜು ಹಾಗೂ ಸುತ್ತಮುತ್ತಲಿನ ಭೂಮಿಗೆ ನೀರಾವರಿ – ಈ ಎರಡಕ್ಕೂ ದೊರೆಗಳ ಆದ್ಯಗಮನ ದೊರೆಕುವುದು ಸಹಜವೇ. ಹಳೇಬೀಡು ಸೇರಿದಂತೆ ಬೇಲೂರು ತಾಲ್ಲೂಕಿನ ನೀರಾವರಿ ಸೌಲಭ್ಯಗಳ ಬಗ್ಗೆ ಬರೆಯುತ್ತ ೧೮೯೭ರ ಮೈಸೂರು ಗೆಜೆಟಿಯರ್[2] ಹೀಗೆ ಹೇಳುತ್ತದೆ :
“ಯಗಚಿ ಮತ್ತು ಅದಕ್ಕೆ ಸೇರುವ ಸಣ್ಣ ಪುಟ್ಟ ತೊರೆಗಳು ಹಲವಾರು ಸಣ್ಣ ಕಾಲುವೆಗಳಿಗೆ ನೀರು ಒದಗಿಸುತ್ತವೆ. ಬೊಮ್ಡಿಹಳ್ಳಿ ನಾಲೆ ಮುಖ್ಯ ಹೊಳೆಯಿಂದ ಬಲದಂಡೆಯಲ್ಲಿ ೪ – ೫ ಮೈಲಿ ಹಾಯ್ದು ಬೇಲೂರಿನ ಬಳಿ ಕೊನೆಗೊಳ್ಳುತ್ತದೆ. ವಾಯುವ್ಯದಲ್ಲಿ ಒಂದು ಸಣ್ಣ ತೊರೆಯಿಂದ ಹೊರಡುವ ಕಿತ್ತೂರು ನಾಲೆ ಪಶ್ಚಿಮಕ್ಕೆ ಒಟ್ಟು ೫ ಮೈಲಿ ದೂರ ಹರಿಯುತ್ತದೆ. ಮದ್ದಿಘಟ್ಟ ನಾಲೆ ಎರಡು ಮೈಲಿ ಉದ್ದವಿದ್ದು ದಕ್ಷಿಣದ ಇನ್ನೊಂದು ಸಣ್ಣ ಹೊಳೆಯಿಂದ ಹೊರಡುತ್ತದೆ. ರಣಘಟ್ಟದಲ್ಲಿ ಒಂದು ಹಳೆಯ ಶಿಥಿಲವಾದ ಅಣೆ ಇದೆ. ಅದು ನದಿಯಿಂದ ಹಳೇಬೀಡು ಕೆರೆಗೆ ನೀರು ಸಾಗಿಸಲು ಯೋಚಿತವಾಗಿದ್ದಿರಬೇಕು. ಹಾಗೆ ನೀರು ಹಾಯಿಸುತ್ತಿದ್ದ ನಾಲೆಯ ಹೆಸರು ಸಂಗಿದೇವರ ಕಾಲುವೆ. ಅದರ ದಡ ಕೆಲವು ಕಡೆ ೧೫ ರಿಂದ ೨೦ ಅಡಿ ಎತ್ತರವಿದೆ”
ಬೇಲೂರು ಹಳೇಬೀಡು ಎರಡೂ ಹೊಯ್ಸಳರ ರಾಜಧಾನಿಗಳಾಗಿದ್ದುದರಿಂದ ಮೇಲೆ ಹೇಳಿದ ನೀರಾವರಿ ಕಾರ್ಯಗಳೆಲ್ಲ ಅವರ ಕಾಲದ್ದೆ ಎಂದು ಧಾರಾಳವಾಗಿ ಹೇಳಬಹುದು. ಈ ಊಹೆಗೆ ಹಳೇಬೀಡಿನ ಬಳಿ ಸಿಕ್ಕ ಕ್ರಿ.ಶ. ೧೩೦೦ರ ಸುಮಾರಿನ ಒಂದು ಶಾಸನದಲ್ಲಿ[3] ಸಮರ್ಥನೆ ಸಿಗುತ್ತದೆ. ಎಲಜಿ (ಎಗಜಿ) ನದಿಯಿಂದ ತೋಡಲಾದ ಒಂದು ಕಾಲುವೆಯ ಬಗ್ಗೆ ಶಾಸನ ‘ಎಲ್ಲ ಜನರೂ ಅದರಲ್ಲಿ ಸ್ನಾನ ಮಾಡಬಹುದು’ ಎನ್ನುತ್ತದೆ. ಅದರಲ್ಲಿ ರಾಜಗುರು ವಿಷ್ಣು ಉಪಾಧ್ಯಾಯನ ಸಹಿ ಇದೆ. ಮೆಕಂಜಿ ಹೇಗೆ ಹೇಳುತ್ತಾನೆ.
“ರಾಜಧಾನಿಗೆ ನೀರು ಒದಗಿಸಲು ಹಾಗೂ ಅದರ ಸುತ್ತಲ ಭೂಮಿಯ ಸಾಗುವಳಿಗೆ ನೀರು ಪೂರೈಸಲು ಬೈಲೂರು (ಬೇಲೂರು) ಬಳಿ ಹರಿಯುವ ಯಗಜಿ ನದಿಯ ನೀರನ್ನು ಕಾಲುವೆ ಮೂಲಕ ರಾಜಧಾನಿಗೆ ಹರಿಯಿಸಲಾಗುತ್ತಿತ್ತು ಎನ್ನಲಾಗಿದೆ. ಈ ಕತೆಗೆ ಆಧಾರವಾಗಿ ಹಾಸನ – ಬೇಲೂರು ರಸ್ತೆಯಲ್ಲಿ ೧೬ನೆಯ ಮೈಲಿಕಲ್ಲಿನ ಬಳಿ ಒಂದು ಆಳವಾದ ಸೀಳು ಇದೆ. ಆ ಸೀಳಿನ ಆಳ ಗಾತ್ರಗಳನ್ನು ನೊಡಿದರೆ ಅದು ಸಣ್ಣ ಕೆಲಸವೇನಲ್ಲ ಎನ್ನುವುದು ದೃಢವಾಗುತ್ತದೆ. ಇಡೀ ಯೋಜನೆ ಆ ಕಾಲದ ಇಂಜಿನಿಯರಿಂಗ್ (ಶಿಲ್ಪ) ಕೌಶಲ್ಯಕ್ಕೆ ಭೂಷಣಪ್ರಾಯವಾಗಿದೆ. ರಾಜಧಾನಿಗೆ ಶೀಘ್ರವಾಗಿ ನೀರು ಹಾಯಿಸಲಾಗುತ್ತಿದ್ದ ಒಂದು ಮೇಲು ಕಾಲುವೆಯ ತುಣುಕನ್ನು ದಕ್ಷಿಣ ಕೋಟೆಗೋಡೆಯ ಆಚೆಯ ತೋಟದಲ್ಲಿ ಕಾಣಬಹುದು.”[4]
ಯಗಚಿಯಿಂದ ನೀರು ತರುತ್ತಿದ್ದ ನಾಲೆಗಳ ಜೊತೆಗೆ, ಎರಡೂ ರಾಜಧಾನಿಗಳಲ್ಲಿ ಅನೇಕ ಜಲಾಶಯಗಳಿದ್ದವು. ಕ್ರಿ.ಶ. ೧೧೪೮ರ ಒಂದು ಶಾಸನದಂತೆ[5] ಬಿಟ್ಟಿದೇವ ಮತ್ತು ಮಾದಿಕಬ್ಬೆಯರು ಬೇಲೂರಿನಲ್ಲಿ ಹೊಯ್ಸಳಸಮುದ್ರವನ್ನು ಕಟ್ಟಿಸಿದರು. ಹಾಗೂ ಹಲವಾರು ಕೆರೆಗಳನ್ನು ಜೀರ್ಣೋದ್ಧಾರ ಮಾಡಿದರು. ಕ್ರಿ.ಶ. ೧೧೯೬ರ ಇನ್ನೊಂದು ಬೇಲೂರು ಶಾಸನ[6] ಸಾಮಂತ ಮಾರನೆಂಬವನು ಸಾಂತಸಮುದ್ರ ಹಾಗೂ ಬ್ರಹ್ಮಸಮುದ್ರ ಎಂಬ ಕೆರೆಗಳನ್ನು ತನ್ನ ಸ್ವಂತ ಖರ್ಚಿನಲ್ಲಿ ಕಟ್ಟಿಸಿದ ಎಂದು ಹೇಳುತ್ತದೆ. ಹರಿಹರ, ರಾಘವಾಂಕ ಕವಿಗಳ ಜೊತೆಗೆ ಮೂರನೆಯ ಕವಿಯಾಗಿದ್ದ ಕೆರೆಯ ಪದ್ಮರಸ ಕನ್ನಡ ಸಾಹಿತ್ಯಾಭ್ಯಾಸಿಗಳಿಗೆ ಪರಿಚಿತ. ಆತ ಬೇಲೂರಿನಲ್ಲಿ ನರಸಿಂಹ ಬಲ್ಲಾಳದ[7] ಆಳ್ವಿಕೆಯಲ್ಲಿ ಒಂದು ಕೆರೆ ಕಟ್ಟಿಸಿದ. ಆ ಕೆರೆಯ ಹೆಸರು ವಿಷ್ಣುಸಮುದ್ರ. ಅದಕ್ಕಾಗಿಯೇ ಆತನ ಹೆಸರಿಗೆ ‘ಕೆರೆಯ’ ಎಂಬ ಬಿರುದು ಲಭಿಸಿತು. ಹೀಗೆ ಬೇಲೂರಿನಲ್ಲಿ ಅಲ್ಲಿನ ಜನಸೇವಾಕಾಂಕ್ಷಿ ಪ್ರಜೆಗಳು ತಮ್ಮ ವೆಚ್ಚದಿಂದಲೇ ಕಟ್ಟಿಸಿದ ಕೆರೆಗಳಿಂದ ಒಳ್ಳೆಯ ನೀರು ಸರಬರಾಜು ಇತ್ತು.
ಬೇಲೂರಿನ ಹಾಗೆಯೇ ಹಳೆಬೀಡು ಸಹ ಯಗಚಿಯಿಂದ ಪಡೆಯುತ್ತಿದ್ದ ನೀರಿನ ಜೊತೆಗೆ ಅನೇಕ ಕೆರೆಗಳನ್ನು ಪಡೆದಿತ್ತು. ಅಲ್ಲಿನ ಒಂದು ಅತಿಪ್ರಾಚೀನ ಕೆರೆಯನ್ನು ವಿನಯಾದಿತ್ಯ ರಾಜ ಕ್ರಿ.ಶ. ೧೦೬೨ರಲ್ಲಿ ಕಟ್ಟಿಸಿ, ಆತ ಆ ಕೆರೆ ತೂಬನ್ನು ಮಾಡಿಸಿದ. ಹಾಗೂ ಕೆರೆಯ ಸಂರಕ್ಷಣೆಗಾಗಿ ಭೂಮಿದಾನವಿತ್ತ ಎಂದು ಆತನ ಒಂದು ಶಾಸನ[8] ಹೇಳುತ್ತದೆ. ಹಳೇಬೀಡು ಅಥವಾ ದೋರಸಮುದ್ರದಲ್ಲಿನ ಇನ್ನೊಂದು ಕೆರೆಯ ಈಗಿನ ಹೆಸರು ಹಳೇಬೀಡು ಕೆರೆ. ಕ್ರಿ.ಶ. ೧೧೩೬ರ ಒಂದು ಶಾಸನ[9] ಇದರ ನಿರ್ಮಾಣವನ್ನು ಪ್ರಸ್ತಾಪಿಸುತ್ತ ಇದನ್ನು ಪೆರಿಯ ಕೆರೆ ಅಥವಾ ದೊಡ್ಡ ಕೆರೆ ಎಂದು ಹೇಳಿದೆ. ಈ ಕೆರೆಯ ಏರಿಯ ಮೇಲೆ ಕ್ರಿ.ಶ. ೧೧೪೦ರ ಒಂದು ಶಾಸನ[10] ಇದೆ. ಶಿವಾಲಯಕ್ಕಾಗಿ ಹಿರಿಯ ಕೆರೆಯ ಕೆಳಗಿನ ಭೂಮಿಯನ್ನು ದಾನವಾಗಿತ್ತುದನ್ನು ಶಾಸನ ಹೇಳುತ್ತದೆ. ಈಗ ಶಿವಾಲಯ ಇಲ್ಲ. ಆದರೆ ದೇವಾಲಯದ ಅವಶೇಷಗಳು ಕೆರೆಯ ಅಂಗಳದಲ್ಲಿ ಕಾಣಸಿಗುತ್ತವೆ. ಬುಕಾನನ್ ಸುಮಾರು ಕ್ರಿ.ಶ. ೧೮೦೦ರಲ್ಲಿ ಈ ಕೆರೆಯನ್ನು ನೋಡಿದ “ಅದು ರಾಜಧಾನಿಯ ಕೇಂದ್ರ ಪ್ರದೇಶವಾಗಿತ್ತು. ಮತ್ತು ಒಳ್ಳೆಯ ಭತ್ತದ ಗದ್ದೆಗಳಿಗೆ ನೀರು ಒದಗಿಸುತ್ತಿತ್ತು. ಈಗ ಅಲ್ಲಿ ಕಬ್ಬನ್ನು ಹಾಕುತ್ತಾರೆ.” ಎಂದು ಹೇಳುತ್ತಾನೆ.[11]
ರಾಜಧಾನಿಯ ನೆರೆಹೊರೆ : ಹಳೇಬೀಡಿನ ಈಶಾನ್ಯಕ್ಕೆ ೧೮ ಮೈಲಿ ದೂರದಲ್ಲಿ ಬಾಣಾವರ ಎಂಬ ಒಂದು ಸಣ್ಣ ಊರು ಇದೆ. ಹೊಯ್ಸಳರ ಕಾಲದಲ್ಲಿ ಅದು ಉಚ್ಚಾಯಸ್ಥಿತಿಯಲ್ಲಿದ್ದ ವ್ಯಾಪರ ಕೇಂದ್ರವಾಗಿತ್ತು. ಆ ಉನ್ನತ ಸ್ಥಿತಿಗೆ ಕಾರಣ ಕೇರಳದಿಂದ ಬಂದಿದ್ದ ಒಂದು ವರ್ತಕನ ಪರಿವಾರ. ಆ ಚೆಟ್ಟಿ ಅಥವಾ ವರ್ತಕತನ ಪರಿವಾರ ಹಡಗುಗಳ ಮೂಲಕ ವ್ಯಾಪಾರ ನಡೆಸುತ್ತಿತ್ತು. ಹೊಯ್ಸಳ ಅರಸರಿಗೆ ಕುದುರೆಆನೆ ಹಾಗೂ ಮುತ್ತುಗಳನ್ನು ಸರಬರಾಜು ಮಾಡುತ್ತಿತ್ತು. ಆ ಪರಿವಾರಕ್ಕೆ ಸೇರಿದ ಕಮ್ಮಟಶೆಟ್ಟಿ ಬಾಣಾವರದಲ್ಲಿ ಒಂದು ಸಣ್ಣ ಕೆರೆಯನ್ನು ದೊಡ್ಡದು ಮಾಡಿಸಿದ. ಹಾಗೂ ತನ್ನ ಮಗನ ಹೆಸರಿನಲ್ಲಿ ಕನಕನಕೆರೆಯೆಂಬ ಹೊಸ ಕೆರೆಯನ್ನು ಕಟ್ಟಿಸಿದ. ಬಂಚಿಕಟ್ಟಿ ಎಂಬ ಇನ್ನೊಂದು ಕೆರೆಯನ್ನು ವಿಸ್ತಾರಗೊಳಿಸಿದ[12] ಬಾಣಾವರದ ಹತ್ತಿರವೇ ದಕ್ಷಿಣಕ್ಕೆ ಅರಸಿಕೆರೆ ಇದೆ. ಅರಸಿಯ ಕೆರೆ ಎಂಬ ಅದರ ಹೇಸರೇ ಸೂಚಿಸುವಂತೆ ಅಲ್ಲಿ ಹನ್ನೊಂದನೆಯ ಶತಮಾನದಲ್ಲಿ ಕಟ್ಟಲಾದ ಹಳೆಯ ಕೆರೆಯೊಂದಿದೆ. ಕ್ರಿ.ಶ೧೧೯೦ರಲ್ಲಿ ಅದರ ಕೋಡಿಯ ಸಂರಕ್ಷಣೆಗಾಗಿ ಭೂಮಿ ನೀಡಲಾಯಿತು.[13] ಬೊಮ್ಮನಹಳ್ಳಿ ಅರಸೀಕೆರೆಯ ಹತ್ತಿರದ ಈಗಿನ ಒಂದು ಸಣ್ಣ ಹಳ್ಳಿ. ಅದರೆ ಹೊಯ್ಸಳರ ಕಾಲದಲ್ಲಿ ಅದು ತೋಟಗಳ ಗುಂಪುಗಳಿಂದ, ಚೆನ್ನಾಗಿ ತುಂಬಿದ ಕಾಲುವೆಗಳಿಂದ, ಕಡಲಿನಂಥ ಕೆರೆಗಳಿಂದ, ಸುತ್ತಲೂ ಬೆಳೆದು ನಿಂತ ಪೈರುಪಚ್ಚೆಗಳಿಂದ, ಜನ ಸಮೂಹಗಳಿಂದ, ಭವ್ಯ ದೇಗುಲಗಳಿಂದ ನಿಬಿಡತವಾಗಿತ್ತು ಎಂದು ವರ್ಣಿತವಾಗಿದೆ.[14]
ಬಾಣಾವರ ಉತ್ತರಕ್ಕೆ ಇರುವುದು ಆಧುನಿಕ ಊರು ಕಡೂರು. ಆ ತಾಲ್ಲೂಕಿನಲ್ಲಿ ಕೆರೆಸಂತೆ ಅಥವಾ ವಿಷ್ಣುಸಮುದ್ರ ಎಂಬ ಸಣ್ಣ ಹಳ್ಳಿ ಇದೆ. ಊರಿಗೆ ಹೆಸರು ಬಂದುದು ಕೆರೆಯಿಂದಲೇ ಎನ್ನುವುದು ಆ ಎರಡೂ ಹೆಸರುಗಳ ಅರ್ಥ.[15] ಕ್ರಿ.ಶ. ೧೧೫೯ರ ಒಂದು ಶಾಸನ[16] ಕೆರೆಸಂತೆಯ ಹಿರೇಕೆರೆಯ ಕೆಳಗೆ ಹಳ್ಳಿಯ ಒಂದು ದೇವಾಲಯಕ್ಕಾಗಿ ಭೂಮಿ ದಾನಮಾಡಿದ್ದನ್ನು ತಿಳಿಸುತ್ತದೆ. ಹಿರೇಕೆರೆ ಅಥವಾ ದೊಡ್ಡಕೆರೆ ಎಂದಾಗ, ಅಲ್ಲಿ ಸಣ್ಣ ಸಣ್ಣ ಕೆರೆಗಳು ಇದ್ದುವು ಎನ್ನುವುದು ಸ್ಪಷ್ಟ. ಕ್ರಿ.ಶ ೧೧೮೨ರಲ್ಲಿ ಇಮ್ಮಡಿ ವೀರ ಬಲ್ಲಾಳನ ಆಳ್ವಿಕೆಯಲ್ಲಿ ಅಲ್ಲಿ ವಿಷ್ಣುಸಮುದ್ರ ಕೆರೆಯ ನಿರ್ಮಾಣವಾದಾಗ ಕೆರೆಸಂತೆ ವಿಷ್ಣು ಸಮುದ್ರ ಅಗ್ರಹಾರ ಆಯಿತು ಎಂದು ತೋರುತ್ತದೆ.[17] ಮಾಧವೀಭಟ್ಟಾರ್ಯ ಎಂಬ ದೊಡ್ಡ ವರ್ತಕನ ಮಗ ಅಲ್ಲಾಳದೇವ ವಿಷ್ಣುಸಮುದ್ರ ಅಥವಾ ಕೆರೆಸಂತೆ ಅಗ್ರಹಾರದ ಕೆರೆಗೆ ೩೦೦ ಗದ್ಯಾಣಗಳನ್ನು ದಾನವಾಗಿ ಕೊಟ್ಟ. ವರ್ಷಕ್ಕೆ ೩೦ ಗದ್ಯಾಣಗಳ ಬಡ್ಡಿಹಣವನ್ನು ಮಹಾಜನರು ಕೆರೆಯ ತೂಬು ಹಾಗೂ ಕಾಲುವೆಗಳ ದುರಸ್ತಿಗೆ ವೆಚ್ಚಮಾಡಬೇಕು ಎಂದು ಅದೇ ಸ್ಥಳದಲ್ಲಿನ ಕ್ರಿ.ಶ. ೧೨೫೦ರ ಶಾಸನವೊಂದು[18] ತಿಳಿಸುತ್ತದೆ. ಕೆರೆಗಳ ಸಂರಕ್ಷಣೆ ಅಥವಾ ಅತ್ಯಗತ್ಯ ವ್ಯವಸ್ಥೆಗಳಿಂದಾಗಿ ಕೆರೆಗಳ ಆಯುಷ್ಯ ನೂರಾರು ವರ್ಷಕ್ಕೆ ಹೆಚ್ಚಿತು ಎನ್ನುವುದನ್ನು ಕ್ರಿ.ಶ. ೧೫೫೦ರ ಒಂದು ಶಾಸನ[19] ದೃಢಪಡಿಸುತ್ತದೆ. ಕೆರೆಸಂತೆ ಕೆರೆಯ ಕೆಳಗಿನ ಒಂದೂವರೆ ಖಂಡುಗ ಬೆಳೆಯುವ ೧೦೦ ಕಂಬ ಗದ್ದೆಯನ್ನು ಧರ್ಮಾರ್ಥವಾಗಿ ಕೊಡಲಾಯಿತು ಎಂದು ಶಾಸನ ಹೇಳುತ್ತದೆ. ಕಾಲಕಾಲಕ್ಕೆ ದುರಸ್ತಿ ಕಾರ್ಯ ನಡೆದಲ್ಲಿ ಕೆರೆಗಳು ಶತಮಾನಗಳ ಕಾಲ ಸೇವೆ ಮಾಡುತ್ತಿದ್ದವು ಎನ್ನುವುದನ್ನು ಇದು ತೋರಿಸುತ್ತದೆ. ಆದರೆ ಕಡೂರಿನ ಬಳಿ ಹೊಯ್ಸಳರ ಕಾಲದಲ್ಲಿ ಅಥವಾ ಅವರಿಗೆ ಹಿಂದೆಯೇ ಕಟ್ಟಿಲಾದ ಅತ್ಯಂತ ಸುಂದರವಾದ ಕೆರೆಗಳೆಂದರೆ ಮದಗದಕೆರೆ ಹಾಗೂ ಅಯ್ಯನಕೆರೆ ಎಂಬ ಜೋಡಿಕೆರೆಗಳು. ನಿರ್ಮಾಣದ ದೃಷ್ಟಿಯಿಂದ ಅವು ತುಂಬ ಮುಖ್ಯವಾದವು ಮತ್ತು ಸ್ಥಳದ ದೃಷ್ಟಿಯಿಂದ ತುಂಬ ಆಕರ್ಷಕವಾದವು. ಮೊದಲನೆಯದು ಅಯ್ಯನ ಕೆರೆ ಅಥವಾ ದೊಡ್ಡಮದಗಕೆರೆಯು ಸಕ್ರೆಪಟ್ಟಣಕ್ಕೆ ನಾಲ್ಕುಮೈಲಿ ಈಶಾನ್ಯಕ್ಕೆ ಇದೆ. ಅಲ್ಲಿ ಶಕುನಗಿರಿ ಬೆಟ್ಟದ ಆಗ್ನೇಯ ಬುಡದಲ್ಲಿ ಸುತ್ತಲ ಬೆಟ್ಟಗಳಲ್ಲಿನ ಒಂದೇ ಬಾಯಿಯಿಂದ ೧೭೦೦ ಅಡಿ ಅಗಲದ ಸಂದಿಯಲ್ಲಿ ವೇದಾನದಿ ನುಗ್ಗಿಬರುತ್ತದೆ. ಅಲ್ಲಿ ಕಟ್ಟಿದ ಕಟ್ಟೆಯಿಂದ ಈ ಕೆರೆ ಆಗಿದೆ. ಏಳು ಮೈಲಿ ಸುತ್ತಳತೆಯ, ನಡುನಡುವೆ ಹಲವಾರು ನಡುಗಡ್ಡೆಗಳ ಬೆಟ್ಟಗಳನ್ನುಳ್ಳ ಸುಂದರ ಜಲವಿಸ್ತಾರ ಅದು. ಅದರಿಂದ ನಾಲ್ಕು ಕಾಲುವೆಗಳನ್ನು ತೆಗೆದು ಸುಮಾರು ೩೦೦ ಎಕರೆಗೆ ನೀರಾವರಿ ಮಾಡಲಾಗುತ್ತಿದೆ. ಇನ್ನೊಂದು ಕೆರೆ ಮದಗಕೆರೆ ಅಥವಾ ಕಡೂರು ಮದಗದಕೆರೆ, ಅದೇ ರೀತಿ ಕಟ್ಟಲಾದುದು. ಶಿವನಗಿರಿ ಹಾಗೂ ಹಗರಿಕನಗಿರಿ ಎಂಬ ಎರಡು ಬೆಟ್ಟಗಳು ಒಂದು ಸ್ವಾಭಾವಿಕ ತಗ್ಗು ಅಂಗಳವನ್ನು ಉಂಟುಮಾಡುಷ್ಟು ಪರಸ್ಪರ ಸಮೀಪಿಸುವ ಅಡೆಯಲ್ಲಿ ವೇದಾನದಿಯ ತಂಗಿ ಹೊಳೆಯಾದ ಅವತಿನದಿಗೆ ಅಡ್ಡ ಕಟ್ಟೆ ಹಾಕಿ ನಿರ್ಮಿತವಾಗಿದೆ. ಏರಿ ೧೨೦೦ ಅಡಿ ಉದ್ದವಾಗಿದೆ.[20]
ಈ ಕೆರೆಗಳಿಂದ ಹೊರಬೀಳುವ ವೇದಾ ಮತ್ತು ಆವತಿ ನದಿಗಳು ಕಡೂರಿನ ಬಳಿ ಸೇರಿ ವೇದಾವತಿ ನದಿ ಆಗುತ್ತದೆ.
ಹೊಯ್ಸಳ ಅಧಿಕಾರಿಗಳು : ಕಡೂರು, ಬಾಣಾವರ, ಅರಸೀಕೆರೆ ಇರುವುದು ರಾಜಧಾನಿ ಹಳೇಬೀಡಿನ ಈಶಾನ್ಯಕ್ಕೆ. ರಾಜಧಾನಿಯ ಇತರ ಪಾರ್ಶ್ವಗಳಲ್ಲೂ ಇದ್ದ ಕೆರೆಗಳ ಇದೇ ಬಗೆಯ ವರ್ಣನೆಗಳನ್ನು ಕೊಡಬಹುದು. ಅದರೆ ಸ್ಥಳ ಸಂಕೋಚ ತಡೆಯುತ್ತದೆ. ನೀರಾವರಿ ಸೌಲಭ್ಯಗಳನ್ನು ಒದಗಿಸುವ ವಿಷಯದಲ್ಲಿ ರಾಜಧಾನಿಗಳು ಮತ್ತು ನೆರೆಹೊರೆಯ ಪ್ರದೇಶವು ಮಾತ್ರವೇ ದೊರೆಗಳ ಹಾಗೂ ಅಧಿಕಾರಿಗಳ ಗಮನಕ್ಕೆ ಪಾತ್ರವಾಗಿದ್ದವು ಎಂದಲ್ಲ. ಹೊಯ್ಸಳ ಅಧಿಕಾರಿಗಳು ಇತರ ಪ್ರದೇಶಗಳಿಗೂ ಅಷ್ಟೆ ಗಮನವೀಯುತ್ತಿದ್ದರು. ವೀರದೇವ ಎಂಬ ಒಬ್ಬ ಅಧಿಕಾರಿ ೧೧೮೬ರಲ್ಲಿ ವೀರಬಲ್ಲಾಳಪುರ ಎಂಬ ಊರನ್ನು ಕಟ್ಟಿಸಿದ. ಅದರಲ್ಲಿ ಅಥವಾ ಅಸುಪಾಸಿನಲ್ಲಿ ರುದ್ರಸಮುದ್ರ, ಗಂಗಸಮುದ್ರ, ಅಚ್ಚ್ಯುತಸಮುದ್ರ ಹಾಗೂ ವೀರಸಮುದ್ರ ಎಂಬ ನಾಲ್ಕು ಕೆರೆಗಳನ್ನು ಕಟ್ಟಿಸಿದ.[21] ಈ ಬಾಬಿನಲ್ಲಿ ಎದ್ದು ಕಾಣುವ ಇನ್ನೊಬ್ಬ ಮಂತ್ರಿ ಪೆರುಮಾಳದೇವ ಡಣ್ಣಾಯಕ. ಆತನ ಔದಾರ್ಯ ರಾಜ್ಯದ ನಾನಾಭಾಗಗಳಲ್ಲಿ ಎದ್ದು ಕಾಣುತ್ತಿತ್ತು. ಉದಾಹರಣೆಗೆ ಕ್ರಿ.ಶ. ೧೨೬೯ರಲ್ಲಿ ಮುಮ್ಮಡಿ ನರಸಿಂಹನ ಆಳ್ವಿಕೆಯಲ್ಲಿ ಪೆರಮಾಳದೇವ ಅಪಾರ ಹಣವನ್ನು ವೆಚ್ಚಮಾಡಿ ಮಂಡ್ಯ ಜಿಲ್ಲೆಯ ಬೆಳ್ಳೂರಿನಲ್ಲಿ ಅಲ್ಲಾಳಸಮುದ್ರ, ಅವ್ವೆಯರ ಕೆರೆ, ತಗರಚೆಕೆರೆಗಳನ್ನು, ಕಾಲುವೆಗಳನ್ನು ಕಟ್ಟಿಸಿದ. ಗದ್ದೆಗಳನ್ನು ಮಾಡಿಸಿದ. ಹಾಗೂ ಅವಿಚ್ಚನ್ನನಾಗಿ ನೀರು ಒದಗುವಂತೆ ಮಾಡಿದ. ಈ ಉದ್ದೇಶಕ್ಕಾಗಿ ಆತ ಸ್ಥಳದ ಮುಖಂಡರ ಸಹಕಾರವನ್ನು ಪಡೆದ. ಈ ಪೈಕಿ ಇಬ್ಬರು ತಂಬಿಯಣ್ಣ ಹಾಗೂ ಶಿಗುವೇಂಗಡ ಪೆರುಮಾಳ್ ಎಂಬ ನಂಬಿಯಾರರು ಅಥವಾ ಪೂಜಾರಿಗಳು ಒಂದು ಕಡೆ, ಹಾಗೂ ಮಹಾಜನರು ಒಂದು ಕಡೆ ಒಪ್ಪಂದ ಮಾಡಿಕೊಂಡರು. ಅದರ ಪ್ರಕಾರ ನಂಬಿಯಾರರು ಕಾಲುವೆಗೆ ಅಡ್ಡ ಬರುತ್ತಿದ್ದ ತಮ್ಮ ಖುಷ್ಕಿಭೂಮಿಯನ್ನು ಬಿಟ್ಟುಕೊಟ್ಟು ಕಾಲುವೆ ಕೆಳಗೆ ತರಿ ಜಮೀನನ್ನು ಪಡೆದರು. ಅಲ್ಲದೆ ನಿಬಂಧ(ಕಾಣಿಕೆ)ಯಾಗಿ ಪ್ರತಿವರ್ಷವೂ ಖಂಡುಗಕ್ಕೆ ೪ ಹಣವನ್ನು ಬಿತ್ತುವಟ್ಟವಾಗಿ (ಸಂರಕ್ಷಣೆ) ಕೊಡುವುದಕ್ಕೂ ನಿರಂತರ ನೀರು ಸರಬರಾಜು ಇರುವಂತೆ ಖಾತರಿಮಾಡಲು ಅಧಿಕಾರಿಗಳಿಗೆ ಹಾಗೂ ಗೌಡರಿಗೆ ಅಥವಾ ಮುಖ್ಯಸ್ಥರಿಗೆ ನಿಗದಿಯಾದ ಮೊತ್ತವನ್ನು ಕೊಡುವುದಕ್ಕೂ ಸಮ್ಮತಿಸಿದರು. ಅದೇ ಸ್ಥಳದಲ್ಲಿ ಗೇಣಿ ರೈತರ ವಿಷಯದಲ್ಲಿ ಸುಂಕವಿನಾಯತಿ, ಮನೆಗಂದಾಯ ಪಾವತಿ, ಶಿಕ್ಷಣ ಸೌಲಭ್ಯ, ಪೂಜೆ, ಅನ್ನದಾನ ಇತ್ಯಾದಿಗಳ ಬಗ್ಗೆಯೂ ಇನ್ನೊಂದು ಒಪ್ಪಂದವಾಯಿತು.[22] ಇದೆಲ್ಲ ಏರ್ಪಾಡು ಅಚ್ಚುಕಟ್ಟು ಪ್ರದೇಶದ ಅಭಿವೃದ್ಧಿಯಲ್ಲಿ ಬರುವಂಥದು. ಕೆರೆ ನಿರ್ಮಾಣದ ಜೊತೆಗೇ ಅದರ ಅಚ್ಚುಕಟ್ಟು ಪ್ರದೇಶದ ಅಭಿವೃದ್ಧಿಗೂ ವ್ಯವಸ್ಥೆ ಮಾಡಲಾಗುತ್ತಿತ್ತು ಎನ್ನುವುದನ್ನು ಇದು ಸೂಚಿಸುತ್ತದೆ.
ಕೆಲವು ಕುಟುಂಬಗಳಲ್ಲಿ ಕೆರೆ ನಿರ್ಮಾಣ ಒಂದು ಮಹಾದಾಸೆಯಾಗಿತ್ತು. ಕ್ರಿ.ಶ. ೧೧೦೦ರ ಚಿಂತಾಮಣಿ ತಾಲ್ಲೂಕು ಬೋವಿಗೊಂಡಲಹಳ್ಳಿ ಶಾಸನ[23] ಇದಕ್ಕೆ ಉದಾಹರಣೆ. ವಿಕ್ರಮಗೊಂಡನೆಂಬ ದೊಡ್ಡ ಜಮೀನುದಾರ ಒಂದು ಕೆರೆಯನ್ನು, ಕೋಡಿಯನ್ನು ಕಟ್ಟಿಸಿದ. ಅವನ ಮಕ್ಕಳೂ, ಅವರ ಮಕ್ಕಳೂ ಸಹ ಕೆರೆಗಳನ್ನು ಕಟ್ಟಿಸಿದರು ಎನ್ನುತ್ತದೆ ಶಾಸನ. ಕೆರೆನಿರ್ಮಾಣ ಒಂದು ವ್ಯಾಪಾರೀ ಉದ್ಯಮವೂ ಆಗಿದ್ದಿರಲೂಬಹುದು. ಮತ್ತು ಆ ವ್ಯಾಪಾರೀಗುಣ ವಂಶದಲ್ಲಿ ಹರಿದು ಅವರೆಲ್ಲ ಅದರಲ್ಲಿ ವಿಶೇಷತೆ ಪಡೆದಿರಬಹುದು. ಆದರೆ ಇನ್ನೂ ಕೆಲವು ಕುಟುಂಬಗಳಲ್ಲಿ ಇನ್ನೊಂದು ಉದ್ದೇಶ ಅಷ್ಟೇ ಬಲವಾಗಿದ್ದುದೂ ಉಂಟು. ಕೆರೆ ಕಟ್ಟಿಸುವುದರ ಮೂಲಕ ದೇವರ ಸೇವೆ ಮಾಡುವುದು ಇಲ್ಲವೇ ಪುಣ್ಯ ಸಂಪಾದಿಸುವುದು ಎಂಬ ಉದ್ದೇಶ. ವಿಷ್ಣುವರ್ಧನನ ಹಿರಿಯ ದಂಡನಾಯಕ ಗಂಗಪ್ಪಯ್ಯ ಕಣಗಲೆ ಯುದ್ಧದಲ್ಲಿ ತನ್ನ ಒಡೆಯನಿಗೆ ಅದ್ಭುತ ವಿಜಯವನ್ನು ಸಂಪಾದಿಸಿದ. ಇದರಿಂದ ಅತ್ಯಂತ ಸುಪ್ರೀತನಾದ ದೊರೆ ಯಾವ ಬಹುಮಾನ ಬೇಕು ಹೇಳು ಎಂದು ದಳಪತಿಯನ್ನು ಕೇಳಿದ. ಆ ನಮ್ರ ದಳಪತಿ ಕೇಳಿದ ಬಹುಮಾನ ಇದು – “ನನಗೆ ಒಂದು ಹಳ್ಳಿಯನ್ನು ನೀಡಿ. ಅಲ್ಲಿ ಒಂದು ಕೆರೆ ಕಟ್ಟಿಸುತ್ತೇನೆ. ಅದರ ನೀರನ್ನು ನನ್ನ ಕುಲದೇವರ ಪೂಜೆಗೆ ಉಪಯೋಗಿಸಬಹುದು. ಹಾಗೂ ಕೆರೆಯಿಂದ ಖಾತರಿಯಾಗಿ ನೀರು ಒದಗಿ ಸಾಗುವಳಿಯಾಗಿ ಅದರಿಂದ ಸಿಗುವ ಆಹಾರಧ್ಯಾನವನ್ನು ಅನ್ನದಾನಕ್ಕೆ ಉಪಯೋಗಿಸಬಹುದು”. ಯಾವುದೇ ಬಹುಮಾನವನ್ನಾದರೂ ಆತ ಒಡೆಯನಲ್ಲಿ ಕೇಳಬಹುದಾಗಿತ್ತು. ಒಂದು ಕೆರೆ ಕಟ್ಟಿಸಿ ಅದು ತನ್ನದೇವರ ಪೂಜೆಗೆ ಉಪಯೋಗವಾಗುವಂತೆ ಒಂದು ಹಳ್ಳಿಯನ್ನು ಬೇಡಿದನಲ್ಲ, ಅದು ಕೆರೆನಿರ್ಮಾಣದ ಹಿಂದೆ ಧಾರ್ಮಿಕ ಉದ್ದೇಶವೂ ಅಷ್ಟೇ ಬಲವಾಗಿತ್ತು ಎಂಬುದನ್ನು ತೋರಿಸುತ್ತದೆ.[24]
ಶ್ರೀಸಾಮಾನ್ಯ ನಿರ್ಮಾಪಕರು: ದೊರೆಗಳು, ಅಧಿಕಾರಿಗಳು ಇರಲಿ, ಸಾಮಾನ್ಯ ಜನ ಕೂಡ ಕೆರೆ ನಿರ್ಮಾಣಕಾರ್ಯದಲ್ಲಿ ಮುಂದಾಗುತ್ತಿದ್ದರು. ಸಿರಾ ತಾಲ್ಲೂಕಿನಲ್ಲಿ ಅಮರಪುರ ಶಾಸನ[25] (ಕ್ರಿ.ಶ. ೧೧೦೦) ಬೆಟ್ಟರಾಚಯ್ಯ ಎಂಬ ಕಾವಲುಗಾರನೊಬ್ಬ ಒಂದು ಕೆರೆಯನ್ನು ಹಾಗೂ ಒಂದು ಗುಡಿಯನ್ನು ಕಟ್ಟಿಸಿದ ಎನ್ನುತ್ತದೆ. ಸಾಮಾನ್ಯ ವ್ಯಕ್ತಿಯೊಬ್ಬ ಕೆರೆ ನಿರ್ಮಿಸಿದ ಇನ್ನೊಂದು ಉದಾಹರಣೆ ಕ್ರಿ.ಶ. ೧೧೯೫ರ ಮಾದೂಡಿ ಶಾಸನ[26]ದಲ್ಲಿದೆ. ಅಲ್ಲಿನ ಕೆರೆಯನ್ನು ಮಾವುತನೊಬ್ಬ ಕಟ್ಟಿಸಿದ ಎಂದು ದಾಖಲಾಗಿದೆ.
ಒಬ್ಬ ವ್ಯಕ್ತಿ ಕೆರೆಯನ್ನು ಕಟ್ಟಿದಾಗ, ಅವನ ಉದ್ದೇಶ ಏನಿತ್ತೊ ಬೊಟ್ಟು ಮಾಡಿ ಹೇಳುವುದು ಕಷ್ಟ. ಆದರೆ ಒಬ್ಬ ಧಾರ್ಮಿಕ ಮುಖಂಡ ಅಥವಾ ಸಂತ ಕಟ್ಟಿಸಿದಾಗ ಅಂಥ ಶಂಕೆಗೆ ಅವಕಾಶವೇ ಇರಲಾರದು. ಶ್ರೀರಂಗಪಟ್ಟಣಕ್ಕೆ ವಾಯುವ್ಯದಲ್ಲಿ ೧೮ ಕಿ.ಮೀ ದೂರದಲ್ಲಿರುವ ತೊಣ್ಣೂರಿನ ಮೋತಿ ತಲಾಬನ್ನು, ಮಹಾತ್ಮರಾದ ಶ್ರೀ ರಾಮಾನುಜಾಚಾರ್ಯರು ತಾವು ಮೇಲುಕೋಟೆಯಲ್ಲಿ ಇದ್ದಾಗ ಕಟ್ಟಿಸಿದರು ಅಥವಾ ದುರಸ್ತು ಮಾಡಿದಿರು ಎನ್ನಲಾಗಿದೆ. ಅದಕ್ಕೆ ಆಗಿನ ಹೆಸರು ಲಕ್ಷ್ಮೀಸಾಗರ. ಈ ಪ್ರಖ್ಯಾತ ಕೆರೆಯ ಹೆಚ್ಚಿನ ವಿವರಣೆ ಗ್ರಂಥದ ಅನುಬಂಧ – ೧ರಲ್ಲಿ ದೊರಕುತ್ತದೆ.
ಕೆರೆಗಳಿಂದ ಹೂಳನ್ನು ತೆಗೆಯಲು ಮಾಡಿದ ವ್ಯವಸ್ಥೆಗಳ ಬಗ್ಗೆ ಹೊಯ್ಸಳರ ಕಾಲದ ಶಾಸನಗಳು ತುಂಬ ಮಾಹಿತಿ ಉಳ್ಳವಾಗಿವೆ. ಅವು ಕೆರೆ ನಿರ್ಮಾಣ ವೆಚ್ಚದ ವಿವರಗಳನ್ನೂ ಕೊಡುತ್ತವೆ. ಇತಿಹಾಸ ಕುರಿತ ಅಧ್ಯಾಯದ ನಂತರ ಬರುವ ಸಾಮಾನ್ಯ ಅಧ್ಯಾಯಗಳಲ್ಲಿ ಈ ಮಾಹಿತಿಯನ್ನು ಪೂರಾ ಬಳಸಿಕೊಳ್ಳಲಾಗಿದೆ.
ಸೇವುಣರು : ದಕ್ಷಿಣ ಕರ್ನಾಟಕದಲ್ಲಿ ಹೊಯ್ಸಳರು ಆಳುತ್ತಿದ್ದ ಕಾಲದಲ್ಲಿಯೇ ಉತ್ತರ ಕರ್ನಾಟಕದಲ್ಲಿ ಹಾಗೂ ಮಹಾರಾಷ್ಟ್ರದಲ್ಲಿ ಸೇವುಣ ಅಥವಾ ಯಾದವರು ಆಳುತ್ತಿದ್ದರು. ಕೆರೆಗಳನ್ನು ಕುರಿತಂತೆ ಇರುವ ಅವರ ಶಾಸನಗಳು ಅತ್ಯಲ್ಪ. ಒಂದೆರಡನ್ನು ಇಲ್ಲಿ ಗಮನಿಸಲಾಗಿದೆ. ಯಾದವ ಸಿಂಘಣನ ಧಾರವಾಡ ಶಾಸನವೊಂದರಲ್ಲಿ[27] (ಕ್ರಿ.ಶ. ೧೨೪೨) ಅಲ್ಲಿ ಕಟ್ಟಲಾದ ಒಂದು ಹೊಸ ಕೆರೆಯ ಪ್ರಸ್ತಾಪವಿದೆ. ಇನ್ನೊಂದರಲ್ಲಿ ಬೆಣ್ಣೆಹಳ್ಳ ಎಂಬ ಈಗಲೂ ಇರುವ ಹೊಳೆಯ ಹಾಗೂ ಹೇರೂರು ತಟಾಕ ಎಂಬ ಕೆರೆಯ ಉಲ್ಲೇಖವಿದೆ. ಈ ವಿಷಯವೂ ಯಾದವ ಸಿಂಘಣ ಕ್ರಿ.ಶ. ೧೨೪೨ರ ಶಾಸನದಲ್ಲಿಯೆ[28] ಇದೆ. ಹೆರೂರು ಗ್ರಾಮದ ಚಿಕ್ಕಬಂದಿ ಹೀಗಿದೆ: ಅದು ಇರುವುದ ವೆಣ್ಣನದಿಯ (ಬೆಣ್ಣೆಹಳ್ಳ) ಎಡದಂಡೆಯಲ್ಲಿ. ದಾನದ ಭೂಮಿಗಳೂ ಗ್ರಾಮದ ಕೆರೆಯೂ ಇದ್ದುದು ಕುಸುಗಲ್ಲಿನ ದಕ್ಷಿಣಕ್ಕೆ, ಕುಂದಗೋಳದ ಉತ್ತರಕ್ಕೆ, ಹುಬ್ಬಳ್ಳಿಯ ಪೂರ್ವಕ್ಕೆ ಹಾಗೂ ಬೆಣ್ಣಹಳ್ಳದ ಪಶ್ಚಿಮಕ್ಕೆ, ಈ ಎಲ್ಲ ಸ್ಥಳಗಳಿಗೂ ಈಗಲೂ ಅವೇ ಹೆಸರುಗಳೇ ಇವೆ. ಆದರೆ ಉಲ್ಲೇಖಿತವಾದ ಕೆರೆ ಈಗ ಇಲ್ಲ. ಏಕೆಂದರೆ ಕುಸುಗಲ್ಲು ಜಲಕ್ಷಾಮಕ್ಕೆ ಕುಖ್ಯಾತವಾಗಿದೆ. ರಾಯಚೂರು ಜಿಲ್ಲೆಯ ಮುದಗಲ್ಲು ಎಂಬ ಊರು ಕೆರೆಗಳ ಸ್ಥಳ ಎಂದು ಶಾಸನ[29] ವರ್ಣಿಸುತ್ತದೆ. ಕುರುಂಬೆಟ್ಟದ (ಬೆಳಗಾಂವಿಯ ಜಿಲ್ಲೆಯ ಮಮದಾಪುರ)ಕ್ರಿ.ಶ. ೧೨೫೦ರ ಯಾದವ ಕನ್ನರನ ಇನ್ನೊಂದು ಶಾಸನ[30] ಅದು ಕೆರೆಗಳಿಂದ ತುಂಬಿದ ಊರು ಎಂದು ವರ್ಣಿಸುತ್ತದೆ.
ಸೌಂದತ್ತಿಯ ರಟ್ಟರು : ಬೆಳಗಾಂವಿ ಜಿಲ್ಲೆಯಲ್ಲಿ ಯಾದವರ ಸಾಮಾಂತರಾಗಿದ್ದ ಈ ವಂಶ ಬೆಳಗಾಂವಿ ನಗರದಲ್ಲೂ ಆಳಿದರು. ಕ್ರಿ.ಶ ೧೨೦೪ರ ಅವರ ಎರಡು ಶಾಸನಗಳು ಆ ನಗರದಲ್ಲಿನ ಕೆರೆಗಳನ್ನು ಪ್ರಸ್ತಾಪಿಸುತ್ತವೆ. ಒಂದು ಶಾಸನ, ಆನೆಯಕೆರೆಗೆ[31] ಹೋಗುವ ರಸ್ತೆಯನ್ನು ಉಲ್ಲೇಖಿಸುತ್ತದೆ. ಅದೇ ಸ್ಥಳ ಹಾಗೂ ಅದೇ ದಿನಾಂಕದ ಎರಡನೇಯ ಶಾಸನ ಹೆಗ್ಗೆರೆ ಅಥವಾ ದೊಡ್ಡಕೆರೆಯ ಬಗ್ಗೆ ತಿಳಿಸುತ್ತದೆ. ಇದು ಬೆಳಗಾಂವಿ ಕೋಟೆಯ ಪೂರ್ವ ಭಾಗದಲ್ಲಿ ಒಂದು ರಸ್ತೆ ಕನಬರ್ಗಿ ಹಳ್ಳಿಗೆ ಹೋಗುತ್ತದೆ.[32]
ಯಾದವರು ಹಾಗೂ ಹೊಯ್ಸಳರಾದ ಮೇಲೆ ಬಂದವರು ವಿಜಯನಗರದ ಅರಸರು ಕರ್ನಾಟಕದ ನೀರಾವರಿ ಅಭಿವೃದ್ಧಿಗೆ ಅವರ ಕೊಡುಗೆಯನ್ನು ಮುಂದಿನ ಅಧ್ಯಾಯದಲ್ಲಿ ಗಮನಿಸೋಣ.
 – – – –
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

ಕರ್ನಾಟಕದಲ್ಲಿ ಕೆರೆ ನೀರಾವರಿ: ೩. ಮಧ್ಯಯುಗ (ಕ್ರಿ.ಶ. ೧೩೩೬ – ೧೭೯೯) (೧)
ವಿಜಯನಗರ ಸಾಮ್ರಾಜ್ಯ (ಕ್ರಿ.ಶ. ೧೩೩೬ – ೧೫೬೫)
ಬೃಹತ್ ಕಾರ್ಯಗಳ ಯುಗ : ಬ್ರಿಟಿಷ್ ಯುಗಕ್ಕೆ ಮೊದಲು ಕರ್ನಾಟಕವು ಸೇರಿದಂತೆ ದಕ್ಷಿಣ ಭಾರತದಲ್ಲಿನ ನೀರಾವರಿಯ ಇತಿಹಾಸದಲ್ಲಿ ವಿಜಯನಗರ ಸಾಮ್ರಾಜ್ಯ ಇನ್ನೊಂದು ದೊಡ್ಡ ಹೆಜ್ಜೆ. ಕೆಲವು ಬೃಹತ್ ಯೋಜನೆಗಳ ನಿರ್ಮಾಣ ಈ ಮುನ್ನಡೆಯ ಲಕ್ಷಣ. ದಕ್ಷಿಣ ಭಾರತದ ಇತಿಹಾಸದಲ್ಲಿ ಆ ವರೆಗೆ ಇದ್ದ ಅತಿದೊಡ್ಡ ಯೋಜನೆಗಳು ಕಾವೇರಿ ಮುಖಜಭೂಮಿ ಯೋಜನೆ ಹಾಗೂ ಸೊಳೆಕೆರೆ. ಈ ಎರಡನೆಯದಕ್ಕೆ ಈಗಿನ ಹೆಸರು ಶಾಂತಿಸಾಗರ. ಅದನ್ನು ಅನುಬಂಧ – ೨ರಲ್ಲಿ ವಿವರಿಸಲಾಗಿದೆ. ಅದರ ಸುತ್ತಳತೆ ೪೦ ಮೈಲು. ೩೬೦ ಮೈಲು ಸುತ್ತಳತೆ ಇದ್ದ ಭೊಜಪುರ ಕೆರೆಯನ್ನು ಬಿಟ್ಟರೆ ಪ್ರಾಯಶಃ ಈ ಕೆರೆಯೇ ಭಾರತದಲ್ಲಿ ಆ ಮಾದರಿಯ ಅತಿ ದೊಡ್ಡ ಕೆರೆ. ಭೊಜಪುರ ಕೆರೆ ಈಗ ಇಲ್ಲ. ವಿಜಯನಗರದ ಚಕ್ರವರ್ತಿಗಳು ಮದಗ – ಮಾಸೂರು, ಪೊರುಮಾಮಿಲ್ಲ. ಕಂಬಂ ಹಾಗೂ ವ್ಯಾಸಸಮುದ್ರಗಳಂಥ ಬೃಹದಾಕಾರದ ಜಲಾಶಯಗಳನ್ನು ನಿರ್ಮಿಸಿದರು. ಇವೆಲ್ಲವು ಈಗಲೂ ಜನರಿಗೆ ಸೇವೆ ಸಲ್ಲಿಸುತ್ತಿವೆ. ಇದಲ್ಲದೆ ಅವರು ಬಳ್ಳಾರಿ, ರಾಯಚೂರು ಹಾಗೂ ಮೈಸೂರು ಜಿಲ್ಲೆಗಳಲ್ಲಿ ತುಂಗಭದ್ರಾ ಮತ್ತು ಕಾವೇರಿ ನದಿಗಳಿಗೆ ಅಣೆಕಟ್ಟುಗಳನ್ನು ಕಟ್ಟಿಸಿದರು. ಕೆಲವು ಅಣೆಗಳು ಕಲ್ಪನಾಕೌಶಲದ ನಿರ್ಮಾಣಗಳು. ಇಂದಿಗೂ ಐದಾರು ನೂರು ವರ್ಷಗಳ ನಂತರವು ಸುಸ್ಥಿತಿಯಲ್ಲಿವೆ. ಕೊನೆಯ ವರೆಗೂ ಅಂದರೆ ಕ್ರಿ.ಶ. ೧೫೬೫ ರಲ್ಲಿ ತಾಳಿಕೋಟೆ ಅಥವಾ ರಕ್ಕಸತಂಗಡಿಯ ಯುದ್ಧದಲ್ಲಿ ವಿಜಯನಗರ ಸೋಲುವ ವರೆಗೂ ರಾಜಧಾನಿಯೂ ರಾಜ್ಯವೂ ಉಚ್ಚ್ರಾಯ ಸ್ಥಿತಿಯಲ್ಲಿದ್ದವು.
ವಿಜಯನಗರ ದಕ್ಷಿಣ ಭಾರತದ ಇತಿಹಾಸದಲ್ಲೆ ಅತ್ಯಂತ ವಿಶಾಲವಾದ ಸಾಮ್ರಾಜ್ಯವಾಗಿತ್ತು. ಅದರ ಸಂಪನ್ಮೂಲಗಳು ವಿಪುಲವಾಗಿದ್ದವು. ಭಾರಿ ಜಲಾಶಯಗಳ ಹಾಗೂ ಅಣೆಕಟ್ಟುಗಳ ನಿರ್ಮಾಣದಲ್ಲಿ ವಿಜಯನಗರದ ಅರಸರು ಪಡೆದ ಬಹುಪಾಲು ಯಶಸ್ಸಿಗೆ ಇದೇಕಾರಣ. ಜೊತೆಗೆ, ಮೊದಲನೆಯ ಬುಕ್ಕ ಹಾಗೂ ಕೃಷ್ಣದೇವರಾಯರಂಥ ದೊರೆಗಳು, ಅವರ ಅನೇಕ ಅಧಿಕಾರಿಗಳು, ಶಿಲ್ಪಿಗಳು ಸಹ ತಮ್ಮ ಪ್ರಜೆಗಳ ಹಿತಕ್ಕಾಗಿ ಅಂಥ ಕಾರ್ಯಗಳಲ್ಲಿ ವೈಯಕ್ತಿಕ ಆಸಕ್ತಿ ವಹಿಸಿದ್ದು ಒಂದು ಕಾರಣ. ಆ ಯೋಜನೆಗಳ ವೆಚ್ಚದ ಬಗ್ಗೆ ನ್ಯೂನಿಜ್ ಹೇಳುತ್ತಾನೆ. ತುಂಗಭದ್ರ ಅಣೇಕಟ್ಟಿನ(ತುರುತ್ತು ಅಣೆಕಟ್ಟಿ) ನಿರ್ಮಾಣ ವೆಚ್ಚದಿಂದಾಗಿ ಮೊದಲನೆಯ ಬುಕ್ಕರಾಯನ ಖಜಾನೆಯ ಬರಿದಾಗಿಯೋಯಿತು ಎಂದು. ವಿಜಯನಗರ ಪಟ್ಟಣಕ್ಕೆ ನೀರು ಸರಬಾರಾಜು ಹಾಗೂ ಸುತ್ತಮುತ್ತಲಿನ ಭೂಮಿಗೆ ನೀರಾವರಿ ಆಗುತ್ತಿದ್ದುದು ಅದರಿಂದಲೇ.
ಅದೇ ಕಾಲದ ಇನ್ನೊಂದು ಕೃತಿ ರಫಿಯುದ್ದಿನ್ ಶಿರಾಜನ “ಬಿಜಾಪುರದ ಇತಿಹಾಸ.”[1] ಅದರಲ್ಲಿ ಹೇಳೀದೆ. “ಕೃಷ್ಣದೇವರಾಯ ಆರಂಭಿಸಿದ್ದ ಕಾಲುವೆ ಕೆಲಸವನ್ನು ರಾಮರಾಯ ಪೂರ್ಣಮಾಡಿದ. ಸಾಮ್ರಾಜ್ಯ ಅಸಾಮಾನ್ಯವಾಗಿ ಸಂಪದ್ಭರಿತವಾಯಿತು, ಸುಖಮಯವಾಯಿತು. ನಗರಕ್ಕೆ ನದಿಯಿಂದ ಹೇರಳವಾಗಿ ನೀರು ಒದಗುತ್ತಿತ್ತು. ನಗರದಲ್ಲಿ ೭೦ ದೊಡ್ಡ ನಾಲೆಗಳು ಹರಿಯುತ್ತಿದ್ದವು. ಪ್ರತಿಯೊಬ್ಬ ಅಧಿಕಾರಿಗೂ ವಿಸ್ತಾರವಾದ ತೋಟ ಇತ್ತು. ಅಲ್ಲಿ ಬೇಕಾದಷ್ಟು ನಾನಾ ಬಗೆಯ ಹಣ್ಣು ಬೆಳೆಯುತ್ತಿದ್ದವು”. ಈ ಎಲ್ಲ ಯೋಜನೆಗಳಿಗೂ ಜನಸಾಮಾನ್ಯರ ಹಿತ ಅದೇ ಕಾಲಕ್ಕೆ ರಾಜ್ಯದ ಕೋಶವೃದ್ಧಿ – ಈ ಎರಡೂ ಉದ್ದೇಶಗಳು ಇದ್ದುದರಲ್ಲಿ ಸಂದೇಹವಿಲ್ಲ.
ಹದಿನಾಲ್ಕನೆಯ ಶತಮಾನ : ಭಾರಿ ಯೋಜನೆಗಳ ಯುಕ್ತಾಯುಕ್ತತೆಯನ್ನು ವಿಮರ್ಶಿಸಿದ ನಂತರ ಹಾಗೂ ಅವುಗಳ ರಚನೆಯ ವಿವರಗಳನ್ನು ಮುಂದಿನ ಒಂದು ಅಧ್ಯಾಯಕ್ಕೆ ಮೀಸಲಿಟ್ಟು ನಾವೀಗ ಕೆಲವು ನೀರಾವರಿ ಯೋಜನೆಗಳನ್ನು ಗಮನಿಸಿ ಕಾಲಾನುಸಾರವಾಗಿ ಪರಿಶೀಲಿಸೋಣ. ಆ ಯೋಜನೆ, ಯೋಜನೆಗಳನ್ನು ದೊರೆಗಳು ಅಧಿಕಾರಿಗಳು ಹಾಗೂ ಸಾಮಾನ್ಯ ಜನರೂ ಕಟ್ಟಿದರು. ಅತಿಪ್ರಾಚೀನವಾದವುಗಳಲ್ಲಿ ಒಂದು ಹಾಸನ ಜಿಲ್ಲೆಯ ಹಿರಿಯ ಗಂಡಸಿಯಲ್ಲಿ ಒಂದನೆಯ ಹರಿಹರನ ಅಧಿಕಾರಿ ಬಾಯಣ್ಣ ಎಂಬಾತ ಕಟ್ಟಿಸಿದ ಮಂಗಸಮುದ್ರ.[2] ಅದನ್ನು ಆತ ತನ್ನ ತಾಯಿಯ ಹೆಸರಿನಲ್ಲಿ ಕಟ್ಟಿಸಿದ್ದ. ಅದಕ್ಕೆ ಒಂದು ಕೋಡಿಕಟ್ಟೆ, ಒಂದು ಉಪನಾಲೆ ಇದ್ದವು. ಅಂಥ ಸಂದರ್ಭಗಳಿಗೆ ಸಾಮಾನ್ಯವಾಗಿ ಇರುವಂತೆ ಆತ ಅಲ್ಲಿ “ಹಳೆಯ ಕೆರೆಗೆ ಬರುವ ನಾಲೆಯ ರಕ್ಷಣೆಗಾಗಿ” ಹನುಮಂತನ ಗುಡಿಯನ್ನು ಕಟ್ಟಿಸಿದ.
ಮುಂದಿನ ಉದಾಹರಣೆಯೂ ಒಂದನೆಯ ಹರಿಹರನ ಕಾಲದ್ದೇ. ಅದು ಹಾಸನ ಜಿಲ್ಲೆಯ ಚಂಗನಾಡಿಗೆ ಸಂಬಂಧಿಸಿದ್ದು. ಆಗ ಅದು ರಾಜಕುಮಾರ ಬುಕ್ಕಣ್ಣ ಒಡೆಯನ ಆಳ್ವಿಕೆಯಲ್ಲಿತ್ತು. ಮಹಾ ವಡ್ಡವ್ಯವಹಾರಿ ಮಹಾದೇವಣ್ಣ ದೊರೆಯ ಅನುಮತಿ ಪಡೆದು ಲಕ್ಷ್ಮೀಪುರ ಎಂಬ ಒಂದು ಅಗ್ರಹಾರವನ್ನೂ ಒಂದು ಕೆರೆಯನ್ನೂ ಸ್ಥಾಪಿಸಿದ – ಎಂದು ಕ್ರಿ.ಶ ೧೩೫೭ರ ರುದ್ರಪಟ್ಟಣದ ಒಂದು ಶಾಸನ[3] (ಅರಕಲಗೂಡು ತಾಲ್ಲೂಕು) ತಿಳಿಸುತ್ತದೆ. ಆ ಕೆರೆಯಿಂದ ಹೊರಟ ರಾಜಕಾಲುವೆ ಚಂಗನಾಡಿನ ಹಲವಾರು ಹಳ್ಳಿಗಳ ಮೂಲಕ ಹಾಯುತ್ತಿತ್ತು. ರಾಜಕಾಲುವೆಯ ಎರಡು ದಂಡೆಗಳಲ್ಲಿ ಕಲ್ಲುಕಟ್ಟಡವನ್ನು ಮಾಡಿಸುವಂತೆ ದೊರೆ ಹರಿಹರ, ರಾಜಕುಮಾರ ಬುಕ್ಕನಿಗೆ ಆಜ್ಞೆಮಾಡಿದ. ಬುಕ್ಕನ ಅಧಿಕಾರಿ ಸೋಮಪ್ಪರಸ ಈ ಕೆಲಸವನ್ನು ಮಾಡಿಸಿದ. ಅದನ್ನು ಮಾಡಿಸದೆ ಇದ್ದಪಕ್ಷದಲ್ಲಿ ಹಳ್ಳಿಯಲ್ಲಿ ನಾಲೆಗಿಂತ ಕೆಳಮಟ್ಟದಲ್ಲಿದ್ದ ಮನೆಗಳಿಗೂ ಧಾನ್ಯದ ಕಣಜಗಳಿಗೂ ನೀರು ಜಿನುಗಿ ಹಾಳಾಗುತ್ತಿದ್ದವು. ಶ್ರೀಸಾಮಾನ್ಯರ ಹಿತರಕ್ಷಣೆಯ ಬಗ್ಗೆ ಸರ್ಕಾರ ವಹಿಸುತ್ತಿದ್ದ ಕಾಳಜಿಗೆ ಇದು ದಿಕ್ಸೂಚಿ. ಕ್ರಿ.ಶ. ೧೩೬೯ರಲ್ಲಿ ವಿಜಯನಗರ ಕಾಲದ ಅತ್ಯಂತ ಪ್ರಖ್ಯಾತ ಯೋಜನೆಯಾದ ಪೊರುಮಾಮಿಲ್ಲ ಜಲಾಶಯ ನಿರ್ಮಾಣವಾಯಿತು. ಲಲರಚನಾತಂತ್ರ ಕುರಿತ ಮುಂದಿನ ಒಂದು ಅಧ್ಯಾಯದಲ್ಲಿ ಅದನ್ನು ವರ್ಣಿಸಲಾಗಿದೆ.
ಕೆಲ್ಲನಗೆರೆಯ (ಅರಸೀಕೆರೆ ತಾಲ್ಲೂಕು)[4] ಕ್ರಿ.ಶ. ೧೩೬೭ರ ಒಂದು ಶಾಸನ ಒಂದು ಕೆರೆಯ ಸಂರಕ್ಷಣೆಗೆ ಮಾಡಿದ ತೃಪ್ತಿಕರ ವ್ಯವಸ್ಥೆಯ ಬಗ್ಗೆ ತಿಳಿಸುತ್ತದೆ. ದಾನ ಪಡೆದವರು ಎಮ್ಮೆ – ಆಳು, ಕರೆಬಂಡಿ, ಕೀಲೆಣ್ಣೆ, ಸನ್ನೆಕೋಲು, ಪಿಕಾಸಿ ಇತ್ಯಾದಿಗಳನ್ನು ಇಟ್ಟಿರಬೇಕಾಗಿತ್ತು. ಕೆರೆಗಳ ಸಂರಕ್ಷಣೆಗೆ ಅಂಥ ತೃಪ್ತಿಕರ ವ್ಯವಸ್ಥೆ ಅಪರೂಪದ್ದೇನೂ ಆಗಿರಲಿಲ್ಲ ಎನ್ನುವುದು ಕ್ರಿ.ಶ ೧೩೭೧ರ ಜೋಳಕ್ಯಾತನಹಳ್ಳಿ ಶಾಸನದಿಂದ[5]ಸ್ಪಷ್ಟವಾಗುತ್ತದೆ. ಕೆರೆಯ ಸಲುವಾಗಿ ನಾಲ್ಕು ಬಂಡಿಗಳನ್ನು ಇಟ್ಟುಕೊಳ್ಳಲು ಚೋಳಕ್ಯಾತನಹಳ್ಳಿಗೆ ಸೇರಿದ ಬೋಮ್ಮಗೌಡ ಮತ್ತಿತರರಿಗೆ ಹೆಬ್ಬಾಳೆಯ ಮಹಾಜನರು ಭೂಮಿಯನ್ನು ಸುಂಕಗಳನ್ನು ದಾನವಾಗಿತ್ತುದನ್ನು ಆ ಶಾಸನ ದಾಖಲುಮಾಡಿದೆ.
ಬಂಗಾರುಪೇಟೆ ತಾಲ್ಲೂಕಿನ ರಾಮಸಾಗರ ಶಾಸನದ[6]ಪ್ರಕಾರ ಬುಕ್ಕರಾಯನೇ ಬುಕ್ಕಸಾಗರವನ್ನು ಕಟ್ಟಿಸಿದ್ದು. ಅದರ ಈಗಿನ ಹೆಸರು ರಾಮಸಾಗರ. ಶಾಸನ ಒಂದನೆಯ ದೇವರಾಯನ ಕಾಲಕ್ಕೆ ಸೇರಿದ್ದು, ಆದರೆ ಕೆರೆ ಕಟ್ಟಲಾದುದು ಒಂದನೆಯ ಬುಕ್ಕನ ಕಾಲದಲ್ಲಿ. ಈ ಕೆರೆಗೆ ದೀರ್ಘ ಇತಿಹಾಸವಿದೆ. ಅದನ್ನು ಅನುಬಂಧ – ೩ರಲ್ಲಿ ನಿರೂಪಿಸಲಾಗಿದೆ.
ಕ್ರಿ.ಶ ೧೩೮೮ ಕಲ್ಲೂಡಿ ಶಾಸನ[7] (ಗೌರಿಬಿದನೂರು ತಾಲ್ಲೂಕು) ಚೆನ್ನಾಗಿ ತಿಳಿದಿರುವಂಥದೇ. ಅದರ ಪ್ರಕಾರ ವೀರ ಹರಿಹರರಾಯನ ಮಗ ಶ್ರೀಪ್ರತಾಪ ಬುಕ್ಕರಾಯ ಪೆನುಗೊಂಡನಗರದಲ್ಲಿ ಇದ್ದಾಗ, ಪ್ರಜೆಗಳು ಸುಖವಾಗಿ ಇರಲಿ ಎಂಬ ಉದ್ದೇಶದಿಂದ, ನೀರು ಎಲ್ಲ ಪ್ರಾಣಿಗಳ ಜೀವರಸವಾದುದರಿಂದ ಹೆನ್ನ (ಪೆನ್ನಾರು) ನದಿಯ ನೀರನ್ನು ಪೆನುಗೊಂಡೆಗೆ ತರಬೇಕು ಎಂದು ಬುಕ್ಕರಾಯ ದಶಶಾಸ್ರ್ರಪಂಡಿತನಾಗಿದ್ದ ಜಲಸೂತ್ರ ಸಿಂಗಯ್ಯಭಟ್ಟನಿಗೆ ಬಹಿರಂಗ ಆಸ್ಥಾನದಲ್ಲಿ ಅಪ್ಪಣೆ ಮಾಡಿದ. ಅದರಂತೆಯೆ ಸಿಂಗಯ್ಯ ಭಟ್ಟ ಸಿರುವಾರ ಕೆರೆಗೆ ಒಂದು ಕಾಲುವೆಯನ್ನು ಹಾಯಿಸಿ ಅದಕ್ಕೆ ಪ್ರತಾಪ ಬುಕ್ಕರಾಯ ಮಂಡಲದ ಕಾಲುವೆ ಎಂದು ಹೆಸರು ಇಟ್ಟ. ಸಿಂಗಯ್ಯಭಟ್ಟನಿಗೆ ಹಿಂದಿನ ಅನುಭವ ಇದ್ದಿರಬೇಕು, ಶಿಲ್ಪಿಯಾಗಿ ಯಶಸ್ಸು ಪಡೆದ ಖ್ಯಾತಿ ಇದ್ದಿರಬೇಕು. ಪೋರುಮಾಮಿಲ್ಲ ಜಲಾಶಯದಂಥ ಕಾರ್ಯಗಳನ್ನು ನಿರ್ಮಿಸಿದಾಗ, ಆ ಅನುಭವವನ್ನು ಪಡೆದುದು ಸಂಭವನೀಯ.
ಭಟ್ಟರ ಬಾಚಿಯಪ್ಪ ಬುಕ್ಕರಾಯಸಮುದ್ರ, ಕೀರ್ತಿಸಮುದ್ರ, ಮಾಳುವೆಯಕೆರೆ ನಾಗವ್ವೆಯಕೆರೆ, ಬಾಚಪ್ಪನ ಕೆರೆ ಮೊದಲಾದ ಕೆರೆಗಳನ್ನು ಸ್ಥಾಪಿಸಿದ ಎನ್ನುವುದನ್ನು ಕ್ರಿ.ಶ. ೧೩೮೧ರ ಅರುವನಹಳ್ಳಿ (ಮದ್ದೂರು ತಾಲ್ಲೂಕು) ಶಾಸನವೂ[8]ಅದೇ ಸ್ಥಳದ ಕ್ರಿ.ಶ ೧೩೫೮ರ ಹಿಂದಿನ ಒಂದು ಶಾಸನವೂ ತಿಳಿಸುತ್ತವೆ. ಆತ ತಾನು ಕಟ್ಟಿಸಿದ ಕೆರೆಗಳಿಗೆ ತೂಬುಗಳನ್ನು ಮಾಡಿಸಿದ. ಈ ಕೆರೆಗಳಲ್ಲಿ ಮೊದಲು ಎರಡು ತನ್ನ ತಂದೆಯ ಹೆಸರಿನವು, ಮುಂದಿನ ಎರಡು ತಾಯಿ ಹಾಗೂ ನೆಂಟಳೊಬ್ಬನ ಹೆಸರಿನವು. ಇನ್ನೊಂದು ತನ್ನ ಹೆಸರಿನದು. ಇವೆಲ್ಲವು ಹೊಸ ಕೆರೆಗಳು (ಕನ್ನೆಗೆರೆ) ಆತ ಕೆರೆಗಳ ಸುತ್ತಲೂ ಮರಗಳನ್ನು ನೆಡಿಸಿ ಚಂದಗೊಳಿಸಿದ ಕೂಡ.
ಬಾಗೇಪಲ್ಲಿ ತಾಲ್ಲೂಕಿನ ಕ್ರಿ.ಶ. ೧೩೯೭ರ ತಿರುಮಣಿ ಶಾಸನ[9]ಮೇಲೆ ಹೆಸರಿಸಿದ ಕಲ್ಲೂಡಿ ಶಾಸನದಂತೆಯೇ ರಾಜಮನೆತನದವರು ನೀರಾವರಿಯಲ್ಲಿ ವಹಿಸುತ್ತಿದ್ದ ಆಸಕ್ತಿಯನ್ನು ಚಿತ್ರಿಸಿ ತೋರುತ್ತದೆ. ಆ ಶಾಸನದ ಪ್ರಕಾರ ತಿರುಮಣಿ ಗ್ರಾಮದ ಮುಂದೆ ಒಂದು ನಾಲೆ ತೋಡಿಸಬೇಕು ಎಂದು ಬುಕ್ಕರಾಯನ ಮೊಮ್ಮಗಳು ಜೊಮ್ಮದೇವಿ ನಿರ್ದೇಶಿಸಿದಳು. ಆ ಕೆಲಸದ ಗುತ್ತಿಗೆಯನ್ನು ಪೆದ್ದಬಾಯಿರವೋಜ ಹಾಗೂ ಸಿನ್ನಬಾಯಿರ ವೋಜ ಎಂಬ ಇಬ್ಬರು ಕಲ್ಲು ಕೆಲಸದವರಿಗೆ ವಹಿಸಲಾಯಿತು. ಅವರು ನಾಲೆ ತೋಡಿದರು, ಅದರಿಂದ ಕೆರೆ ತುಂಬಿತು. ತೂಬನ್ನು ರಚಿಸಲಾಯಿತು. ಯೋಜನೆ ಯಶಸ್ವಿಯಾದರೆ ಆ ಕಲ್ಲು ಕೆಲಸಗಾರರಿಗೆ ೧೩೦ ಗದ್ಯಾಣ, ಸ್ವಲ್ಪ ಭೂಮಿ, ಒಂದು ಕುದುರೆ ಹಾಗೂ ಕೈಕಡಗಗಳು ಸಲ್ಲುತ್ತವೆ. ವಿಫಲವಾದರೆ ಅವರು ಇವೆಲ್ಲವನ್ನು ಹಿಂದಿರುಗಿಸಬೇಕು. ಇದು ಗುತ್ತಿಗೆಯ ಷರತ್ತು. ಅದರ ಅದು ಯಶಸ್ವಿಯೆ ಆಯಿತು. ಆ ಹಳೆಯ ನಾಲೆ ಇಂದಿಗೂ ಇದೆ. ೨೦೧ ಎಕರೆ ಆಯಕಟ್ಟು ಉಳ್ಳ ತಿರುಮಣಿ ಕೆರೆಗೆ ನೀರು ತುಂಬುತ್ತದೆ.
ಹದಿನೈದನೆಯ ಶತಮಾನ : ಹದಿನಾಲ್ಕನೆಯ ಶತಮಾನದಲ್ಲಿ ಬಹುತೇಕ ಹೊಸ ಜಲಾಶಯಗಳನ್ನು ಭಾರಿ ಯಾದವನ್ನು ನಿರ್ಮಿಸಲಾಯಿತು. ಹದಿನೈದನೆಯ ಶತಮಾನದಲ್ಲಿ ಯಾದರೊ ಬಹುಪಾಲು ದಾಖಲೆಗಳು ಕೆರೆಗಳ ಜೀರ್ಣೋದ್ಧಾರವನ್ನೇ ಪ್ರಸ್ತಾಪಿಸುತ್ತದೆ. ಈ ಶತಮಾನದ ವೇಳೆಗೆ ಹೊಸ ನಿರ್ಮಾಣಗಳಿಗೆ ಆಸ್ಪದ ಮಿತವಾಗಿದ್ದಿರಬೇಕು. ಆದರೂ ಕಾವೇರಿಯ ಮೇಲೂ, ಹರಿಹರದಲ್ಲಿಯೂ ಆಣೆಕಟ್ಟುಗಳನ್ನು ನಿರ್ಮಿಸಿದ್ದು ಈ ಶತಮಾನದಲ್ಲಿಯೇ.
ಕೃಷ್ಣರಾಜನಗರ ತಾಲ್ಲೂಕಿನ ೧೫ನೇ ಶತಮಾನದ ಮಿರ್ಲೆಶಾಸನ[10]ಹಂಪಾಪುರದ ಮಹಾಜನರೂ ಹಳ್ಳಿ ಹಿರಿಯೂರಿನ ರೈತರೂ ಚಿಕ್ಕದೀಕ್ಷಿತನಿಗೆ ತರಿ ಮತ್ತು ಖುಷ್ಕಿ ಜಮೀನುಗಳನ್ನು ಮಾರಿದ್ದನ್ನು ದಾಖಲಿಸುತ್ತದೆ. ತಮ್ಮ ಹಳ್ಳಿಯಲ್ಲಿನ ಮೊದಲನೆಯ ನಾಲೆ ಎಂಟು ಹತ್ತು ಕಡೆಯಲ್ಲಿ ಒಡೆಯಿತೆಂದೂ, ಅದಕ್ಕೆ ಬೇಕಾದ ರಿಪೇರಿ ಮಾಡಿಸುವುದು ತಮಗೆ ಅಸಾಧ್ಯವಾಗಿದ್ದುದರಿಂದ ನಾಲೆಯ ರಿಪೇರಿಗೋಸ್ಕರ ಒಂದು ಮನೆಯನ್ನೂ ತರಿ ಮತ್ತು ಖುಷ್ಕಿ ಜಮೀನುಗಳನ್ನೂ ಮಾರಿದರೆಂದೂ ಶಾಸನ ಹೇಳುತ್ತದೆ. ನೀರಾವರಿ ನಾಲೆಯ ಸೂಕ್ತ ಸಂರಕ್ಷಣೆಯ ಬಗ್ಗೆ ಆ ಜನರಿಗೆ ಇದ್ದ ತೀವ್ರ ಕಾಳಜಿಯನ್ನು ಇದು ನಿಚ್ಚಳವಾಗಿ ತೋರಿಸುತ್ತದೆ.
ಚಿತ್ರದುರ್ಗ ಜಿಲ್ಲೆಯ ಹರಿಹರದ ಹರಿಹರೇಶ್ವರ ದೇವಸ್ಥಾನದಲ್ಲಿ ಎರಡು ಶಾಸನಗಳಿವೆ.[11] ಕೆಲವು ರೀತಿಯಲ್ಲಿ ವಿಶಿಷ್ಟವಾದ ನೀರಾವರಿ ಯೋಜನೆಯ ಇತಿಹಾಸವನ್ನು ಈ ಶಾಸನಗಳು ಕೊಡುತ್ತವೆ. ಆ ಕೆಲಸ ದೇವಸ್ಥಾನದ ಅಧಿಕಾರಿಗಳ ಹಾಗೂ ಹರಿಹರದ ಮಹಾಜನರ ಜಂಟಿ ಉದಯಮವಾಗಿತ್ತು. ದೇವಾಸ್ಥಾನದ ಅಧಿಕಾರಿಗಳು ಭೂಮಿಯನ್ನೂ, ಪ್ರತ್ಯಕ್ಷವಾಗಿ ವೆಚ್ಚದ ಮೂರನೆಯ ಎರಡು ಪಾಲನ್ನೂ ಕಾಣಿಕೆ ಕೊಟ್ಟರು. ೧೨೦ ಸಂಖ್ಯೆಯಿದ್ದ ಮಹಾಜನರು ಮೂರನೆಯ ಪಾಲು ವೆಚ್ಚವನ್ನು ಕೊಟ್ಟರು. ಯೋಜನೆಯ ಲಾಭ ಹಾಗೂ ಅದರ ಸಂರಕ್ಷಣೆಯ ವೆಚ್ಚ ಎರಡರಲ್ಲೂ ದೇವಸ್ಥಾನದ ಮೂರನೆಯ ಎರಡರಷ್ಟು, ಮಹಾಜನರು ಮೂರನೆಯ ಒಂದರಷ್ಟು ಪ್ರಮಾಣದಲ್ಲಿ ಹಂಚಿಕೊಳ್ಳಬೇಕಾಗಿತ್ತು. ತುಂಗಭದ್ರೆಯ ಉಪನದಿಯಾದ ಹರಿದ್ರಾನದಿಗೆ ಒಮದು ಅಡ್ಡಕಟ್ಟೆ ಕಟ್ಟುವುದು ಈ ಯೋಜನೆಯಲ್ಲಿ ಸೇರಿತ್ತು. ಉಪನದಿ ತುಂಗಭದ್ರೆಗೆ ಸೇರುವುದಕ್ಕೆ ಸ್ವಲ್ಪ ಹಿಂದೆ ಅಡ್ಡ ಕಟ್ಟೆಯನ್ನು ಕಟ್ಟಲಾಯಿತು. ಜಲಾಶಯದಿಂದ ಸುಮಾರು ಎಂಟು ಮೈಲು ಉದ್ದದ ನಾಲೆಯನ್ನು ರಚಿಸಲಾಯಿತು. ನಾಲೆಯು ಬೆಳ್ಳೂಡಿ, ಹನಗವಾಡಿ, ಹರಿಹರ, ಗುತ್ತೂರು ಮತ್ತು ಗಂಗನರಸಿ ಹಳ್ಳಿಗಳಲ್ಲಿ ಹಾದು ಹೋಗುತ್ತಿತ್ತು. (ಈಗಲೂ ಹಳ್ಳಿಗಳ ಹೆಸರು ಇವೇ). ಅನಂತರ ನಾಲೆ ತುಂಗಭದ್ರೆಗೆ ಸೇರುತ್ತಿತ್ತು. ಯೋಜನೆಗೆ ಕ್ರಿ.ಶ. ೧೪೧೦ ರಲ್ಲಿ ಒಂದನೆಯ ದೇವರಾಯನ ಅನುಮತಿ ದೊರೆತಿತ್ತು. ಇದನ್ನು ಬುಳ್ಳಪ್ಪ ಎಂಬಾತ ಕಟ್ಟಿದ.
ಅದೇ ಸ್ಥಳದ ಕ್ರಿ.ಶ. ೧೪೨೪ರ ಎರಡನೆಯ ಶಾಸನದಲ್ಲಿ ಈ ಆಣೆ ಒಡೆದುದೂ, ತಮ್ಮ ಎಲ್ಲ ಆಸ್ತಿಯನ್ನು ಕಳೆದುಕೊಂಡ ಮಹಾಜನರಿಗೆ ಸಂಕಟ ಉಂಟಾದುದೂ ದಾಖಲಾಗಿದೆ. ಆಗ ಮಂತ್ರಿ ಚಾಮರಾಜ ಮಹಾಜನರ ನೆರವಿಗೆ ಬಂದ. ದುರಸ್ತಿಗೆ ಬೇಕಾದ ಹಣವನ್ನು ಮುಂಗಡವಾಗಿತ್ತ. ನಾಲೆಯನ್ನು ಕಟ್ಟಿದ್ದ ಬುಳ್ಳಪ್ಪನೇ ರಿಪೇರಿಯನ್ನೂ ಮಾಡಿದ. ಅಲ್ಲಿಂದಾಚೆಗೆ ಯೋಜನೆ ಎಷ್ಟು ಕಾಲ ಸುಸ್ಥಿತಿಯಲ್ಲತ್ತೊ ಹೇಳುವುದು ಸಾಧ್ಯವಿಲ್ಲ. ಆದರೆ ಸುಸ್ಥಿತಿಯಲ್ಲಿ ಇದ್ದಷ್ಟು ಕಾಲ ಅದು ಹರಿಹರ ಪ್ರದೇಶಕ್ಕೆ ಮಹತ್ತರ ಅಭಿವೃದ್ಧಿಯನ್ನು ನೀಡಿತ್ತು. ಹರಿಹರದ ಮೊದಲನೆಯ ಶಾಸನದ ಪ್ರಕಾರ ಆ ಯೋಜನೆ ಆ ಸುತ್ತಿನ ಆರು ಹಳ್ಳಿಗಳಿಗೆ ಲಾಭದಾಯಕವಾಗಿತ್ತು ಅಂಥ ನಾಲೆ ಅನೇಕ ಸಣ್ಣಪುಟ್ಟ ಹಳ್ಳಗಳನ್ನು ದಾಟಬೇಕಾಗಿತ್ತು ಹಾಗೂ ಹಾದಿಯಲ್ಲಿನ ಪ್ರತಿಯೊಂದು ಹಳ್ಳಿಗೂ ನೀರು ಒದಗಿಸಲು ಸಾಕಷ್ಟು ವ್ಯವಸ್ಥೆ ಇದ್ದಿರಬೇಕಾಗಿತ್ತು. ಈಗ ಕಟ್ಟೆಯಾಗಲಿ ನಾಲೆಯಾಗಲಿ ಇಲ್ಲ. ಆದ್ದರಿಂದ ಪ್ರಾಯಶಃ ಅವೆರಡೂ ಹೂಳುತುಂಬಿ ಒಡೆದು ಹೋಗಿರಬೇಕು. ಸಕಾಲದಲ್ಲಿ ರಿಪೇರಿ ಆಗದೇ ಹೋಗಿರಬೇಕು ಎಂದು ತೀರ್ಮಾನಿಸಬೇಕಾಗುತ್ತದೆ.
ತೂಬುಗಳನ್ನು ಚಲಿಯಿಸುವುದು ಸುಲಭವಾಗಿರಲಿಲ್ಲ. ಕೆಲವು ಸಲ ಅದು ಪ್ರಾಣಾಂತಕವೂ ಆಗಿರುತ್ತಿತ್ತು. ಅಲ್ಲಗೌಂಡ ಎಂಬವನು ತೂಬಿನ ಕೊಂತವನ್ನು ಜೋಡಿಸುವ ಯತ್ನದಲ್ಲಿ ಕೆರೆಗೆ ಬಿದ್ದು ಸತ್ತು ಹೋದ. ಅನಂತರ ಬುಳಿಯೋಜನೆಂಬ ಕಲ್ಲು ಕೆಲಸಗಾರನನ್ನು ತರಿ – ಖುಷ್ಕಿ ಜಮೀನನ್ನೂ ಮನೆಯನ್ನೂ ದಾನಕೊಡುವುದಾಗಿ ಷರತ್ತಿನ ಮೇಲೆ ಆ ಕೆಲಸಕ್ಕೆ ನೇಮಿಸಲಾಯಿತು. ತೂಬಿಗೆ ಏನಾದರೂ ಜಖಂ ಆದರೆ ಆತ ಅದನ್ನು ಸರಿಪಡಿಸಬೇಕಾಗಿತ್ತು. ಆಗಿನಿಂದ ತೂಬನ್ನು ಸುಸ್ಥಿತಿಯಲ್ಲಿ ಇಟ್ಟಿರುವುದೂ ಅದನ್ನು ನಡೆಸುವುದೂ ಅವನ ಹೊಣೆಯೇ ಆಯಿತು. ಇಮ್ಮಡಿ ಹರಿಹರನ ಆಳ್ವಿಕೆಯ ಕ್ರಿ.ಶ. ೧೪೦೦ರ ಅರಳಾಳು (ಬೆಂಗಳೂರು ಜಿಲ್ಲೆ) ಶಾಸನದ[12]ಸಾರಾಂಶವೇ ಇದು.
ಕೆರೆ ಕಟ್ಟಿದ್ದವನಿಗೆ ದಶವಂದ ಅಥವಾ ಕಟ್ಟುಕೊಡಿಗೆ ಅಥವಾ ಕಂದಾಯವಿಲ್ಲದ ಭೂಮಿಯನ್ನು ಕೊಡಲಾಗುತ್ತಿತ್ತು. ದಶವಂದ ಕಾಲಕಾಲಕ್ಕೆ ಸ್ಥಳದಿಂದ ಸ್ಥಳಕ್ಕೆ ಬೇರೆ ಬೇರೆ ಆಗಿತ್ತು ಎನ್ನುವುದಕ್ಕೆ ಕ್ರಿ.ಶ. ೧೪೦೭ರ ವಣಿಗಾನಹಳ್ಳಿ (ಮುಳುಬಾಗಿಲು) ಶಾಸನ[13]ಒಳ್ಳೆಯ ನಿದರ್ಶನ. ಗೌರಿದೇವಿ ಗುಡಿಯ ಪುರೋಹಿತ ಮಂಗರಸ ಹಾಗೂ ಪ್ರಜೆಗಳು ಕೆರೆಗೆ ಕೊಡಿಗೆಯಾಗಿ ಅಥವಾ ಕಂದಾಯ ರಹಿತ ಭೂಮಿಯಾಗಿ ಕಂದಾಯವಿಲ್ಲದ ಭತ್ತದ ಗದ್ದೆಯನ್ನು ಕೊಡುವ ವಿಷಯವನ್ನೊಳಗೊಂಡ ಕೆಳಕಾಣಿಸಿರುವ ಶಾಸನವೊಂದನ್ನು ಬರೆಸಿದರು.
“ಅದಾಗಿ ನೀನು ವಣೆಯರಹಳ್ಳಿಯಲ್ಲಿ ಕೆರೆಯನ್ನು ಕಟ್ಟಿ ಮಂಗಸಮುದ್ರವನ್ನು ನಿರ್ಮಿಸಿರುವುದರಿಂದ, ನಾವು ನಿನಗೆ ಕೆರೆಯ ಕೆಳಗಿನ ಭತ್ತದ ಗದ್ದೆಗಳಲ್ಲಿ ಹಾಗೂ ಕೆರೆಯಲ್ಲಿ ಹತ್ತರಲ್ಲಿ ಎರಡು ಪಾಲನ್ನು ಕಟ್ಟುಕೊಡಿಗೆಯಾಗಿ ನೀಡುತ್ತೇವೆ ಮತ್ತು ನಾವು ನೀಡುವ ಸದರಿ ಎರಡು ಪಾಲುಗಳಲ್ಲಿ ಒಂದು ಪಾಲನ್ನು ಶಾಶ್ವತವಾಗಿ ಯಾವುದೇ ಕಂದಾಯವಿಲ್ಲದೆ ಅನುಭವಿಸತಕ್ಕದ್ದು.” ದಶವಂದ ಅಂದರೆ ಅಕ್ಷರಶಃ ಅರ್ಥ ಹತ್ತರಲ್ಲಿ ಒಂದು ಎಂದು. ಆದರೆ ಇಲ್ಲಿ ಹತ್ತರಲ್ಲಿ ಎರಡು ಎಂದಿದೆ. ಮುಂದೆ ನಾವು ಪರಿಶೀಲಿಸಲಿರುವ ರಾಜಗುಂಡ್ಲ ಹಳ್ಳಿಯಲ್ಲಿನಂತೆ ಇತರ ಕೆಲವೆಡೆ ಅದು ಹತ್ತರಲ್ಲಿ ಮೂರು ಆಗಿದ್ದುದೂ ಉಂಟು.
ಒಂಬತ್ತು ವರ್ಷಗಳ ನಂತರ ಅಂದರೆ ಕ್ರಿ.ಶ. ೧೪೧೬ರಲ್ಲಿ ಅದೇ ಮುಳುಬಾಗಿಲು ತಾಲ್ಲೂಕಿನಲ್ಲಿ ದಾನದ ನಿಯಮ ಬೇರೆಯಾಗಿತ್ತು. ಕತಾರಿಯನಹಳ್ಳಿಯಲ್ಲಿ ಪಾಲಾರು ನದಿಗೆ ಅಡ್ಡವಾಗಿದ್ದ ಅರಳಿಕ್ಟೆ ಬಹುಕಾಲದ ಹಿಂದೆಯೆ ಒಡೆದು ಹೋಗಿತ್ತು, ನೆಲಸಮವಾಗಿ ಹೋಗಿತ್ತು. ಅಲ್ಲಿ ಕೆರೆಯನ್ನು ಜೀರ್ಣೋದ್ಧಾರ ಮಾಡಿ ಊರು ಮತ್ತು ಕೆರೆ, ಎರಡೂ ಆಗು ಹಾಗೆ ಸ್ಥಳೀಯ ದೇವಾಲಯದ ಪುರೋಹಿತರು ಕೆಲವು ಬ್ರಾಹ್ಮಣರಿಗೆ ಮುಂದೆ ತಿಳಿಸಿರುವ ಷರತ್ತಿನ ಮೇಲೆ ಕಟ್ಟೆಯ ಹತ್ತಿರ ಭೂಮಿಯನ್ನು ದಾನವಾಗಿ ಕೊಟ್ಟರು – “ನೀವು ಕಟ್ಟುವ ಕೆರೆಯಲ್ಲಿ ಹಾಗೂ ಅದರ ಕೆಳಗಿನ ಭೂಮಿಯನ್ನು ನಾಲ್ಕು ಭಾಗವಾಗಿ ಮಾಡಿ, ಒಂದು ಭಾಗ ದೇವಾಲಯದ ಕೋಶಕ್ಕೆ ಸೇರುತ್ತದೆ. ಉಳಿದ ಮೂರು ಭಾಗ ಭೂಮಿಯನ್ನು ಅಗ್ರಹಾರವಾಗಿ ನಿಮಗೆ ದಾನವೀಯುತ್ತೇವೆ.”[14]
ಕ್ರಿ.ಶ ೧೪೧೭ರ ತ್ರಿಯಂಬಕಪುರ (ಗುಂಡ್ಲುಪೇಟೆ ತಾಲ್ಲೂಕು) ಶಾಸನದ[15]ಹಿರಿಮೆ ಎಂದರೆ ಒಂದೇ ಎಡೆಯಲ್ಲಿನ ಹದಿನಂಟು ಕೆರೆಗಳ ಉಲ್ಲೇಖ ಇರುವುದು. ಅವು ಹಾತಳಕೋಟೆ, ಮೊರಗ, ಅರೆಕೊಠಾರ, ಮುಳೂರು, ಅರಕಲವಾಡಿ, ನರಸಮಂಗಳ, ಹೆಗವಾಡಿ, ಅಂಕಿಹಳ್ಳಿ, ಹಾಗುಲ, ಕೋಡಿಹಳ್ಳಿ, ಕುತನೂರ, ವಿಜಯಪುರ, ನಲವುರು, ರಾಘವಪುರ, ಎಡತಲೆ, ಕೆಲಸೂರು, ವೊಡೆಯಾಣ ಮತ್ತು ಸಗಡಿ – ಈ ಹದಿನೆಂಟು ಕೆರೆಗಳಲ್ಲದೆ, ಹಿರಿಯಕಾಲುವೆ ಎಂಬ ಕಾಲುವೆಯ ಪ್ರಸ್ತಾಪವೂ ಇದೆ. ಈ ಕೆರೆಗಳ ನೆರವಿನಿಂದ ಬೆಳೆಯಲಾಗುತ್ತಿದ್ದ ಅಕ್ಕಿ, ಅಡಕೆಗಳನ್ನು ತ್ರಿಯಂಬಕೇಶ್ವರಸ್ವಾಮಿಯ ಪೂಜೆಗೆ ಅರ್ಪಿಸಲಾಗುತ್ತಿತ್ತು ಎಂದೂ ಶಾಸನ ಹೇಳುತ್ತದೆ. ಈಗಿನ ಗುಂಡ್ಲುಪೇಟೆ ತಾಲ್ಲೂಕಿನ ತೆರಕಣಾಂಬೆ ಸೀಮೆಯನ್ನು ಈ ಎಲ್ಲ ಕೆರೆಗಳೂ, ಕರ್ನಾಟಕದ ದಕ್ಷಿಣ ಭಾಗದಲ್ಲಿಯೇ ಸಮೃದ್ಧ ಸ್ಥಳಗಳಲ್ಲಿ ಒಂದನ್ನಾಗಿ ಮಾಡಿದ್ದಿರಬೇಕು. ೧೯ನೆಯ ಶತಮಾನದ ಕೊನೆಯ ದಶಕದಲ್ಲಿ ಈ ಪ್ರದೇಶ ಹೇಗಿತ್ತು ಎನ್ನುವುದನ್ನು ರೈಸ್ ತನ್ನ ಗೆಜೆಟೆಯರ್‌ನಲ್ಲಿ[16]ಹೀಗೆ ವಿವರಿಸಿದ್ದಾನೆ. “ತೆರಕಣಾಂಬೆಯ ಸುತ್ತಮುತ್ತ ಲೆಕ್ಕವಿಲ್ಲದಷ್ಟು ಹಳೆಯ ಕೆರೆಗಳಿವೆ. ಅವು ಈಗ ಬಳಕೆಯಲ್ಲಿಲ್ಲ. ಆದರೆ ಅವು ಆ ಪ್ರದೇಶದ ಹಿಂದಿನ ಪ್ರಾಮುಖ್ಯತೆಯನ್ನು ಸೂಚಿಸುತ್ತವೆ”.
ವಿಜಯನಗರದ ಅಡಳಿತಗಾರರು ಹಳೆಯ ಕೆರೆಗಳ ಜೀರ್ಣೋದ್ಧಾರಕ್ಕೆ ಸುವ್ಯವಸ್ಥಿತವಾದ ಪ್ರಯತ್ನಮಾಡುತ್ತಿದ್ದರು ಎಂದು ತೋರುತ್ತದೆ. ಆ ಉದ್ದೇಶಕ್ಕಾಗಿ ಸೂಕ್ತಪೋಷಕರಿಗಾಗಿ(ಆಶ್ರಯದಾತ) ಹುಡುಕುತ್ತಿದ್ದರು. ಅರಳಿಕಟ್ಟೆಯನ್ನು ಬ್ರಾಹ್ಮಣರ ನೆರವಿನಿಂದ ಜೀರ್ಣೋದ್ಧಾರ ಮಾಡಿದಂತೆ ಬೆಟ್ಟಹಳ್ಳಿಯಲ್ಲಿ ಅಳಗಿಸೆಟ್ಟ ಎಂಬ ಉದ್ಯಮಿಗೆ ಜೀರ್ಣೋದ್ಧಾರದ ಕಾರ್ಯವನ್ನು ವಹಿಸಲಾಗಿತ್ತು. ಕ್ರಿ.ಶ. ೧೪೩೮ರ ಕೃಷ್ಣಾಪುರ ಶಾಸನ[17] (ಚೆನ್ನಪಟ್ಟಣ ತಾಲ್ಲೂಕು) ಹೀಗೆ ಹೇಳುತ್ತದೆ – “೪೦ ವರಹ ಕಂದಾಯ ಹುಟ್ಟುವಳಿಯಿದ್ದ ಬೆಟ್ಟಹಳ್ಳಿ ಹಾಳಾಗಿ ಹೋಗಿರುವುದರಿಂದ ಚಿಕ್ಕಪೆರುಮಾಳದೇವನು (ಸರ್ಕಾರಿ ಅಧಿಕಾರಿ) ತಿರುಮಲನಾಥಪುರ ಎಂಬ ಹೆಸರಿನ ಹೊಸ ಬೀಡನ್ನು ಸ್ಥಾಪಿಸಲೆಂದು, ಅದನ್ನು ಸರ್ವ ಮಾನ್ಯವಾಗಿ (ಸುಂಕ ಇಲ್ಲದ್ದು) ಅಳಗಿಸೆಟ್ಟೆಗೆ ವಹಿಸಿಕೊಟ್ಟನು. ಅಳಗಿಸೆಟ್ಟಿ ಪಟ್ಟಣವನ್ನು (ಊರನ್ನು) ಕಟ್ಟಿ, ಒಂದು ದೇವಾಲಯವನ್ನು ನಿರ್ಮಿಸಿ, ಅರ್ಕಸಮುದ್ರ ಹಾಗೂ ತಿಮ್ಮ ಸಮುದ್ರ ಎಂಬ ಎರಡು ಕೆರೆಗಳನ್ನು ತೋಡಿಸಿದು.” ಉದ್ಯಮ ಶೀಲತೆ ಮತ್ತು ಲೋಕೋಪಕಾರಬುದ್ಧಿಗಳ ಸಂಯೋಗಕ್ಕೆ ಇದು ಒಂದು ಅತ್ಯುತ್ತಮ ನಿದರ್ಶನ.
ಕಾವೇರಿ ಮತ್ತು ಅದರ ಉಪನದಿಗಳ ಮೇಲೆನ ಬಹುಪಾಲು ಆಣೆಗಳು ನಿರ್ಮಿತವಾದುದು ವಿಜಯನಗರ ಕಾಲದಲ್ಲಿ. ಅತ್ಯಂತ ಹಳೆಯದು ತಲಕಾಡಿನಲ್ಲಿರುವ ಮಾಧವಮಂತ್ರಿ ಕಟ್ಟೆ ಅಥವಾ ಆಣೆ. ಅದು ಹರಿಹರ ಮತ್ತು ಬುಕ್ಕರಲ್ಲಿ ಸೇವಮಾಡುತ್ತಿದ್ದ ಮಾಧವಮಂತ್ರಿ ಕಟ್ಟಿಸಿದ್ದು ಎನ್ನುವ ವಾಡಿಕೆ ಇದೆ. ೧೩ಅ ಆತ ತನ್ನ ತಾಯಿಯ ಹೆಸರಿನಲ್ಲಿ ಮಂಚಾಮುದ್ರ ಎಂಬ ಕೆರೆಯನ್ನು ಕಟ್ಟಿಸಿದ ಎಂದು ಕ್ರಿ.ಶ. ೧೩೯೧ರ ಒಂದು ಶಾಸನ[18]ಕೊಂಡಾಡುತ್ತದೆ. ತಲಕಾಡು ಅಣೆಯ ನಂತರ ಶ್ರೀರಂಗಪಟ್ಟಣದ ಬಳಿಯ ಸೀತಾಪುರ ಅಣೆ ನಿರ್ಮಿತವಾದಂತೆ ತೋರುತ್ತದೆ. ಸಿಂಗಣ್ಣೊಡೆಯನ ಮಗ ದೇವರಾಜ ಕಾವೇರಿಯಿಂದ ಒಂದು ಹೊಸ ನಾಲೆಯನ್ನು ತೋಡಿಸಿದಾಗ, ಹರವು ಗ್ರಾಮದ ಮಹಾಜನರು ಅದನ್ನು ತಮ್ಮ ಹಳ್ಳಿಯ ವರೆಗೂ ಮುಂದುವರಿಸಿಬೇಕು ಎಂದು ಇಚ್ಛಿಸಿದರು ಎಂದು ಕ್ರಿ.ಶ. ೧೪೬೭ರ ಸೀತಾಪುರ ಶಾಸನ[19]ಹೇಳುತ್ತದೆ. ದಾನಿಯಾದವನು ಒಪ್ಪಿ ತನ್ನ ವೆಚ್ಚದಲ್ಲಿಯೇ ಕಾಲುವೆಯನ್ನು ಅಗೆಸಿದ ಹಾಗೂ ಸೂಕ್ತ ಬಹುಮಾನವನ್ನು ಸ್ವೀಕರಿಸಿದ. ಯಾವುದೇ ಕಟ್ಟೆಯನ್ನು ಕಟ್ಟಿದ್ದನ್ನು ಶಾಸನ ತಿಳಿಸುವುದಿಲ್ಲ. ಅದರೂ ಕಟ್ಟೆ ಇದ್ದರೆ ಮಾತ್ರ ಕಾವೇರಿಯ ನೀರನ್ನು ತಿರುಗಿಸಿಕೊಳ್ಳುವುದು ಸಾಧ್ಯ. ಬಹುಶಃ ಅದೇ ಕಟ್ಟೆ ಹಾಗೂ ಕಾಲವೆಯ ಜಾಲವನ್ನು ಚಿಕ್ಕದೇವರಾಜ ಒಡೆಯ (ಕ್ರಿ.ಶ. ೧೬೭೩ – ೧೭೦೪) ಮತ್ತೆ ಕಟ್ಟಿಸಿರಬೇಕು. ಅವುಗಳ ಈಗಿನ ಹೆಸರು ಮದದ ಅಣೆಕಟ್ಟು ಹಾಗೂ ಚಿಕ್ಕದೇವರಾಯ ಸಾಗರ ನಾಲೆ.
ಒಂದು ಅಗ್ರಹಾರ ಅಥವಾ ಬ್ರಾಹ್ಮಣಪಂಡಿತರ ಬೀಡನ್ನು ಸ್ಥಾಪಿಸಲು ಒಂದು ದಾರಿ ಎಂದರೆ ಅವರಿಗೆ ಖಾಲಿ ಭೂಮಿಯನ್ನು ಅಥವಾ ಅಡವಿ ಭೂಮಿಯನ್ನು ವಹಿಸಿಕೊಡುವುದು. ಅಲ್ಲಿ ಕೆರೆ ತೋಡಿಸುವುದು ಅವರ ಆದ್ಯ ಕರ್ತವ್ಯ ಅಥವಾ ಜವಾಬ್ದಾರಿಯಾಗುತ್ತಿತ್ತು. ಮೊದಲು ಕೆರೆ ನಿರ್ಮಾಣ, ಆಮೇಲೆ ಅಗ್ರಹಾರ ಸ್ಥಾಪನೆ ಆಗುತ್ತಿತ್ತು. ದೇವಸಮುದ್ರ ಅಗ್ರಹಾರದ ಕೆರೆ, ಇದು ಕ್ರಿ.ಶ. ೧೪೯೩ರ ಹೆಗ್ಗಡದೇವನ ಕೋಟೆ (ಮೈಸೂರುಜಿಲ್ಲೆ) ಶಾಸನದಲ್ಲಿ ದಾಖಲಾಗಿದೆ.[20] ನಾಗನಾಯಕ ಎಂಬ ಅಧಿಕಾರಿ ಹಣ ಖರ್ಚುಮಾಡಿ ಕೆರೆಕಟ್ಟಿದ್ದನ್ನು ತಿಳಿಸುತ್ತದೆ. ಅನಂತರ ಆತ ನಾನಾ ಶಾಸ್ತ್ರಗಳಲ್ಲಿ ಪಾರಂಗತರಾಗಿದ್ದ ನಲವತ್ತು ವಿದ್ವಾಂಸರನ್ನು ಕರೆಸಿ, ಅವರು ಚಾಕೇನಹಳ್ಳಿಯಲ್ಲಿ ನೆಲೆಸುವಂತೆ ಮಾಡಿದ. ಆ ಸ್ಥಳವನ್ನು ಅಗ್ರಹಾರವಾಗಿ ಮಾಡುವಂತೆ ದೊರೆಯನ್ನು ಬೇಡಿಕೊಂಡ. ಕೆರೆ ಹಾಗೂ ಅಗ್ರಹಾರ ಎರಡನ್ನೂ ದೊರೆಯ ಹೆಸರಿನಲ್ಲಿ ದೇವಸಮುದ್ರ ಎಂದು ಕರೆಯಲಾಯಿತು.
ಕ್ರಿ.ಶ. ೧೪೯೬ರ ರಾಜಗೊಂಡಲಹಳ್ಳಿ (ಮುಳಬಾಗಿಲು ತಾಲ್ಲೂಕು) ಶಾಸನ[21]ಒಂದು ಜಲಾಶಯ ಹಾಗೂ ಅದರ ತೂಬುಗಳ ನಿರ್ಮಾಣದ ವೆಚ್ಚದ ವಿವರಗಳನ್ನು, ಅವುಗಳ ಸಂರಕ್ಷಣೆಗಾಗಿ ಮಾಡಲಾದ ಹಣಕಾಸು ವ್ಯವಸ್ಥೆಯನ್ನು ತಿಳಿಸುತ್ತದೆ. ಮೊದಲನೆಯದನ್ನು ಮುಂದಿನ ಒಂದು ಅಧ್ಯಾಯದಲ್ಲಿ ಬಳಸಿಕೊಳ್ಳಲಾಗಿದೆ. ಎರಡನೆಯದು ಕೆರೆ ಕಟ್ಟಿದವನಿಗೆ ಕೊಡಲಾದ ದಾನವನ್ನು ವಿವರಿಸುತ್ತದೆ. ಅದು ಈ ರೀತಿ ಮೂರು ಭಾಗಗಳಲ್ಲಿ (೧) ಕೆರೆ ಕೆಳಗೆ ಸಾಗುವಳಿಗೆ ತರಲಾದ ಭೂಮಿಯಲ್ಲಿ ಬೆಳೆದ ಅಕ್ಕಿಯ ನಾಲ್ಕು ಭಾಗ (೨) ಶ್ರೇಷ್ಠ ಮಧ್ಯಮ ಹಾಗೂ ಕನಿಷ್ಠ ಎಂದು ವಿಂಗಡಿಸಲಾದ ಕೆರೆ ಕೆಳಗಿನ ಭೂಮಿಯ ೩/೧೦ ಭಾಗ ಮತ್ತು (೩) ರಾಗಿ ಬೆಳೆಯಲು ಒಂದು ಖಂಡುಗ ಖುಷ್ಕಿ ಭೂಮಿ.

ಕರ್ನಾಟಕದಲ್ಲಿ ಕೆರೆ ನೀರಾವರಿ: ೩. ಮಧ್ಯಯುಗ (ಕ್ರಿ.ಶ. ೧೩೩೬ – ೧೭೯೯) (೨)
ಹದಿನಾರನೆಯ ಶತಮಾನ: ಕರ್ನಾಟಕದ ಇತಿಹಾಸದಲ್ಲಿ ಕ್ರಿ.ಶ. ೧೫೬೫ ತಾಳೀಕೋಟೆ ಅಥವಾ ರಕ್ಕಸತಗಂಡಿ ಯುದ್ಧದ ವರೆಗಿನ ಹದಿನಾರನೆಯ ಶತಮಾನ, ವಿಜಯನಗರ ಸಾಮ್ರಾಜ್ಯದ ವೈಭವ ಶಿಖರವನ್ನು ಮುಟ್ಟಿದ್ದನ್ನು ಕಂಡಿತು. ಆ ಯುದದ್ಧಲ್ಲಿ ದಖನ್ನಿನ ಷಾಹಿದೊರೆಗಳ ಕೈಯಲ್ಲಿ ಅದು ಸೋತಮೇಲೆ ಕರ್ನಾಟಕ ಉತ್ತರದಲ್ಲಿ ಆದಿಲ್ ಷಾಹಿ ಹಗೂ ದಕ್ಷಿಣದಲ್ಲಿ ಕೆಳದಿ ನಾಯಕರು, ಚಿತ್ರದುರ್ಗದ ಪಾಳೆಯಗಾರರು ಹಾಗೂ ಮೈಸೂರು ಒಡೆಯರು ಮುಂತಾದ ಸಣ್ಣ ಸಣ್ಣ ರಾಜ್ಯಗಳು ಒಡೆದುನಿಂತತು. ಕ್ರಿ.ಶ ೧೫೬೫ಕ್ಕೆ ಹಿಂದೆ ಅಣೆಕಟ್ಟು ಜಲಾಶಯಗಳ ನಿರ್ಮಾಣ ಕೃಷ್ಣದೇವರಾಯನಿಂದ ಅತ್ಯಂತ ಹೆಚ್ಚಿನ ಪ್ರೋತ್ಸಾಹವನ್ನು ಪಡೆಯಿತು. ಆತ ತನ್ನ ತಂದೆ ತಾಯಿಯರು ರಾಣಿಯರು, ರಾಜಕುಮಾರರು ಪುರೋಹಿತ ಹಾಗೂ ಧರ್ಮಗುರುಗಳ ಹೆಸರಿನಲ್ಲಿ ಅವುಗಳನ್ನು ಕಟ್ಟಿಸಿದ. ಆ ಚಳುವಳಿಗೆ ಅವನ ಅಧಿಕಾರಿಗಳು ಪೋತ್ಸಾಹವಿತ್ತರು. ಅವನ ಉತ್ತರಾಧಿಕಾರಿಗಳಾದ ಅಚ್ಯುತರಾಯ ಹಾಗೂ ರಾಮರಾಯನ ಕಾಲದಲ್ಲೂ ಕಾರ್ಯವೇಗ ಹಾಗೆಯೆ ಮುಂದುವರಿಯಿತು. ಹದಿನಾರನೆಯ ಶತಮಾನದಲ್ಲಿ ಕ್ರಿ.ಶ ೧೫೬೫ರ ವರೆಗೆ ನಡೆದ ಜಲಾಶಯ ನಿರ್ಮಾಣ ಹಾಗೂ ಜೀರ್ಣೋದ್ಧಾರ ಕಾರ್ಯದ ಕಾಲಾನುಕ್ರಮವಾದ ಸಾರಾಂಶವನ್ನು ಈಗ ಕೊಡುತ್ತೇವೆ.
ಕೃಷ್ಣರಾಯನ ಕಾಲದ (೧೫೦೯ – ೧೫೧೯) ಅತ್ಯಂತ ಹಳೆಯ ಶಾಸನ ಒಂದರಲ್ಲಿ[1]ಚಂದ್ರಗುತ್ತಿಯನ್ನು ಅಮರಂ ಅಥವಾ ಉಂಬಳಿಯಾಗಿ ನೀಡುವಾಗ ಒಂದು ಕರಾರನ್ನು ವಿಧಿಸಲಾಗಿದೆ. ಸ್ಥಳೀಯ ಕೆರೆಯಿಂದ ಪ್ರತಿವರ್ಷವು ಹೂಳು ತೆಗೆಯಬೇಕು. ಈ ಮುಖ್ಯ ಕಾರ್ಯದ ಹೊಣೆ ಗೌಡ ಸೇನಬೋವ ಹಾಗೂ ಗ್ರಾಮಸ್ಥರ ಮೇಲೆ ಇರತಕ್ಕದ್ದು. ಆ ಜನರ ಮುಂದಿನ ಉತ್ತರಾಧಿಕಾರಿಗಳು ಈ ಹೊಣೆಗಾರಿಕೆಯನ್ನು ನಿರ್ವಹಿಸಲು ವಿಫಲರಾದುದರಿಂದಲೇ ಕೆರೆಗಳು ನಿರುಪಯುಕ್ತವಾಗಿರುವುದು.
ಮುಂದಿನ ದಾಖಲೆ ಹಂಪಿಯ ಪ್ರಸಿದ್ಧ ವಿರೋಪಾಕ್ಷ ದೇವಾಲಯದಲ್ಲಿನ ಕೃಷ್ಣರಾಯನ ಕ್ರಿ.ಶ. ೧೫೧೩ರ ಶಾಸನ. [2] ಈ ಶಾಸನದಲ್ಲಿ ದೊರೆ ತನ್ನ ತಂದೆ ನರಸನಾಯಕ ಹಾಗೂ ತಾಯಿ ನಾಗಾಜಿ ಅಮ್ಮ ಅವರಿಗೆ ಕೃತಜ್ಞತಾಸೂಚಕವಾಗಿ ದಾನ ಮಾಡುತ್ತಾನೆ. ಶಾಸನ ಹಂಪಿಯಲ್ಲಿನ ಕನ್ನಿಕಿಕಟ್ಟೆ, ಭೂಪತಿಕೆರೆ, ಗೌರಾಜಿಕೆರೆಗಳನ್ನೂ ನಾಗಲಾಪುರ ನಾಲೆಯನ್ನೂ ಹೆಸರಿಸುತ್ತದೆ. ಕ್ರಿ.ಶ. ೧೫೧೬ ರಲ್ಲಿ ಕೃಷ್ಣರಾಯ ತನ್ನ ಪುರೋಹಿತ ರಂಗನಾಥ ದೀಕ್ಷಿತನಿಗೆ ರಾಜಧಾನಿಯ ಸಮೀಪದ ಒಂದು ಹಳ್ಳಿಯನ್ನು ಅಗ್ರಹಾರವಾಗಿ ನೀಡಿದ. ಆ ಹಳ್ಳಿಯಲ್ಲಿ ಪುರೋಹಿತ ನಾಗಸಮುದ್ರ ಎಂಬ ಕೆರೆಯನ್ನು ಕಟ್ಟಿಸಿದ. ಅಗ್ರಹಾರವನ್ನು ಕೃಷ್ಣರಾಯರ ತಾಯಿಯ ಹೆಸರಿನಲ್ಲಿ ನಾಗಲಾದೇವಿಪುರ ಎಂದು ಕರೆದ. [3] ಅದೇ ದೊರೆಯ ಅದೇ ಹಂಪಿಯ ಕ್ರಿ.ಶ. ೧೫೧೮ ರ ಇನ್ನೊಂದು ಶಾಸನ[4]ವಿಜಯನಗರ ಪಟ್ಟಣದಲ್ಲಿನ ಚಿಕ್ಕರಾಯನ ಕೆರೆಯನ್ನು ಉಲ್ಲೇಖಿಸುತ್ತದೆ. ದೊರೆ ತನ್ನ ಮಗ ತಿರುಮಲನ ಅಂದರೆ ಇಲ್ಲಿ ಯುವರಾಜ ಅಥವಾ ಚಿಕ್ಕರಾಯನ ಹೆಸರಿನಲ್ಲಿ ಕೆರೆಯನ್ನು ಕಟ್ಟಿಸಿದ್ದು ಸ್ಪಷ್ಟ.
ಕೃಷ್ಣರಾಯನ ಆಳ್ವಿಕೆಯ ಕ್ರಿ.ಶ. ೧೫೧೯ರ ಮೇಲುಕೋಟೆಯ ಒಂದು ಶಾಸನ[5]ಹೊಸಕೆರೆ ಏರಿ ಹಾಗೂ ಅದರ ನಾಲೆ ಒಡೆದು ಹಾಳಾದುದನ್ನು ಪ್ರಸ್ತಾಪಿಸುತ್ತದೆ. ಲೋಕೋಪಾಕಾರಿಯಾದ ಲಕ್ಷ್ಮೀಪತಿಸೆಟ್ಟಿ ಎಂಬಾತ ಏರಿಯನ್ನು, ತೂಬನ್ನು ಮತ್ತೆ ಕಟ್ಟಿಸಿ ಕಾಲುವೆಯಿಂದ ಹೂಳು ತೆಗೆಸಿದ. ಈ ಉದಾರ ದಾನದಿಂದ ಮೇಲುಕೋಟಿಯ ದೇವಾಲಯದ ಅಧಿಕಾರಿಗಳಿಗೆ ಎಷ್ಟು ನೆಮ್ಮದಿ ಆಯಿತು ಎಂದರೆ ಅವರು ದಾನಿಯ ತಂದೆಯ ಹೆಸರನಿಂದ ದೇವಾಲಯದಲ್ಲಿ ವಿಶೇಷ ಧಾರ್ಮಿಕ ಉತ್ಸವಗಳನ್ನು ನಡೆಸಿದರಂತೆ.
೧೫೨೧ರಲ್ಲಿ ಕೃಷ್ಣರಾಯ ಕೊರ್ರ‍ಗಾಲದ ದೊಡ್ಡ ಅಣೆಯನ್ನು ಹಾಗೂ ಬಸವಣ್ಣ ನಾಲೆಯನ್ನೂ ಕಟ್ಟಿಸಿದ. ಈ ಎರಡೂ ಇನ್ನೂ ಉಪಯೋಗದಲ್ಲಿದ್ದು ನಾಡಿಗೆ ದೊಡ್ಡ ಮೌಲ್ಯವುಳ್ಳದ್ದಾಗಿವೆ.26 ಕೋಲಾರ ಹಾಗೂ ಕಡಪಾ ಜಿಲ್ಲೆಗಳ ಅಂಚಿನಲ್ಲಿ ಚೆಳೂರಿನ ಬಳಿ, ಪಾಪಗ್ನಿ ನದಿಯ ಮೇಲೆ ವ್ಯಾಸಸಮುದ್ರವೆಂಬ ತುಂಬ ದೊಡ್ಡ ಕೆರೆಯನ್ನು ಕಟ್ಟಿಸಿದ್ದೂ ಕೃಷ್ಣರಾಯನೇ. ಕೃಷ್ಣರಾಯನ ಕ್ರಿ.ಶ ೧೫೨೬ರ ಭಟ್ಟಕೊಂಡ (ಕೃಷ್ಣರಾಜಪುರ) ಶಾಸನ[6]ವ್ಯಾಸಸಮುದ್ರದ ಕೆರೆಯ ಸಂರಕ್ಷಣೆಗಾಗಿ ಭಟ್ಟಕೊಂಡ (ಬೆಟ್ಟಕುಂಡ) ಎಂಬ ಹಳ್ಳಿಯನ್ನು ದಾನಮಾಡಿದ್ದನ್ನು ಪ್ರಸ್ತಾಪಿಸುತ್ತದೆ. ಅದಕ್ಕೆ ಕೃಷ್ಣರಾಜಪುರಂ ಎಂದು ಹೊಸ ಹೆಸರನ್ನು ಕೊಡಲಾಯಿತು.
ಕೃಷ್ಣರಾಯನ ಆಳ್ಚಿಕೆಯ ಕ್ರಿ.ಶ. ೧೫೨೭ರ ಗುಡಿಹಳ್ಳಿ (ಹರಪನಹಳ್ಳಿ) ತಾಲ್ಲೂಕು ಶಾಸನ[7]ಪ್ರಕಾರ ತಿಮ್ಮರಸ ಎಂಬಾತ ತನ್ನ ಮೇಲಧಿಕಾರಿ ನಾಗರಸಯ್ಯನ ಆಜ್ಞೆಯಂತೆ ಅರಸೀಕೆರೆ ಹಳ್ಳಿಯ ಕೆರೆಯ ತೂಬನ್ನು ಮತ್ತೆ ಕಟ್ಟಿಸಿದ. ಆ ಪುನರ್ರ‍ಚನೆಯ ಪೂರ್ಣ ವಿವರಗಳನ್ನು ಕೊಡುತ್ತದೆ. ಶಾಸನ. ಮೊದಲು ಕಟ್ಟುವಾಗ ಕಳಪೆ ಸಾಮಗ್ರಿಗಳನ್ನು ಬಳಸಿದ್ದರಿಂದ ತೂಬಿಗೆ ಅಪಾಯವಾಗಿ ಅದು ಕೆಲಸಕ್ಕೆ ಬಾರದೆ ಹೋಗಿತ್ತಂತೆ. ತಿಮ್ಮರಸ ಆ ತೂಬನ್ನು ಬಿಚ್ಚಿಸಿ, ಅದರ ನಾನಾ ಭಾಗಗಳನ್ನು ತೆಗೆಸಿಹಾಕಿ, ಬಲವಾದ ಕಲ್ಲುಗಳನ್ನು ಕಟ್ಟಸಿ, ಗಾರೆಹಾಕಿಸಿ ಮತ್ತೆ ಕಟ್ಟಿಸಿದೆ.
ಅದೇ ವರ್ಷದ ಆಳ್ಚಿಕೆಯಲ್ಲಿನ ಒಂದು ಕರಗಿಸುವ ಕತೆಯನ್ನು ಹೇಳುವುದು, ಡುಮ್ಮಿ (ಚಿತ್ರದುರ್ಗಜಿಲ್ಲೆ) ಶಾಸನ. [8] ಪ್ರವಾಹದಿಂದಾಗಿ ಅಲ್ಲಿನ ಕೆರೆಯಲ್ಲಿ ಉಂಟಾಗಿದ್ದ ಬಿರುಕುಗಳನ್ನು ದುರಸ್ತಿಮಾಡಲು ಅಧಿಕಾರಿಯೊಬ್ಬ ಅಲ್ಲಿನ ನಿವಾಸಿಗಳಿಂದ ಯದ್ವಾತದ್ವಾ ಹಣ ಕೇಳಿದನಂತೆ. ಹಳ್ಳಿಗರಿಗೆ ಅದನ್ನು ಕೊಡಲು ಆಗಲಿಲ್ಲ. ಅವರು ಊರನ್ನೆ ಬಿಟ್ಟು ಹೋದರಂತೆ. ರಾಮಣ್ಣನಾಯಕ ಎಂಬ ಹೊಸ ಅಧಿಕಾರಿ ಬಂದು ಊರಿಗೆ ಮರಳುವಂತೆ ಜನರನ್ನು ಮನವೊಲಿಸಿದ. ಹಾಗೂ ತಾನು ಅಷ್ಟು ದುಬಾರಿ ಬಾಕಿ ಹಣವನ್ನು ಕೇಳುವುದಿಲ್ಲ ಎಂದು ಸನ್ನದು ಕೊಟ್ಟ.
ಕ್ರಿ.ಶ. ೧೫೨೯ರಲ್ಲಿ ಬಳ್ಳಾರಿ ಜಿಲ್ಲೆಯ ದೊಂಡವಟೆ ಹಳ್ಳಿಯ ರೈತರು ಒಟ್ಟುಗೂಡಿ ಪ್ರಯತ್ನ ಮಾಡಿದ ಇದೇ ಬಗೆಯ ಇನ್ನೊಂದು ನಿದರ್ಶನವು ಉಂಟು. ನೀರಾವರಿ ಸೌಲಭ್ಯಗಳ ಅಭಾವದಿಂದ ಆ ಹಳ್ಳಿ ಹಿಂದೆ ಬಿದ್ದುದನ್ನು ಕಂಡು ಆ ಜನ, ಅಲ್ಲಿನ ತಮ್ಮ ದೊರೆ ಮೂಡಣನಾಯಕನ ಬಳಿಗೆ ಹೋಗಿ ಕೇಳಿಕೊಂಡರು. ನಾಯಕ ಮಲೇಸಾನಿ ಎಂಬವನಿಗೆ ಭೂಮಿಯನ್ನು ಕೊಟ್ಟ. ಅಲ್ಲಿ ಮಲೇಸಾನಿ ತನ್ನ ಹಣವನ್ನೆ ಖರ್ಚುಮಾಡಿ ಕೆರೆಯನ್ನು ಕಟ್ಟಿಸಿದ. [9] ತಮ್ಮ ಹಳ್ಳಿಗೆ ಒಂದು ಕೆರೆ ಇರಬೇಕು ಎನ್ನುವುದರಲ್ಲಿ ಜನ ಮುಂದೆ ನಿಂತುದಕ್ಕೆ ಹಾಗೂ ಒಬ್ಬ ಪ್ರಜೆ ತೋರಿದ ಸಾರ್ವಜನಿಕ ಸೇವಾಪ್ರಜೆಗೆ ಇದು ಒಳ್ಳೆಯ ಉದಾಹರಣೆ.
ಕ್ರಿ.ಶ. ೧೫೩೯ರ ಅಚ್ಚುತರಾಯನ ಆಳ್ವಿಕೆಯಲ್ಲಿ ಚಿಕ್ಕಕೆರೆಯಾಗಿನಹಳ್ಳಿ (ಕೂಡ್ಲಿಗಿ ತಾಲ್ಲೂಕು)ಶಾಸನದಲ್ಲಿ[10]ಬಯಕಾರ ರಾಮಪ್ಪಯ್ಯ ಎಂಬಾತ ತನ್ನ ತಾಯಿ ಹಿರಿಯ ಲಕ್ಕರಸಮ್ಮನ ಹೆಸರಿನಲ್ಲಿ ಹಿರಿಯ ಲಕ್ಕಸಮುದ್ರ ಎಂಬ ಕೆರೆಯನ್ನು ಕಟ್ಟಿಸಿದ್ದು ಉಲ್ಲೇಖಿತವಾಗಿದೆ. ಆತ ಇತರ ಅನೇಕ ಕೆರೆಗಳನ್ನು ಕಟ್ಟಿಸಿದ. ಅಚ್ಚುತಮ್ಮ ಸಮುದ್ರವನ್ನು ಕಟ್ಟಿಸಿ, ಅದರ ಸುತ್ತಲೂ ಮರಗಳನ್ನು ನೆಡೆಸಿ ಚಂದಗೊಳಿಸಿದ. ಆತ ಕಟ್ಟಿಸಿದ ಇನ್ನಿತರ ಕೆರೆಗಳೆಂದರೆ ಬಾಚಸಮುದ್ರ, ರಾಮಸಮುದ್ರ, ಅಕ್ಕಸಮುದ್ರ, ಕಾಮಸಮುದ್ರ, ಅಮ್ಮ ಸಮುದ್ರ, ವೀರಸಮುದ್ರ, ಅಚ್ಯುತೇಂದ್ರ ಸಮುದ್ರ, ವೆಂಕಟೇಂದ್ರ ಸಮುದ್ರ, ಪಿನ್ನಲಕ್ಕ ಸಮುದ್ರ, ಚಿನ್ನ ತಿಪ್ಪಸಮುದ್ರ, ಪೆದ್ದ ಲಕ್ಕಸಮುದ್ರ, ಲಿಂಗಾಲಯ ತಟಾಕ, ವೆಂಕಟಯ್ಯತಟಾಕ, ಪೆದ್ದ ತಿಮ್ಮಸಮುದ್ರ ಮತ್ತು ಚಿನ್ನ ಬಾಚಸಮುದ್ರ, ಅತಿ ಹೆಚ್ಚು ಸಂಖ್ಯೆಯ ಕೆರೆಗಳನ್ನು ಕಟ್ಟಿಸಿದ ಆತ ಪ್ರಥಮ ಸ್ಥಾನದಲ್ಲಿ ನಿಲ್ಲುತ್ತಾನೆ. ರಾಮಪ್ಪಯ್ಯನ ಕಾರ್ಯದ ಇನ್ನೊಂದು ಗಮನಾರ್ಹ ಅಂಶವೆಂದರೆ ಆ ಕೆರೆಗಳಿಗೆ ಅಳರಸರ ಪರಿವಾರದವರ ಇಲ್ಲವೇ ತನ್ನ ಪರಿವಾರದವರ ಹೆಸರುಗಳನ್ನು ಇಟ್ಟಿದ್ದು. ಆತನ ಕಾರ್ಯದ ಮತ್ತೂ ಒಂದು ಅಸಾಧಾರಣ ಅಂಶವೆಂದರೆ ತಾನು ಕಟ್ಟಿದ ಕೆರೆಗಳ ಸುತ್ತಮುತ್ತಲೂ ತೋಟಗಳನ್ನು ಮಾಡಿಸಿ, ಚೆಂದಗೊಳಿಸಿದ್ದು.
ಚಾಮರಾಜನಗರ ತಾಲ್ಲೂಕಿನ ಹೊನ್ನರಬಾಳು ಶಾಸನದಲ್ಲಿ[11] (ಕ್ರಿ.ಶ. ೧೫೪೦) ಒಂದು ಕೆರೆಯ ಜೀರ್ಣೋದ್ಧಾರದ ದಾಖಲೆ ಇದೆ. ಕೆಟ್ಟ ಬರ ಬಂದಿದ್ದಾರ ಒಂದು ಹಣಕ್ಕೆ ೭ ಮಣ ಧಾನ್ಯ ಮಾರಾಟವಾಗುತ್ತಿದ್ದ ಕಾಲದಲ್ಲಿ ಆ ಕೆಲಸವನ್ನು ಮಾಡಲಾಯಿತು, ಎನ್ನುತ್ತದೆ ಶಾಸನ. ಬರಗಾಲದಲ್ಲಿ ಉದ್ಯೋಗ ಒದಗಿಸುವಿಕೆ ಹಾಗೂ ಭವಿಷ್ಯಕ್ಕಾಗಿ ಭದ್ರವ್ಯವಸ್ಥೆ ಮಾಡುವಿಕೆ – ಎರಡೂ ಉದ್ದೇಶ ನೆರವೇರಿಸಬೇಕು, ಆ ಕೆರೆಯ ಜೀರ್ಣೋದ್ಧಾರದಿಂದ. ರಾಯದುರ್ಗಸೀಮೆಯಲ್ಲಿ ಮುರಡಿ[12]ಹಾಗೂ ಕರಡಿಯಹಳ್ಳಿ[13]ಯಲ್ಲಿ ಅಕ್ಕಪಕ್ಕದಲ್ಲಿರುವ ಎರಡು ಶಾಸನಗಳು ಸ್ಥಳೀಯ ಜನ ತಮ್ಮ ಅಧಿಕಾರಿಗಳು ಮಾಡುತ್ತಿದ್ದ ಅನ್ಯಾಯನದ ಹಣವಸೂಲು ಬಗ್ಗೆ ಮಾಡಿಕೊಂಡ ಮನವಿಯನ್ನು ಒಳಗೊಂಡಿದೆ. ಆ ಹಳ್ಳಿಗಳ ನಿವಾಸಿಗಳಿಗೆ ಅನ್ಯಾಯದ ತೆರಿಗೆಗಳಿಂದ ವಿನಾಯಿತಿ ದೊಡುವಂತೆಯೂ, ಆ ಮೊದಲೇ ವಸೂಲು ಮಾಡಿದ್ದ ಅನ್ಯಾಯದ ತೆರಿಗೆ ಹಣವನ್ನು ಕೆರೆ ದೇವಾಲಯ ಮುಂತಾದ ಸಾರ್ವಜನಿಕ ಕಾರ್ಯಗಳ ದುರಸ್ತಿಗಾಗಿ ಬಳಸಿಕೊಳ್ಳುವಂತೆಯೂ ದೊರೆ ಸದಾಶಿವರಾಯ ಆಜ್ಞೆ ಮಾಡಿದ. ಕೆಲವು ಸ್ಥಳೀಯ ಅಧಿಕಾರಿಗಳು ತುಂಬ ದಬ್ಬಾಳಿಕೆಯವರಾಗಿದ್ದರೆಂದೂ ವ್ಯವಹಾರಗಳನ್ನು ಸರಿಪಡಿಸಲು ಕೇಂದ್ರ ಪ್ರಭುತ್ವವೇ ಪ್ರವೇಶಮಾಡಬೇಕಾಗುತ್ತಿತ್ತು ಎಂದೂ ಇದು ತೋರಿಸುತ್ತದೆ. ಇಲ್ಲಿ ಗಮನಿಸಬೇಕಾದುದೇನೆಂದರೆ ವ್ಯವಹಾರಗಳನ್ನು ಸರಿಪಡಿಸಿದ್ದು ಮಾತ್ರವಲ್ಲ, ಆ ಕ್ರಮದಲ್ಲಿ ಅಗತ್ಯವಾದ ಸಾರ್ವಜನಿಕ ಕಾರ್ಯಗಳೂ ನಿರ್ಮಿತವಾದವು.
ಕ್ರಿ.ಶ. ೧೫೬೨ರ ಸಕ್ಕರೆಹಾಳು (ಹಡಗಲಿ ತಾಲ್ಲೂಕು) ಶಾಸನದಲಿ[14]ಆ ಸ್ಥಳದ ಅಧಿಕಾರಿ ನಗರೇಹಾಳಿನ ನಾಲೆಗೆ ತೆರಬೇಕಾದ ದಶವಂದ ಹಣವನ್ನ ಗೊತ್ತುಮಾಡಿದ ಹಾಗೂ ಸೇನ ಬೋವ, ಗೌಡ, ತಳಾರ, ಜೋಯಿಸ ಮುಂತಾದ ಗ್ರಾಮಾಧಿಕಾರಿಗಳಿಗೆ ಮಾನ್ಯ ಭೂಮಿಗಳನ್ನು ದಾನವಿತ್ತ ಎಂದು ದಾಖಲೆಯಾಗಿದೆ. ಹಳ್ಳಿಯ ಸಮುದಾಯದ ಮುಖಂಡರು ಹಳ್ಳಿಯಲ್ಲಿ ನೀರಾವರಿ ಸೌಲಭ್ಯಗಳ ಸಂರಕ್ಷಣೆಯಲ್ಲಿ ಆಸಕ್ತಿ ವಹಿಸುತ್ತಿದ್ದರು ಮತ್ತು ಅದಕ್ಕಾಗಿ ಮೆಚ್ಚುಗೆಯ ಬಹುಮಾನಗಳನ್ನು ಪಡೆಯುತ್ತಿದ್ದರು ಎನ್ನುವುದನ್ನು ಇದು ತೊರಿಸುತ್ತದೆ.
ಬೆಂಗಳೂರಿನ ಸ್ಥಾಪಕ ಹಿರಿಯ ಕೆಂಪೇಗೌಡನು (೧೫೨೧ – ೧೫೬೯) ನಗರದಲ್ಲಿ ಹಲವಾರು ಕೆರೆಗಳ ನಿರ್ಮಾಪಕನಾಗಿದ್ದ. ಅವುಗಳಲ್ಲಿ ಅತ್ಯಂತ ಪ್ರಖ್ಯಾತವಾದುದು ಕೆಂಪಾಂಬುಧಿ ಕೆರೆ. ಈ ಕೆರೆ ಗವಿಪುರದ ಆಗ್ನೇಯಕ್ಕಿದೆ. ಚಾಮರಾಜಪೇಟೆಯನ್ನು ಮುಟ್ಟುವ ಒಂದು ಗುಡ್ಡ ಹಾಗೂ ಗವಿಪುರದ ವರೆಗೂ ಹಬ್ಬಿದ ಇನ್ನೊಂದು ಗುಡ್ಡದ ನಡುವಿನ ಕಿರಿದಾದ ಕಣಿವೆಗೆ ಅಡ್ಡಲಾಗಿ ಕಟ್ಟೆಯನ್ನು ಕಟ್ಟಿ ಕೆರೆಯನ್ನು ನಿರ್ಮಿಸಲಾಗಿದೆ. ಕೆಂಪೇಗೌಡ ಧರ್ಮಾಂಬುಧಿ ಕೆರೆಯನ್ನೂ (ಈಗಿನ ಬಸ್‌ ನಿಲ್ದಾಣ) ಕಟ್ಟಿಸಿದ. ಬೆಂಗಳೂರು ಎತ್ತರದಲ್ಲಿದೆ. ಇಲ್ಲಿಂದ ಮಳೆನೀರು ಕೋರಮಂಗಲ ಆಡುಗೋಡಿಗೆ ಹರಿದು ಅನಂತರ ಚೆಲ್ಲಘಟ್ಟ ಕೆರೆಗೆ ಹೋಗುತ್ತಿತ್ತು. ಅಲ್ಲಿಂದ ಮುಂದೆ ಯಮಲೂರು ಹಾಗೂ ಬೆಳ್ಳಂದೂರು ಕೆರೆಗಳನ್ನು ಸೇರುತ್ತಿತ್ತು. ಅದರಾಚೆಗೂ ಹರಿಯುತ್ತಿದ್ದ ನೀರಿಗೆ ವರತೂರಿನಲ್ಲಿ ಅಡ್ಡಗಟ್ಟೆ ಹಾಕಿಸಿದ, ಕೆಂಪೇಗೌಡ. ಅಂತಿಮವಾಗಿ ನೀರು ಉತ್ತರ ಪಿನಾಕಿನಿಯನ್ನು ಸೇರುತ್ತಿತ್ತು. [15]
ಯಲಹಂಕದ ಕೆಂಪೇಗೌಡನ ವಂಶದಂತೆಯೇ ಕೆಳದಿಯ ನಾಯಕರೂ ವಿಜಯನಗರದ ಅರಸರ ಕೈಕೆಳಗೆ ದಳವಾಯಿಗಳಾಗಿ ಕಾರ್ಯರಂಭಮಾಡಿದರು. ಈ ವಂಶದಲ್ಲಿ ಎರಡನೆಯ ದೊರೆ ಸದಾಶಿವನಾಯಕ (೧೫೧೨ – ೪೬). ಆತ ತನ್ನ ರಾಜಧಾನಿ ಕೆಳದಿಯ ಸುತ್ತಲೂ ಹದಿನಾಲ್ಕಕ್ಕೂ ಹೆಚ್ಚು ಕೆರೆಗಳನ್ನು ಕಟ್ಟಿಸಿದ, ಅವುಗಳಲ್ಲಿ ಮುಖ್ಯವಾದ ಹಿರಿಯಕೆರೆ ಇನ್ನೂ ಒಳ್ಳೆ ಸುಸ್ಥಿತಿಯಲ್ಲಿದೆ. ಈ ಕೆರೆಯ ರಚನೆ ಎಷ್ಟು ಭದ್ರವಾದುದೆಂದರೆ ಕೆರೆ ಯಾವತ್ತೂ ಒಣಗಿದ್ದೇ ಇಲ್ಲ.
ಮದಗಮಾಸೂರು ಕೆರೆಯನ್ನು ಪ್ರಾಯಶಃ ವಿಜಯನಗರದ ಕೃಷ್ಣದೇವಾರಾಯನ ಅಪ್ಪಣೆಯಂತೆ ಅದೇ ಸದಾಶಿವನಾಯಕನೇ ಕಟ್ಟಿಸಿರಬೇಕು. ಈ ಕೆರೆಯ ತೂಬನ್ನು ಕ್ರಿ.ಶ ೧೮೬೩ರಲ್ಲಿ ದುರಸ್ತಿ ಮಾಡಲಾಯಿತು ಎಂದು ಕರೆಯ ಏರಿಯ ಮೇಲಿರುವ ಶಾಸನ ಹೇಳುತ್ತದೆ. ಈ ಕೆರೆಯ ಬಗ್ಗೆ ಹೆಚ್ಚಿನ ಮಾಹಿತಿ ಅನುಬಂಧ – ೪ರಲ್ಲಿ ಕಾಣಸಿಗುತ್ತದೆ.
ತಾಳೀಕೋಟಿಯ ನಂತರದ ಕಾಲ : (೧೫೬೫ – ೧೭೯೯)
ಶಾಂತಿಯ ಅವಧಿ (೧೫೬೫ – ೧೬೩೫) : ತಾಳೀಕೋಟಿ ಅಥವಾ ರಕ್ಕಸತಂಗಡಿ ಯುದ್ಧವಾಗಿ ಅದರಲ್ಲಿ ವಿಜಯನಗರ ಸೋತು ಹೋದಮೇಲೆ, ರಾಜಧಾನಿ ಪೆನುಗೊಂಡೆಗೆ ವರ್ಗಾವಣೆ ಆಯಿತು. ಕರ್ನಾಟಕದಲ್ಲಿ ಕೆಳದಿನಾಯಕರು ಚಿತ್ರದುರ್ಗದ ಪಾಳೆಯಗಾರರು ಹಾಗೂ ಮೈಸೂರು ಒಡೆಯರು ಕೆರೆದೇವಾಲಯ ನಿರ್ಮಾಣಗಳಂಥ ಕಲ್ಯಾಣಕಾರ್ಯಗಳಲ್ಲಿ ಆ ಮಹಾ ಸಾಮ್ರಾಜ್ಯದ ಪರಂಪರೆಯನ್ನು ಮುಂದುವರಿಸಿದರು. ಆದರೆ ಅವರ ಸಂಪನ್ಮೂಲಗಳು ಮಿತವಾಗಿದ್ದವು. ಅಲ್ಲದೆ ಅವು ಪರಸ್ಪರ ಕಚ್ಚಾಟಗಳಲ್ಲಿ ಪೋಲಾಗಿ ಹೋಗುತ್ತಿದ್ದವು. ಈ ಅವಧಿಯಲ್ಲಿನ ಕೆರೆ ನಿರ್ಮಾಣ ಹಾಗೂ ಜೀರ್ಣೋದ್ಧಾರದ ಉದಾಹರಣೆಗಳನ್ನು ಮುಂದೆ ಕೊಡಲಾಗಿದೆ.
ಸಾಗರ ತಾಲ್ಲೂಕಿನ ಕೆಳದಿ ಗ್ರಾಮದಲ್ಲಿನ ಕೆಳದಿ ರಾಮರಾಜನಾಯಕನ ಕ್ರಿ.ಶ. ೧೫೭೩ರ ಒಂದು ಶಾಸನದಲ್ಲಿ[16]ಕೆಳದಿಯ ಸೆಟ್ಟಿ ಅಥವಾ ವರ್ತಕರು ಮಕ್ಕಳಿಲ್ಲದೆ ತೀರಿಕೊಂಡಲ್ಲಿ ಅವರೆಲ್ಲರ ಆಸ್ತಿಯನ್ನು ಅವರ ಅಣ್ಣ ಅಥವಾ ಇಲ್ಲವೇ ರಕ್ತಸಂಬಂಧಿಗಳು ಅನುಭವಿಸಬಹುದು. ಒಂದು ವೇಳೆ ಅಂಥವರು ಯಾರೂ ಮೂಂದೆ ಬರದೆಹೋದರೆ ಮೃತನ ವಿಧವೆ ಆಸ್ತಿಯನ್ನು ಪಡೆದುಗೊಳ್ಳಬಹುದು ಹಾಗೂ ಉಳಿದುದನ್ನು ಕೆರೆಕಟ್ಟೆಗಾಗಿಯೋ ದೇವಾಲಯಕ್ಕಾಗಿಯೋ ಕೊಡಬಹುದು ಎಂದು ಹೇಳಲಾಗಿದೆ. ಸಾರ್ವಜನಿಕ ಕಾರ್ಯಗಳಿಗೆ ನೀಡಿದ್ದ ಮಹತ್ವವನ್ನು ಇದು ತೋರಿಸುತ್ತದೆ.
ಸಿದ್ದರಾಯನ ಕೊಟೆಯ (ಚಿತ್ರದುರ್ಗ ಜಿಲ್ಲೆ) ಕ್ರಿ.ಶ. ೧೫೭೪ರ ಶಾಸನ[17]ಹಳ್ಳಿಯ ಪಶ್ಚಿಮಕ್ಕಿದ್ದ ಕೆರೆ ಬಹುಕಾಲದಿಂದಲೂ ಒಡೆದು ಹೋಗಿದ್ದುದನ್ನು ದಾಖಲಿಸುತ್ತದೆ. ಹಳ್ಳಿಯ ಗೌಡ, ಸೇನಬೋವ ಮತ್ತಿತರರು ಮಹಾನಾಯಕಾಚಾರ್ಯನಿಗೆ (ಹರತಿಯ ಸ್ಥಳೀಯ ಮುಖ್ಯ ಪದ್ದನಾಯಕ) ಮನವಿ ಸಲ್ಲಿಸಿದರು. ಕೆರೆ ತೂಬಿನ ಕೆಳಗಿನ ಭೂಮಿಯನ್ನು ತಮಗೆ ಕೊಟ್ಟರೇ ತಾವೇ ಕೆರೆಯನ್ನು ದುರಸ್ತು ಮಾಡುವುದಾಗಿ ಆ ಜನ ಹೇಳಿದರು. ತೂಬಿನ ಕೆಳಗಿನ ಭೂಮಿಗೆ ಮೊದಲು ನೀರು ಬರುವುದು. ಅದಕ್ಕೆ ಆ ಭೂಮಿಯನ್ನು ಪಡೆಯುವ ಆಸೆ ಅವರಿಗೆ.
ಶೃಂಗಾರಮ್ಮ ಎನ್ನುವ ಪ್ರಸಿದ್ಧನಾಟಕ ಕಲಾವಿದೆ ಶೃಂಗಾರ ಸಾಗರ ಎಂಬ ಕೆರೆಯನ್ನು ಕಟ್ಟಿಸಿ ತನ್ನ ಹಳ್ಳಿಗೆ ಖ್ಯಾತಿ ತಂದಿತ್ತಳು. ಹಳ್ಳಿಗೂ ಅದೇ ಹೆಸರು ಬಂತು. ಅದೇ ಸ್ಥಳದಲ್ಲಿನ ಕ್ರಿ.ಶ. ೧೫೯೯ರ ಎರಡು ಶಾಸನಗಳಲ್ಲಿ[18]ಇದನ್ನು ಹೇಳಲಾಗಿದೆ.
ಕೆರೆಗಳ ಕೆಳಗೆ ನೀರಿನ ನಿರ್ವಹಣೆಯಲ್ಲಿ ನಿರತನಾಗಿದ್ದ ಒಬ್ಬ ನೀರಾವರಿ ನೌಕರನ ಸೇವೆಯನ್ನು ಸಿರಾ ತಾಲ್ಲೂಕಿನ ಕ್ರಿ.ಶ. ೧೬೧೨ರಲ್ಲಿ ಮೇಲುಕುಂಟೆ ಶಾಸನ[19]ಪ್ರಸ್ತಾಪಿಸುತ್ತದೆ. ನಾಡಗೌಡಿಕೆ ಸ್ಥಾನದ ಬಗ್ಗೆ ಇಬ್ಬರು ಉಮೇದುವಾರರಲ್ಲಿ ಸಂಭವಿಸಿದ ವಿವಾದವನ್ನು ಶಾಸನ ಹೇಳುತ್ತದೆ. ಅವರಲ್ಲಿ ಒಬ್ಬ ತನ್ನ ಕಕ್ಷಿಯನ್ನು ಕೆಳೆದುಕೊಂಡನಂತೆ. ಏಕೆಂದರೆ ನಾಲೆ ಮೇಲ್ವಿಚಾರಕನ ತತ್ಸಂಬಂಧಿತ ಪತ್ರ ಸುಳ್ಳು ಎಂದು ಸಾಬೀತಾಯಿತು. ಬಹುಶಃ ಆ ಮೇಲ್ವಿಚಾರಕನೂ ಒಬ್ಬ ಸಾಕ್ಷಿ ಆಗಿದ್ದಿರಬೇಕು. ನಾಲೆಯ ಉಸ್ತುವಾರಿಗೆ ಒಬ್ಬ ನೌಕರ ಇದ್ದ ಎನ್ನುವುದು ತುಂಬ ಸ್ವಾರಸ್ಯದ ವಿಷಯ.
ಸೊರಬ ತಾಲ್ಲೂಕಿನ ಕ್ರಿ.ಶ ೧೬೧೩ರ ಒಂದು ಶಾಸನದಲ್ಲಿ[20]ಹೀಗೆ ಹೇಳಲಾಗಿದೆ: ಮೂಗುರು ಅಗ್ರಹರದ ಕೆರೆಯನ್ನು ತೋಡಿಸಿದಾಗ, ನೇರಳಿಗೆ ಗ್ರಾಮದ ವೀರಭದ್ರದೇವರಿಗೆ ಬಿಡಲಾಗಿದ್ದ ಸಂಗಿಶೆಟ್ಟಿ ಕೊಳ ಕೆರೆಯಲ್ಲಿ ಮುಳುಗಡೆಯಾಯಿತು. ಆದ್ದರಿಂದ ಮುಳುಗಡೆಯಾದ ಆ ಭೂಮಿಗೆ ಬದಲಾಗಿ ನೇರಳಿಗೆಯ ಕಾನೆ ಕೊಳದ ಕೆಳಗಿನ ಭೂಮಿಯನ್ನು ನೀಡಲಾಯಿತು. ಮೊದಲೇ ಇರುವ ಕೆರೆ ಕೆಳಗಿನ ಭೂಮಿಯನ್ನು ಮುಳುಗಡೆ ಮಾಡದೆ ಹೊಸ ಕೆರೆ ಕಟ್ಟುವುದು ಎಷ್ಟು ಕಷ್ಟವಾಗಿತ್ತು ಎನ್ನುವುದನ್ನು ಇದು ನಿಚ್ಚಳವಾಗಿ ತೋರಿಸುತ್ತದೆ.
ನಾಲ್ವರು ರೆಡ್ಡಿಗಳಿಗೆ ಕಟ್ಟುಕೊಡಿಗೆ ಅಥವಾ ಸಂರಕ್ಷಣಾರ್ಥ ದಾನವಾಗಿ ಕೊಡಲಾದ ಭೂಮಿ ಈ ಮೊದಲು ಇನ್ನಾರಿಗೂ ಕೊಟ್ಟುದಾಗಿತ್ತು ಎಂದು ಕೋಲಾರ ತಾಲ್ಲೂಕಿನ ಹೋಳೂರಿನ ಕ್ರಿ.ಶ. ೧೬೨೮[21]ಶಾಸನ ತಿಳಿಸುತ್ತದೆ. ಕೆರೆಯ ದುರಸ್ತಿ ಉದ್ದೇಶಕ್ಕೆಂದು ಕೆಲವರಿಗೆ ಮೊದಲೇ ಕೊಟ್ಟಿದ್ದ ಭೂಮಿಯನ್ನು, ಅವರು ಆ ಹೊಣೆಯಲ್ಲಿ ವಿಫಲರಾದ ಕಾರಣ, ಅವರಿಂದ ಹಿಂದಕ್ಕೆ ತೆಗೆದು ಕೊಂಡಿದ್ದನ್ನು ಇದು ಬಹುಶಃ ಸೂಚಿಸುತ್ತದೆ.
ಬಾಗೇಪಲ್ಲಿ ತಾಲ್ಲೂಕಿನ ಮಿಟ್ಟಿಮರ್ರಿ ಗ್ರಾಮದ ಸುಮಾರು ಕ್ರಿ.ಶ. ೧೬೩೬ರ ಶಾಸನ[22]ಮಹಾನಾಯಕಾಚಾರ್ಯ ಕದಿರೆಪ್ಪನಾಯನಿಯು ಮೇಕೊಲ ಬೊಮ್ಮನಿಗೆ ಒಂದು ದಶವಂದ ಅಥವಾ ಸಂರಕ್ಷಣಾರ್ಥ ದಾನವಿತ್ತ ಎಂದು ಹೇಳುತ್ತದೆ. “ಮಿಟ್ಟಿಮರಿಗಳ ಸ್ಥಳದಲ್ಲಿ ಲಿಂಗಂ ಒಡ್ಡು ಒಡೆದುಹೋಗಿತ್ತು. ಅದನ್ನು ನೀನು ಸರಿಪಡಿಸಿ ವಿಸ್ತರಿಸಿದ್ದೀಯ. ಅದರ ಕೆಳಗಿನ ತರಿ ಜಮೀನಿನಲ್ಲಿ ನಾಲ್ಕನೆಯ ಒಂದು ಪಾಲನ್ನು ದಶವಂದವಾಗಿ ನಿನಗೆ ಕೊಡಲಾಗಿದೆ. ಅದನ್ನು ನೀನೂ ನಿನ್ನ ಮುಂದಿನ ವಂಶಸ್ಥರೂ ಅನುಭವಿಸಬಹುದು”. ದಶವಂದ ಹತ್ತನೆಯ ಒಂದು ಪಾಲು ಆಗದೆ ಇಲ್ಲಿ ನಾಲ್ಕನೆಯ ಒಂದು ಪಾಲು ಆಗಿದೆ. ಇನ್ನು ಕೆಲವೆಡೆ ಹತ್ತರಲ್ಲಿ ಮೂರು ಪಾಲು ಆಗಿದೆ.
ಕದನಗಳ ಕಾಲ (೧೬೩೬ – ೧೭೯೯) : ಕರ್ನಾಟಕದ ರಾಜಕೀಯ ಪರಿಸ್ಥತಿ ಕ್ರಿ.ಶ. ೧೬೩೬ರಿಂದ ಒಮ್ಮೆಲೇ ಬದಲಾಗಿ ಕೆಟ್ಟುಹೋಯಿತು. ಆ ವರ್ಷ ಬಿಜಾಪುರದ ಆದಿಲ್‌ಷಾಹಿಗಳು ಮೊಗಲರ ಮಹಾಬಲಕ್ಕೆ ಶರಣಾದ ಮೇಲೆ ಮೊಗಲರೊಂದಿಗೆ ಸಂಧಿ ಮಾಡಿಕೊಂಡರು. ಬಿಜಾಪುರ ಮೊಗಲರಿಗೆ ಪೊಗದಿ ಸಲ್ಲಿಸಲು ಒಪ್ಪಿಕೊಂಡಿತು. ಈ ಶಾಂತಿ ಒಪ್ಪಂದದಿಂದಾಗಿ ಆದಿಲ್ ಷಾಹಿಗಳು ಮಹಮ್ಮದನ ಆಳ್ವಿಕೆಯಲ್ಲಿ (ಕ್ರಿ.ಶ. ೧೬೨೭ – ೧೬೫೬) ಕರ್ನಾಟಕದ ಮಧ್ಯ ಹಾಗೂ ದಕ್ಷಿಣ ಪ್ರಾಂತ್ಯಗಳಿಗೆ ಗಮನ ಕೊಡಲು ಸಾಧ್ಯವಾಯಿತು. ಆಗ ಆ ಪ್ರಾಂತ್ಯ ಪರಸ್ಪರ ಕಾದಾಡುತ್ತಿದ್ದ ಪಾಳೆಯಪಟ್ಟುಗಳಲ್ಲಿ ಛಿದ್ರಛಿದ್ರವಾಗಿ ಹಂಚಿ ಹೋಗಿತ್ತು. ಬಿಜಾಪುರ ಈ ಛಿದ್ರದ ಲಾಭವನ್ನು ಪಡೆದು, ಕ್ರಿ.ಶ. ೧೬೩೬ ರಿಂದಾಚೆಗೆ ಒಂದಾದ ಮೇಲೆ ಒಂದರಂತೆ ದಂಡಯಾತ್ರೆ ನಡೆಸಿತು. ಕ್ರಿ.ಶ. ೧೬೩೬ ರಲ್ಲಿ ಆರಂಭವಾದ ಈ ಯುದ್ಧ ಯುಗ ನಡುನಡುವೆ ನಿಲ್ಲುತ್ತಾ, ಮತ್ತೆ ಹೊತ್ತಿಕೊಳ್ಳತ್ತ ಕ್ರಿ.ಶ. ೧೭೯೯ ರಲ್ಲಿ ಶ್ರೀರಂಗಪಟ್ಟಣ ಬ್ರಿಟಿಷರ ಕೈಗೆ ಬೀಳುವ ವರೆಗೂ ನಡೆಯಿತು.
ಆದಿಲ್ ಷಾಹಿ ದಂಡಯಾತ್ರೆಗಳು ಇಡೀ ಮಧ್ಯ ಮತ್ತು ದಕ್ಷಿಣ ಕರ್ನಾಟಕವನ್ನು ಕಲಕಿಬಿಟ್ಟವು. ಅವುಗಳ ನಂತರ ಕ್ರಿ.ಶ. ೧೬೭೭ರಲ್ಲಿ ಶಿವಾಜಿಯ ಪ್ರಖ್ಯಾತ ಕರ್ನಾಟಕ ದಂಡಯಾತ್ರೆ ನಡೆಯಿತು. ಶಿವಾಜಿಯ ಉತ್ತರಾಧಿಕಾರಿಗಳು ೧೭ನೆಯ ಶತಮಾನದ ಅಂತ್ಯ ಹಾಗೂ ೧೮ನೆಯ ಶತಮಾನದ ಆರಂಭದ ಅವಧಿಯಲ್ಲಿ ಔರಂಗಜೇಬನ ಸೇನೆಗಳೊಂದಿಗೆ ಕರ್ನಾಟಕದಲ್ಲಿ ಕೂಟಯುದ್ಧವನ್ನು ನಡೆಸಿದರು. ಶಿವಾಜಿಯ ವಂಶದ ನಂತರ ಅಧಿಕಾರಕ್ಕೆ ಬಂದ ಪೇಶ್ವೆಗಳು ಕರ್ನಾಟಕದ ದೊರೆಗಳನ್ನು ಹಾಗೂ ಜನರನ್ನು ವಿಶ್ರಮಿಸಿಕೊಳ್ಳಲು ಬಿಡಲಿಲ್ಲ. ಅವರ ಆಕ್ರಮಣಗಳು ಹೆಚ್ಚುಕಡಿಮೆ ೧೮ನೆಯ ಶತಮಾನ ತುಂಬ ಮುಂದುವರಿದವು. ಒಂದು ಕಡೆ ಪೇಶ್ವಗಳು ಇನ್ನೊಂದು ಕಡೆ ಹೈದರ್ ಮತ್ತು ಟಿಪ್ಪು ಇವರ ನಡುವಿನ ಹೋರಾಟ ಅತ್ಯುಗ್ರವಾಯಿತು. ಹಿಂದೆ ನಿರ್ಮಿಸಿದ್ದ ನೀರಾವರಿ ಕಾಮಗಾರಿಗಳಿಗೆ ಅಪಾರ ಹಾನಿ ಉಂಟುಮಾಡಿತು. ಮರಾಠರ ಅಕ್ರಮಣವೊಂದರ ಕಾಲದಲ್ಲಿ ಅಂದರೆ ಕ್ರಿ.ಶ. ೧೭೬೬ರಲ್ಲಿನ ಪೇಶ್ವ ಮಾಧವರಾಯನ ಆಕ್ರಮಣದಲ್ಲಿ ಹೈದರ್ ತನ್ನ ಅಧಿಕಾರಿಗಳಿಗೆ ಕೊಟ್ಟಿದ್ದ ಆಜ್ಞೆಗಳನ್ನು ನೋಡಿದರೆ ಈ ಹಾನಿಯ ಬಗ್ಗೆ ಒಂದು ಕಲ್ಪನೆ ಆದೀತು. ಹೈದರನ ಆಜ್ಞೆ ಹೀಗಿತ್ತು “ಮರಾಠ ಸೈನ್ಯ ಬಂದಾಗ ಜಲಾಶಯಗಳ ದಡಗಳನ್ನು ಒಡೆದು ಹಾಕತಕ್ಕದ್ದು. ಮೇವನ್ನೆಲ್ಲ ಸುಟ್ಟು ಹಾಕತಕ್ಕದ್ದು. ಧಾನ್ಯವನ್ನು ಹೂತುಬಿಡಬೇಕು. ಮರಾಠರಿಗೆ ಹುಲ್ಲು, ನೀರು, ಆಹಾರ ಏನನ್ನೂ ಬಿಡಬಾರದು.”[23]ಮರಾಠರ ಆಕ್ರಮಣಕ್ಕೆ ಸಿಕ್ಕಿದ ಜನ ತಮ್ಮ ಆಹಾರವನ್ನೂ ಹೂಳಬೇಕಾಗಿ ಬಂತು. “ಅಂತೆಯೇ ಮರಾಠರು ಈ ಕೆಟ್ಟ ಮರುಭೂಮಿಯಲ್ಲಿ ಕುಚು ಮಾಡಿಕೊಂಡು ಹೋದರು”[24]
ಕ್ರಿ.ಶ. ೧೭೬೯ರ ಅವಧಿಯಲ್ಲಿ ನಾಲ್ಕು ಆಂಗ್ಲ ಮೈಸೂರು ಯುದ್ಧಗಳಾದವು. ಮೂರು ಮತ್ತು ನಾಲ್ಕನೆಯ ಯುದ್ಧಗಳು ಜನರ ನಿತ್ಯ ಜೀವನವನ್ನು ಹಾಳುಮಾಡಿ, ನೀರಾವರಿ ಸೌಲಭ್ಯಗಳನ್ನು ನಾಶಮಾಡಿ, ಅಪಾರ ಸಂಕಟವನ್ನು ಉಂಟುಮಾಡಿದವು. ಇದಕ್ಕೆ ಕೆಳಗಿನ ಒಂದೆರಡು ನಿದರ್ಶನಗಳೇ ಸಾಕು. ೧೭೯೨ರಲ್ಲಿ ಕಾರ್ನವಾಲಿಸನು ಶ್ರೀರಂಗಪಟ್ಟಣಕ್ಕೆ ತನ್ನ ಸೇನೆಯನ್ನು ನಡೆಸುತ್ತಿದ್ದ. ಶ್ರೀರಂಗಪ್ಪಣದ ಪೂರ್ವಕ್ಕೆ ಒಂಭತ್ತು ಮೈಲು ದೂರದಲ್ಲಿ ಕಾವೇರಿಗೆ ಅಡ್ಡಲಾಗಿ ಕಟ್ಟಿದ ಅರಕೆರೆಯ ಕಲ್ಲು ಆಣೆಯನ್ನು ಕಂಡ.
“ಕಟ್ಟೆ ಕೆಳಗೆ ನದಿಯ ಪಾತ್ರ ಕಲ್ಲುಗಳಿಂದ ತುಂಬಿತ್ತು. ದಾಟಲು ಅಸಾಧ್ಯವಾಗಿತ್ತು. ಕಟ್ಟೆಯನ್ನು ಸೀಳಿಬಿಟ್ಟರೆ ನೀರಿನ ಮಟ್ಟ ಇಳಿದು ನದಿ ದಾಟಲು ಅನುಕೂಲವಾಗುತ್ತದೆ. ಎಂದು ಊಹಿಸಲಾಯಿತು. ಆದರೆ ಕಟ್ಟೆ ಎಷ್ಟು ಗಟ್ಟಿಯಾಗಿತ್ತು ಎಂದರೆ ಸೇನೆಯ ಮುಂಚೂಣಿಯವರಿಗೆ ಉದ್ದೇಶಿತ ಪರಿಣಾಮಕ್ಕಾಗಿ ಏನೂ ಮಾಡಲಾಗದೆ ಹೋಯಿತು. ಯೋಜನೆಯನ್ನೆ ಕೈಬಿಡಲಾಯಿತು”[25]
ಅರಕೆರೆ ಅಣೆಯೇನೊ ತನ್ನ ನಿರ್ಮಾಣ ಬಲದಿಂದಲೆ ಉಳಿದುಕೊಂಡಿತು. ಆದರೆ ಮುಂದಿನ ಯುದ್ಧದಲ್ಲಿ (ಕ್ರಿ.ಶ. ೧೭೯೯) ತೊಣ್ಣೂರು ಕೆರೆ ಟಿಪ್ಪುವಿನಂದಲೆ ನಾಶವಾಯಿತು. ತೊಣ್ಣೂರಿನ ಮಹಾಜಲಾಶಯ ಅಥವಾ ಮೋತಿ ತಲಾವ್ (ಮುತ್ತಿನ ಕೆರೆ) ರಾಜಧಾನಿ ಶ್ರೀರಂಗಪಟ್ಟಣಕ್ಕೆ ಅನುಕೂಲವಾಗಿದ್ದರೂ, ಹಿಂದೆ ಆಗಿಂದಾಗ್ಗೆ ಹಲವಾರು ಶತ್ರುಸೇನೆಗಳಿಗೆ ನೀರು ಮೇವು ಒದಗಿಸಿತ್ತು ಎನ್ನುವುದನ್ನು ಟಿಪ್ಪು ಕೇಳಿದ್ದ. ಈಗ ‘ಸಾವು ಅಥವಾ ಸಾಮ್ರಾಜ್ಯ’ ಎಂದು ತಾನು ನಿಶ್ಚಯಿಸಿದ್ದ. ಯುದ್ಧದಲ್ಲಿ ಆ ಕೆರೆ ಉಳಿಯಬಾರದು ಎಂದು ತೀರ್ಮಾನಿಸಿದ. ಕೆರೆ ಏರಿಯನ್ನು ಒಡೆದು ಬರಿದು ಮಾಡಲಾಯಿತು. [26] ಟಿಪ್ಪುವಿನ ಪತನಾನಂತರ ಮೈಸೂರು ಒಡೆಯರಿಗೆ ಮರಳಿತು. ಕ್ರಿ.ಶ೧೮೦೦ರಿಂದ ೧೮೧೨ರ ವರೆಗೆ ಪೂರ್ಣಯ್ಯ ಅವರ ದಿವಾನನಾದ. ನಾವು ಮುಂದೆ ನೋಡುವಂತೆ ಆ ಅವಧಿಯಲ್ಲಿ ಹಿಂದಿನ ಜಲಾಶಯಗಳ ಜೀರ್ಣೋದ್ಧಾರ ಕಾರ್ಯವನ್ನೇ ಆತ ತನ್ನ ವಿಶೇಷ ಗುರಿಯಾಗಿ ಮಾಡಿಕೊಂಡ. ನೀರಾವರಿ ಕೆರೆಗಳ ಅವನತಿ ಬ್ರಿಟಿಷರ ಆಗಮನದಿಂದ ಮೊದಲಾಯಿತು ಎನ್ನುವುದು ಸಾಮಾನ್ಯ ಅಭಿಪ್ರಾಯ. ಇದು ಬ್ರಿಟಿಷರ ನೇರ ಆಳ್ವಿಕೆಯಲ್ಲಿದ್ದ ಪ್ರದೇಶದಲ್ಲಿ ನಿಜ ಇರಬಹುದು. ದಕ್ಷಿಣ ಕರ್ನಾಟಕ ಅಥವಾ ಹಳೆಯ ಮೈಸೂರಿನಲ್ಲಿ ಮಾತ್ರ ಅವನತಿ ಪ್ರಾರಂಭವಾದುದು ೧೭ – ೧೮ ನೇಯ ಶತಮಾನದ ಯುದ್ಧಗಳಲ್ಲಿ. ಹಳೆಯ ಮೈಸೂರು ಸಂಸ್ಥಾನದ ಆಡಳಿತವರು ತಮ್ಮ ಅಮೂಲ್ಯ ವಾರಸಿಕೆಯಾದ ಕೆರೆಗಳನ್ನು ಜೀರ್ಣೋದ್ಧಾರ ಮಾಡುವುದರಲ್ಲಿ ಎಷ್ಟರಮಟ್ಟಿಗೆ ಯಶಸ್ವಿಗಳಾದರೋ ಮುಂದಿನ ಅಧ್ಯಾಯದಲ್ಲಿ ನೋಡೋಣ. ಮುಂಬೈ ಮತ್ತು ನಿಜಾಂ ಆಡಳಿತಗಳು ತಮ್ಮ ಅಧೀನದಲ್ಲಿದ್ದ ಕರ್ನಾಟಕ ಪ್ರದೇಶಗಳಲ್ಲಿ ಯಾವ ರೀತಿ ನಿಭಾಯಿಸಿದರೋ ಅದನ್ನೂ ನೋಡೋಣ.
 – – – –

ಕರ್ನಾಟಕದಲ್ಲಿ ಕೆರೆ ನೀರಾವರಿ: ೪. ಬ್ರಿಟಿಷರ ಕಾಲ ಮತ್ತು ಅನಂತರ (೧೮೦೦ – ೧೯೫೬) (೧)
ಪೀಠಿಕೆ:
೧೭೯೯ರಲ್ಲಿ ಟಿಪ್ಪುವಿನ ಸೋಲು ಹಾಗೂ ೧೮೧೮ರಲ್ಲಿ ಪೇಶ್ವೆಗಳ ಸೋಲುಗಳ ನಂತರ ಇಡೀ ಕರ್ನಾಟಕ ಬ್ರಿಟಿಷರ ಕೈವಶವಾಯಿತು. ಮೈಸೂರು ಪ್ರಾಂತದಲ್ಲಿ ಒಡೆಯರು ಆಳಲಾರಂಭಿಸಿದರು. ದಕ್ಷಿಣ ಕನ್ನಡ, ಬಳ್ಳಾರಿ, ಕೊಡಗು ಜಿಲ್ಲೆಗಳು ಮದರಾಸು ಪ್ರಾಂತ್ಯಕ್ಕೆ ಸೇರಿದವು. ಮುಂಬೈ ಪ್ರಾಂತ್ಯ ಬೆಳಗಾಂ, ಧಾರಾವಾಡ, ಬಿಜಾಪುರ, ಹಾಗೂ ಉತ್ತರ ಕನ್ನಡ ಜಿಲ್ಲೆಗಳನ್ನು ಪಡೆದುಕೊಂಡಿತು. ಬಿದರ್, ಗುಲರ್ಗಾ, ರಾಯಚೂರು ಜಿಲ್ಲೆಗಳು ನಿಜಾಮನಿಗೆ ಸೇರಿದವು. ಮೈಸೂರು, ಮುಂಬೈ ಕರ್ನಾಟಕ, ಹೈದರಾಬಾದು ಕರ್ನಾಟಕ, ಬಳ್ಳಾರಿ, ಕೊಡಗು ಹಾಗೂ ದಕ್ಷಿಣ ಕನ್ನಡಗಳಲ್ಲಿ ಕೆರೆ ನೀರಾವರಿಯ ಬೆಳವಣಿಗೆಯನ್ನು ನಾವೀಗ ಪ್ರತ್ಯೇಕವಾಗಿ ಪರಿಶೀಲಿಸೋಣ.
ಮೈಸೂರು:
ಬ್ರಿಟಿಷರ ಕಾಲಕ್ಕೆ ಮೊದಲು ಇದ್ದ ಕೆರೆಗಳ ಸಂಖ್ಯೆ, ಅವುಗಳಿಂದ ನೀರಾವರಿಯಾಗುತ್ತಿದ್ದ ಪ್ರದೇಶ ಮತ್ತು ಅವುಗಳ ನಿರ್ಮಾಣ ಅಥವಾ ಸಂರಕ್ಷಣೆಗಾಗಿ ಮಾಡಿದ ವೆಚ್ಚ – ಈ ಬಗ್ಗೆ ಯಾವ ದಾಖಲೆಯೂ ಇಲ್ಲ. ಅಂಥ ಮಾಹಿತಿ ಸಿಗುವುದು ಬ್ರಿಟಿಷ್ ಆಡಳಿತ ಆರಂಭವಾದ ಮೇಲೆಯೇ. ೧೮೦೦ ರಿಂದಲೂ ಕೆರೆಗಳು ಎಷ್ಟು ಇದ್ದವು? ಅವುಗಳಿಂದ ನೀರಾವರಿ ಪಡೆಯುತ್ತಿದ್ದ ಪ್ರದೇಶದ ಹಾಗೂ ಅವುಗಳ ನಿರ್ಮಾಣ ಮತ್ತು ಸಂರಕ್ಷಣೆಗಾಗಿ ಆಗುತ್ತಿದ್ದ ವೆಚ್ಚವೇನು? ಈ ಬಗ್ಗೆ ಕ್ರಮವಾಗಿ ತಿಳಿದುಕೊಳ್ಳೋಣ.
೧೮೦೦ರಲ್ಲಿ ಇದ್ದ ಕೆರೆಗಳು:
ಟಿಪ್ಪುವಿನ ಸೋಲಿನ ಹಿಂದೆಯೇ ೧೭೯೯ರಲ್ಲಿ ಬ್ರಿಟಿಷರು ಮೈಸೂರು ಭೌಗೋಳಿಕ ಹಾಗೂ ಅಂಕಿ ಅಂಶಗಳ ಸಮೀಕ್ಷೆಯನ್ನು ಆರಂಭಿಸಿದರು. ಆ ಸಮೀಕ್ಷೆ ೧೮೦೦ಕ್ಕೆ ಮುಗಿಯಿತು. ಅದರ ವಿವರಗಳನ್ನು
[1] ಸಂಕಲಿಸಿದ್ದು ಕರ್ನಲ್ ಮೆಕಂಜಿ. ಅದರಿಂದ ೧೪೮೦೩ಕ್ಕೂ ಹೆಚ್ಚು ಕೆರೆಗಳೂ, ೮೫೬೨ ಕುಂಟೆಗಳೂ ಇದ್ದವೆಂದು ನಮಗೆ ತಿಳಿದುಬರುತ್ತದೆ. ಈಗಿನ ಶಿವಮೊಗ್ಗ ಜಿಲ್ಲೆಯಲ್ಲಿ ಇದ್ದ ಕೆರೆಗಳ ವಿಷಯ ಅದರಲ್ಲಿ ಇಲ್ಲ. ಮೈಸೂರಿನ ಇತರ ಪ್ರದೇಶಗಳ ವಿವರಗಳನ್ನು ಅನುಬಂಧ – ೯ರಲ್ಲಿ ಕೊಡಲಾಗಿದೆ.
ಕೆರೆಗಳ ಸಂಖ್ಯೆ (೧೮೦೦ – ೧೯೦೦):
೧೮೪೬ರಲ್ಲಿ ಮುಖ್ಯ ಇಂಜಿನಿಯರ್ ಆಗಿದ್ದ ಕರ್ನಲ್ ಗ್ರೀನ್ ೨೦೦೦೦ಕ್ಕೂ ಹೆಚ್ಚು ಕೆರೆಗಳಿದ್ದವು ಎಂದು ತನ್ನ ವರದಿಯಲ್ಲಿ[2] ಹೇಳಿದ್ದಾನೆ. “೧೮೫೩ – ೫೪ ವರದಿಯ ಪ್ರಕಾರ ಮೈಸೂರು ಪ್ರಾಂತ್ಯದಲ್ಲಿ ಮುನಿಸಿಪಲ್ ಅಥವಾ ನೀರಾವರಿಗಲ್ಲದ ಹಾಗೂ ನೀರಾವರಿಯ ಎಂದು ವರ್ಗೀಕರಿಸಿದ ಕೆರೆಗಳು ೨೬೪೫೦ ಇದ್ದವು. ಆ ಪೈಕಿ ೪೧೦೬ ದೊಡ್ಡ ಕೆರೆಗಳು ೧೩೭೩೭ ಸಣ್ಣವು ಹಾಗೂ ೮೬೦೯ ನೀರಾವರಿಗಲ್ಲದ ಕೆರೆಗಳು. ಒಟ್ಟಾರೆ ಒಂದು ಚದರ ಮೈಲಿಗೆ ಒಂದು ಕೆರೆ ಇತ್ತು”.[3] ಅಲ್ಲದೆ “೨೭೨೬೯ ಚದರ ಮೈಲಿ ಪ್ರದೇಶದ ಮೈಸೂರು ಪ್ರಾಂತದಲ್ಲಿ ಸುಮಾರು ೬೦ರಷ್ಟು ಕೆರೆಗಳಿಂದ ಆವೃತವಾಗಿತ್ತು”.[4] ೧೮೭೧ರ ಇತ್ತೀಚಿನ ವರದಿಯ ಪ್ರಕಾರ “೩೬೨೬೫ ಕೆರೆಗಳಿದ್ದಿವು, ಆ ಪೈಕಿ ೯೮೬೫ ದುರಸ್ತಿಯಲ್ಲಿ ಇರಲಿಲ್ಲ ಅಥವಾ ಅತಿಕಡಿಮೆ ಕಂದಾಯ ನೀಡುತ್ತಿದ್ದವು.[5] ಮೈಸೂರು ಪ್ರಾಂತದ ನಾನಾ ಜಿಲ್ಲೆಗಳಲ್ಲಿನ ಕೆರೆಗಳ ಸಂಖ್ಯೆಯನ್ನು ಅನುಬಂಧ – ೧೦ರಲ್ಲಿ ಕೊಟ್ಟಿದೆ. ಸುಮಾರು ಶೇಕಡಾ ೮೦ರಷ್ಟು ಕೆರೆಗಳು ಇದ್ದುದು ಕಡೂರು (ಈಗಿನ ಚಿಕ್ಕಮಗಳೂರು), ಹಾಸನ, ಶಿವಮೊಗ್ಗ ಹಾಗೂ ಕೋಲಾರ ಜಿಲ್ಲೆಗಳಲ್ಲಿ.
೧೮೮೪ರಲ್ಲಿ ಮೈಸೂರು ದಿವಾನರಾದ ಸರ್.ಶೇಷಾದ್ರಿ ಅಯ್ಯರ್ ಪ್ರಜಾಪ್ರತಿನಿಧಿ ಸಭೆಯಲ್ಲಿ ಮಾತನಾಡುತ್ತ, ದೊಡ್ಡವು ಸಣ್ಣವು ಸೇರಿದಂತೆ ಹೆಚ್ಚು ಕಡಿಮೆ ೩೮೦೦೦ ಕೆರೆಗಳು ಇವೆ. ಹೊಸಕೆರೆಗೆ ಸೂಕ್ತವಾದ ಸ್ಥಳವನ್ನು ಹುಡುಕುವುದೇ ತುಂಬಕಷ್ಟ ಎಂದು ಹೇಳಿದರು.5ಅ
೧೯೦೨ರಲ್ಲಿ ವಿ.ಪಿ.ಮಾಧವರಾಯರು ಸಣ್ಣ ಕೆರೆ ನೀರಾವರಿ ಜೀರ್ಣೋದ್ಧಾರ ಯೋಜನೆಯನ್ನು ಕುರಿತ ತಮ್ಮ ವರದಿಯಲ್ಲಿ[6] ೩೯೦೦೦ ಕೆರೆಗಳಿವೆ. ಅವುಗಳಲ್ಲಿ ೧೦೦೦೦ ಕೆರೆಗಳಿಂದ ಯಾವ ಕಂದಾಯವೂ ಸಿಗುವುದಿಲ್ಲ ಎಂದು ಸೂಚಿಸಿದರು. ಅಲ್ಲದೆ ಅವರ ಪ್ರಕಾರ ಆ ೨೯೦೦೦ ಕೆರೆಗಳಲ್ಲಿ ೭೦೦೦ ಕೆರೆಗಳು ಒಡೆದು ಹೋಗಿದ್ದವು. ಈ ಕೆರೆಗಳ, ಅಚ್ಚುಕಟ್ಟು ಪ್ರದೇಶದ ಹಾಗೂ ಅವುಗಳಿಂದ ಬರುತ್ತಿದ್ದ ಕಂದಾಯದ ವಿವರಗಳನ್ನು ಒಳಗೊಂಡ ಪಟ್ಟಿಯನ್ನು ಅನುಬಂಧ – ೧೧ರಲ್ಲಿ ಕೊಡಲಾಗಿದೆ.
ಈ ಪುರಾವೆಯಿಂದ ನಿಚ್ಚಳವಾಗಿ ತೋರುವುದೇನೆಂದರೆ ೧೯ನೆಯ ಶತಮಾನದ ಆದಿಯಲ್ಲಿ ಮೈಸೂರು ಪ್ರಾಂತದಲ್ಲಿ ಸುಮಾರು ೩೦೦೦೦ ದೊಡ್ಡವು ಸಣ್ಣವು ಕೆರೆಗಳಿದ್ದವು ಎಂದು. ೨೦ನೆಯ ಶತಮಾನದ ಆದಿಯಲ್ಲೂ ಸಂಖ್ಯೆ ಅದೇ ಆಗಿತ್ತು. ಅವುಗಳಲ್ಲಿ ಅನೇಕವು ಒಡೆದು ಹೋಗಿದ್ದವು. ಆ ಕೆರೆಗಳ ಜೀರ್ಣೋದ್ಧಾರವೇ ಆ ಕಾಲದ ಮುಖ್ಯ ಕಾರ್ಯವಾಗಿತ್ತು.
ನೀರಾವರಿ ಪ್ರದೇಶ (೧೮೦೪ – ೧೮೭೪):
ಆ ಹಿಂದಿನ ಕಾಲದ ನಾನಾ ಶಾಸನಗಳು ಬಹುಸಂಖ್ಯೆಯ ಕೆರೆಕಾಲುವೆಗಳು ಇದ್ದುದಾಗಿ ತಿಳಿಸಿದರೂ ನೀರಾವರಿಯಲ್ಲಿದ್ದ ಪ್ರದೇಶದ ಬಗ್ಗೆ ಯಾವ ಮಾಹಿತಿಯನ್ನೂ ಕೊಡುವುದಿಲ್ಲ.
೧೮೦೪ರಲ್ಲಿ ಮೈಸೂರಿನ ಹಂಗಾಮಿ ರೆಸಿಡೆಂಟ್ ವಿಲ್ಕ್ಸ್‌ನ ವರದಿಯಿಂದ[7] ೧೮೦೩ – ೪ರಲ್ಲಿ ಮೈಸೂರಿನಲ್ಲಿ ಸಾಗುವಳಿಯಾಗುತ್ತಿದ್ದ ಖುಷ್ಕಿ ಜಮೀನು ಸುಮಾರು ೮,೧೩,೪೯೧ ಎಕರೆ ಎಂದು ಮೊಟ್ಟ ಮೊದಲ ಬಾರಿಗೆ ನಮಗೆ ಗೊತ್ತಾಗುತ್ತದೆ.
ನೀರಾವರಿ ಪ್ರದೇಶದ ವಿಸ್ತಾರ ಕುರಿತ ಮುಂದಿನ ಮಾಹಿತಿ ಸಿಗುವುದು ೧೮೭೧ರ ಮೈಸೂರು ಮುಖ್ಯ ಕಮಿಷನರ್ ಅವರ ವರದಿಯಲ್ಲಿ.[8] ಈ ವರದಿ ೧೮೩೭ರಿಂದ ೧೮೬೭ರ ಅವಧಿಯಲ್ಲಿ ಖುಷ್ಕಿ ಹಾಗೂ ಬಾಗಾಯತ್ತು ಬೇಸಾಯದ ಪ್ರದೇಶ ಎಷ್ಟಿತ್ತು ಎಂದು ತಿಳಿಸುತ್ತದೆ. ೧೮೦೪ – ೧೮೩೬ರ ಅವಧಿಯ ಮಾಹಿತಿ ಸಿಗುವುದಿಲ್ಲ.
೧೮೩೭ – ೧೮೬೭ ರಲ್ಲಿ ಖುಷ್ಕಿ ಹಾಗೂ ಬಾಗಾಯತು ಬೇಸಾಯದಲ್ಲಿದ್ದ ಸರಾಸರಿ ವಾರ್ಷಿಕ ಪ್ರದೇಶ ವಿಸ್ತಾರ ಹೇಗಿತ್ತು :
	೧೮೩೭ – ೩೮ ರಿಂದ
	೧೮೪೧ – ೪೨
	೩.೪೧.೦೩೦ ಎಕರೆ

	೧೮೪೨ – ೪೩ ರಿಂದ
	೧೮೪೬ – ೪೭
	೩.೬೯.೯೫೨ ಎಕರೆ

	೧೮೪೭ – ೪೮ ರಿಂದ
	೧೮೫೧ – ೫೨
	೪.೧೭.೫೮೬ ಎಕರೆ

	೧೮೫೨ – ೫೩ ರಿಂದ
	೧೮೫೬ – ೫೭
	೪.೩೨.೦೬೨ ಎಕರೆ

	೧೮೫೭ – ೫೮ ರಿಂದ
	೧೮೬೧ – ೬೨
	೪.೩೩.೮೦೮ ಎಕರೆ

	೧೮೬೨ – ೬೩ ರಿಂದ
	೧೮೬೬ – ೬೭
	೫.೦೭.೩೪೫ ಎಕರೆ


೧೮೬೭ – ೬೮ರಿಂದ ೧೮೭೨ – ೭೩ ಹಾಗೂ ೧೮೭೮ – ೭೯ರಿಂದ ೧೮೭೯ – ೮೦ರ ಅವಧಿಗಳಿಗೆ ಖುಷ್ಕಿ ಬಾಗಾಯತು ಬೇಸಾಯದ ಪ್ರದೇಶದ ಪೂರ್ಣ ಮಾಹಿತಿ ಸುಲಭವಾಗಿ ಸಿಗುವುದಿಲ್ಲ. ೧೮೭೩ – ೭೪ರ ಅವಧಿಯಲ್ಲಿ ವಾರ್ಷಿಕ ಸರಾಸರಿ ಪ್ರದೇಶ ೬,೬೦,೬೧೮ ಎಕರೆ ಇತ್ತು.[9]
ಬೇಸಾಯದಲ್ಲಿದ್ದ ಈ ಒಟ್ಟು ವಿಸ್ತಾರದಲ್ಲಿ ಕೆರೆ, ನದಿಕಾಲುವೆ, ಭಾವಿ, ಚಿಲುಮೆ, ಕಾಲುವೆದ್. ಅಡವಿಯ ಹೊಳೆ ಇತ್ಯಾದಿಗಳಿಂದ ನೀರಾವರಿ ಆಗುತ್ತಿದ್ದ ಪ್ರದೇಶವೂ ಸೇರಿದೆ. ಈ ಅವಧಿಯಲ್ಲಿ ನಿರ್ದಿಷ್ಟವಾಗಿ ಕೆರೆ ಅಥವಾ ನದಿ ಕಾಲುವೆಗಳಿಂದ ನೀರಾವರಿ ಆಗುತ್ತಿದ್ದ ಪ್ರದೇಶವನ್ನು ತೋರಿಸುವ ತಪಶೀಲು ವಿವರ ದೊರಕುವುದಿಲ್ಲ. ಕೆರೆ ಹಾಗೂ ನದಿ ಕಾಲುವೆಗಳ ನೀರಾವರಿ ಪ್ರದೇಶದ ಮಾಹಿತಿ ೧೮೮೦ – ೮೧ನೆಯ ವರ್ಷಕ್ಕೆ ಹಾಗೂ ಮುಂದಕ್ಕೆ ಸಿಗುತ್ತದೆ. ೧೮೮೦ – ೮೧ರಿಂದ ಈಚೆಗೆ ಕೆರೆ ಹಾಗೂ ನದಿ ಕಾಲುವೆ ನೀರಾವರಿ ಪ್ರದೇಶವನ್ನು ಪರಿಶೀಲಿಸುವ ಮುನ್ನ ನಾವು ಗಮನಿಸಬೇಕಾದ ಅಂಶ ೧೮೦೪ರಲ್ಲಿ ೮,೧೩,೪೮೧ ಎಕರೆ ಖುಷ್ಕಿ ಬೇಸಾಯ ಇದ್ದುದು. ೧೮೩೭ – ೩೮ ವೇಳೆಗೆ ೩,೪೧,೦೩೦ ಎಕರೆಗೆ ಇಳಿದಿತ್ತು ಎಂಬುದು. ಸುಮಾರು ೩೩ ವರ್ಷದ ಅವಧಿಯಲ್ಲಿ ಇಷ್ಟೊಂದು ದೊಡ್ಡ ವ್ಯಾತ್ಯಾಸ ಏಕೆ ಆಯಿತೋ ವಿವರಿಸುವುದು ಕಷ್ಟ.
ಒಂದು ವಿವರಣೆ ಎಂದರೆ ವಿಲ್ಕ್ಸ್ ಸೂಚಿಸಿರುವ ಅಂಕಿ ಅಂಶಗಳು ಪ್ರತ್ಯಕ್ಷ ಮಾಹಿತಿಯನ್ನು ಆಧರಿಸಿದ್ದಲ್ಲ. ಕಂದಾಯ ದಾಖಲೆಗಳನ್ನು ಆಧರಿಸಿದ ಒಂದು ಅಂದಾಜು ಮಾತ್ರ. ಆ ಕಾಲದಲ್ಲಿ ಭೂಮಿಯನ್ನು ಅಳತೆ ಮಾಡುತ್ತಿದ್ದುದು ಬೀಜ ಬಿತ್ತನೆಯ ಖಂಡುಗದ ಲೆಕ್ಕದಲ್ಲಿ. ಬಿತ್ತನೆಯ ಪ್ರಮಾಣ, ಮಣ್ಣಿನ ಲಕ್ಷಣ, ಭೂ ಮೇಲ್ಮೈಸ್ಥಿತಿ ಇತ್ಯಾದಿಗಳನ್ನು ಅವಲಂಬಿಸಿದಂತೆ ಸ್ಥಳದಿಂದ ಸ್ಥಳಕ್ಕೆ ಭಿನ್ನವಾಗಿತ್ತಿತ್ತು. ಅಂದಾಜಿನ ಈ ವ್ಯತ್ಯಾಸವಿದ್ದರೂ ಖುಷ್ಕಿ ಬೇಸಾಯದ ಪ್ರದೇಶ ೫ ಲಕ್ಷ ಎಕರೆಗಳಿಗೆ ಕಡಿಮೆ ಇರಲಿಲ್ಲ ಎನ್ನುವುದು ಸಂಭವನೀಯ. ೧೮೦೪ ರಿಂದ ೧೮೩೭ರ ಅವಧಿಯಲ್ಲಿ ಈ ಪ್ರದೇಶ ಕಡಿಮೆಯಾಗಲು ಪ್ರಾಯಶಃ ೧೮೧೧ರಲ್ಲಿ ಪೂರ್ಣಯ್ಯನ ನಿರ್ಗಮನ ಹಾಗೂ ಮಹಾರಾಜರೇ ಆಡಳಿತವನ್ನು ವಹಿಸಿಕೊಂಡ ನಂತರದ ಅಲಕ್ಷ್ಯ ಹಾಗೂ ಅಸ್ಥಿರ ಪರಿಸ್ಥಿತಿಯೇ ಕಾರಣವಿರಬಹುದು.
೧೮೮೦ ರಿಂದ ೧೯೫೦ ರ ವರೆಗೆ ನೀರಾವರಿ ಅಭಿವೃದ್ಧಿ:
ಕೆರೆಗಳ ಜೀರ್ಣೋದ್ಧಾರವು ಅನೇಕ ಹೊಸ ನೀರಾವರಿ ಕೆರೆ ಕಾಲುವೆಗಳ ರಚನೆಗಳ ಬಗೆಗಿನ ಸಂಯೋಜಿತ ಕಾರ್ಯಕ್ರಮದ ದಿಸೆಯಿಂದಾಗಿ ೧೮೮೦ – ೮೧ರಲ್ಲಿ ೩,೨೨,೯೮೫ ಎಕರೆ ಇದ್ದ ಕಾಲುವೆ ಕೆರೆ ನೀರಾವರಿ ಪ್ರದೇಶವು ೧೯೦೦ – ೦೧ಕ್ಕೆ ೬,೦೫,೯೬೦ ಎಕರೆಗೆ ಹೆಚ್ಚಿತ್ತು. ೧೯೫೦ – ೫೧ರ ವೇಳೆಗೆ ೮,೧೪,೯೨೩ ಎಕರೆಗಳಷ್ಟಾಗಿತ್ತು. ಅನುಬಂಧ – ೧೨ರ ತಃಖ್ತೆಯಲ್ಲಿ ೧೮೮೦ ರಿಂದ ೧೯೫೦ರ ವರೆಗಿನ ಇಡೀ ಅವಧಿಯಲ್ಲಿ ಕೆರೆ ಕಾಲುವೆ ನೀರಾವರಿ ಪ್ರದೇಶದ ಸಾಲಿಯಾನ ವಿವರವನ್ನು ಕೊಡಲಾಗಿತ್ತು.[10]
ಈ ಅಂಕಿ ಅಂಶಗಳನ್ನು ನೋಡಿದರೆ ೧೮೮೦ ರಿಂದ ೧೯೦೦ರ ವೇಳೆಗೆ ಕಾಲುವೆ ಹಾಗೂ ಕೆರೆಗಳ ನೀರಾವರಿ ಪ್ರದೇಶ ಹೆಚ್ಚಿದ್ದು ಕಾಣಬರುತ್ತದೆ. ೧೯೦೦ – ೧೯೩೦ರ ಅವಧಿಯಲ್ಲಿ ಕಾಲುವೆ ಕೆರೆಗಳೆರಡರ ನೀರಾವರಿ ಪ್ರದೇಶದ ವಿಸ್ತರಣೆ ಗಮನಾರ್ಹವಾಗಿ ಹೆಚ್ಚಾಗಿತ್ತು. ಆದರೂ ೧೯೩೦ – ೧೯೫೦ರ ಅವಧಿಯಲ್ಲಿ ಕಾಲುವೆ ನೀರಾವರಿ ಪ್ರದೇಶ ಒಂದು ಸಮನಾಗಿ ವಿಸ್ತರಿಸಿತು. ಕೆರೆ ನೀರಾವರಿ ಪ್ರದೇಶ ಇಳಿಮುಖವಾಯಿತು. ಕೆಳಗಿನ ತಃಖ್ತೆಯಿಂದ ಇದನ್ನು ಸ್ಪಷ್ಟವಾಗಿ ಕಾಣಬಹುದು.
	 
	ನೀರಾವರಿ ಪ್ರದೇಶ ಎಕರೆಗಳಲ್ಲಿ
	ನೀರಾವರಿ ಪ್ರದೇಶದ
ಹೆಚ್ಚಳ / ಕಾಲುವೆಗಳ ಕೆಳಗೆ
	ಇಳಿತ ಎಕರೆಗಳಲ್ಲಿ ಕೆರೆಗಳ ಕೆಳಗೆ

	
	ಕಾಲುವೆಗಳ ಕೆಳಗೆ
	ಕೆರೆಗಳ ಕೆಳಗೆ
	
	

	೧೮೮೦ – ೮೧
	೫೯,೭೮೪
	೨,೩೩,೨೦೧
	 
	 

	೧೯೦೦ – ೦೧
	೧,೦೬,೦೪೫
	೪,೯೯,೮೧೫
	೪೬,೨೬೧ (೭೭%)
	೨,೬೬,೬೧೪ (೧೦೦%)

	೧೯೩೦ – ೩೧
	೧,೬೫,೩೦೭
	೫,೭೭,೩೬೪
	೫೯,೨೬೨ (೫೬%)
	೭೭,೫೪೯ (೧೫%)

	೧೯೫೦ – ೫೧
	೨,೭೬,೩೭೭
	೫,೩೮,೫೪೬
	೧,೧೧,೦೭೦ (೬೭%)
	೩೮,೮೧೮ ( – ೭%)


ಕಾಲುವೆ ಕೆಳಗಿನ ನೀರಾವರಿ ಪ್ರದೇಶದ ಹೆಚ್ಚಳಕ್ಕೆ ಕಾರಣ, ಮೊದಲೆ ಇದ್ದ ನದೀ ನಾಲೆಗಳನ್ನು ವಿಸ್ತರಿಸಿದ್ದು ಹಾಗೂ ಅಭಿವೃದ್ಧಿಪಡಿಸಿದ್ದು ಮತ್ತು ವಾಣೀ ವಿಲಾಸ ಸಾಗರ, ಕೃಷ್ಣರಾಜಸಾಗರ, ಅಂಜನಾಪುರ ಜಲಾಶಯ, ಭದ್ರಾ ಆಣೆಕಟ್ಟುಗಳು, ಕಾಲುವೆಗಳು ಇತ್ಯಾದಿಗಳನ್ನು ನಿರ್ಮಿಸಿದ್ದು. ೧೮೮೦ ರಿಂದ ೧೯೦೦ರ ವರೆಗೆ ಕೆರೆ ನೀರಾವರಿ ಪ್ರದೇಶದಲ್ಲಿ ತೀವ್ರ ಹೆಚ್ಚಳಕ್ಕೆ ಕಾರಣ ಅನೇಕ ಮುಖ್ಯ ಕೆರೆಗಳ ಜೀರ್ಣೋದ್ಧಾರವಾದದ್ದು. ಹಾಗೂ ೧೯೩೦ ರಿಂದ ೧೯೫೦ರ ವರೆಗೆ ಅದ ಇಳಿತಕ್ಕೆ ಕಾರಣ ಪ್ರಾಯಶಃ ಇದ್ದ ಅನೇಕ ಕೆರೆಗಳು ಕೆಲಸಕ್ಕೆ ಬಾರದೆ ಹೋದುದು ಮತ್ತು ಹೊಸ ಕೆರೆಗಳ ನಿರ್ಮಾಣ ಅತ್ಯಲ್ಪವಾದುದು.
೧೮೭೩ರಲ್ಲಿ ಆಗಿನ ಮುಖ್ಯ ಇಂಜಿನಿಯರ್ ಸೂಚಿಸಿದಂತೆ, ಹೊಸ ಕೆರೆಗಳನ್ನು ಕಟ್ಟಲು ಸೂಕ್ತ ಸ್ಥಳಗಳು ಇದ್ದುದು ತೀರ ಕಡಿಮೆ. ಹಳೆಯ ಕೆರೆಗಳ ಜೀರ್ಣೋದ್ಧಾರವೊಂದೇ ಸಾಧ್ಯವಾಗಿದ್ದುದು. ೧೯೦೨ ರಲ್ಲಿ ವಿ.ಪಿ. ಮಾಧವಾರಾಯರು ರಚಿಸಿದ ವರದಿಯಲ್ಲಿ ೬೯೩೫ ಕೆರೆಗಳು ಒಡೆದಿದ್ದವು ಹಾಗೂ ಒಟ್ಟು ೮,೦೫,೩೪೯ ಎಕರೆ ಅಚ್ಚುಕಟ್ಟು ಉಳ್ಳ ೨೨,೦೮೦ ಕೆರೆಗಳು ಚೆನ್ನಾಗಿದ್ದವು ಎಂದು ಹೇಳಿದೆ. ಅದನ್ನು ಈ ಅಂಶದ ಜೊತೆಗೆ ಪರಿಶೀಲಿಸಿದರೆ ಹಿಂದೆ ಇದ್ದ ಕೆರೆಗಳ ಬಗೆಗಿನ ನಿರ್ಲಕ್ಷ್ಯ ಸ್ಪಷ್ಟವಾಗಿ ಒಡಮೂಡುತ್ತದೆ. ೧೯೦೨ – ೧೯೫೦ರ ಸುಮಾರು ೫೦ ವರ್ಷದ ಅವಧಿಯಲ್ಲಿ ಅನೇಕ ಹೊಸ ಕೆರೆಗಳನ್ನು ಕಟ್ಟಲಾಯಿತು. ಆದರೂ ಕೆರೆಗಳ ಕೆಳಗಿನ ನೀರಾವರಿ ಪ್ರದೇಶ ೧೯೦೨ರಲ್ಲಿ ೮,೦೫,೩೪೯ ಎಕರೆ ಇದ್ದುದು ೧೯೫೦ರಲ್ಲಿ ೫,೩೮,೫೪೬ ಎಕರೆಗಳಿಗೆ ಇಳಿದು ಹೋಗಿತ್ತು. ೧೯೦೨ರಲ್ಲಿ ಇದ್ದ ಎಷ್ಟೋ ಕೆರೆಗಳು ನಿರ್ಲಕ್ಷ್ಯದಿಂದಾಗಿ ನಿರುಪಯುಕ್ತವಾಗಿ ಹೋದವು ಎನ್ನುವುದು ಇದರಿಂದ ಸ್ಪಷ್ಟವಾಗಿ ತೋರಿಬರುತ್ತದೆ.
ನೀರಾವರಿ ಕಾಮಗಾರಿಗಳ ವೆಚ್ಚ (೧೮೦೦ – ೧೮೯೧)
ಕೆರೆ ಕಾಲುವೆಗಳ ನಿರ್ಮಾಣ ದುರಸ್ತಿ ಹಾಗೂ ಸಂರಕ್ಷಣೆಗಳ ಮೇಲೆ ಮಾಡಲಾದ ವೆಚ್ಚವನ್ನು ಈಗ ನೋಡೋಣ.
ವಿಲ್ಕ್ಸ್‌ನ ಪ್ರಕಾರ ೧೭೯೯ರಲ್ಲಿ ನೂರಾರು ವರ್ಷಗಳಿಂದ ಒಡೆದು ಹೋಗಿ ನಿರುಪಯುಕ್ತವಾಗಿದ್ದ ಕೆರೆಗಳು ದೇಶದ ಪ್ರತಿಯೊಂದು ಕಡೆಯೂ ಕಾಣಸಿಗುತ್ತಿದ್ದವು. ಮತ್ತು ಅನೇಕ ಕೆರೆಗಳಲ್ಲಿ ಕಾಡು ಬೆಳೆದು ಅವುಗಳು ಇದ್ದುದೇ ಮರೆತುಹೋಗಿತ್ತು. ಇಲ್ಲವೇ ತಿಳಿಯದಾಗಿತ್ತು.[11] ೧೮೦೦ – ೧೮೧೦ರಲ್ಲಿ ದಿವಾನ್ ಪೂರ್ಣಯ್ಯನ ಆಡಳಿತದಲ್ಲಿ ಹಳೆಯ ಕೆರೆಗಳ ಹಾಗೂ ಅಣೆಕಟ್ಟು ನಾಲೆಗಳ ಜೀರ್ಣೋದ್ಧಾರ ಕಾರ್ಯವನ್ನು ನಡೆಸಲಾಯಿತು. ಈ ಅವಧಿಯಲ್ಲಿ ನೀರಾವರಿ ಕಾಮಗಾರಿಗಾಗಿ ಮಾಡಲಾದ ವೆಚ್ಚ ಸಾಲಿಯಾನ ಸರಾಸರಿ ೨,೮೬,೨೫೪ ರೂ.[12]
	ಅವಧಿ
	ಒಟ್ಟು ರೂ.

	೧೭೯೯ – ೧೮೦೦
	೩,೮೬,೬೭೧

	೧೮೦೦ – ೧೮೦೧
	೪,೪೮,೯೪೬

	೧೮೦೧ – ೧೮೦೨
	೨,೭೮,೧೯೮

	೧೮೦೨ – ೧೮೦೩
	೨,೧೭,೭೬೩

	೧೮೦೩ – ೧೮೦೪
	೧,೯೦,೮೩೬

	೧೮೦೪ – ೧೮೦೫
	೩,೬೯,೩೫೬

	೧೮೦೫ – ೧೮೦೬
	೩,೩೬,೦೧೮

	೧೮೦೬ – ೧೮೦೭
	೨,೭೬,೩೬೪

	೧೮೦೭ – ೧೮೦೮
	೩,೦೦,೭೪೩

	೧೮೦೮ – ೧೮೦೯
	೧,೮೯,೪೦೯

	೧೮೦೯ – ೧೮೧೦
	೧,೫೩,೩೯೦

	 
	೩೧,೪೭,೬೯೪


ತನ್ನ ಹನ್ನೊಂದು ವರ್ಷದ ಆಡಳಿತದಲ್ಲಿ ಪೂರ್ಣಯ್ಯ ಸರಾಸರಿ ೨,೮೬,೧೮೪ ರೂ.ಗಳನ್ನು ಅಂದರೆ ಕಂದಾಯದ ಶೇಕಡ ೩.೩೬ರಷ್ಟನ್ನು ನೀರಾವರಿಯ ಕೆಲಸಗಳಿಗೆ ವೆಚ್ಚ ಮಾಡಿದ. ಇದರ ಗಮನಾರ್ಹ ಭಾಗ ಕಾವೇರಿಯ ಅಣೆಕಟ್ಟುಗಳಿಗೆ ಹಾಗೂ ಅಣೆಕಟ್ಟಿನ ನಾಲೆಗಳ ದುರಸ್ತಿಗೆ ವೆಚ್ಚವಾದಂತೆ ತೋರುತ್ತದೆ. ಇದು,“ಈ ಕಾರ್ಯಗಳಿಂದ ಕಂಪನಿಯ ಪ್ರದೇಶಗಳಿಗೆ ಆಗುವ ಹಾನಿಕಾರಕ ಪರಿಣಾಮಗಳ” ಬಗ್ಗೆ ಮದರಾಸು ಸರ್ಕಾರ ೧೮೦೭ರಲ್ಲಿ ಸಲ್ಲಿಸಿದ ಮನವಿಯಿಂದ ಸ್ಪಷ್ಟವಾಗುತ್ತದೆ. (ಈ ಆಕ್ಷೇಪಣೆಯನ್ನು ವಿಲ್ಕ್ಸ್ ಮತ್ತು ಮೆಕೆಂಕಿ ಅವರು ೧೮೦೭ರ ಮಾರ್ಚಿಯಲ್ಲಿ ಸಮರ್ಥವಾಗಿ ತಿರಸ್ಕರಿಸಿದ್ದರು) ಅಣೆಕಟ್ಟು ಕಾರ್ಯಗಳಿಗೆ ವೆಚ್ಚ ಮಾಡಿರಬಹುದಾದ ವೆಚ್ಚವನ್ನು ಗಣನೆಗೆ ತೆಗೆದುಕೊಂಡಲ್ಲಿ ಆಗ ಇದ್ದ ಕೆರೆಗಳ ದುರಸ್ತಿಗಾಗಿ ಮಾತ್ರ ವೆಚ್ಚಮಾಡಿದ್ದು ೧.೫೦ ರಿಂದ ೧.೭೫ ಲಕ್ಷಕ್ಕೆ ಹೆಚ್ಚಿರಲಾರದು.
೧೮೧೨ – ೧೮೩೧ರ ಅವಧಿಯಲ್ಲಿ ಪೂರ್ಣಯ್ಯನ ನಿರ್ಗಮನದ ನಂತರ ಆಡಳಿತ ಮೈಸೂರು ಮಹಾರಾಜರ ಕೈಯಲ್ಲಿದ್ದಾಗ ಕೆರೆ ಅಭಿವೃದ್ಧಿ ಕಾರ್ಯವನ್ನು ನಿರ್ಲಕ್ಷಿಸಲಾಯಿತು. ೧೮೩೧ರಲ್ಲಿ ಮೈಸೂರು ಆಡಳಿತವನ್ನು ಬ್ರಿಟಿಷರು ತಾವೇ ವಹಿಸಿಕೊಂಡರು. ೧೮೩೧ ರಿಂದ ೧೮೫೬ರ ವರೆಗೆ ಕೆರೆಗಳ ಜೀರ್ಣೋದ್ಧಾರ ಹಾಗೂ ದುರಸ್ತಿಗೆ ಮಾಡಲಾದ ಸಾಲಿಯಾನ ವೆಚ್ಚ ಸುಮಾರು ೮೦,೦೦೦ ರೂ, ಇದು ೭೨.೬೭ ಲಕ್ಷ ರೂ ಸರಾಸರಿ ವಾರ್ಷಿಕ ಆದಾಯದ ಶೇ.೧.೧ರಷ್ಟು.[13]
	೧೮೩೧ – ೩೨
	ರಿಂದ ೧೮೩೫ – ೩೬
	೧,೨೨,೩೧೫

	೧೮೩೬ – ೩೭
	ರಿಂದ ೧೮೪೦ – ೪೧
	೩,೫೪,೦೭೮

	೧೮೪೧ – ೪೨
	ರಿಂದ ೧೪೪೫ – ೪೬
	೩,೫೫,೭೨೦

	೧೮೪೬ – ೪೭
	ರಿಂದ ೧೮೫೦ – ೫೧
	೪,೭೬,೨೪೭

	೧೮೫೧ – ೫೨
	ರಿಂದ ೧೮೫೫ – ೫೬
	೬,೮೮,೯೩೩

	 
	ರೂ. ೧೯,೯೭,೨೯೩

	
	ಸರಾಸರಿ ೭೯.೮೯೧


೧೮೫೬ರಲ್ಲಿ ಲೋಕೋಪಯೋಗಿ (ಮರಾಮತ್ತು) ಇಲಾಖೆ ರೂಪಿತವಾಯಿತು. ಆನಂತರದಿಂದ ಈ ಕೆಲಸ ಹಿಂದಿನ ಯಾವುದೇ ಕಾಲಕ್ಕಿಂತ ಹೆಚ್ಚಿನ ಗಮನಕ್ಕೆ ಪಾತ್ರವಾಯಿತು. ೧೮೫೬ – ೧೮೭೬ರ ಅವಧಿಯಲ್ಲಿ ಸುಮಾರು ೫೦೦೦ ಕೆರೆಗಳನ್ನು ಜೀರ್ಣೋದ್ಧಾರ ಮಾಡಿದ್ದಾಗಿ ವರದಿಯಾಗಿದೆ. ಅದರ ಸರಾಸರಿ ಸಾಲಿಯಾನ ವೆಚ್ಚ ಸುಮಾರು ರೂ.೧.೫ ಲಕ್ಷ ರೂ.[14]
೧೮೭೭ – ೭೮ ರಿಂದ ೧೮೯೦ – ೯೧ರ ವರೆಗಿನ ಮುಂದಿನ ಅವಧಿಯಲ್ಲಿ ನೀರಾವರಿ ಕಾರ್ಯದ ಸರಾಸರಿ ಸಾಲಿಯಾನ ವೆಚ್ಚ ಹೀಗಿತ್ತು.
	೧೮೭೭ – ೭೮
	ರಿಂದ ೧೮೮೦ – ೮೧
	೩,೦೨,೧೫೫

	೧೮೮೧ – ೮೨
	ರಿಂದ ೧೮೮೫ – ೮೬
	೨,೬೪,೨೫೫

	೧೮೮೬ – ೮೭
	ರಿಂದ ೧೮೯೦ – ೯೧
	೮,೮೨,೦೯೨


ಈ ಅವಧಿಯಲ್ಲಿ ಸರಾಸರಿ ಸಾಲಿಯಾನ ಆದಾಯ ಇದ್ದುದು ರೂ. ೧,೦೩೦,೪೯೬ ನೀರಾವರಿ ವೆಚ್ಚ ಒಟ್ಟು ಆದಾಯದ ಸುಮಾರು ಶೇ.೬.೫ರಷ್ಟಿತ್ತು.[15] ೧೮೯೦ – ೯೧ರ ಮುಂದಿನ ಅವಧಿಗೆ ನಿಖರವಾದ ಅಂಕಿ ಅಂಶಗಳು ಸುಲಭವಾಗಿ ದೊರಕುವುದಿಲ್ಲ. ಆದರೂ ಹಿಂದಿನ ಅವಧಿಗಳಲ್ಲಿನ ಪ್ರವೃತ್ತಿಯು ಮುಂದುವರಿದುದು ಕಾಣಬರುತ್ತದೆ. ಆದರೂ ೧೯೩೮ – ೨೯ರಲ್ಲಿ ಭಾರೀ ನೀರಾವರಿ ಕಾರ್ಯಗಳಿಗೆ ಹಣ ಒದಗಿಸಲು ಕಾಪು ನಿಧಿಯಾಗಿ ವಿಶೇಷವಾಗಿ ನೀರಾವರಿ ಅಭಿವೃದ್ಧಿ ನಿಧಿಯನ್ನು ಸೃಷ್ಟಿಸಲಾಯಿತು.[16]
ಅಂತೆಯೇ ನೀರಾವರಿ ಕಾಮಗಾರಿಗಳ ರಚನೆ ಹಾಗೂ ದುರಸ್ತುಗಳಿಗಾಗಿ ೧೭೯೯ – ೧೮೧೦ ಹಾಗೂ ೧೮೭೭ – ೧೮೯೧ರ ಅವಧಿಯಲ್ಲಿ ಮಹತ್ತರ ಗಮನವೀಯಲಾಯಿತು ಎನ್ನಬಹುದು. ೧೮೧೧ – ೧೮೭೬ರ ಅವಧಿಯಲ್ಲಿ ನೀರಾವರಿಗಳಿಗೆ ನೀಡಿದ ಗಮನ ಹೇಳಿಕೊಳ್ಳು ವಂಥದೇನಲ್ಲ.
 
[1]ಮೆಮಾಯರ್ಸ್ ಆಫ್ ಮೈಸೂರು – ಬೆಂಗಳೂರಿನ ಕರ್ನಾಟಕ ಪತ್ರಾಗಾರದಲ್ಲಿ ಸಂರಕ್ಷಸಿಡಲಾದ ಹಸ್ತಪ್ರತಿ. ಇದು ಕರ್ನಲ್ ಮೆಕೆಂಜಿ ನಡೆಸಿದ ಸಮೀಕ್ಷೆಯ ವರದಿ ಎನ್ನಲಾಗಿದೆ.
[2]ರಿಪೋರ್ಟ್‌ಆನ್ ದಿ ಇಂಟೀರಿಯರ್‌ಅಡ್‌ಮಿನಿಸ್ಟ್ರೇಷನ್‌ – ರಿಸರ್ವ್ಸ್ ಅಂಡ್ ಎಕ್ಸ್‌ಪೆಂಡಿಚರ್ ಆಫ್‌ಗೌರ್ನಮೆಂಟ್ ಆಫ್ ಮೈಸೂರು – ರಿಪೋರ್ಟ್‌ಆಫ್ ವಿಲ್ಕ್ಸ್‌ (ಹಂಗಾಮಿ ರೆಸಿಡೆಂಟ್) ಟು ಗವರ್ನರ್‌ಫೋರ್ಟ್ ಸೆಂಟ್ ಜಾರ್ಜ್‌ಮದರಾಸು ೫ – ೧೨ -೧೮೦೪ ಇದಕ್ಕೆ ಅನುಬಂಧ ಕರ್ನಲ್ ಗ್ರೀನ್‌ನ ವರದಿ.
[3]ಮೈಸೂರು ರಾಜರ ಅಧೀನ ಪ್ರದೇಶಗಳ ಸರ್ಕಾರದ ಕಮಿಷನರ್‌ಅವರ ಕಾರ್ಯದರ್ಶಿಗಳಿಗೆ ಮೈಸೂರು ಮುಖ್ಯ ಇಂಜಿನಿಯರ್‌ಮೇಜರ್ ಆರ್.ಹೆಚ್.ಸ್ಯಂಕಿ ಬರೆದ ೧೯ ನವೆಂಬರ್ ೧೮೬೬ನೇ ದಿನಾಂಕದ ಪತ್ರದ ೩೫ನೆಯ ಪ್ಯಾರಾ.
[4]ಅದೇ ಪ್ಯಾರಾ ನಂ. ೧೨.
[5]ಭಾರತ ಸರ್ಕಾರದ ಲೋಕೋಪಯೋಗಿ ಇಲಾಖೆಯ ಕಾರ್ಯದರ್ಶಿ ಕಲಕತ್ತಾ ಇವರಿಗೆ ಮೈಸೂರು ಮುಖ್ಯ ಕಮಿಷನರ್‌ಕಳಿಸಿದ ೪-೩-೧೮೭೧ನೆ ದಿನಾಂಕದ ನಂ ೬೭- ಪತ್ರ. ಇದಕ್ಕೆ ಲಗತ್ತಿಸಿದ ಟಿಪ್ಪಣಿ ನಂ. ೬ರ ತಪಶೀಲು ಬಿ.
5ಅ ೧-೧೦-೧೮೮೪ ರಂದು ಮೈಸೂರು ಪ್ರಜಾಪ್ರತಿನಿಧಿ ಸಭೆಯಲ್ಲಿ ದಿವಾನ್ ಶೇಷಾದ್ರಿ ಅಯ್ಯರ್
[6]ಮೆಮೊರಾಂಡಮ್‌ಆನ್ ಮೈನರ್ ಟ್ಯಾಂಕ್‌ರೆಸ್ಟೊರೇಷನ್‌ಸ್ಕೀಮ್‌, ವಿ. ಮಾಧವರಾವ್, ರೆವಿನ್ಯೂ ಕಮಿಷನರ್‌ಮೈಸೂರು ಸರ್ಕಾರ ೨೭.೧.೧೯೦೨.
[7]ಮೊದಲೆ ಹೆಸರಿಸಿರುವ, ವಿಲ್ಕ್ಸ್‌ನ ವರದಿ.
[8] (ಮೊದಲೆ ಹೆಸರಿಸಿರುವ) ನಂ.೬೭-ಐ ದಿನಾಂಕ ೪-೩-೧೮೭೧ರ ಪತ್ರಕ್ಕೆ ಲಗತ್ತಿಸಿದ ಟಿಪ್ಪಣಿ ನಂ.೩
[9]ಅಡಮಿನಿಸ್ಟ್ರೇಷನ್‌ರಿಪೋರ್ಟ್ ಆಫ್ ಮೈಸೂರು, ೧೮೮೬-೮೭ ರಿಂದ ೧೮೯೦-೯೧ರ ಅವಧಿಗೆ.
[10]ಅನುಬಂಧ ೧೨ ರ ತಃಖ್ತೆಯಲ್ಲಿ (ಅ) ೧೮೮೧-೮೭, ೧೮೮೩-೮೪, ೧೮೮೪-೮೫ ಮತ್ತು ೧೮೮೫-೮೬ನೇ ಸಾಲಿನ ಪ್ರದೇಶಗಳಲ್ಲಿನ ಅಂಕಿಗಳಲ್ಲಿ ತುಮಕೂರು ಜಿಲ್ಲೆಯವು ಸೇರಿಲ್ಲ (ಆ) ೧೮೮೦-೮೧ ರಿಂದ ೧೮೯೦-೯೧ರ ವರೆಗಿನ ಪ್ರದೇಶದ ಮಾಹಿತಿ ೧೮೮೬-೮೭ ರಿಂದ ೧೮೯೦-೯೧ ವರೆಗಿನ ಮೈಸೂರು ಆಡಳಿತ ವರದಿಯಿಂದ ಎತ್ತಿಕೊಂಡವು. (ಇ) ೧೮೯೧-೯೨ ರಿಂದ ೧೮೯೪-೯೫ರ ವರೆಗಿನ ಪ್ರದೇಶ ಮಾಹಿತಿ ೧೮೯೧-೯೨ ರಿಂದ ೧೮೯೪-೯೫ರ ಅವಧಿಯ ಮೈಸೂರು ಆಡಳಿತ ವರದಿಯವು. ಹಾಗೂ ೧೯೦೫-೦೬ ರಿಂದ ೧೯೫೦-೫೧ರ ಅವಧಿಯ ಪ್ರದೇಶ ಮಾಹಿತಿ ಮೈಸೂರು ವಾರ್ಷಿಕ ಬೆಳೆ ಮತ್ತು ಋತುಮಾನ ವರದಿಗಳಿಂದ ಎತ್ತಿಕೊಂಡವು.
[11]ವಿಲ್ಕ್ಸ್‌ವರದಿ (ಮೊದಲೆ ಹೆಸರಿಸಿದ್ದು) ಪು. ೪೬.
[12]೪.೩.೧೮೭೧ರ ಪತ್ರಕ್ಕೆ ಲಗತ್ತಿಸಿದಿ ಟಿಪ್ಪಣೆ ನಂ.೧ರ ತಪಶೀಲು ಏ ಮೇಲಿನ ಅಡಿಟಿಪ್ಪಣೆ ೫ ನೋಡಿ.
[13]ಅದೇ ತಪಶೀಲು ‘ಬಿ’
[14]ಅದಕ್ಕೆ ಲಗತ್ತಿಸಿದ ಟಿಪ್ಪಣೆ ೩
[15]ಅಡ್‌ಮಿನಿಸ್ಟ್ರೇಷನ್ ರಿಪೋರ್ಟ್ ಆಫ್ ಮೈಸೂರು, ೧೮೮೬-೮೭ ರಿಂದ ೧೮೯೦-೯೧ರ ಅವಧಿಗೆ.
[16]ರೆವ್ಯೂ ಆಫ್ ಫೈನಾನ್ಸಸ್ ಆಫ್ ಮೈಸೂರು ಸ್ಟೇಟ್ ೧೯೨೫-೨೬ ರಿಂದ ೧೯೪೦-೪೧ರ ವರೆಗೆ ಮೈಸೂರು ಸರ್ಕಾರ ಪು. ೨೪.
ಕರ್ನಾಟಕದಲ್ಲಿ ಕೆರೆ ನೀರಾವರಿ: ೪. ಬ್ರಿಟಿಷರ ಕಾಲ ಮತ್ತು ಅನಂತರ (೧೮೦೦ – ೧೯೫೬) (೨)
ಸ್ಯಾಂಕಿಯ ನೀರಾವರಿಯ ಕಾರ್ಯಾಭಿವೃದ್ಧಿ ಯೋಜನೆ:
ಜಲಕ್ಷಾಮ ಹಾಗೂ ಬರಗಾಲವನ್ನು ನಿವಾರಿಸಲು ಅಥವಾ ತೀವ್ರತೆಯನ್ನು ತಗ್ಗಿಸಲು ಸಂಸ್ಥಾನವು, ತನ್ನ ನೀರಾವರಿ ಕಾರ್ಯಗಳಲ್ಲಿ ಪೂರ್ಣಗೊಂಡವು ಹಾಗೂ ಮುಂದುವರಿಯುತ್ತಿದ್ದವುಗಳನ್ನು ಪುನರ್ವಿಮರ್ಶಿಸಬೇಕೆಂದು ೧೮೬೬ರಲ್ಲಿ ಭಾರತ ಸರ್ಕಾರ ಆಶಿಸಿತು. ಆಗ ಮೈಸೂರಿನ ಮುಖ್ಯ ಇಂಜಿನಿಯರ್ ಆಗಿದ್ದ ಮೇಜರ್ ಸ್ಯಾಂಕಿ, ‘ಈಗ ಇರುವ ಕೆರೆಕಾಲುವೆಗಳ ದುರಸ್ತಿ ಅಭಿವೃದ್ಧಿ ಅಥವಾ ಪುನರ್ನಿಮಾಣಕ್ಕೆ ಆದ್ಯಗಮವನ್ನು ಕೊಡಬೇಕು’, ಎಂದು ಬಲವಾಗಿ ಪ್ರತಿಪಾದಿಸಿದ.[1] ಆತನ ಪ್ರಕಾರ, “ಈ ಮಹಾಪ್ರದೇಶದಲ್ಲಿ ಹೊಸ ಕೆರೆ ಕಟ್ಟಲು ಸೂಕ್ತ ಸ್ಥಳವನ್ನು ಪತ್ತೆ ಮಾಡಲು ಬಹುಚಾತುರ್ಯ ಬೇಕು’. ಆತ ಮತ್ತೂ ಹೇಳಿದ, ‘ಹೊಸ ಕೆರೆ ಕಟ್ಟಿದರೆದ್ ಅದೇ ತಗ್ಗಿನ ಕೆಳಕ್ಕಿರುವ ಇನ್ನೊಂದು ಕೆರೆಗೆ ನೀರಿನ ಹರಿವುನಿಂತು ಹೋಗುವುದು ಖಚಿತ. ಇದರಿಂದ ಹಿತಾಸಕ್ತಿಗಳ ವ್ಯವಹಾರದಲ್ಲಿ ಕೈಹಾಕಿದಂತಾದೀತು’.[2] ದೊಡ್ಡ ಜನ ಸಮುದಾಯಗಳಿಗೆ ಸಂಬಂಧಿಸಿದ ಸಾಕಷ್ಟು ಮುಖ್ಯವೂ ದೊಡ್ಡವೂ ಆದ ಕೆರೆಗಳ ದುರಸ್ತಿ ಹಾಗೂ ಜೀರ್ಣೋದ್ಧಾರಕ್ಕೆ ಬದಲಾಗಿ ಇಡಿ ಕೆರೆ ವ್ಯವಸ್ಥೆಯ ಬಗ್ಗೆ ವೈಜ್ಞಾನಿಕ ನಿರ್ವಹಣೆಯನ್ನು ರೂಪಿಸಬೇಕು – ಎನ್ನುವುದಕ್ಕೆ ಆತ ಒತ್ತು ಕೊಟ್ಟ.[3]
೧೮೭೧ರಲ್ಲಿ ಸ್ಯಾಂಕಿ ಹೀಗೆ ಬರೆದ: “ಮೈಸೂರಿನ ಕೆರೆಗಳು ಸಾಮಾನ್ಯವಾಗಿ ಜಂಟಿ ಜಲಾಶಯಗಳಲ್ಲಿ ಒಂದರ ಕೆಳಗೆ ಒಂದು ಸಾಲುಸಾಲಾಗಿವೆ. ಮೇಲಿನ ಕೆರೆಗಳ ಹೆಚ್ಚುವರಿ ನೀರು ಕೆಳಗಿನವಕ್ಕೆ ಹೋಗುತ್ತವೆ. ಈ ಸಾಲು ಕೆರೆಗಳ ಕೋಡಿ ತೊರೆಗಳು ಒಂದಕ್ಕೊಂದು ಸಂಗಮವಾಗಿ ಸೇರಿ ಹೆಚ್ಚುವರಿ ನೀರು ಹಾದು ಹೋಗುವ ಹೊಳೆಗಳಾಗುತ್ತವೆ. ಅವುಗಳಿಗೆ ಅಡ್ಡಲಾಗಿಯೇ ಜಲಾಶಯಗಳನ್ನು ಕಟ್ಟಿರುವುದು”.[4]
ಒಂದು ಕೆರೆಯ ಜಾಲದಲ್ಲಿ ಅಂಥ ಹಲವು ಕೆರೆಸಾಲು ಇರುತ್ತಿದ್ದವು. ಒಂದು ಜಾಲದಲ್ಲಿ ೨ ರಿಂದ ೨೦೦ ಅಥವಾ ಅದಕ್ಕೂ ಹೆಚ್ಚು ಕೆರೆಗಳು ಇದ್ದವು. ಅದು ೨ ರಿಂದ ೨೦೦ ಚದರ ಮೈಲು ಪ್ರದೇಶವನ್ನು ಆವರಿಸಿರುತ್ತಿತ್ತು.
ಪ್ರತಿಯೊಂದು ಜಾಲದಲ್ಲಿ ಅತ್ಯಂತ ಎತ್ತರದಲ್ಲಿನ ಕೆರೆಗಳು ಸಾಮಾನ್ಯವಾಗಿ ತುಂಬ ಸಣ್ಣವು. ಅವುಗಳ ಕೆಳಗೆ ಬೇಸಾಯ ಅತ್ಯಲ್ಪ ಅಥವಾ ಇಲ್ಲವೆ ಇಲ್ಲ. ಅವು ಹೂಳನ್ನು ಹಿಡಿದಿಡಲು ಹಾಗೂ ದನಕರುಗಳಿಗೆ ನೀರು ಒದಗಿಸಲು ಇತ್ಯಾದಿಗಳಲ್ಲಿ ಉಪಯುಕ್ತವಾಗಿದ್ದವು. ಅವುಗಳ ಕೆಳಗೆ ಹಳ್ಳಿಯ ಕೆರೆಗಳು ಇರುತ್ತಿದ್ದವು. ಗ್ರಾಮಸ್ಥರಿಗೆ ಅದೇ ಜಲಾಧಾರ ಅವುಗಳ ಕೆಳಗೆ ಬೇಸಾಯವೂ ಇರುತ್ತಿತ್ತು. ಪ್ರತಿಯೊಂದು ಜಾಲದ ಬಹುಪಾಲು ಕೆರೆಗಳು ಈ ಎರಡು ಬಗೆಯವೇ. ಹಳ್ಳಿ ಕೆರೆಯ ಕಂದಾಯದ ವರಮಾನ ೫೦೦ ರೂ. ಮೀರಿದ್ದೇ ಇಲ್ಲ. ಆಗ ತರಿ ಜಮೀನಿಗೆ ಎಕರೆಗೆ ೫ ರೂ. ಕಂದಾಯ ಇತ್ತು ಎಂದು ಲೆಕ್ಕ ಮಾಡಿದರೆ ಹಳ್ಳಿಯ ಕೆರೆಯ ಅಚ್ಚುಕಟ್ಟು ಪ್ರದೇಶ ೧೦೦ ಎಕರೆ ಅಥವಾ ಇನ್ನು ಕಡಿಮೆ ಇರುತ್ತಿತ್ತು. ಪ್ರತಿಯೊಂದು ಜಾಲದಲ್ಲಿಯೂ ೧೦೦೦ ರಿಂದ ೫೦೦೦ ರೂ. ಅಥವಾ ಹೆಚ್ಚಿಗೆ ಕಂದಾಯ ವರಮಾನವುಳ್ಳ ಒಂದು ಅಥವಾ ಹಲವಾರು ಕೆರೆಗಳು ಇದ್ದವು.
ಸ್ಯಾಂಕಿ ಬರೆಯುತ್ತಾರೆ: “ಮೇಲಿನ ಕೆರೆಯನ್ನು ಅಭಿವೃದ್ಧಿ ಪಡಿಸಿದರೆ ಅದರ ಕೆಳಗಿನ ಕೆರೆಯನ್ನು ಕೈಬಿಡುವುದು ಎಷ್ಟೋ ಸಲ ಸಾಧ್ಯ. ಹಿಂದೆ ನೀರಾವರಿ ಆಗುತ್ತಿದ್ದ ಎಲ್ಲ ಜಮೀನನ್ನು, ಜೊತೆಗೆ ಕೈಬಿಡಲಾದ ಕೆರೆಯ ಅಂಗಳವನ್ನು ಮೇಲಿನ ಕೆರೆಯಿಂದಲೇ ನೀರಾವರಿ ಮಾಡುವುದು ಸಾಧ್ಯ. ಹೆಚ್ಚುವರಿ ಅನುಕೂಲವೆಂದರೆ ಸಂರಕ್ಷಿಸಬೇಕಾದ ಕೆರೆ ಒಂದೇ ಒಂದು. ಎರಡಲ್ಲ. ಪ್ರತಿಯೊಂದು ಕೆರೆ ಜಾಲವನ್ನು ಒಂದೇ ಯೋಜನೆಯಾಗಿ ಪರಿಗಣಿಸಬೇಕು. ಒಂದೇ ಆಗಿ ನಿರ್ವಹಿಸಬೇಕು. ಅದನ್ನು ನಿಖರವಾಗಿ ಮೋಜಣಿ ಮಾಡಬೇಕು, ಗುರುತಿಸಬೇಕು. ಎಚ್ಚರಿಕೆಯಿಂದ ಯೋಜನೆಯನ್ನು ರೂಪಿಸಿ, ಅನುಮೋದಿಸಿ ಸಮರ್ಹ ಮೇಲುಸ್ತುವಾರಿಯಲ್ಲಿ ಕಾರ್ಯವನ್ನು ನಿರ್ವಹಿಸಬೇಕು. ಅನಂತರ ಆ ಜಾಲಕ್ಕೆ ಒಳಪಟ್ಟ ಕೆರೆಗಳ ಸಂರಕ್ಷಣೆಯನ್ನು ರೈತರಿಗೇ ವಹಿಸಿಕೊಡಬಹುದು.[5]
ಅಂಥ ಸಮಗ್ರ ಯೋಜನೆಗೆ ಸಿಬ್ಬಂದಿಗಾಗಿ ಹಾಗೂ ನಿರ್ಮಾಣಕಾರ್ಯಕ್ಕಾಗಿ ಆರ್ಥಿಕ ವೆಚ್ಚ ಬೇಕಾಗುತ್ತಿತ್ತು. ೧೯,೨೨೩ ಕೆರೆಗಳ (ಶಿವಮೊಗ್ಗ, ಕಡೂರು ಜಿಲ್ಲೆಯ ಕೆರೆಗಳನ್ನು ಬಿಟ್ಟು) ದುರಸ್ತಿ ಮತ್ತು ಜೀರ್ಣೋದ್ಧಾರದ ವೆಚ್ಚ ಅಂದಾಜು ಸುಮಾರು ೪೮ ಲಕ್ಷ ರೂ. ಆಗಿತ್ತು. ಕಾರ್ಯವನ್ನು ಹನ್ನೆರಡು ವರ್ಷದಲ್ಲಿ ಪೂರೈಸಲು ಉದ್ದೇಶಿಸಲಾಗಿತ್ತು.[6]
ಈ ಪ್ರಸ್ತಾಪದ ಮೇಲೆ ಕಮಿಷನರನ ಕಚೇರಿಗೂ ಭಾರತ ಸರ್ಕಾರಕ್ಕೂ ನಡುವೆ ಪತ್ರ ವ್ಯವಹಾರ ಮೊದಲಾಯಿತು. ಅಂಥ ಯೋಜನೆಯ ಆಡಳಿತ ಕಟ್ಟುನಿಟ್ಟಾಗಿ ಇಂಜಿನಿಯರಿಂಗ್ ಇಲಾಖೆಯ ಕೈಯಲ್ಲಿ ಇರಬೇಕೆ ಅಥವಾ ಕಂದಾಯ ಇಲ್ಲವೆ ಸಿವಿಲ್ ಅಧಿಕಾರಿಗಳ ಅಧೀನದಲ್ಲಿ ಇರಬೇಕೆ ಎಂಬ ಬಗ್ಗೆ ಪತ್ರಗಳ ವಿನಿಮಯ ಸಾಗಿತು. ರೈಲ್ವೆ ನಿರ್ಮಾಣಕ್ಕೆ ಪ್ರಾಮುಖ್ಯತೆ ಕೊಡಬೇಕೆ ಬೇಡವೇ ಎಂಬ ಬಗ್ಗೆಯೂ ಚರ್ಚೆ ಆಯಿತು. ಈ ನಡುವೆ ೧೮೭೬ – ೧೮೭೮ರಲ್ಲಿ ಸಂಸ್ಥಾನದಲ್ಲಿ ತೀವ್ರ ಕ್ಷಾಮ ಸಂಭವಿಸಿತು. ಈ ಘಟನೆಗಳೆಲ್ಲದರ ಸರಮಾಲೆಯ ಪರಿಣಾಮವೆಂದರೆ ಸ್ಯಾಂಕಿ ಮಾಡಿದ ಪ್ರಸ್ತಾಪ ಮೂಲೆಗುಂಪಾದುದು. ೧೮೮೧ರಲ್ಲಿ ಸಂಸ್ಥಾನದ ಆಡಳಿತ ರಾಜರಿಗೆ ಮರಳಿದ ನಂತರ ನೀರಾವರಿ ಸೌಲಭ್ಯಗಳ ಅಭಿವೃದ್ಧಿಯನ್ನು ಸಂಸ್ಥಾನಕ್ಕೆ ಬಿಡಲಾಯಿತು.
ಕೆರೆಗಳ ದುರಸ್ತಿ ಹಾಗೂ ಸಂರಕ್ಷಣೆ:
ಹಿಂದೆ ಕೆರೆಗಳ ಸಂರಕ್ಷಣೆ ಗ್ರಾಮಸಮುದಾಯಕ್ಕೆ ಸೇರಿತ್ತು. ಬ್ರಿಟಿಷರು ೧೮೩೧ರಲ್ಲಿ ರಾಜ್ಯಾಡಳಿತವನ್ನು ವಶಮಾಡಿಕೊಳ್ಳುವುದಕ್ಕೆ ಮೊದಲು ಪದೇ ಪದೇ ನಡೆದ ಯುದ್ಧಗಳಿಂದಾಗಿ ಈ ವ್ಯವಸ್ಥೆಗೆ ಧಕ್ಕೆ ತಗುಲಿತ್ತು. ಬ್ರಿಟಿಷರು ಆಡಳಿತವನ್ನು ಹಿಡಿದ ಮೇಲೆ ಅವರ ಗ್ರಾಮಾಡಳಿತ ವಿಧಾನದ ದೆಸೆಯಿಂದಾಗಿ ಇದು ಮತ್ತಷ್ಟು ಆಘಾತಕ್ಕೆ ಒಳಗಾಯಿತು. ಮೇಲಾಗಿ ಬ್ರಿಟಿಷರು ಗ್ಯಾರಂಟಿಯಾಗಿ ಕಂದಾಯ ತರುತ್ತಿದ್ದ ಭಾರಿ ಕೆರೆಗಳ, ನದಿ ಕಾಲುವೆಗಳ ದುರಸ್ತಿ ಸಂರಕ್ಷಣೆಯ ಮೇಲಷ್ಟೆ ಲಕ್ಷ್ಯವಿಟ್ಟರು. ಅನೇಕ ಸಣ್ಣಪುಟ್ಟ ಕೆರೆಗಳನ್ನು ಅಸಡ್ಡೆ ಮಾಡಿದರು. ಈ ಕಷ್ಟಸ್ಥಿತಿ ಎದುರಿಗೆ ನಿಂತಾಗ ೧೮೬೩ರಲ್ಲಿ ಸಂಸ್ಥಾನಾದ್ಯಾಂತ ಗ್ರಮಾಧಿಕಾರಿಗಳಿಗೆ ಆಜ್ಞೆಯನ್ನು ಮಾಡಲಾಯಿತು. ನೀರಾವರಿ ಕೆರೆಗಳ ಸಣ್ಣಪುಟ್ಟ ದುರಸ್ತಿ ಕೆಲಸಗಳ ಬಗ್ಗೆ ಗ್ರಾಮಸ್ಥರು ತಮ್ಮ ರೂಢಿಯ ಕರ್ತವ್ಯವನ್ನು ನಿರ್ವಹಿಸಬೇಕು ಎಂದು ಆಜ್ಞೆ ಮಾಡಲಾಯಿತು. ಹಳ್ಳಿಯವರೇ ಅಂಥ ದುರಸ್ತಿ ಕೆಲಸಗಳನ್ನು ಮಾಡಲು ಸಾಧ್ಯವಾಗಲೆಂದು ಕೆರೆಗಳ ದುರಸ್ತಿ ಜೀರ್ಣೋದ್ಧಾರಗಳನ್ನು ಕೈಗೊಳ್ಳುವ ವ್ಯಕ್ತಿಗಳಿಗೆ ತರಿ ಕಂದಾಯದಲ್ಲಿ ೩೦ ವರ್ಷ ರಿಯಾಯಿತಿಯನ್ನು ನೀಡಲಾಯಿತು.
ಮತ್ತೆ ೧೮೭೩ರಲ್ಲಿ ಸರ್ಕಾರ ಜೀರ್ಣೋದ್ಧಾರ ಮಾಡಿದ ಎಲ್ಲ ಕೆರೆಗಳ ಮುಂದಿನ ಸಂರಕ್ಷಣೆಯನ್ನು ಹಳ್ಳಿಯವರಿಗೆ ವಹಿಸಲು ಪ್ರಸ್ತಾಪ ಮಾಡಲಾಯಿತು. ಕೆರೆಯಿಂದ ಪ್ರತ್ಯಕ್ಷವಾಗಿಯೋ ಪರೋಕ್ಷವಾಗಿಯೋ ಲಾಭ ಪಡೆಯುವ ಭೂಹಿಡುವಳಿದಾರರೆಲ್ಲರೂ ಕೆರೆಗಳ ಸಂರಕ್ಷಣೆಗೆ ಬಾಧ್ಯಸ್ಥ ಎನ್ನಲಾಯಿತು. ಹಿಡುವಳಿದಾರರ ಮೇಲೆ ಈ ಕರ್ತವ್ಯವನ್ನು ಹೊರಿಸುವ ಕೆಲಸವನ್ನು ಹಳ್ಳಿಯ ಪಟೇಲನಿಗೆ ವಹಿಸಲಾಯಿತು. ಈ ಸಲುವಾಗಿ ಅಕ್ಟೋಬರ್ ೧೮೭೩ರಲ್ಲಿ ವಿವರವಾದ ನಿಯಮಗಳನ್ನು ರಚಿಸಿ ಹೊರಡಿಸಲಾಯಿತು. ಇವನ್ನು ಈ ಗ್ರಂಥದ ಇನ್ನೊಂದು ಅಧ್ಯಾಯದಲ್ಲಿ ವಿವರವಾಗಿ ವರ್ಣಿಸಲಾಗಿದೆ.
ಜೀರ್ಣೋದ್ಧಾರವಾಗದೆ ಇದ್ದ ಕೆರೆಗಳ ಬಗ್ಗೆ ಯಾವುದೇ ನಿರ್ದಿಷ್ಟ ನಿಯಮಗಳನ್ನು ವಿಧಿಸಲಾಗಲಿಲ್ಲ. ಏಕೆಂದರೆ ಅನೇಕ ವರ್ಷಗಳಿಂದಲೂ ಅಲಕ್ಷ್ಯಕ್ಕೆ ಗುರಿಯಾಗಿದ್ದ ಸಂರಕ್ಷಣೆ ಇಲ್ಲವೆ ದುರಸ್ತಿ ಕಾರ್ಯವನ್ನು ರೈತರು ಈಗ ಮಾಡಬೇಕು ಎನ್ನುವುದು ಸಾಧ್ಯವಿರಲಿಲ್ಲ. ಭಾರತ ಸರ್ಕಾರದೊಡನೆ ಪತ್ರ ವ್ಯವಹಾರ ಮಾಡಿದ ನಂತರ ಯಾವ ಕೆರೆಯಿಂದ ಸರಾಸರಿ ಆದಾಯ ೧೦೦ ರೂ. ಗಿಂತ ಕಡಿಮೆ ಇತ್ತೋ ಅದರ ಜೀರ್ಣೋದ್ಧಾರ ದುರಸ್ತಿ ಅಥವಾ ಸಂರಕ್ಷಣೆಗಾಗಿ, ಸಾರ್ವಜನಿಕ ಹಣವನ್ನು ವೆಚ್ಚ ಮಾಡಬಾರದು ಎಂದು ವಿಧಿಸಲಾಯಿತು. ಇತರ ಕೆರೆಗಳ ವಿಷಯದಲ್ಲಿಯೂ ನಾಶವಾಗಿದ್ದ ಕೆರೆಯ ಅಥವಾ ಬಳಕೆಯಲ್ಲಿ ಇಲ್ಲದಿದ್ದ ಕೆರೆಯ ಜೀರ್ಣೋದ್ಧಾರದಲ್ಲಿ ವೆಚ್ಚದ ಒಂದು ಪ್ರಮಾಣವನ್ನು ಮಾತ್ರ ರೈತರು ಭರಿಸಬೇಕೆಂದೂ ಅವರು ತಮ್ಮ ಪಾಲಿನ ದೇಣಿಗೆ ಸಲ್ಲಿಸುವಂತೆ ಒಪ್ಪಿಸಲು ಯಾವುದೇ ಒತ್ತಾಯವನ್ನು ಮಾಡಬಾರದೆಂದೂ ತೀರ್ಮಾನಿಸಲಾಯಿತು. ಆದರೆ ಮೂರನೆಯ ಎರಡು ಅಥವಾ ನಾಲ್ಕನೆಯ ಮೂರು ಭಾಗದಷ್ಟು ಮಂದಿ ರೈತರು ದೇಣಿಗೆ ಸಲ್ಲಿಸುವುದಾಗಿ ಮುಚ್ಚಳಿಕೆ ಮಾಡಿಕೊಡಲು ಒಪ್ಪಿದಲ್ಲಿ, ಉಳಿದ ಅಲ್ಪಸಂಖ್ಯಾತರು ಬಹುಸಂಖ್ಯಾತರ ಅಭಿಮತಕ್ಕೆ ಸೇರಿಕೊಳ್ಳಬೇಕೆಂದು ಆಜ್ಞೆಯಾಯಿತು. ೧೮೮೪ರಲ್ಲಿ ಮೈಸೂರಿನ ದಿವಾನ್ ಸರ್.ಕೆ. ಶೇಷಾದ್ರಿ ಅಯ್ಯರ್ ಹೀಗೆ ಅಭಿಪ್ರಾಯಪಟ್ಟರು –
“ನಮ್ಮ ಕೆರೆಗಳ ವ್ಯೂಹದ ಯಾವುದೇ ಸುಧಾರಣೆಯೂ ಈ ವಸ್ತು ಸ್ಥಿತಿಯನ್ನು ಸ್ಪಷ್ಟವಾಗಿ ಗುರುತಿಸಿಯೇ ಮೊದಲಾಗಬೇಕು. ಏನೆಂದರೆ ಪ್ರಾಂತ್ಯದಲ್ಲಿರುವ ಎಲ್ಲ ಕೆರೆಗಳ ದುರಸ್ತಿ ಜೀರ್ಣೋದ್ಧಾರವನ್ನು ಕೈಗೆತ್ತಿಕೊಳ್ಳುವುದು ಸರ್ಕಾರದ ಸಾಮರ್ಥ್ಯಕ್ಕೆ ಮೀರಿದ್ದು, ಅಲ್ಲದೆ ಗ್ರಾಮವ್ಯವಸ್ಥೆ ಅಥವಾ ಅದರ ಯಾವ ತುಣುಕು ಊಳಿದಿತ್ತೊ ಅದು ಅಸಂಘಟಿತವಾಗಿ ಹೋದ ಮೇಲೆ ಮತ್ತು ಕೆರೆಗಳ ದುರಸ್ತಿಗಾಗಿ ವಿಶೇಷ ಸುಂಕಗಳನ್ನು ಹೇರಿ ರೈತನನ್ನು ತನ್ನ ಹೊಣೆಯಿಂದ ಬಿಡಿಸಿಯಾದ ಮೇಲೆ ಕೆರೆಗಳ ಭಾರವನ್ನು ಆತನ ಮೇಲೆಯೆ ಹೇರುವುದು ನ್ಯಾಯವಾಗಲಾರದು” [7]
ಶೇಷಾದ್ರಿ ಅಯ್ಯರ್‌ರ ಕೆರೆ ಜೀರ್ಣೋದ್ಧಾರ ಯೋಜನೆ:
೧೮೮೫ರಲ್ಲಿ ದಿವಾನ್ ಶೇಷಾದ್ರಿ ಅಯ್ಯರರು ಕೆರೆಗಳ ಅಂದಿನ ಸ್ಥಿತಿಯ ಬಗ್ಗೆ ಪ್ರಜಾಪ್ರತಿನಿಧಿ ಸಭೆಯಲ್ಲಿ ಮಾತನಾಡಿದ ತರುಣದಲ್ಲೆ ಕೆರೆಗಳ ಜೀರ್ಣೋದ್ಧಾರಕ್ಕಾಗಿ ಒಂದು ಯೋಜನೆಯನ್ನು ಮಂಡಿಸಿದರು. ಇದು ೧೮೮೭ರಲ್ಲಿ ಅಂತಿಮವಾಗಿ ಒಪ್ಪಿಗೆ ಪಡೆಯಿತು. ಇದರ ಪ್ರಕಾರ ೩೦೦ ರೂ. ಹಾಗೂ ಅದಕ್ಕೂ ಕಡಿಮೆ ಕಂದಾಯ ಹುಟ್ಟುವಳಿಯ ಕೆರೆಗಳನ್ನೆಲ್ಲ ಸಣ್ಣ ಕೆರೆಗಳು ಎಂದು ಪರಿಗಣಿಸಿ ಅವುಗಳ ಜೀರ್ಣೋದ್ಧಾರದ ಹೊಣೆ ರೈತರದು ಎನ್ನಲಾಯಿತು. ರೈತರು ತಾವೇ ಮಣ್ಣು ಕೆಲಸವನ್ನು ಮಾಡಬೇಕು. ಸರ್ಕಾರ ಅಗತ್ಯವಾದ ಕಲ್ಲು ಕಟ್ಟಡವನ್ನು ಮಾಡಿಸಿಕೊಡಲು ಒಪ್ಪಿತು. ಅಗತ್ಯವಾದ ಮಟ್ಟಕ್ಕೆ ಕೆರೆಯನ್ನು ಸರಿಪಡಿಸಿದ ನಂತರ ಅದನ್ನು ಮುಂದಿನ ಸಂರಕ್ಷಣೆಗಾಗಿ ೧೮೭೩ರ ನಿಯಮಾನುಸಾರ ರೈತರಿಗೆ ವಹಿಸತಕ್ಕದ್ದು.
೩೦೦ ರೂ.ಗಳಿಗಿಂತ ಹೆಚ್ಚಿನ ವರಮಾನವುಳ್ಳ ಇತರ ಎಲ್ಲ ಕೆರೆಗಳ ಜೀರ್ಣೋದ್ಧಾರವನ್ನೂ ಸರ್ಕಾರವೇ (ಲೋಕೋಪಯೋಗಿ ಇಲಾಖೆ) ರೈತರ ದೇಣಿಗೆಯ ನೆರವಿನಿಂದ ನಿರ್ವಹಿಸಬೇಕೆಂದು ಆಜ್ಞೆಯಾಯಿತು. ಈ ಯೋಜನೆಯಂತೆ ತೃಪ್ತಿಕರವಾದ ಸ್ಥಿತಿಗೆ ತರಬಹುದು ಎಂದು ನಿರೀಕ್ಷಿಸಲಾಯಿತು. ೧೮೯೦ – ೯೧ ಆಡಳಿತ ವರದಿಯ ಪ್ರಕಾರ ಕೆರೆ ಜೀರ್ಣೋದ್ಧಾರ ಯೋಜನೆಯಂತೆ “೮೯೧ ಕೆರೆಗಳ ಕೆಲಸವನ್ನು ಕೈಯತ್ತಿಕೊಳ್ಳಲಾಗಿದೆ. ಹಾಗೂ ೬೬,೦೦೦ ರೂ. ಮೌಲ್ಯದ ಮಣ್ಣು ಕೆಲಸ ರೈತರಿಂದಲೇ ಆಗಿದೆ”. ೧೦೦ ರೂ. ವರಮಾನ ಹಾಗೂ ಗ್ರಾಮ ಸಮುದಾಯಕ್ಕೆ ಪೂರಾ ವಹಿಸಲಾಗಿದ್ದ ಸಣ್ಣ ಕೆರೆಗಳನ್ನು ೧೯೦೪ರ ಕೆರೆ ಜೀರ್ಣೋದ್ಧಾರ ಯೋಜನೆಗೆ ಒಳಪಡಿಸಲಾಯಿತು.
೧೮೭೦ – ೭೧ ಇಸ್ವಿವರಗೆ ೨,೮೩೧ ದೊಡ್ಡ ಹಾಗೂ ಸಣ್ಣ ಕೆರೆಗಳನ್ನು ಜೀರ್ಣೋದ್ಧಾರ ಮಾಡಲಾಗಿದೆ. ಇನ್ನೂ ಮಾಡಬೇಕಾದವು ೧೦೧೩ ದೊಡ್ಡ ಕೆರೆಗಳು ಹಾಗೂ ೨೫,೦೧೬ ಸಣ್ಣವು ಇವೆ ಎಂಬುದಾಗಿ ವಿ.ಪಿ. ಮಾಧವರಾಯರು ೧೯೦೨ ರಲ್ಲಿ ಸಣ್ಣ ಕೆರೆಗಳ ಜೀರ್ಣೋದ್ಧಾರ ಯೋಜನೆ ಕುರಿತ ತಮ್ಮ ವರದಿಯಲ್ಲಿ ಸೂಚಿಸಿದ್ದರು.
೧೯೧೪ರಲ್ಲಿ ಕೆರೆ ಜೀರ್ಣೋದ್ದಾರ ಯೋಜನೆಯ ಇಡೀ ಕಾರ್ಯಾಚರಣೆಯನ್ನು ಪುನರ್ವಿಮರ್ಶೆ ಮಾಡಲಾಯಿತು. ೨೫ ವರ್ಷಗಳಲ್ಲಿ ಸುಮಾರು ೨,೫೦೦ ಕೆರೆಗಳ ಜೀರ್ಣೋದ್ಧಾರವಾಗಿದೆ ಹಾಗೂ ೧೯,೫೦೦ ಕೆರೆಗಳನ್ನು ಜೀರ್ಣೋದ್ಧಾರ ಮಾಡಬೇಕಾಗಿದೆ ಎಂದು ಗಮನಿಸಲಾಯಿತು. ಕೆಲಸದ ಪ್ರಗತಿಯನ್ನು ಚುರುಕುಗೊಳಿಸುವ ಉದ್ದೇಶದಿಂದ ಹಳ್ಳಿಯ ಜನ ಮಣ್ಣು ಕಾಮಗಾರಿ ಮಾಡಬೇಕು ಎಂಬ ಹಾಲಿ ಇದ್ದ ವ್ಯವಸ್ಥೆಗೆ ಬದಲಾಗಿ ಅವರು ಜೀರ್ಣೋದ್ಧಾರದ ಪೂರಾ ವೆಚ್ಚದಲ್ಲಿ ಮೂರನೆಯ ಒಂದು ಪಾಲನ್ನು ದೇಣಿಗೆ ನೀಡಬೇಕೆಂದೂ, ಬಾಕಿ ಮೂರನೆಯ ಎರಡು ಪಾಲನ್ನು ಸರ್ಕಾರ ವಹಿಸಿಕೊಳ್ಳಬೇಕೆಂದೂ ಸಲಹೆ ಮಾಡಲಾಯಿತು. ಆ ಕೆಲಸವನ್ನು ಹಳ್ಳಿಯವರಿಗೇ ವಹಿಸಬೇಕೆಂದೂ ಸಲಹೆ ಮಾಡಲಾಯಿತು. ಈ ಕ್ರಮದಿಂದಾಗಿ ಪ್ರತಿ ವರ್ಷ ಸುಮಾರು ೮ ಲಕ್ಷ ರೂ. ವೆಚ್ಚದಲ್ಲಿ ಸುಮಾರು ೧೦೦೦ ಕೆರೆಗಳು ಜೀರ್ಣೋದ್ಧಾರವಾಗುತ್ತವೆ. ಈ ಹಣದಲ್ಲೇ ಸುಮಾರು ೨೬೬ ಲಕ್ಷ ರೂ. ಹಳ್ಳಿಯವರ ಕಾಣಿಕೆಯಾಗಿ ಬರುತ್ತದೆ ಎಂದು ನಿರೀಕ್ಷಿಸಲಾಯಿತು.[8] ಆದರೆ ಆ ನಿರೀಕ್ಷೆ ಪೂರೈಸಲಿಲ್ಲ. ಜೀರ್ಣೋದ್ಧಾರವಾದ ಕೆರೆಗಳ ಸಂಖ್ಯೆ ಹೆಚ್ಚಲಿಲ್ಲ. ಈ ಸೋಲಿಗೆ ಮುಖ್ಯ ಕಾರಣ, ಭೂಹಿಡುವಳಿದಾರರು ತಮ್ಮ ಪಾಲಿನ ಕಾರ್ಯನಿರ್ವಹಣೆಯಲ್ಲಿ ತೋರಿದ ನಿರುತ್ಸಾಹ ಮತ್ತು ಅವರಿಂದ ಕಾರ್ಯ ಮಾಡಿಸುವ ಸ್ಥಿತಿಯಲ್ಲಿ ಇಲ್ಲವೆ ತಾನೇ ನಿರ್ವಹಿಸುವ ಸ್ಥಿತಿಯಲ್ಲಿ ಸರ್ಕಾರ ಇಲ್ಲದಿದ್ದುದು. ೨೬೫೬ ದೊಡ್ಡ ಹಾಗೂ ೨೦,೮೦೩ ಸಣ್ಣ ಕೆರೆಗಳ ಪೈಕಿ ೧೯೩೨ – ೩೨ರಲ್ಲಿ ೨೩೪೬ ದೊಡ್ಡವು ಹಾಗೂ ೪,೭೫೭ ಚಿಕ್ಕವು ಮಾತ್ರ ಜೀರ್ಣೋದ್ಧಾರ ಆಗಿದ್ದವು. ೧೯೪೬ – ೪೭ರಲ್ಲಿ ಜೀರ್ಣೋದ್ದಾರವಾಗಬೇಕಾದ ೧೪,೨೯೯ ಸಣ್ಣ ಕೆರೆಗಳು ಇನ್ನೂ ಉಳಿದಿದ್ದವು. ದೊಡ್ಡ ಕೆರೆಗಳಲ್ಲಿ ಬಹುಪಾಲು ಜೀರ್ಣೋದ್ಧಾರಗೊಂಡಿದ್ದರೂ ಸಣ್ಣ ಕೆರೆಗಳಲ್ಲಿ ಶೇ. ೭೦ರಷ್ಟು ನಿರುಪಯುಕ್ತವಾಗಿಯೇ ಉಳಿದಿದ್ದವು.
ಹೊಸ ಕೆರೆಗಳ ನಿರ್ಮಾಣ ೧೮೮೧ – ೧೯೫೬:
೧೮೮೧ರಲ್ಲಿ ಆಡಳಿತ ರಾಜರಿಗೆ ಮರಳಿದ ನಂತರ ಹಾಲಿ ಇದ್ದ ಕೆರೆಗಳ ಜೀರ್ಣೋದ್ಧಾರಕ್ಕೆ ಪ್ರಧ್ಯಾನ್ಯವಿತ್ತಾದರೂ ಸಾಧ್ಯವಿದ್ದ ಕಡೆಗಳಲ್ಲಿ ಹೊಸ ಕೆರೆಗಳನ್ನು ಕಟ್ಟಲೂ ಕ್ರಮ ಕೈಗೊಳ್ಳಲಾಯಿತು. ಆಗ ಕೈಗೊಳ್ಳಲಾದ ಕೆಲವು ಮುಖ್ಯ ಹಾಗೂ ಭಾರಿ ಕಾಮಗಾರಿ ಇವು.
೧. ಶಿಡ್ಲಘಟ್ಟ ತಾಲ್ಲೂಕಿನಲ್ಲಿ ಚಿತ್ರಾವತಿಗೆ ಅಡ್ಡಲಾಗಿ ರಾಮಸಮುದ್ರ
೨. ಶಿಡ್ಲಘಟ್ಟ ತಾಲ್ಲೂಕಿನಲ್ಲಿ ಪಾಪಗ್ನಿಗೆ ಅಡ್ಡಲಾಗಿ ವೆಂಕಟ ಸಾಗರ
೩. ಚಿಕ್ಕಬಳ್ಳಾಪುರ ತಾಲ್ಲೂಕಿನಲ್ಲಿ ಉತ್ತರ ಪೆನ್ನಾರಿಗೆ ಅಡ್ಡಲಾಗಿ ಶ್ರೀನಿವಾಸ ಸಾಗರ
೪. ಚಳ್ಳಕೆರೆ ತಾಲ್ಲೂಕಿನಲ್ಲಿ ಹಿರೇಹಳ್ಳಕ್ಕೆ ಅಡ್ಡಲಾಗಿ ತಿಪ್ಪಯ್ಯನಕಟ್ಟೆ
೫. ಹಿರಿಯೂರು ತಾಲ್ಲೂಕಿನಲ್ಲಿ ಮೇದರಹಳ್ಳಕ್ಕೆ ಅಡ್ಡಲಾಗಿ ಕೆರೆ
೬. ತುಮಕೂರಿನಲ್ಲಿ ಗರುಡಾಚಲಕ್ಕೆ ಅಡ್ಡಲಾಗಿ ಮಾರೂರು ಕೆರೆ
೭. ಚಿತ್ರದುರ್ಗದಲ್ಲಿ ಜಿಣಿಗೆಹಳ್ಳಕ್ಕೆ ಅಡ್ಡಲಾಗಿ ಕತ್ರಾಳಕೆರೆ
೮. ಚಿತ್ರದುರ್ಗದಲ್ಲಿ ಕಲ್ಲೇಹಳ್ಳಿ ಕೆರೆ
೯. ಚಳ್ಳಕೆರೆ ತಾಲ್ಲೂಕಿನಲ್ಲಿ ಮೀರಾಸಾಬಿಹಳ್ಳಿ ಕೆರೆ
೧೦. ಚಳ್ಳಕೆರೆ ತಾಲ್ಲೂಕಿನಲ್ಲಿ ಪರಶುರಾಮಪುರ ಕೆರೆ
೧೧. ಚಳ್ಳಕೆರೆ ತಾಲೂಕಿನಲ್ಲಿ ಚಿಕ್ಕಮಧುರೆ ಕೆರೆ.
೧೨. ಶಿಡ್ಲಘಟ್ಟ ತಾಲ್ಲೂಕಿನಲ್ಲಿ ತಿಮ್ಮನಾಯಕನಹಳ್ಳಿ ಕೆರೆ
ಈ ಎಲ್ಲ ಹೊಸ ಹಾಗೂ ಮೊದಲೆ ಇದ್ದ ಜಲಾಶಯಗಳು ಸಣ್ಣಪುಟ್ಟ ತೊರೆಗಳಿಗೆ ಅಡ್ಡಲಾಗಿ ಕಟ್ಟಿದ್ದವು.ಮಳೆ ಹೋದರೆ ತೊರೆಗಳೂ ಬತ್ತಿ ಹೋಗುತ್ತಿದ್ದವು. ಕಾವೇರಿ, ಹೇಮಾವತಿ, ಭದ್ರಾ, ತುಂಗಾ ಇತ್ಯಾದಿ ಘಟ್ಟಗಳಿಂದ ಪೋಷಿತವಾದ ನದಿಗಳಂತಲ್ಲದೆ ಸಣ್ಣ ತೊರೆಗಳ ಹರಿವು ಸೀಮಿತವಾದದ್ದು, ಅನಿಶ್ಚಿತವಾದುದ್ದು. ಆದ್ದರಿಂದ ಘಟ್ಟದ ನದಿಗಳಿಗೆ ಅಡ್ಡಲಾಗಿ ಜಲಾಶಯಗಳನ್ನು ಕಟ್ಟಲು ಪರಿಶೀಲನೆಯನ್ನು ಕೈಗೊಳ್ಳಲಾಯಿತು. ಚಿತ್ರದುರ್ಗದ ಬಳಿ ವೇದಾವತಿ ನದಿಗೆ ವಾಣೀವಿಲಾಸ ಸಾಗರ (ಮಾರಿಕಣಿವೆ) ಮೈಸೂರಿನ ಬಳಿ ಕಾವೇರಿ ನದಿಗೆ ಅಡ್ಡಲಾಗಿ ಕೃಷ್ಣರಾಜಸಾಗರ(ಕನ್ನಂಬಾಡಿ) ಇವುಗಳ ನಿರ್ಮಾಣವನ್ನು ೨೦ನೆಯ ಶತಮಾನದ ಮೊದಲಲ್ಲಿ ಕೈಗೊಳ್ಳಲಾಯಿತು. ವಾಣಿವಿಲಾಸ ಸಾಗರ ಇರುವ ವೇದಾವತಿ ನದಿಗೆ ನೀರು ಬರುವುದು ಬಹುಪಾಲು ಮೈದಾನ ಪ್ರದೇಶದಿಂದ ಹಾಗೂ ಸ್ವಲ್ಪಮಟ್ಟಿಗೆ ಘಟ್ಟಗಳ ಮಳೆಯಿಂದ. ವಿಶಾಲವಾದ ಜಲಾಶಯಕಟ್ಟಲು ಅತ್ಯುತ್ತಮವಾದ ಸ್ಥಳ, ನದಿಯಲ್ಲಿ ಅಣೆಯ ಕೆಳಗೆ ಇದ್ದ ಅಣೆಕಟ್ಟುಗಳಿಗೆ ಖಾಯಂ ಆಗಿ ನೀರು ಒದಗಿಸುವ ಭಾರಿ ಜಲಾಶಯಗಳ ಯಶಸ್ವಿ ನಿರ್ಮಾಣದಿಂದ ಹಾಗೂ ಮುಖ್ಯನದಿಗಳಿಗೆ ಅಡ್ಡಲಾಗಿ ಕಟ್ಟೆಗಳನ್ನು ಕಟ್ಟಿ ಅವುಗಳ ನೀರನ್ನು ಬಳಸಿಕೊಳ್ಳಬೇಕಾದ ಅಗತ್ಯ ಕಂಡು ಬಂದುದರಿಂದ ಭಾರಿ ಜಲಾಶಯಗಳ ಯೋಜನೆಯ ಮೇಲೆ ಒತ್ತು ಕೊಡಲಾಯಿತು. ಆವರೆಗೆ ಚೆನ್ನಗಿರಿ ತಾಲೂಕಿನ ಸೂಳೆಕೆರೆಯೇ ಅತ್ಯಂತ ದೊಡ್ಡ ಕೆರೆಯಾಗಿತ್ತು. ಅದರ ವಿವರವಾದ ವರ್ಣನೆಯನ್ನು ಅನುಬಂಧ – ೨ರಲ್ಲಿ ಕೊಡಲಾಗಿದೆ. ಅದೆ ರೀತಿ ಮೈಸೂರು ಸಂಸ್ಥಾನದಲ್ಲಿ ಅತ್ಯಂತ ಎತ್ತರದ ಕಟ್ಟಿಯಾಗಿದ್ದುದು ಗೌರಿಬಿದನೂರು ತಾಲ್ಲೂಕಿನ ವಾಟದ ಹೊಸಹಳ್ಳಿ ಅಮಾನಿಕೆರೆ. ಅದರ ವಿವರವಾದ ವರ್ಣನೆ ಅನುಬಂಧ – ೭ರಲ್ಲಿದೆ.
೨೦ನೆಯ ಶತಮಾನದ ಮೊದಲ ದಶಕಗಳಲ್ಲಿ ಕಟ್ಟಲಾದ ಅತ್ಯಂತ ಎತ್ತರದ ಮಣ್ಣುಕಟ್ಟೆ ಷಿಕಾರಿಪುರ ತಾಲ್ಲೂಕಿನ ಕುಮದ್ವತಿಗೆ ಅಡ್ಡಲಾಗಿರುವ ಅಂಜನಾಪುರ ಜಲಾಶಯ. ಅದು ನದಿಯ ಪಾತ್ರದಿಂದ ೬೩ ಅಡಿ ಎತ್ತರವಾಗಿತ್ತು. ಕೆರೆ ತುಂಬಿದಾಗ ನೀರಿನ ಹರಿವು ೧.೮೯ ಚದರ ಮೈಲಿ ಇತ್ತು.
ಈ ಶತಮಾನದಲ್ಲಿ ೧೯೫೬ರ ವರೆದ್ಗೆ ಕಟ್ಟಲಾದ ಇತರ ಕೆಲವು ಮುಖ್ಯ ರಚನೆಗಳು ಇವು :
೧. ಕ್ಲೋಸಪೇಟೆ (ರಾಮನಗರ) ತಾಲ್ಲೂಕಿನ ಕೇತೋಹಳ್ಳಿ ಕೆರೆ
೨. ಕಾನಕಾನಹಳ್ಳಿ (ಕನಕಪುರ) ತಾಲ್ಲೂಕಿನ ಮರಳವಾಡಿ ಕೆರೆ
೩. ಬಿಡದಿ ಹತ್ತಿರ ವೃಷಭಾವತಿಗೆ ಅಡ್ಡಲಾಗಿ ಬೈರಮಂಗಲ ಕೆರೆ
೪. ಬಂಗಾರಪೇಟೆ ತಾಲ್ಲೂಕಿನ ಕಾಮಸಮುದ್ರ
೫. ಬೆಂಗಳೂರು ತಾಲ್ಲೂಕಿನ ಮಾರ್ಕಂಡೇಯ ನದಿಗೆ ಅಡ್ಡಲಾಗಿ ತಿಪ್ಪಗೊಂಡನಹಳ್ಳಿ ಕೆರೆ
೬. ಕೊರಟಗೆರೆ ತಾಲ್ಲೂಕಿನ ತುಂಬಾಡಿ ಕೆರೆ
೭. ಬಂಗಾರಪೇಟೆ ತಾಲ್ಲೂಕಿನಲ್ಲಿ ಮಾರ್ಕಂಡೇಯ ನದಿಗೆ ಅಡ್ಡಲಾಗಿ ರಾಗಿಮಲ್ಲಾಳಹಳ್ಳಿ ಕೆರೆ
೮. ಕುಣಿಗಲ್ಲು ತಾಲ್ಲೂಕಿನ ನಿಡಸಾಲೆ ಕೆರೆ
೯. ಚಿಕ್ಕನಾಯಕಹಳ್ಳಿ ತಾಲ್ಲೂಕಿನ ದಳವಾಯಿ ಕೆರೆ
೧೦. ಕುಣಿಗಲ್ಲು ತಾಲ್ಲೂಕಿನ ಹಾನಮಾಚನಹಳ್ಳಿ ಕೆರೆ
೧೧. ಹೊನ್ನಾಳಿ ತಾಲ್ಲೂಕಿನ ಸವಲಂಗ ಕೆರೆ
೧೨. ಮೊಳಕಾಲ್ಮೂರು ತಾಲ್ಲೂಕಿನ ಪೋಕುರ್ತಿಕೆರೆ
೧೩. ಮೈಸೂರಿನ ಎಣ್ಣೆಹೊಳೆ ಕೆರೆ
೧೪. ಹಾಸನ ತಾಲ್ಲೂಕಿನ ವಡ್ಲಿಗೆ ಅಡ್ಡಲಾಗಿ ಹರಿಗೆ ಕೆರೆ
೧೫. ಕಾನಕಾನಹಳ್ಳಿ (ಕನಕಪುರ) ತಾಲ್ಲೂಕಿನ ಆಲಹಳ್ಳಿ ಕೆರೆ
೧೬. ಕೊರಟಗೆರೆ ತಾಲ್ಲೂಕಿನ ಇರಕಸಂದ್ರ ಕೆರೆ
೧೭. ಗದಿಮಾನಕುಂಟೆ ಕೆರೆ
೧೮. ತುಪ್ಪದ ಹಳ್ಳಿಕೆರೆ
೧೯. ಚೆನ್ನಪಟ್ಟಣ ತಾಲ್ಲೂಕಿನ ಕಣ್ವ ಜಲಾಶಯ
೨೦. ಕುಣಿಗಲ್ಲು ತಾಲ್ಲೂಕಿನ ಮಾರ್ಕೋನಹಳ್ಳಿ ಜಲಾಶಯ
೨೧. ನಂಜನಗೂಡು ತಾಲ್ಲೂಕಿನ ನುಗು ಜಲಾಶಯ.
೧೯೫೧ಕ್ಕೆ ಮೊದಲು (ಯೋಜನಾ ಕಾಲಕ್ಕೆ ಪೂರ್ವದಲ್ಲಿ) ಮೈಸೂರಿನಲ್ಲಿ ಆರಂಭಿಸಲಾದ ಏಕೈಕ ಭಾರಿ ಜಲಾಶಯ ಕಾರ್ಯವೆಂದರೆ ಲಕ್ಕವಳ್ಳಿ ಬಳಿ ಭದ್ರಾನದಿಗೆ ಅಡ್ಡಲಾಗಿರುವ ಜಲಾಶಯ.
ಮುಂಬೈ ಕರ್ನಾಟಕ:
ನೀರಾವರಿ ಪ್ರದೇಶ
ಈಗ ನಾವು ಬೆಳಗಾಂ, ಬಿಜಾಪುರ, ಧಾರವಾಡ ಮತ್ತು ಉತ್ತರ ಕನ್ನಡ ಜಿಲ್ಲೆಗಳಲ್ಲಿನ ನೀರಾವರಿ ಪರಿಸ್ಥಿತಿಯನ್ನು ಪರಿಶೀಲಿಸೋಣ. ೧೯೫೬ರಲ್ಲಿ ಮೈಸೂರು ರಾಜ್ಯದಲ್ಲಿ ಈ ಜಿಲ್ಲೆಗಳು ಸೇರ್ಪಡೆ ಆಗುವರೆಗೂ ಇವು ಮುಂಬೈ ಪ್ರಾಂತ್ಯದ ಭಾಗವಾಗಿದ್ದವು.
ಈ ಪ್ರದೇಶದಲ್ಲಿನ ನೀರಾವರಿ ಕುರಿತು ಸಿಗುವಂಥ ಅತ್ಯಂತ ಹಿಂದಿನ ಮಾಹಿತಿಯನ್ನು ಮುಂಬೈ ಪ್ರಾಂತ್ಯದ ಗೆಜೆಟಿಯರುಗಳಿಂದ ಪಡೆಯಲಾಗಿದೆ.[9] ಗೆಜೆಟಿಯರುಗಳ (೧೮೮೪) ಪ್ರಕಾರ ಆಗ ಇದ್ದ ಕೆರೆಗಳ ಸಂಖ್ಯೆ ಹಾಗೂ ಅವುಗಳ ನೀರಾವರಿ ಪ್ರದೇಶ ಹೀಗಿದ್ದವು.
ಬೆಳಗಾಂ ಜಿಲ್ಲೆ – ೧೦೫೫ ಕೆರೆ ಕಾಲುವೆ ಕುಂಟೆಗಳು, ನೀರಾವರಿ ಪ್ರದೇಶ ೧೬,೦೦೦ ಎಕರೆ.
ಧಾರಾವಾಡ ಜಿಲ್ಲೆ – ೨೯೭೯ ಕೆರೆ ಕುಂಟೆಗಳು, ನೀರಾವರಿ ಪ್ರದೇಶ, ೯೩,೭೩೦ ಎಕರೆ.
ಬಿಜಾಪುರ ಜಿಲ್ಲೆ – ೩೨ ಕೆರೆ ಕಾಲುವೆಗಳು, ನೀರಾವರಿ ಪ್ರದೇಶ ೧,೩೭೨ ಎಕರೆ
ಉತ್ತರ ಕನ್ನಡ ಜಿಲ್ಲೆ – ೭,೬೪೭ ಕೊಳಗಳು, ನೀರಾವರಿ ಪ್ರದೇಶದ ಮಾಹಿತಿ ಅಲಭ್ಯ.
ಲಭ್ಯವಿರುವ ಮುಂದಿನ ಮಾಹಿತಿ ನೀರಾವರಿ ಆಯೋಗದ (೧೯೦೧) ವರದಿಯಲ್ಲಿನದು. ಅದರ ಪ್ರಕಾರ ಈ ಪ್ರದೇಶದಲ್ಲಿ ೧೮೯೬ರಲ್ಲಿ ನೀರಾವರಿಯಲ್ಲಿದ್ದ ಪ್ರದೇಶ ೧,೮೪,೮೩೭ ಎಕರೆ, ಆ ಪೈಕಿ ಕೆರೆ ನೀರಾವರಿ ಇದ್ದದ್ದು ೯೪,೫೧೮ ಎಕರೆ, ಅದರಲ್ಲಿನ ಬಹುಭಾಗ (೮೧,೮೪೩ ಎಕರೆ) ಇದ್ದುದು ಧಾರಾವಾಡ ಜಿಲ್ಲೆಯಲ್ಲಿ.[10]
ಈ ನೀರಾವರಿಗೆ ಆಧಾರವಾಗಿದ್ದ ಕೆರೆಗಳ ಸಂಖ್ಯೆ ೭,೯೦೪, ಉತ್ತರ ಕನ್ನಡದಲ್ಲಿ ೪,೬೩೧, ಧಾರಾವಾಡದಲ್ಲಿ ೨,೪೦೪, ಬಿಜಾಪುರದಲ್ಲಿ ೧೦, ಬೆಳಗಾಂನಲ್ಲಿ ೮೫೯ ಕೆರೆಗಳಿದ್ದವು.[11]
ಇದರ ಜೊತೆಗೆ ಜನಕ್ಕೂ ದನಕರುಗಳಿಗೂ ಕುಡಿಯುವ ನೀರನ್ನು ಒದಗಿಸಲು ಮಾತ್ರ ಉಪಯೋಗದಲ್ಲಿದ್ದ ಕೆರೆಗಳು ಇಷ್ಟೇ ಸಂಖ್ಯೆಯಲ್ಲಿದ್ದವು.[12]
ಉತ್ತರ ಕನ್ನಡ ಜಿಲ್ಲೆಯಲ್ಲಿ ನೀರಾವರಿ:
ಉತ್ತರ ಕನ್ನಡ ಜಿಲ್ಲೆಯಲ್ಲಿ ಅತ್ಯಧಿಕ ಸಂಖ್ಯೆಯ ಕೆರೆಗಳಿದ್ದರೂ ಪ್ರತಿಯೊಂದು ಕೆರೆಯಿಂದ ನೀರಾವರಿ ಆಗುತ್ತಿದ್ದ ಪ್ರದೇಶ ಸರಾಸರಿ ೧ ಎಕರೆಗೂ ಕಡಿಮೆಯೇ. ಆ ಕೆರೆಗಳು ಬಹುತೇಕ ಸಣ್ಣ ಕೊಳ ಇಲ್ಲವೇ ಕುಂಟೆಗಳ ರೂಪದಲ್ಲಿದ್ದವು. ಬೇಸಿಗೆಯಲ್ಲಿ ಹೊಲಗಳಿಗೆ ಅಡ್ಡಲಾಗಿ ಮಣ್ಣು, ಕಲ್ಲು, ಮರದ ರೆಂಬೆಗಳಿಂದ ಅಡ್ಡಕಟ್ಟೆ ಹಾಕಲಾಗುತ್ತಿತ್ತು. ಅದರಿಂದ ಆಸುಪಾಸಿನ ಭೂಮಿಗೆ ನೀರಾವರಿ ಆಗುತ್ತಿತ್ತು. ಬೇಸಿಗೆಯ ಕೊನೆಯಲ್ಲಿ ಕಟ್ಟೆಗಳನ್ನು ತೆಗೆದು ಹಾಕಲಾಗುತ್ತಿತ್ತು. ಕೆಲವು ಸ್ಥಳಗಳಿಗೆ ದೊಡ್ಡ ಕೊಳ ಅಥವಾ ಕೆರೆಗಳಿಂದಲೂ, ಸಣ್ಣ ಕೊಳ ಅಥವಾ ಕಟ್ಟೆಗಳಿಂದಲೂ ಕಾಲುವೆಗಳ ಮೂಲಕ ನೀರು ಹಾಯಿಸಲಾಗುತ್ತಿತ್ತು.

[7]೧-೧೦-೧೮೮೪ ರಂದು ಮೈಸೂರು ಪ್ರಜಾಪ್ರತಿನಿಧಿ ಸಭೆಯಲ್ಲಿ ದಿವಾನ್ ಶೇಷಾದ್ರಿ ಅಯ್ಯರ್ ಮಾಡಿದ ಭಾಷಣ

By kanaja|June 25, 2015|ಕೃಷಿ, ಕೃಷಿ ಶಿಕ್ಷಣ, ಕೃಷಿಗಾಗಿ ನೀರು ಹಂಚಿಕೆ ವಿಧಾನಗಳು|
ಕರ್ನಾಟಕದಲ್ಲಿ ಕೆರೆ ನೀರಾವರಿ: ೪. ಬ್ರಿಟಿಷರ ಕಾಲ ಮತ್ತು ಅನಂತರ (೧೮೦೦ – ೧೯೫೬) (೩)
ಧಾರಾವಾಡ ಜಿಲ್ಲೆಯಲ್ಲಿ ನೀರಾವರಿ:
ಉತ್ತರ ಕನ್ನಡದ ಬಹುಮಟ್ಟಿನ ಕೆರೆಗಳು ಸಣ್ಣ ಕೊಳಗಳೇ ಆಗಿದ್ದರಿಂದ ಕೆರೆ ಜಿಲ್ಲೆ ಎಂಬ ಖ್ಯಾತಿಯ ಸ್ಥಾನ ಸಿಗುವುದು ಧಾರವಾಡ ಜಿಲ್ಲೆಗೆ. ಈ ಜಿಲ್ಲೆಯ ಬಹುಪಾಲು ಕೆರೆಗಳು ಇರುವುದು ಹರಿಹರ – ಬೆಳಗಾಂ ರಸ್ತೆಯ ಪಶ್ಚಿಮಕ್ಕೆ. ಈ ಸೀಳು ನಾಡಿಯಲ್ಲಿ ನಿರಂತರ ಮಳೆ ಆಗುತ್ತದೆ. ನೀರಾವರಿ ಕೆರೆ ಕಟ್ಟಲು ಅನುಕೂಲವಾದ ಸ್ಥಳಗಳು ಇಲ್ಲಿವೆ. ಬಹುಪಾಲು ಕೆರೆಗಳು ವಿಜಯನಗರ ಕಾಲದಲ್ಲಿ (೧೩೩೬ – ೧೫೬೫ರಲ್ಲಿ) ಕಟ್ಟಲಾದವು.
	೧. ಬಂಕಾಪುರ ತಾಲ್ಲೂಕಿನ ಬುಜ್ಯುಕ ಕೋಣನಕೇರಿಯ ದೊಡ್ಡ ಕೆರೆ
	೬೫೪ ಎಕರೆ

	೨. ಹಾವೇರಿಯ ಹೆಗ್ಗೆರೆ
	೫೧೫ ಎಕರೆ

	೩. ಹಿರೇಕೆರೂರಿನ ದೊಡ್ಡ ಕೆರೆ
	೭೬೫ ಎಕರೆ

	೪. ಕಲಘಟಗಿ ತಾಲ್ಲೂಕಿನ ದೇವಿಕೊಪ್ಪದ ದೊಡ್ಡ ಕೆರೆ
	೪೩೩ ಎಕರೆ

	೫. ಧಾರಾವಾಡ ತಾಲೂಕಿನ ಮುಗುದದ ಹೊಣವನ ಕೆರೆ
	೬೦೩ ಎಕರೆ

	೬. ಹಾನಗಲ್ಲು ತಾಲ್ಲೂಕಿನ ಹೊಳೇಕೊಟಿಯ ಆನಿಕೆರೆ
	೫೩೭ ಎಕರೆ

	೭. ಹಾನಗಲ್ಲು ತಾಲ್ಲೂಕಿನ ನರೇಗಲ್ಲಿನ ಹಿರೇಕೆರೆ
	೬೦೨ ಎಕರೆ

	೮. ಹಾನಗಲ್ಲು ತಾಲ್ಲೂಕಿನ ತಿಳವಳ್ಳಿಯ ಹಿರೇಕೆರೆ
	೮೬೨ ಎಕರೆ


ಈ ಎಂಟು ಕೆರೆಗಳಲ್ಲದೆ ಗದಗು ತಾಲ್ಲೂಕಿನ ಡಂಬಳ ಹಾಗೂ ಹಿರೆಕೇರೂರು ತಾಲ್ಲೂಕಿನ ಮಾಸೂರಿನ ಹಳೆಯ ಕೆರೆಗಳು ತಲಾ ೫೦೦ ಎಕರೆಗೂ ಕಡಿಮೆ ಭೂಮಿಗೆ ನೀರು ಒದಗಿಸುತ್ತಿದ್ದರೂ ಭಾರಿ ಕೆರೆಗಳೇ ಆಗಿದ್ದವು. ೪೦೦೦ ಅಡಿ ಉದ್ದ ೨೫ ಅಡಿ ಎತ್ತರ ಇದ್ದ ಡಂಬಳ ಕೆರೆ ಹೂಳು ತುಂಬಿಹೋಗಿತ್ತು. ೧೮೦೪ – ೮೦ ರ ಅವಧಿಯಲ್ಲಿ ಹಲವು ಬಾರಿ ಅದರ ದುರಸ್ತಿಯಾಗಿತ್ತು. ಶಾಸನಗಳಲ್ಲಿ ಕಂಡು ಬರುವಂತೆ ಈ ಕೆರೆಯನ್ನು ಗೋಣ ಸಮುದ್ರ ಎಂದು ಕರೆಯಲಾಗಿದ್ದು, ೧೧೮೪ರಲ್ಲಿಯೆ ಅಸ್ತಿತ್ವದಲ್ಲಿತ್ತು.
[1]
೧೬ನೆಯ ಶತಮಾನದಲ್ಲಿ ಕಟ್ಟಲಾದುದೆಂದು ನಂಬಲಾದ ಮಗದ ಮಾಸೂರು ಕೆರೆ ಏರಿ ಬಿರುಕು ಬಿಟ್ಟು ನಿರುಪಯುಕ್ತವಾಗಿತ್ತು. ೧೮೬೫ರಲ್ಲಿ ಅದನ್ನು ಸರಿಪಡಿಸಿ ನೀರಾವರಿಯನ್ನು ಆರಂಭಿಸಲಾಯಿತು. ಈ ಕೆರೆಯ ವಿವರವಾದ ವರ್ಣನೆಯನ್ನು ಅನುಬಂಧ – ೪ರಲ್ಲಿ ನೋಡಬಹುದು.
ಇನ್ನು ಒಂದು ಮುಖ್ಯ ಹಳೆಯ ರಚನೆ ಎಂದು ಧರ್ಮ ಕಾಲುವೆಯ ವ್ಯೂಹ. ವರದಾ ನದಿಯ ಉಪನದಿಯಾದ ಧರ್ಮಾ ಹೊಳೆಗೆ ಅಡ್ಡಲಾಗಿ ಕಲ್ಲು ಕಟ್ಟಡದ ಅಣೆಕಟ್ಟನ್ನು ಪ್ರಾಯಶಃ ವಿಜಯನಗರದ ಕಾಲದಲ್ಲಿ ಕಟ್ಟಲಾಗಿದೆ. ಕಟ್ಟೆಯ ಎರಡೂ ದಂಡೆಗಳಿಂದಲೂ ಕಾಲುವೆಗಳು ಹೊರಡುತ್ತವೆ.
ಧಾರಾವಾಡ ಜಿಲ್ಲೆಯಲ್ಲಿ ೧೯೫೬ಕ್ಕೆ ಮೊದಲು ೧೯ನೆಯ ಹಾಗೂ ೨೦ನೆಯ ಶತಮಾನಗಳಲ್ಲಿ ಬರಪರಿಹಾರ ಕಾರ್ಯಗಳಾಗಿ ನಿರ್ಮಿಸಲಾದ ಮಡ್ಲೇರಿ ಹಾಗೂ ಅಸುಂಡಿ ಕೆರೆ ಮುಂದಾತ ಸಣ್ಣ ಕೆರೆಗಳನ್ನು ಬಿಟ್ಟರೆ ಬೇರೆ ಯಾವ ಹೊಸ ಕೆರೆಗಳನ್ನು ಕಟ್ಟಿಲ್ಲ.
ಬಿಜಾಪುರ ಜಿಲ್ಲೆಯಲ್ಲಿ ನೀರಾವರಿ:
೧೯೦೦ – ೦೧ ವರದಿಯಂತೆ ಬಿಜಾಪುರ ಜಿಲ್ಲೆಯಲ್ಲಿ ಕೆಳಗೆ ಹೆಸರಿಸಿರುವ ಕೆರೆಗಳು ಇದ್ದವು.[2]
	೧. ಮಮದಾಪುರ ದೊಡ್ಡ ಕೆರೆ
	೬೪೫ ಎಕರೆ

	೨. ಮಮದಾಪುರ ಸಣ್ಣ ಕೆರೆ
	೫೫ ಎಕರೆ

	೩. ಕುಮಟಗಿ ಕೆರೆ
	೫೫ ಎಕರೆ

	೪. ಸಿರೂರು ಕೆರೆ
	೧೬ ಎಕರೆ

	೫. ಬನಶಂಕರಿ ಕೆರೆ
	೪೦ ಎಕರೆ

	೬. ನೀಲಗುಂದ ಅರಕೆರೆ
	೩ ಎಕರೆ

	೭. ತಿಮ್ಮಸಾಗರ ದೊಡ್ಡ ಕೆರೆ
	೭೨ ಎಕರೆ

	೮. ತಿಮ್ಮಸಾಗರ ಸಣ್ಣ ಕೆರೆ
	೩೫ ಎಕರೆ

	೯. ಪಾರ್ವತಿ ಕೆರೆ
	೩೨ ಎಕರೆ

	೧೦. ಪಾರ್ವತಿ ಕೆರೆ ಗಂಜಿಕೆರೆ
	೪೪ ಎಕರೆ

	೧೧. ಕೆಂದೂರು ಕೆರೆ
	೨೫೬ ಎಕರೆ

	೧೨. ಗೌಡಂಕಿ ಹೊಂಡ
	೧೪ ಎಕರೆ


ಕೆಂದೂರು ಕೆರೆಯನ್ನು ಬಹಮನಿ ದೊರೆಗಳು ಈ ಪ್ರದೇಶವನ್ನು ವಶಪಡಿಸಿಕೊಳ್ಳುವುದಕ್ಕೆ (೧೩೪೭) ಮುನ್ನ ಕಟ್ಟಲಾಯಿತು ಎನ್ನಲಾಗಿದೆ. ಮಮದಾಪುರ ಕೆರೆ ಮುಸ್ಲಿಮ್ ಆಡಳಿತದಲ್ಲಿ ನಿರ್ಮಿತವಾಯಿತು ಎಂದು ತಿಳಿದು ಬಂದಿದೆ.
೧೯ನೆಯ ಶತಮಾನದಲ್ಲಿ ಕಟ್ಟಲಾದ ಒಂದೇ ಒಂದು ಕೆರೆ ಬಾಗಲಕೋಟೆಯ ಬಳಿಯ ಮುಚಕಂಡಿಕೆರೆ (೧೮೮೨). ಅದು ೬೦ ಅಡಿ ಎತ್ತರದ ಕಲ್ಲು ಕಟ್ಟಡದ ಏರಿ. ಅದರ ನೀರಾವರಿ ಪ್ರದೇಶ ೫೪೧೭ ಎಕರೆ. ಇಂಡಿ ತಾಲ್ಲೂಕಿನಲ್ಲಿ ಸಂಗೋಜಿಕೆರೆ ಹಾಗೂ ಮುದ್ದೇಬಿಹಾಳದಲ್ಲಿ ಹುಲ್ಲೂರು ಕೆರೆಗಳ ನಿರ್ಮಾಣವನ್ನು ಬರ ಪರಿಹಾರ ಕ್ರಮವಾಗಿ ನಡೆಸಲಾಯಿತು. ೧೯೫೬ಕ್ಕೆ ಮೊದಲು ಕಟ್ಟಲಾದ ಇನ್ನೊಂದು ಕೆರೆ ನಂದರಗಿ ಕೆರೆ. ಆ ಕೆಲಸವನ್ನು ೧೯೩೪ರಲ್ಲಿ ಬರಪರಿಹಾರ ಕಾರ್ಯವಾಗಿ ನಡೆಸಲಾಯಿತು. ಅದು ೪೨ ಅಡಿ ಎತ್ತರದ ಮಣ್ಣು ಕಟ್ಟೆ.
ಮುಂಬೈ ಕರ್ನಾಟಕದಲ್ಲಿ ನೀರಾವರಿ ಅಭಿವೃದ್ಧಿ (೧೯೦೧ – ೧೯೫೬):
ಬೆಳಗಾಂ, ಧಾರವಾಡ ಮತ್ತು ಬಿಜಾಪುರ ಜಿಲ್ಲೆಗಳಲ್ಲಿ ಹರಿಯುವ ಘಟಪ್ರಭಾ ಮಲಪ್ರಭಾ ಹಾಗೂ ಕೃಷ್ಣಾ ನದಿಗಳ ನೀರನ್ನು ನೀರಾವರಿ ಪ್ರದೇಶವನ್ನು ಹೆಚ್ಚಿಸಲು ಉಪಯೋಗಿಸಿಕೊಳ್ಳಬೇಕೆಂಬ ವಿಚಾರ ಯಾವಾಗಲೂ ತೀವ್ರ ಪರಿಶೀಲನೆಯಲ್ಲಿತ್ತು. ಕಾರ್ಯರೂಪಕ್ಕೆ ಬಂದ ಒಂದೇ ಒಂದು ಯೋಜನೆ ಎಂದರೆ ಗೋಕಾಕದ ಬಳಿ ಘಟಪ್ರಭಾ ನದಿಗೆ ಅಡ್ಡಲಾಗಿ ಧೂಪದಾಳ ಒಡ್ಡು ನಿರ್ಮಿಸಿದ್ದು ಹಾಗೂ ಅಲ್ಲಿಂದ ಸುಮಾರು ೧೭೦೦ ಎಕರೆಗೆ ನೀರು ಒದಗಿಸಲು ಮತ್ತು ಗೋಕಾಕ ಜಲಪಾತದಲ್ಲಿ ವಿದ್ಯುತ್ತನ್ನು ಉತ್ಪಾದಿಸಲು ಅನುಕೂಲವಾಗುವಂತೆ ಗೋಕಾಕ ಗಿರಣಿಗೆ ೬೮ ಕ್ಯೂಸೆಕ್ಸ್ ನೀರು ಒದಗಿಸಲು ಎಡದಂಡೆ ನಾಲೆಯನ್ನು ತಂದುದು.
೧೯೩೬ರ ವೇಳೆಗೆ ಮುಂಬೈ ಕರ್ನಾಟಕದಲ್ಲಿ ಕೆರೆ ಕಾಲುವೆ ಎಲ್ಲದರಿಂದಲೂ ನೀರಾವರಿಗೆ ಒಳಗಾದ ಪ್ರದೇಶ ೧,೬೫,೬೧೭ ಎಕರೆ.[3]
ಗೋಕಾಕ್‌ನಾಲೆ   ೮,೨೯೩ ಎಕರೆ
ಧರ್ಮಾ ನಾಲೆ      ೫,೭೦೩ ಎಕರೆ
	೧. ಬೆಳಗಾಂ – ಬಿಜಾಪುರ ಜಿಲ್ಲೆಗಳು
	೭೫೦ ಕೆರೆಗಳು
	೨೬,೭೯೭ ಎಕರೆ

	೨. ಧಾರವಾಡ ಜಿಲ್ಲೆ
	೨,೩೪೮ ಕೆರೆಗಳು
	೯೦,೩೯೩ ಎಕರೆ

	೩. ಉತ್ತರ ಕನ್ನಡ ಜಿಲ್ಲೆ
	೩,೬೬೪ ಕೆರೆಗಳು
	೪೯,೩೩೨ ಎಕರೆ


 
	ಜಿಲ್ಲೆಗಳು
	ನೀರಾವರಿ ಪ್ರದೇಶ (ಎಕರೆಗಳು)

	
	ಕಾಲುವೆಗಳು
	ಕೆರೆಗಳು

	ಬೆಳಗಾಂ
	೩೩,೨೨೯
	೧೬,೭೬೩

	ಬಿಜಾಪುರ
	೨,೧೭೮
	೧,೨೬೨

	ಧಾರವಾಡ
	೭,೯೩೫
	೧,೦೮,೨೦೪

	ಉತ್ತರ ಕನ್ನಡ
	೧,೨೧೫
	೩೩,೩೮೪


ಹಾಲಿ ಇದ್ದ ಕೆರೆಗಳ ಸಂಖ್ಯೆ ಹಾಗೂ ಅವುಗಳಿಂದ ನೀರಾವರಿ ಪಡೆಯುತ್ತಿದ್ದ ಪ್ರದೇಶಗಳ ಅಂಕಿ ಅಂಶಗಳನ್ನು ನೋಡಿದಲ್ಲಿ ತೀವ್ರ ಇಳಿಮುಖತೆ ಕಂಡು ಬರುತ್ತದೆ. ಇದಕ್ಕೆ ಕಾರಣ ೨೦ನೆಯ ಶತಮಾನದ ಮೊದಲ ವರೆಗೂ ಹಳೆಯ ಕೆರೆಗಳನ್ನು ನಿರ್ಲಕ್ಷಿಸಿದ್ದು ಹಾಗೂ ಯಾವುದೇ ಹೊಸ ನೀರಾವರಿ ಕಾಮಗಾರಿಯನ್ನು ಕೈಗೊಳ್ಳದೆ ಇದ್ದುದು. ಪದೇ ಪದೇ ಬರುತ್ತಿದ್ದ ಬರಗಳಿಗೆ ಪ್ರತಿಯಾಗಿ ರಕ್ಷಣಾ ಕ್ರಮದ ನೀರಾವರಿ ಕೆಲಸಗಳನ್ನು ಕೈಗೊಳ್ಳುವುದರ ಅಗತ್ಯವನ್ನು ನೀರಾವರಿ ಆಯೋಗ(೧೯೦೧) ತನ್ನ ವರದಿಯಲ್ಲಿ ಒತ್ತಿ ಹೇಳಿತ್ತು. ಆನಂತರವೇ ಹೊಸ ಕಾರ್ಯಗಳ ಆರಂಭ ಇಲ್ಲವೆ ಹಾಲಿ ಇದ್ದವುಗಳ ಅಭಿವೃದ್ಧಿಗೆ ಆದ್ಯತೆ ನೀಡಲಾಯಿತು. ಲಾಭದಾಯಕವಾಗುವ ನೀರಾವರಿ ಕೆಲಸಗಳನ್ನು ಮಾತ್ರವೇ ಕೈಗೊಳ್ಳುತ್ತಿದ್ದರು, ಬ್ರಿಟಿಷರು ಬರಗಳು ಸಂಭವಿಸಿ ಪರಿಹಾರ ಕಾಮಗಾರಿಗಳ ಅಗತ್ಯ ಬಾರದೆ ಇದ್ದ ಪಕ್ಷದಲ್ಲಿ ಅವರು ಹಳೆಯ ಕೆರೆಗಳ ದುರಸ್ತಿ ಅಥವಾ ಜೀರ್ಣೋದ್ಧಾರವನ್ನು ಗಮನಾರ್ಹ ಮಟ್ಟದಲ್ಲಿ ಕೈಗೊಳ್ಳುತ್ತಿರಲಿಲ್ಲ.
ಕೆರೆಗಳ ಸಂರಕ್ಷಣೆ ಅಥವಾ ದುರಸ್ತಿಗಾಗಿ ವೆಚ್ಚ ಮಾಡಿದ ಹಣ, ವಸೂಲಾದ ಕಂದಾಯಕ್ಕೆ ಹೋಲಿಸಿದರೆ ಅತ್ಯಲ್ಪವಾದುದಾಗಿತ್ತು. ಧಾರವಾಡ ಜಿಲ್ಲೆಯಲ್ಲಿ ೧೮೫೧ಕ್ಕೆ ಕೊನೆಗೊಂಡ ಹನ್ನೊಂದು ವರ್ಷಗಳ ಅವಧಿಯಲ್ಲಿ ವಸೂಲಾದ ಕಂದಾಯ ವಸೂಲಾದ ಮೊತ್ತ ಹತ್ತೂವರೆ ಲಕ್ಷ. ಕೆರೆ ಭಾವಿಗಳ ಮೇಲೆ ಮಾಡಿದ್ದ ವೆಚ್ಚವಾದರೂ ಈ ಕಂದಾಯ ಹಣದ ಕೇವಲ ಶೇ.೦.೨೦ ಮಾತ್ರ. ಬೆಳಗಾಂನಲ್ಲಿ ೧೮೫೦ – ೫೧ಕ್ಕೆ ಕೊನೆಗೊಂಡ ೫ ವರ್ಷಗಳಲ್ಲಿ ಕೆರೆ ಭಾವಿಗಳ ಮೇಲೆ ೩೮೧೧ ರೂ. ವೆಚ್ಚ ಮಾಡಲಾಯಿತು. ಅದೇ ಅವಧಿಯಲ್ಲಿ ವಸೂಲಿ ಆದ ಕಂದಾಯವಾದರೂ ಹನ್ನೆರಡೂವರೆ ಲಕ್ಷ. ಅದೊಂದು “ಏಕಪ್ರಕಾರದ ಉದಾಸೀನತೆ ಹಾಗೂ ಆಶ್ಚರ್ಯಕರ ನಿರ್ಲಕ್ಷ್ಯದ ಕತೆ”. [4]
ಮುಂಬೈ ಪ್ರಾಂತ್ಯದಲ್ಲಿ ಎಲ್ಲ ನೀರಾವರಿ ಕಾಮಗಾರಿಗಳನ್ನು ಪ್ರಥಮ ದರ್ಜೆ ಹಾಗೂ ದ್ವಿತೀಯ ದರ್ಜೆ ಕಾಮಗಾರಿಗಳು ಎಂದು ವಿಂಗಡಿಸಲಾಗಿತ್ತು. ಯಾವ ಕೆಲಸಗಳಿಗೆ ಬಂಡವಾಳ ಮತ್ತು ಕಂದಾಯ ಲೆಕ್ಕಗಳನ್ನು ಇಡಿಸಲಾಗಿತ್ತೋ ಅವು ಮೊದನೆಯ ವರ್ಗಕ್ಕೆ ಸೇರಿದ್ದವು. ಅವು ಬಂಡವಾಳ ಹೂಡಲಾಗಿದ್ದ ಹಾಗೂ ಸರ್ಕಾರಕ್ಕೆ ನಿಯತವಾಗಿ ಕಂದಾಯ ಶೇಖರವಾಗುತ್ತಿದ್ದ ಕೆಲಸಗಳು. ಎರಡನೆಯ ವರ್ಗದವು ಸಣ್ಣವು ಲಾಭದಾಯಕವಲ್ಲದವು. ಅವಕ್ಕೆ ಬಂಡವಾಳ ಹೂಡಿಕೆಯೂ ಇರಲಿಲ್ಲ. ಕಂದಾಯ ಲೆಕ್ಕವೂ ಇರಲಿಲ್ಲ. ಏಕೆಂದರೆ ಬರತಕ್ಕೆ ಕಂದಾಯ ಅನಿಶ್ಚಿತ ಹಾಗೂ ಅಲ್ಪವಾದುದಾಗಿತ್ತು. ದ್ವಿತೀಯ ವರ್ಗದ ನೀರಾವರಿ ಕೆಲಸಗಳನ್ನು ಮುಂಬೈ ನೀರಾವರಿ ಶಾಸನಕ್ಕೆ (೧೮೭೯) ಒಳಪಡಿಸಿದ್ದು ೧೯೧೪ ರಲ್ಲಷ್ಟೆ. ಬಂಡಿ ಜಾಡಿಗಳನ್ನು ತುಂಬುವುದು ಗಿಡ ಬೆಳೆಯುವುದನ್ನು ತಡೆಯುವುದು, ಹೂಳು ಎತ್ತುವುದು ಇತ್ಯಾದಿ ಸಣ್ಣ ಪುಟ್ಟ ದುರಸ್ತು ಕೆಲಸಗಳು ನೀರಾವರಿ ಕೆಲಸಗಳ ಕೆಳಗೆ ಭೂಮಿ ಹೊಂದಿದ್ದ ಹಿಡುವಳಿದಾರರು ಮಾಡಬೇಕಾದ ಅವಶ್ಯಕರ್ತವ್ಯ ಎಂದು ಗೊತ್ತುಪಡಿಸಲಾಯಿತು. ಒಂದು ಕೆಲಸದ ಫಲಾನುಭವಿಗಳು ಸರ್ಕಾರಕ್ಕೆ ಅರ್ಜಿ ಸಲ್ಲಿಸಿ ದುರಸ್ತಿ ಕಾರ್ಯದ ಅಂದಾಜಿನ ವೆಚ್ಚದ ಶೇಕಡಾ ೧೦ರಷ್ಟನ್ನು ಕೊಡಲು ಒಪ್ಪಿದಾಗ ಮಾತ್ರ ಸರ್ಕಾರ ಅಂಥ ಎಲ್ಲ ಕೆರೆಗಳ ಸಂರಕ್ಷಣೆ ಹಾಗೂ ದುರಸ್ತಿಯನ್ನು ಮಾಡಿಸುತ್ತಿತ್ತು.
೧೯೩೪ರಲ್ಲಿ ಕೆಳಕಾಣಿಸಿರುವ ಒಂಬತ್ತು ಕಾಮಗಾರಿಗಳನ್ನು ಮಾತ್ರ ಪ್ರಥಮ ದರ್ಜೆಯವು ಎಂದು ಪರಿಗಣಿಸಲಾಗಿತ್ತು. ಉಳಿದ ಕೆರೆಗಳೆಲ್ಲವನ್ನು (೬೭೫೫ ಕೆರೆಗಳು) ಎರಡನೆಯ ದರ್ಜೆಗೆ ಸೇರಿಸಲಾಗಿತ್ತು.[5]
	೧. ಮುಚುಕಂದೀ ಕೆರೆ
	ಬಿಜಾಪುರ ಜಿಲ್ಲೆ

	೨. ಗೋಕಾಕ್ ನಾಲೆ ೧ ಘಟ್ಟ
	ಬೆಳಗಾಂ ಜಿಲ್ಲೆ

	೩. ಗಾಡಿಕೆರೆ
	ಬೆಳಗಾಂ ಜಿಲ್ಲೆ

	೪. ಮೆಡ್ಲೇರಿ ಕೆರೆ
	ಧಾರವಾಡ ಜಿಲ್ಲೆ

	೫. ಮದಗ ಕೆರೆ
	ಧಾರವಾಡ ಜಿಲ್ಲೆ

	೬. ಆಸುಂಡಿ ಕೆರೆ
	ಧಾರವಾಡ ಜಿಲ್ಲೆ

	೭. ಡಂಬಳ ಕೆರೆ
	ಧಾರವಾಡ ಜಿಲ್ಲೆ

	೮. ಮಾವಿನಕೊಪ್ಪ ಕೆರೆ
	ಉತ್ತರ ಕನ್ನಡ ಜಿಲ್ಲೆ


ಬಳ್ಳಾರಿ:
೧೮೦೭ರಲ್ಲಿ ಇದ್ದ ನೀರಾವರಿ:
ಬಳ್ಳಾರಿ ೧೮೦೦ರಲ್ಲಿ ಹೈದರಾಬಾದ್ ನಿಜಾಮ ಈಸ್ಟ್ ಇಂಡಿಯಾ ಕಂಪನಿಗೆ ಒಪ್ಪಿಸಿಕೊಟ್ಟ ಜಿಲ್ಲೆಗಳಲ್ಲಿ ಒಂದು. ೧೯೫೩ರಲ್ಲಿ ಆಂಧ್ರ ರಾಜ್ಯ ನಿರ್ಮಾಣವಾಗಿ ಬಳ್ಳಾರಿ ಮೈಸೂರಿಗೆ ಸೇರ್ಪಡೆ ಆಗುವ ವರೆಗೂ ಅದು ಮದರಾಸು ಪ್ರಾಂತ್ಯದ ಭಾಗವಾಗಿತ್ತು.
೧೮೦೭ರಲ್ಲಿ ಥಾಮಸ್ ಮನ್ರೋ, ನಡೆಸಿದ ಸಮೀಕ್ಷೆಯ ಪ್ರಕಾರ ಬಳ್ಳಾರಿ, ಕಂಪ್ಲಿ, ಹರಪನಹಳ್ಳಿ, ಕೂಡಿಗೆರೆ ಹಾಗೂ ಹೂವಿನ ಹೂಗಳಿ ತಾಲ್ಲೂಕುಗಳಲ್ಲಿ ಬೇಸಾಯದಲ್ಲಿದ್ದ ಭೂಮಿ ೯೩೧,೦೬೭ ಎಕರೆಗಳು, ನೀರಾವರಿಯಲ್ಲಿದ್ದ ಪ್ರದೇಶ ೪೧,೪೧೫ ಎಕರೆ ಮಾತ್ರ.[6]
ಈ ಪ್ರದೇಶಕ್ಕೆ ಬೆಂಬಲವಾಗಿದ್ದ ನೀರಾವರಿ ಕಾಮಗಾರಿಗಳು ಇವು:
	 
	ದುರಸ್ತಿಯಾದವು
	ನಾದುರಸ್ತಿಯಾದವು
	ಒಟ್ಟು

	ಕೆರೆಗಳು
	೨೨೨
	೨೫೫
	೪೭೭

	ಭಾವಿಗಳು
	೧,೬೩೩
	೧,೦೯೮
	೨,೭೩೧

	ನದಿ ನಾಲೆ ಆಣೆ – ಏರಿಗಳು
	೧೭೦
	೩೭
	೨೦೭


೧೮೭೦ರಲ್ಲಿನ ಸ್ಥಿತಿ:
೧೮೭೦ರಲ್ಲಿ ಇದ್ದ ಬೇಸಾಯದ ಪ್ರದೇಶ ೧೦,೬೪,೯೨೯ ಎಕರೆ, ಹಾಗೂ ನೀರಾವರಿ ಪ್ರದೇಶ ೪೬,೫೫೪ ಎಕರೆ ನೀರಾವರಿ ಪ್ರದೇಶ ಹೆಚ್ಚಾಗಿದ್ದರೂ ಸಹ ನೀರಾವರಿ ಪ್ರದೇಶದ ಹಾಗೂ ಒಟ್ಟು ಬೇಸಾಯದ ಪ್ರದೇಶದ ಪ್ರಮಾಣ ಪತ್ರ ೧೮೦೭ರಲ್ಲಿ ಇದ್ದ ಮಟ್ಟದಲ್ಲೆ ಇತ್ತು.
೧೮೭೦ ರಲ್ಲಿ ಇದ್ದ ಸಂವಾದಿ ನೀರಾವರಿ ಕೆಲಸಗಳೆಂದರೆ:
	ಕೆರೆಗಳು
	೨೩೩

	ಭಾವಿಗಳು
	೪,೭೫೩

	ನದಿ ನಾಲೆಗಳು
	೩೯

	ಚಿಲುಮೆನಾಲೆಗಳು
	೧೩೭

	ಅಣೆಕಟ್ಟುಗಳು
	೧೦೫


೧೮೭೦ರಲ್ಲಿ ೨೦೦ ಕ್ಕೂ ಹೆಚ್ಚು ಎಕರೆ ನೀರಾವರಿ ಇದ್ದ ಕೆರೆಗಳು ಕೇವಲ ೧೫ ಮಾತ್ರ. ಅವುಗಳ ಪಟ್ಟಿ ಹೀಗಿದೆ :
	ದರೋಜಿ ಕೆರೆ
	೧,೬೩೯ ಎಕರೆ
	ಹೊಸಪೇಟೆ ತಾಲ್ಲೂಕು

	ಕಾಮಲಾಪುರಂ ಕೆರೆ
	೪೧೫ ಎಕರೆ
	

	ದಣ್ಣಾಯಕನ ಕೆರೆ
	೩೬೧ ಎಕರೆ
	

	ಆವಿನ ಮಡಗು
	೨೨೮ ಎಕರೆ
	

	ಕೂಡ್ಲಿಗಿ ಕೆರೆ
	೨೮೪ ಎಕರೆ
	ಕೂಡ್ಲಿಗಿ ತಾಲ್ಲೂಕು

	ಕೊಟ್ಟೂರು ಕೆರೆ
	೬೧೦ ಎಕರೆ
	

	ಹನ್‌ಸಿ ಕೆರೆ
	೪೬೩ ಎಕರೆ
	

	ಉಜ್ಜನಿ ಕೆರೆ
	೪೨೬ ಎಕರೆ
	

	ನೀಲಗುಂದ ಕೆರೆ
	೩೦೭ ಎಕರೆ
	ಹರಪನಹಳ್ಳಿ ತಾಲೂಕು

	ಹಗ್ರನೂರು ಕೆರೆ
	೨೮೯ ಎಕರೆ
	

	ಅರಸ ಕೆರೆ
	೨೬೩ ಎಕರೆ
	

	ಬಾಗಳಿ ಕೆರೆ
	೨೧೮ ಎಕರೆ
	

	ಮಾರಮ್ಮನ ಹೊಳೆ ಕೆರೆ
	೩೩೫ ಎಕರೆ
	ಹಡಗಲಿ ತಾಲ್ಲೂಕು

	ಚಿಂತಲಪುರ ಕೆರೆ
	೩೦೬ ಎಕರೆ
	

	ತಿಂಬರಹಳ್ಳಿ ಕೆರೆ
	೨೮೨ ಎಕರೆ
	


ದರೋಜಿ ಕೆರೆಯನ್ನು ಟಿಪ್ಪುವಿನ ಆಳ್ವಿಕೆಯಲ್ಲಿ ಜೀರ್ಣೋದ್ಧಾರ ಮಾಡಲಾಯಿತು ಎನ್ನಲಾಗಿದೆ, ಅದು ವಿನಾ ಉಳಿದ ಎಲ್ಲ ಕೆರೆಗಳೂ ಸಣ್ಣವು. ದರೋಜಿ ಕೆರೆಯ ವಿವರವಾದ ವರ್ಣನೆಯನ್ನು ಅನುಬಂಧ ೫ರಲ್ಲಿ ನೋಡಬಹುದು. ಈಗ ದರೋಜಿ ಕೆರೆಗೆ ನೀರು ಬರುವುದು ತುಂಗಭದ್ರಾ ಎಡದಂಡೆ ಮೇಲುಕಾಲುವೆಯಿಂದ. ನದಿ ಕಾಲುವೆಯಿಂದ ನೀರು ಪಡೆಯುವ ಇನ್ನೊಂದು ಕೆರೆ ಕಾಮಲಾಪುರದ ಕೆರೆ. ಅದಕ್ಕೆ ತುಂಗಭದ್ರಾ ಜಲಾಶಯದಿಂದ ಹೊರಡುವ ರಾಯಕಾಲುವೆಯಿಂದ ನೀರು ಒದಗುತ್ತದೆ.
ಬಹುಪಾಲು ಈ ಕೆರೆಗಳೆಲ್ಲ ಶತಮಾನಗಳ ಹಿಂದಿನವು, ಬಾಗಳಿ ಕೆರೆ ಕಟ್ಟಿಸಿದ್ದು ಕ್ರಿ.ಶ. ೯೩೨ರಲ್ಲಿ. ರಾಷ್ಟ್ರಕೂಟ ದೊರೆ ಇಂದ್ರವಲ್ಲಭನ ಆಳ್ವಿಕೆಯಲ್ಲಿ.[7] ಕೊಟ್ಟೂರು ಕೆರೆ ಕ್ರಿ.ಶ. ೧೧೧೨ರಲ್ಲಿ ಚಾಲುಕ್ಯ ರಾಜ ತ್ರಿಭುವನಮಲ್ಲನ ಆಳ್ವಿಕೆಯಲ್ಲಿ ಇತ್ತೆಂದು ತೋರುತ್ತದೆ.[8]
ಮುಂದಿನ ಅಭಿವೃದ್ಧಿ:
೧೯೫೩ – ೫೪ರಲ್ಲಿ ಬಳ್ಳಾರಿ ಜಿಲ್ಲೆಯಲ್ಲಿ ನೀರಾವರಿ ಪಡೆದಿದ್ದ ಪ್ರದೇಶ ೩೪,೨೫೧ ಎಕರೆ ಮಾತ್ರ.[9]
	 
	 
	ನೀರಾವರಿ ಪ್ರದೇಶ (ಎಕರೆಗಳಲ್ಲಿ)

	ಅ)
	ಕಾಲುವೆಗಳಿಂದ
	೧೭,೨೩೪

	ಆ)
	ಕೆರೆಗಳಿಂದ
	೧೨,೭೮೮

	ಇ)
	ಭಾವಿಗಳಿಂದ
	೭,೮೨೮

	೪)
	ಇತರ ಮೂಲಗಳಿಂದ
	೪೦೧

	 
	ಒಟ್ಟು
	೩೮,೨೫೧


೧೮೭೦ರಲ್ಲಿ ಕೆರೆ ನೀರಾವರಿ ಪ್ರದೇಶ ೧೮,೮೦೩ ಎಕರೆ ಇದ್ದುದು ೧೯೫೩ರಲ್ಲಿ ೧೨,೭೪೪ ಎಕರೆಗೆ ಇಳಿದಿತ್ತು. ಇದಕ್ಕೆ ಬಹುಮಟ್ಟಿಗೆ ಕಾರಣ ಕೆರೆಗಳ ದುರಸ್ತಿ ಬಗ್ಗೆ ನಿರ್ಲಕ್ಷ, ಹೂಳು ತುಂಬುವುದು, ಕೆರೆ ಅಂಗಳದಲ್ಲಿ ಒತ್ತುವರಿ ಮಾಡಲಾದುದು ಇತ್ಯಾದಿಗಳಿಂದ ಕೆರೆಗಳು ಕೆಲಸಕ್ಕೆ ಬಾರದೆ ಹೋಗುವಂತೆ ಆದುದು. ತುಂಗಭದ್ರಾ ಜಲಾಶಯ ಹಾಗೂ ಅದರ ಕೆಳಗಿನ ನಾಲಾವ್ಯವಸ್ಥೆಗಳ ನಿರ್ಮಾಣದಿಂದ ನೀರಾವರಿ ಪ್ರದೇಶ ವಿಸ್ತಾರಗೊಂಡಿದೆ. ಆದರೆ ಕೆರೆ ನೀರಾವರಿ ಪ್ರದೇಶದಲ್ಲಿ ಮಾತ್ರ ಗಮನಾರ್ಹ ಹೆಚ್ಚಳ ಕಾಣಬಂದಿಲ್ಲ.
 
[1]ಎಸ್‌.ಐ.ಐ. ೧೫, ಭಾಗ ೨ ನಂ. ೫೭
[2]ಇಂಡಿಯರ್ ಇರಿಗೇಷನ್ ಕಮಿಷನ್‌೧೯೦೧-೦೩ ಮಿನಟ್ಸ್ ಆಫ್ ಎವಿಡ್‌ನ್ಸ್‌ಬಾಂಬೆ ಪ್ರಸಿಡೆನ್ಸಿ ಪು. ೩೦೨.
[3]ರಿಪೋರ್ಟ್ ಆಫ್ ದಿ ಇರಿಗೇಷನ್ ಇನ್‌ಕ್ವೈರಿ ಕಮೀಟಿ, ಬೊಂಬಾಯಿ ಸರ್ಕಾರ ೧೯೩೮ ಪು.೮೭.
[4]ಆರ್.ಡಿ.ಜೋಕ್ಸಿ-ಎಕನಾಮಿಕ್ ಲೈಫ್ ಇನ್‌ಬಾಂಬೆ ಕರ್ನಾಟಕ (೧೮೧೩-೧೯೩೪) ಪು. ೭೮ ಎಷ್ಯಾ ಪಬ್ಲಿಷಿಂಗ್ ಹೌಸ್, ಮುಂಬಯಿ ೧೯೬೩.
[5]ರಿಪೋರ್ಟ್ ಆಫ್ ದಿ ಇರಿಗೇಷನ್‌ಇನ್‌ಕ್ವೈರಿ ಕಮಿಟಿ, ಬೊಂಬಾಯಿ, ಸರ್ಕಾರ ೧೯೩೮ ಪು. ೮೭.
[6]ರಿಪೋರ್ಟ್ ಆನ್ ದಿ ಪಾಪ್ಯುಲೇಷನ್ ಎಸ್ಟಿಮೇಟ್ಸ್ ಆಫ್ ಇಂಡಿಯ, ಸೆನ್ಸಸ್ ಆಫ್ ಇಂಡಿಯ ನಂ. ೨-೧೮೦೧-೧೮೧೦ ಪು. ೨೮೫-೯೩.
[7]ಎಸ್.ಇ.ಇ. ೯ (i) ನಂ. ೫೯.
[8]ಎಸ್.ಇ.ಇ.೯ (i) ನಂ. ೧೮೭
[9]ರಿಪೋರ್ಟ್‌ಆನ್ ದಿ ಮೈನರ ಇರಿಗೆಷನ್ ಇನ್ ಮೈಸೂರು ಸ್ಟೇಟ್ – ಕಮಿಟಿ ಆನ್ ಪ್ಲಾನ್ ಪ್ರಾಜಕ್ಟ್ಸ್‌, ಭಾರತ ಸರ್ಕಾರ, ನವದೆಹಲಿ, ಸೆಪ್ಟೆಂಬರ್ ೧೯೫೯ ಅನುಬಂಧ ೧ ಪು. ೨೮.
ಕರ್ನಾಟಕದಲ್ಲಿ ಕೆರೆ ನೀರಾವರಿ: ೪. ಬ್ರಿಟಿಷರ ಕಾಲ ಮತ್ತು ಅನಂತರ (೧೮೦೦ – ೧೯೫೬) (೪)
ಹೈದರಾಬಾದು ಕರ್ನಾಟಕ:
ಹಳೆಯ ಹೈದರಾಬಾದ್ ಸಂಸ್ಥಾನದಲ್ಲಿ ಕೃಷಿಯೋಗ್ಯ ಅಥವಾ ನೀರಾವರಿ ಪ್ರದೇಶದ ಬಗ್ಗೆ ವಿಶ್ವಾಸಾರ್ಹ ಅಂಕಿ ಅಂಶಗಳು ಸಿಗುವುದಿಲ್ಲ. ನೀರಾವರಿ ಆಯೋಗದ ಪ್ರಕಾರ (೧೯೦೦ – ೧೯೦೩)
[1] ಸಂಸ್ಥಾನದಲ್ಲಿ ಇದ್ದ ಸುಮಾರು ೫೩೦ ಲಕ್ಷ ಎಕರೆಗಳ ಒಟ್ಟು ಪ್ರದೇಶದಲ್ಲಿ ೨೩೦ ಲಕ್ಷ ಎಕರೆ ಕೃಷಿಯೋಗ್ಯ ಮತ್ತು ಖಾಲ್ಸಾ (ಸರ್ಕಾರಿ) ಅರಣ್ಯ ಭೂಮಿಯ ಬಗ್ಗೆ ಮಾತ್ರ ಅಂಕಿ ಅಂಶಗಳು ದೊರಕುತ್ತಿವೆ. ಆ ಪೈಕಿ ೨೫ ಲಕ್ಷ ಎಕರೆ ಅರಣ್ಯ ಹಾಗೂ ಸುಮಾರು ೩೦ ಲಕ್ಷ ಎಕರೆ ಕೃಷಿಯೋಗ್ಯ ಪಾಳುಭೂಮಿ ಎಂದು ಪರಿಗಣಿಸಲಾಗಿತ್ತು. ೧೯೦೦ರಲ್ಲಿ ಹಿಡುವಳಿಯಲ್ಲಿದ್ದ ಸುಮಾರು ೧೭೫ ಲಕ್ಷ ಜಮೀನಿನಲ್ಲಿ ೧೦ ಲಕ್ಷ ಎಕರೆ ಅಥವಾ ಶೇ.೬ರಷ್ಟನ್ನು ಮಾತ್ರ ನೀರಾವರಿಯೋಗ್ಯ ಎಂದು ಅಂದಾಜು ಮಾಡಲಾಗಿತ್ತು. ಹಿಡುವಳಿ ಭೂಮಿ ಹಾಗೂ ವಾಸ್ತವವಾಗಿ ನೀರಾವರಿಯಲ್ಲಿದ್ದ ಪ್ರದೇಶಗಳು ಹೀಗಿದ್ದವು.
	ಒಣ ಬೇಸಾಯದ ಪ್ರದೇಶ
	ನೀರಾವರಿ ಯೋಗ್ಯ ಎನ್ನಲಾದ ಪ್ರದೇಶ ಎಕರೆಗಳಲ್ಲಿ
	ನೀರಾವರಿ ಆಗುತ್ತಿದ್ದ ನಿವ್ವಳ ಪ್ರದೇಶದ ಅಂದಾಜು

	
	
	ಸಾಮಾನ್ಯ ಮಳೆಯ ವರ್ಷದಲ್ಲಿ
	ಶುಷ್ಕ ವರ್ಷದಲ್ಲಿ (೧೮೯೯ – ೧೯೦೦)

	ಮರಾಠವಾಡ
	೮೫,೮೧,೧೬೫
	೨,೩೮,೫೭೨
	೨,೩೫,೪೪೭
	೨,೩೨,೪೩೯

	ಕರ್ನಾಟಕ
	೪೪,೯೬,೭೨೫
	೬೧,೪೪೦
	೫೮,೪೩೦
	೪೩,೮೮೭

	ತೆಲಂಗಾಣ
	೪೩,೫೦,೪೩೮
	೭,೦೬,೮೬೮
	೪,೭೯,೦೪೯
	೯೬,೨೯೪

	 
	೧,೭೪,೨೮,೩೨೮
	೧೦,೦೬,೮೮೦
	೭,೭೨,೯೨೬
	೩,೭೨,೫೯೦


ಕರ್ನಾಟಕ ಜಿಲ್ಲೆಗಳಲ್ಲಿ (ರಾಯಚೂರು, ಗುಲ್ಬರ್ಗಾ, ಬೀದರ್) ನೀರಾವರಿ ಪ್ರದೇಶ ಬಿತ್ತನೆಯಾದ ಪ್ರದೇಶದ ಶೇ.೧.೫ ರಷ್ಟು ಮಾತ್ರ ಇತ್ತು ಎನ್ನುವುದನ್ನು ಈ ಅಂಕಿಗಳು ಸೂಚಿಸುತ್ತವೆ. ಇನ್ನೂ ಒಂದು ಸ್ವಾರಸ್ಯದ ಅಂಶವೆಂದರೆ ಈ ಜಿಲ್ಲೆಗಳಲ್ಲಿ ಶುಷ್ಕವರ್ಷದಲ್ಲಿ ನೀರಾವರಿ ಆಗುತ್ತಿದ್ದ ಪ್ರದೇಶ ಸಾಮಾನ್ಯ ವರ್ಷಗಳಲ್ಲಿ ನೀರಾವರಿ ಆಗುತ್ತಿದ್ದ ಪ್ರದೇಶದ ಶೇ.೮೦ ರಷ್ಟು ಇದ್ದುದು ಆದರೆ ತೆಲಂಗಾಣದಲ್ಲಿ ಕೆರೆಗಳು ನಿಬಿಡವಾಗಿದ್ದರೂ ಶುಷ್ಕ ವರ್ಷದಲ್ಲಿ ನೀರಾವರಿ ಆಗುತ್ತಿದ್ದ ಪ್ರದೇಶ ಸಾಮಾನ್ಯ ವರ್ಷದ ಪ್ರದೇಶದ ಸುಮಾರು ಶೇ.೨ರಷ್ಟು ಮಾತ್ರ ಇತ್ತು. ಕರ್ನಾಟಕ ಜಿಲ್ಲೆಗಳಲ್ಲಿ ನೀರಾವರಿ ಮುಖ್ಯವಾಗಿ ಅವಲಂಬಿಸಿದ್ದುದು ತುಂಗಭದ್ರಾ ನದಿಯ ನಾಲೆಗಳಿಂದ. ಅದಕ್ಕಾಗಿಯೆ ಈ ವ್ಯತ್ಯಾಸ ಈ ಪ್ರದೇಶದಲ್ಲಿ ಇದ್ದ ಕೆರೆಗಳು ಅತ್ಯಲ್ಪ.
ಹೈದರಾಬಾದ್ ಸಂಸ್ಥಾನದಲ್ಲಿ ವಾಸ್ತವವಾಗಿ ನೀರಾವರಿಯಲ್ಲಿದ್ದ ಪ್ರದೇಶಗಳ ಈ ಅಂಕಿಗಳನ್ನು ಆಯೋಗ ಒಟ್ಟು ಕಂದಾಯ ನಿಗದಿಯಾದ ಒಟ್ಟು ಪ್ರದೇಶದಿಂದ, ಕಂದಾಯ ಮಾಫಿಯಾದ ಪ್ರದೇಶಗಳ ಅಂಕಿಯನ್ನು ಕಳೆದೇ ಲೆಕ್ಕಮಾಡಿದ್ದು. ಈ ಪ್ರದೇಶದಲ್ಲಿ ಕೆರೆಗಳನ್ನು ಕಟ್ಟಲು ಸಿಗುತ್ತಿದ್ದ ಸ್ಥಳಗಳು ತೀರ ಕಡಿಮೆ. ಅಷ್ಟೇ ಅಲ್ಲ ಇಡಿ ಪ್ರದೇಶ ನಿರ್ಲಕ್ಷಕ್ಕೆ ಒಳಗಾಗಿತ್ತು.
ಹೈದರಾಬಾದು ಸಂಸ್ಥಾನದ ೧೮೭೪ನೇ ಸಾಲಿನ ಕಂದಾಯ ಆಡಳಿತ ವರದಿಯ ಪ್ರಕಾರ ರಾಯಚೂರು ಜಿಲ್ಲೆಯಲ್ಲಿ ಪ್ರಮುಖವಾದ ಕೆರೆಗಳು ಇದ್ದುದು ಅತ್ಯಲ್ಪ. ಇದ್ದವೆಲ್ಲ ಸಣ್ಣ ಕೆರೆಗಳು. ಒಳ್ಳೆ ಮಳೆಯಾದ ವಿಶೇಷ ವರ್ಷಗಳಲ್ಲಿ ಮಾತ್ರ ತುಂಬುತ್ತಿದ್ದವು. ಬಹುಪಾಲು ಖುಷ್ಕಿ ಬೇಸಾಯ ಆಗುತ್ತಿದ್ದುದು ತುಂಗಭದ್ರಾ ನದಿಯಿಂದ ತೆಗೆಯಲಾಗಿದ್ದ ಹಳೆಯ ನಾಲೆಗಳಿಂದಲೇ. ಬಹುಪಾಲು ಆಣೆಕಟ್ಟೆಗಳು ಕಾಲುವೆಗಳ ನಾದುರಸ್ತಿ ಆಗಿದ್ದವು. ಈಗ ಇರುವ ಈ ಆಣೆಕಟ್ಟು ಕಾಲುವೆಗಳೇ ಅಲ್ಲದೆ, ಇನ್ನೂ ಬಹು ಸಂಖ್ಯೆಯ ಆಣೆಕಟ್ಟುಗಳಿದ್ದವು. ಹಾಗೂ ನದಿಯ ಉದ್ದಕ್ಕೂ ಪ್ರತಿ ಐದು ಮೈಲಿಗೂ ಹಿಂದಿನ ಕಾಮಗಾರಿಗಳ ಗುರುತುಗಳನ್ನು ಕಾಣಬಹುದು.[2]
೧೯೫೬ರಲ್ಲಿ ಈ ಜಿಲ್ಲೆ ಮೈಸೂರು ರಾಜ್ಯದ ಭಾಗವಾದಾಗ ಅಲ್ಲಿ ಇದ್ದ ಕೆರೆ ನೀರಾವರಿ ಪ್ರದೇಶ ೧೦,೫೯೦ ಎಕರೆ ಹಾಗೂ ಕೆರೆಗಳ ಸಂಖ್ಯೆ ೯೫.[3]
ಗುಲ್ಬರ್ಗಾದ ಭೋಸ್ಗಾ ಕೆರೆ ಆ ನಗರಕ್ಕೆ ನೀರು ಒದಗಿಸುವ ಮುಖ್ಯ ಮೂಲ. ಅದೂ ಪ್ರಾಯಶಃ ಒಂದು ದೊಡ್ಡ ನೀರಾವರಿ ಯೋಜನೆ ಆಗಿತ್ತು. ಅದರ ನಾಲೆಗಳು ಗುಲ್ಬರ್ಗಾ ನಗರಕ್ಕೆ ಹಾದು ಬರುವ ದಾರಿಯಲ್ಲಿ ನೀರಾವರಿ ಹಲವಾರು ಕೆರೆಗಳನ್ನು ತುಂಬಿಸುತ್ತಿದ್ದವು ಎಂದು ಹೈದರಾಬಾದ್ ಸಂಸ್ಥಾನದ ೧೮೭೪ನೇ ಸಾಲಿನ ಆಡಳಿತ ವರದಿ ಸೂಚಿಸುತ್ತದೆ. ಕೆರೆಯ ಏರಿ ೨೧೯೫ ಅಡಿ ಉದ್ದವಾಗಿತ್ತು. ಕೆರೆ ತುಂಬಿದಾಗ ನೀರಿನ ಹರಿವು ೩೬೭ ಎಕರೆ, ಸರಾಸರಿ ಆಳ ೨೧ ಅಡಿ. ಆಡಳಿತ ವರದಿ ಮತ್ತೂ ಹೇಳುತ್ತದೆ, ಏರಿಯ ಅಗಲವನ್ನೂ ಹೊರ ಮೈಯ ಇಳಿಜಾರು ಮಟ್ಟವಾಗಿತುವುದನ್ನೂ ಹಾಗೂ ಕಲ್ಲು ಕಟ್ಟಡದಲ್ಲಿ ತೋರಿಸಿರುವ ಎತ್ತರವನ್ನೂ ನೋಡಿದರೆ ಈ ಕೆರೆಯನ್ನು ಪ್ರಾಯಶಃ ಬಹುಮನಿ ಅರಸರು ತಾವು ಬೀದರಿಗೆ ವಲಸೆ ಹೋಗುವ ಮುನ್ನ ಕಟ್ಟಿಸಿರಬೇಕೆನ್ನಬಹುದು. ಆಗ ಕೂಲಿ ಅಗ್ಗವಾಗಿತ್ತು. ಉಪಯುಕ್ತ ಕಾಮಗಾರಿಗಳ ಮೇಲಿನ ವೆಚ್ಚ ಅಮಿತವಾಗಿತ್ತು. ಆದರೆ ೧೮೭೪ರಲ್ಲಿ ಅದು ಒಡಕು ಕೆರೆ ಆಗಿತ್ತು. ಯಾವಾಗ ಒಡೆದಿತ್ತೋ ಎಂಬುದಕ್ಕೆ ಯಾವ ದಾಖಲೆಯೂ ಇಲ್ಲ. ಕೆರೆಯನ್ನು ೧೮೮೭ರಲ್ಲಿ ಜೀರ್ಣೋದ್ಧಾರ ಮಾಡಲಾಯಿತು. ಗುಲ್ಬರ್ಗಾ ನಗರಕ್ಕೂ ಸ್ವಲ್ಪ ಬೇಸಾಯಕ್ಕೂ ಅದು ನೀರು ಒದಗಿಸುತ್ತಿತ್ತು.
ಪೋರಾಪುರಕ್ಕೆ ಆರೇಳು ಮೈಲಿ ಪಶ್ಚಿಮಕ್ಕಿದ್ದ ಬೋನಾಳ ಕೆರೆಯನ್ನು ವರದಿ ಉಲ್ಲೇಖಿಸುತ್ತದೆ. ಹಳೆಯ ಕೆರೆದ್ಯನ್ನು ೧೮೫೬ರಲ್ಲಿ ಕರ್ನಲ್ ಟೈಲರ್ ದೊಡ್ಡದು ಮಾಡಿಸಿದ್ದ. ಅದರ ಜಲಾನಯನ ಪ್ರದೇಶ ಸುಮಾರು ೫೦ ಚದರ ಮೈಲಿ. ಕೆರೆ ತುಂಬಿದಾಗ ನೀರಿನ ಹರಿವು ಎರಡೂವರೆ ಚದರ ಮೈಲಿಗಳು.
ಬೀದರ್ ಜಿಲ್ಲೆಯಲ್ಲಿ ೧೯೩೧ – ೩೬ರಲ್ಲಿ ಬಿತ್ತನೆ ಆದ ಪ್ರದೇಶ ೧೦,೬೬,೭೬೭ ಎಕರೆ ಹಾಗೂ ನೀರಾವರಿಯಾದುದು ೨೭,೨೨೩ ಎಕರೆ. ಅಂದರೆ ಬಿತ್ತನೆ ಪ್ರದೇಶದ ಸುಮಾರು ಶೇ.೨.೫ರಷ್ಟು.[4] ಕೆರೆ ನೀರಾವರಿ ಪ್ರದೇಶ ೩,೧೧೬ ಎಕರೆ ಹಾಗೂ ಭಾವಿ ನೀರಾವರಿ ಪ್ರದೇಶ ೨೩,೭೮೬ ಎಕರೆ ಇದ್ದವು. ಆಗ ಇದ್ದ ಕೆರೆಗಳು ಕೇವಲ ೩೬. ೧೯೫೬ರಲ್ಲಿ ಜಿಲ್ಲೆ ಮೈಸೂರಿನಲ್ಲಿ ವಿಲೀನಗೊಂಡಾಗ ಇದ್ದ ಕೆರೆಗಳ ಸಂಖ್ಯೆಗೆ ಸರಿ ಸುಮಾರು ಹೊಂದಿಕೆಯಾಗುತ್ತದೆ. ೧೯೫೬ರಲ್ಲಿ ೩೧ ಕೆರೆಗಳಿದ್ದವು. ಅವುಗಳ ಕೆಳಗೆ ೩೦೦ ಎಕರೆ ನೀರಾವರಿ ಪ್ರದೇಶವಿತ್ತು.[5]
ಕೊಡಗು:
ಸ್ವಾತಂತ್ರ್ಯ ರಾಜ್ಯವಾಗಿದ್ದ ಕೊಡಗು ೧೮೩೪ರಲ್ಲಿ ಬ್ರಿಟಿಷರ ಆಧೀನವಾಗಿ ಪ್ರತ್ಯೇಕ ಆಡಳಿತ ಘಟಕವಾಯಿತು. ಅದು ೧೯೫೬ರಲ್ಲಿ ಕರ್ನಾಟಕದಲ್ಲಿ ವಿಲೀನಗೊಂಡಿತು.
ಈ ಪ್ರದೇಶದಲ್ಲಿ ಮಳೆ ಯಥೇಚ್ಚ ಹಾಗೂ ಪಶ್ಚಿಮದಲ್ಲಿ ೧೫೦ ಅಂಗುಲಕ್ಕೂ ಮಿಕ್ಕು ಪೂರ್ವದಲ್ಲಿ ೪೦ ಅಂಗುಲದ ವರೆಗೆ ಬೇರೆ ಬೇರೆ ಪ್ರಮಾಣದ್ದಾಗಿದೆ. ಆದ್ದರಿಂದ ಕೊಡಗಿನಲ್ಲಿ ಇದ್ದ ನೀರಾವರಿ ಕಾಮಗಾರಿಗಳು ಅತ್ಯಲ್ಪ. ಈ ಶತಮಾನದ ಅವಧಿಯಲ್ಲಿ ೨೫ ನೀರಾವರಿ ಕಾಮಗಾರಿಗಳು, ಕೆರೆ ಕಾಲುವೆಗಳು ಇದ್ದವು.
೧೯೫೬ರಲ್ಲಿ ನೀರಾವರಿಯಲ್ಲಿದ್ದ ಪ್ರದೇಶ ೧೨,೪೮೮ ಎಕರೆ. ಅದರಲ್ಲಿ ೫,೨೯೫ ಎಕರೆ ಕೆರೆ ಕೆಳಗಿನದು, ೭,೯೯೦ ಎಕರೆ ನಾಲೆಗಳ ಕೆಳಗಿನದು. ೨೦೩ ಎಕರೆ ಕುಂಟೆ ಕಾಲುವೆ ಇತ್ಯಾದಿ ಇತರ ಮೂಲಗಳಿಂದ ನೀರಾವರಿ ಆಗುವಂಥದು. ಭಾವಿಗಳು ಇರಲಿಲ್ಲ. ೨೧೮ ಚಿಕ್ಕ ಕೆರೆಗಳಿದ್ದವು. ಅವುಗಳಿಗೆ ಸರಾಸರಿ ತಲಾ ೩೦ ಎಕರೆ ಅಚ್ಚುಕಟ್ಟು ಭೂಮಿ ಇತ್ತು.[6]
ದಕ್ಷಿಣ ಕನ್ನಡ:
೧೮೯೪ರ ದಕ್ಷಿಣ ಕನ್ನಡ ಜಿಲ್ಲಾ ಕೈಪಿಡಿ, ಜಿಲ್ಲೆಯಲ್ಲಿನ ನೀರಾವರಿ ಪರಿಸ್ಥಿತಿಯನ್ನು ಸಂಕ್ಷಿಪ್ತವಾಗಿ ವಿವರಿಸುತ್ತದೆ. ಅದು ಹೀಗಿತ್ತು:
“ನೈಋತ್ಯ ಮಾರುತದ ಮಳೆಗಾಲದಲ್ಲಿ ಮಳೆ ತಪ್ಪದೆ ಹಾಗೂ ಯಥೇಚ್ಚವಾಗಿ ಬೀಳುವುದರಿಂದ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಯಾವುದೇ ವಿಶಾಲ ನೀರಾವರಿ ಕಾಮಗಾರಿಯೂ ಇಲ್ಲ. ನೀರನ್ನು ಸಂಗ್ರಹಿಸಿಡುವ ಸೌಕರ್ಯ ಇಲ್ಲದಿದ್ದ ಕಡೆಗಳಲ್ಲಿಯೂ ಒಂದು ಬೆಳೆ ತೆಗೆಯಲು ಮಳೆ ನೀರೆ ಸಾಕಾಗುತ್ತಿತ್ತು. ಅಲ್ಲದೆ ಮಳೆ ನಿಂತ ಮೇಲೆಯೂ ಕೊಂಚ ಕಾಲಹರಿಯುತ್ತಿದ್ದ ಹೊಳೆಗಳು, ಚಿಲುಮೆದ್ಗಳು, ರೈತರು ಕಣಿವೆಗಳ ಅಡಿಗಳಲ್ಲಿನ ಕೆಳಮಟ್ಟದ ಭೂಮಿಯಿಂದ, ಎರಡು ಅಥವಾ ಮೂರು ಬೆಳೆಯನ್ನು ತೆಗೆಯಲು ನೆರವಾಗುತ್ತಿದ್ದವು. ಅಡಕೆ ತೋಟಗಳಿಗೆ ತೋಟ ಇರುವ ಕಣಿವೆಯ ಶಿಖರದಲ್ಲಿ ಸಾಮಾನ್ಯವಾಗಿ ಸಣ್ಣ ಕೆರೆಗಳನ್ನ ಕಟ್ಟಲಾಗುತ್ತದೆ. ಎರಡು ಹಾಗೂ ಮೂರನೆಯ ಭತ್ತದ ಬೆಳೆಗಾಗಿ ಹೊಳೆ ಮತ್ತು ಸಣ್ಣ ನದಿಗಳ ನೀರಿಗೆ ರೈತರು ಅಡ್ಡಗಟ್ಟೆ ಹಾಕುವುದು ರೂಢಿಯಲ್ಲಿದೆ. ಈ ಬಗೆಯ ಸಣ್ಣ ಅಣೆಕಟ್ಟುಗಳು ಜಿಲ್ಲೆಯಾದ್ಯಂತ ಬೇಕಾದಷ್ಟು ಕಾಣಸಿಗುತ್ತವೆ. ಉಪ್ಪಿನಂಗಡಿ ತಾಲೂಕಿನಲ್ಲಿ ಇತರ ಕಡೆಗಿಂತ ಹೆಚ್ಚಿನ ಸಂಖೆಯಲ್ಲಿವೆ. ಕಾಸರಗೋಡು ತಾಲೂಕಿನಲ್ಲಿ ಕಡಿಮೆ ಸಂಖೆಯಲ್ಲಿವೆ. ಈ ಕಟ್ಟೆಗಳನ್ನು ಪ್ರತಿವರ್ಷವೂ ಕಟ್ಟುವುದಕ್ಕಾಗಿ ಬಹುಕಾಲದ ಹಿಂದೆಯೆ ಕಂದಾಯ ನಿಗದಿಯಲ್ಲಿ ಕಟ್ಟು ತಾಯ್ ಎಂಬ ಸಣ್ಣ ರಿಯಾಯಿತಿಯನ್ನು ನೀಡಲಾಗಿತ್ತು. ನೀರಾವರಿ ಸಲುವಾಗಿ ಸರ್ಕಾರ ನೇರವಾಗಿ ಏನೂ ಖರ್ಚುಮಾಡುತ್ತಿರಲಿಲ್ಲ. ಆದರೂ ಚಿಲುಮೆಗಳಿಂದ ನೀರು ಪಡೆಯುತ್ತಿದ್ದ ಅನೇಕ ಸಣ್ಣ ಕೆರೆಗಳನ್ನು ಸರ್ಕಾರಿ ಆಸ್ತಿ ಎಂದೇ ಪರಿಗಣಿಸಲಾಗಿತ್ತು. ನೀರು ಸರಬರಾಜು ಒಂದು ಅಥವಾ ಎರಡು ಹಿಡುವಳಿಗಳಿಗೆ ಇದ್ದಾಗ ಕೆರೆ ಹಿಡುವಳಿಗೆ ಸೇರಿದ್ದು ಎಂದು ಪರಿಗಣಿತವಾಗುತ್ತಿತ್ತು. ಭೂಮಟ್ಟಕ್ಕೆ ಸಮೀಪದಲ್ಲೇ ನೀರು ಸಿಗುವ ಕಡಲ ತೀರಪ್ರದೇಶದಲ್ಲಿ ಭಾರಿ ಸಂಖ್ಯೆಯ ಸಣ್ಣ ಖಾಸಗಿ ಕೆರೆ ಅಥವಾ ಜಲಾಶಯಗಳನ್ನು ಖಾಸಗಿ ಮಾಲೀಕರೇ ತೋಡಿಸುತ್ತಿದ್ದರು“.[7]
ಈ ಜಿಲ್ಲೆಯಲ್ಲಿ ೧೯೫೬ – ೫೭ರಲ್ಲಿ ಎಲ್ಲ ಮೂಲಗಳಿಂದಲೂ ನೀರಾವರಿ ಆಗುತ್ತಿದ್ದ ಒಟ್ಟು ಪ್ರದೇಶ ೧,೦೫,೮೭೧ ಎಕರೆ. ಈ ಪೈಕಿ ೧೪,೬೬೧ ಎಕರೆ ಕೆರೆ ಕೆಳಗಿನವು, ೭,೧೨೯ ಎಕರೆ ಭಾವಿಕೆಳಗಿನವು ಮತ್ತು ೮೪,೦೮೧ ಎಕರೆ ಚಿಲುಮೆ ಕಾಲುವೆ ಇತ್ಯಾದಿ ಇತರ ಮೂಲದಿಂದ ನೀರಾವರಿ ಆಗುತ್ತಿದ್ದವು. ಆಗ ಇದ್ದ ಕೆರೆಗಳ ಒಟ್ಟು ಸಂಖ್ಯೆ ೧,೮೪೫, ಆ ಪೈಕಿ ಆರು ಮಾತ್ರ ತಲಾ ೧೦೦ ಎಕರೆಗಿಂತ ಹೆಚ್ಚು ಭೂಮಿಗೆ ನೀರು ಒದಗಿಸುತ್ತಿದ್ದವು. ಉಳಿದ ಕೆರೆಗಳು ತೀರ ಚಿಕ್ಕವು. ಸರಾಸರಿ ತಲಾ ೬ ಎಕರೆಗೂ ಕಡಿಮೆ ಭೂಮಿಗೆ ನೀರು ಒದಗಿಸುವಂಥವು.[8]
೧೯೫೬ ರಿಂದ ಈಚೆಗೆ
ಪೀಠಿಕೆ:
೧೯ನೆಯ ಶತಮಾನದಲ್ಲಿ ಬ್ರಿಟಿಷರು ಮೈಸೂರನ್ನೂ ಕರ್ನಾಟಕದ ಇತರ ಭಾಗಗಳನ್ನೂ ವಶಮಾಡಿಕೊಂಡಾಗ, ಅವರು ಆಗ ಇದ್ದ ಕಾಮಗಾರಿಗಳ ಜೀರ್ಣೋದ್ಧಾರ, ಅಭಿವೃದ್ಧಿ ಹಾಗೂ ವಿಸ್ತರಣೆಗಳ ಮೇಲೆ ಗಮನವನ್ನು ಕೇಂದ್ರೀಕರಿಸಿದರು. ಒಂದು ನೀರಾವರಿ ಕಾರ್ಯದ ನಿರ್ಮಾಣ ಅಥವಾ ಜೀರ್ಣೋದ್ಧಾರವನ್ನು ಕೈಗೆತ್ತಿಕೊಳ್ಳುವಾಗ ಅವರು ಹೂಡುತ್ತಿದ್ದ ಮುಖ್ಯ ಪರೀಕ್ಷೆ ಎಂದರೆ ಅದು ಲಾಭದಾಯಕವೆ ಅಥವಾ ಉತ್ಪಾದಕವೇ ಎಂಬುದು. ೧೮೭೬ – ೭೮ರಲ್ಲಿ ಕ್ಷಾಮ ಸಂಭವಿಸಿದಾನಂತರವೇ ರಕ್ಷಣಾತ್ಮಕವಾದ ಕಾರ್ಯಗಳನ್ನು ಕೈಗೆತ್ತಿಕೊಳ್ಳುವುದಕ್ಕೆ ಗಮನ ನೀಡುವುದು ಆರಂಭವಾಯಿತು. ಅದೇ ಕಾಲಕ್ಕೆ ಖಾಸಗಿ ವ್ಯಕ್ತಿಗಳು ಭಾವಿ ತೋಡಿಸುವುದೇ ಮುಂತಾದ ಕೆಲಸಗಳಿಗೆ ನೆರವು ನೀಡುವ ನೀರಿಯನ್ನು ಯೋಚಿಸಲಾಯಿತು. ಸಾಲ ಕೊಡುವುದು ಹಾಗೂ ಭೂಕಂದಾಯ ನಿಗದಿಯಲ್ಲಿ ರಿಯಾಯಿತಿ – ಇವುಗಳನ್ನು ಜಾರಿಗೆ ತರಲಾಯಿತು.
ಯಾವುದೇ ಕಾರ್ಯವನ್ನು ಮಂಜೂರುಮಾಡುವ ಮುನ್ನ ಆರ್ಥಿಕ ಉತ್ಪಾದನಾ ಪರೀಕ್ಷೆಯಿಂದ ಅದರ ಉಪಯುಕ್ತತೆಯನ್ನು ಗೊತ್ತು ಮಾಡಲಾಗುತ್ತಿತ್ತು. ಕೈಗೆತ್ತಿಕೊಂಡ ಯಾವುದೇ ಯೋಜನೆಯಾಗಲಿ ಅದು ಕಾರ್ಯಾರಂಭ ಮಾಡಿದ ಹತ್ತನೆಯ ವರ್ಷದಲ್ಲಿ ಹೂಡಿದ ಹಣದ ಮೇಲೆ ನಿರ್ದಿಷ್ಟ ಪ್ರಮಾಣದ ಲಾಭ ತರಬೇಕಾಗಿತ್ತು. ಹೂಡಿದ ಹಣ ಎಂದರೆ ಬಂಡವಾಳ ಮೊಬಲಗು ಹಾಗೂ ಆ ವರ್ಷದ ವರೆಗೂ ಅದರ ಮೇಲಿನ ಸುಸ್ತಿ ಬಡ್ಡಿಗಳ ಮೊತ್ತ. ಈ ಮಾನದಂಡವನ್ನು ಪರೀಕ್ಷಿಸಿದ ನೀರಾವರಿ ಆಯೋಗ (೧೯೦೧) ಆರ್ಥಿಕ ಉತ್ಪಾದನಾ ಪರೀಕ್ಷೆಯನ್ನು ಬದಲಾಯಿಸುವ ಅಗತ್ಯ ಇಲ್ಲ ಎಂದು ಪ್ರತಿಪಾದಿಸಿತು. ೧೯೪೭ ರಿಂದ ಈಚೆಗೂ ಈ ಪರೀಕ್ಷೆಯನ್ನು ಕಟ್ಟುನಿಟ್ಟಾಗಿ ಅನುಸರಿಸುವುದು ಮುಂದುವರಿಯಿತು. ೧೯೪೯ರಲ್ಲಿ ಲಾಭಾಂಶದ ಪ್ರಮಾಣವನ್ನು ಶೇ.೬ ರಿಂದ ಶೇ.೩.೭ಕ್ಕೆ ಇಳಿಸಲಾಯಿತು.[9] ಲಾಭ ಮತ್ತು ವೆಚ್ಚ ಇವುಗಳ ಪ್ರಮಾಣವನ್ನು ಆಧರಿಸಿ ನೀರಾವರಿ ಯೋಜನೆಯ ಉಪಯುಕ್ತತೆಯನ್ನು ಪರೀಕ್ಷಿಸುವ ಮಾನದಂಡವನ್ನು ಸರ್ಕಾರ ಒಪ್ಪಿಕೊಂಡದ್ದು ೧೯೬೪ರಲ್ಲಷ್ಟೆ.
ಉತ್ಪಾದನಾ ಪರೀಕ್ಷೆಯನ್ನು ಕಟ್ಟುನಿಟ್ಟಾಗಿ ಜಾರಿ ಮಾಡಲಾಯಿತು. ಲಭ್ಯವಿದ್ದ ಧನ ಮಿತವಾಗಿತ್ತು. ಅಲ್ಲದೆ ಭದ್ರಾ, ತುಂಗಾ, ತುಂಗಭದ್ರಾ, ಹೇಮಾವತಿ, ಕಾವೇರಿ ಮುಂತಾದ ಘಟ್ಟದ ಹೊಳೆಗಳನ್ನು ಬಿಟ್ಟು ಉಳಿದ ಎಲ್ಲ ಹೊಳೆಗಳಿಗೂ ಸ್ಥಳ ಲಭ್ಯವಿದ್ದೆಡೆಗಳಲ್ಲಿ ಆಗಲೆ ಜಲಾಶಯಗಳನ್ನು ನಿರ್ಮಿಸಿಯಾಗಿತ್ತು. ಆದ್ದರಿಂದ ಘಟ್ಟದ ನದಿಗಳ ವಿನಾ ಬೇರೆ ಎಲ್ಲಯೂ ಹೊಸ ಜಲಾಶಯ ನಿರ್ಮಿಸಲು ಆಸ್ಪದ ಇರಲಿಲ್ಲ. ಈ ಘಟ್ಟದ ನದಿಗಳು ಬರಕ್ಕೆ ಹೆಚ್ಚಾಗಿ ಗುರಿಯಾಗಬಹುದಾದ ಪ್ರದೇಶದಲ್ಲಿ ಹಾದು ಹೋಗುತ್ತಿರಲಿಲ್ಲ. ಹಾಗಾಗಿ ಅವುಗಳ ನೀರನ್ನು ಅಂಥ ಪ್ರದೇಶಗಳಿಗೆ ಹಾಯಿಸಲು ಪ್ರಯತ್ನಿಸಿದರೆ ಭಾರಿ ಜಲಾಶಯಗಳನ್ನು ಉದ್ದವಾದ ನಾಲೆಗಳನ್ನು ನಿರ್ಮಿಸಲೇಬೇಕಾಗಿತ್ತು. ಈ ಪರಿಸ್ಥಿತಿಯಿಂದಾಗಿಯೆ ಕರ್ನಾಟಕದ ಮೊಟ್ಟ ಮೊದಲನೆಯ ಭಾರಿ ನೀರಾವರಿ ಯೋಜನೆಯಾದ ಕೃಷ್ಣರಾಜಸಾಗರ ಜಲಾಶಯದ ನಿರ್ಮಾಣವಾಗಬೇಕಾಯಿತು.
ಭಾರಿ ಜಲಾಶಯಗಳ ನಿರ್ಮಾಣ:
೧೯೫೬ರಲ್ಲಿ ಕರ್ನಾಟಕ ರಚನೆಯಾದಾಗ ಮುಂಬೈ ಕರ್ನಾಟಕದ ಹಾಗೂ ಹೈದರಾಬಾದ್ ಕರ್ನಾಟಕ ಪ್ರದೇಶಗಳು ಮೈಸೂರು ರಾಜ್ಯದಲ್ಲಿ ವಿಲೀನಗೊಂಡವು. ಆ ಪ್ರದೇಶಗಳಲ್ಲಿ ಬೇಸಾಯ ಬಹುಮಟ್ಟಿಗೆ ಮಳೆ ಆಧಾರಿತವಾಗಿತ್ತು. ನೀರಾವರಿಯಿದ್ದ ಪ್ರದೇಶ ಬೇಸಾಯದ ವಿಸ್ತೀರ್ಣದ ಸಣ್ಣ ಭಾಗವಷ್ಟೇ ಆಗಿತ್ತು. ಮಳೆ ಅಲ್ಪ ಪ್ರಮಾಣದ್ದಾಗಿದ್ದು ಭೂಮಿ ಬಹು ಮಟ್ಟಿಗೆ ಮಟ್ಟಸವಾಗಿತ್ತು. ಆದ್ದರಿಂದ ಕೆರೆಗಳ ನಿರ್ಮಾಣ ಕಾರ್ಯಸಾಧ್ಯವಾಗಿರಲಿಲ್ಲ. ತುಂಗಭದ್ರಾ ಘಟಪ್ರಭಾ ಹಾಗೂ ಮಲಪ್ರಭಾ ಮುಂತಾದ ನದಿಗಳು ಈ ಪ್ರದೇಶದಲ್ಲಿ ಹರಿಯುತ್ತಿದ್ದುದರಿಂದ ಅವುಗಳಿಗೆ ಅಡ್ಡಲಾಗಿ ಸಣ್ಣ ಸಣ್ಣ ಜಲಾಶಯಗಳನ್ನು ನಿರ್ಮಿಸುವುದು ವ್ಯವಹಾರಿಕವಾಗಿರಲಿಲ್ಲ. ಅಲ್ಲದೆ ಈ ನದಿಗಳಿಗೆ ಅಡ್ಡಲಾಗಿ ಸಣ್ಣ ಆಣೆಕಟ್ಟುಗಳನ್ನು ಕಟ್ಟಿದರೆ ಗಮನಾರ್ಹ ಅಚ್ಚುಕಟ್ಟು ಪ್ರದೇಶ ಇರುತ್ತಿರಲಿಲ್ಲ. ಏಕೆಂದರೆ ನಾಲೆಗಳು ನದಿ ಪಕ್ಕದಲ್ಲೇ ಇರಬೇಕಾಗಿತ್ತು. ಈ ನದಿಗಳಿಗೆ ಅಡ್ಡಲಾಗಿ ಭಾರಿ ಜಲಾಶಯಗಳನ್ನು ನಿರ್ಮಿಸಿದಲ್ಲದೆ ಗಮನಾರ್ಹ ಪ್ರಮಾಣದ ಯಾವುದೇ ನೀರಾವರಿಯೂ ಕಾರ್ಯಸಾಧ್ಯವಾಗಿರಲಿಲ್ಲ.
ಘಟಪ್ರಭಾ ಮಲಪ್ರಭಾ ತುಂಗಭದ್ರಾ ಕೃಷ್ಣ ನದಿಗಳಿಗೆ ಅಡ್ಡಲಾಗಿ ಭಾರಿ ಜಲಾಶಯಗಳನ್ನು ನಿರ್ಮಿಸುವುದರ ಸಾಧ್ಯತೆಯನ್ನು ಬ್ರಿಟಿಷರು ೧೯ನೆಯ ಶತಮಾನದ ಉತ್ತರಾರ್ಧದಲ್ಲಿಯೇ ಪರಿಶೀಲಿಸಿದ್ದರು. ಆದರೆ ಅದಕ್ಕೆ ಬೇಕಾಗಿದ್ದ ಅಪಾರ ವೆಚ್ಚದಿಂದ ಹಾಗೂ ನದಿಗಳು ಎರಡು ಮೂರು ರಾಜ್ಯಗಳಲ್ಲಿ ಹರಿಯುತ್ತಿದ್ದುದರಿಂದ ಅವುಗಳನ್ನು ಜಾರಿಗೆ ತರಲಾಗಲಿಲ್ಲ. ೧೯೪೫ರಲ್ಲಿ ಮದರಾಸು ಪ್ರಾಂತ್ಯ ಮತ್ತು ನಿಜಾಂ ಸರ್ಕಾರದ ಜಂಟಿ ಉದ್ಯಮವಾಗಿ ತುಂಗಭದ್ರಾ ಜಲಾಶಯ ರಚನೆ ಆರಂಭವಾಯಿತು. ಆದರೆ ಘಟಪ್ರಭಾ ಮಲಪ್ರಭಾ ಕೃಷ್ಣ ಜಲಾಶಯಗಳಿ ಇನ್ನೂ ಬಹುಕಾಲ ಕಾಯಬೇಕಾಯಿತು. ಅವುಗಳ ನಿರ್ಮಾಣವನ್ನು ಕೈಗೊಂಡಿದ್ದು ೧೯೫೬ರ ನಂತರವೇ. ಶತಮಾನಗಳಿಂದಲೂ ಅಡಿಗಡಿಗೆ ಕ್ಷಾಮಡಾಮರಗಳಿಗೆ ತುತ್ತಾಗುತ್ತಿದ್ದ ಪ್ರದೇಶಗಳು ಹೈದರಾಬಾದ್ ಕರ್ನಾಟಕ ಹಾಗೂ ಮುಂಬೈ ಕರ್ನಾಟಕ. ಅವುಗಳಿಗೆ ನೀರಾವರಿ ಒದಗಿಸುವ ಉದ್ದೇಶ ಹೊಂದಿದ ಈ ಎಲ್ಲ ಯೋಜನೆಗಳಲ್ಲೂ ಭತ್ತ ಬಿಟ್ಟು ಇತರ ಬೆಳೆಗಳಿಗೆ ನೀರು ಒದಗಿಸುವುದಕ್ಕೆ ಒತ್ತುಕೊಡಲಾಗಿತ್ತು. ಈ ಭಾರಿ ಜಲಾಶಯಗಳ ನಿರ್ಮಾಣದಿಂದ ಎದ್ದ ಪರಿಸರ ಸಮಸ್ಯೆಗಳೇ ಅಲ್ಲದೆ ಇವುಗಳ ನಾಲೆಗಳು ಬಹುದೂರ ಕಪ್ಪುಮಣ್ಣಿನ ಪ್ರದೇಶದಲ್ಲಿ ಹಾದು ಹೋಗಬೇಕಾಗಿತ್ತು. ಅಲ್ಲಿನ ಕಡಿದಾದ ಅಡ್ಡ ಇಳಿಜಾರುಗಳಲ್ಲಿ ಶತಮಾನಗಳಿಂದಲು ನೀರಾವರಿ ಬಗ್ಗೆ ಒಲವು ಇದ್ದಿರಲಿಲ್ಲ. ಹಾಗೂ ನೀರಾವರಿ ಎಂದರೆ ಭತ್ತ ಬೆಳೆಯುವುದು ಎಂಬ ಭಾವನೆ ಬೇರೂರಿತ್ತು. ಲಭ್ಯವಾಗಿರುವ ನೀರನ್ನು ಆದಷ್ಟು ಹೆಚ್ಚು ವಿಸ್ತಾರವಾದ ಪ್ರದೇಶಕ್ಕೆ ಹರಿಯಿಸಬೇಕು ಎನ್ನುವುದು ಯೋಜಕರ ಆಶಯ. ಆದರೆ ನೀರು ಹರಿದು ಹೋಗಲು ಸಾಕಷ್ಟು ಸೌಕರ್ಯ, ಭೂಮಿಯನ್ನು ಮಟ್ಟಗೊಳಿಸುವುದು, ಕೂಡುರಸ್ತೆಗಳು ಹಾಗೂ ಸುಧಾರಿತ ಕೃಷಿ ಪರಿಕರಗಳು ಇವುಗಳ ಬಗ್ಗೆ ಅಗತ್ಯ ಕ್ರಮ ಕೈಗೊಳ್ಳಲಿಲ್ಲ. ಇದರಿಂದಾಗಿ ಜಲ ಹಾಗೂ ಭೂಮಿ ನಿರ್ವಹಣೆಯ ಅಗಣಿತ ಸಮಸ್ಯೆಗಳು ಹುಟ್ಟಿಕೊಳ್ಳುವಂತಾಗಿದೆ. ಇವುಗಳಿಗೆ ಪರಿಹಾರವನ್ನು ಪಡೆಯಬೇಕಾದರೆ ಭೂ ಹಾಗೂ ಜಲ ನಿರ್ವಹಣೆಯ ಸಮಸ್ಯೆಯ ಪ್ರಾಮಾಣಿಕ ವಿಶ್ಲೇಷಣೆ ಅಗತ್ಯ.
ಭಾರಿ ನೀರಾವರಿ ಯೋಜನೆಗಳಿಗೆ ಪ್ರಾಶಸ್ತ್ಯ ಕೊಡಲಾಗಿದ್ದರೂ ಸಣ್ಣ ಜಲಾಶಯ ಅಥವಾ ಕೆರೆಗಳ ಪರಿಶೀಲನೆ ಹಾಗೂ ನಿರ್ಮಾಣಗಳನ್ನು ಪೂರಾ ಅಸಡ್ಡೆ ಮಾಡಿಲ್ಲ. ಸಣ್ಣ ನೀರಾವರಿ ಕಾಮಗಾರಿಗಳ ಪರಿಶೀಲನೆಗಾಗಿ ೧೯೫೯ರಲ್ಲಿ ಒಂದು ಪ್ರತ್ಯೇಕ ಸಂಘಟನೆಯನ್ನೇ ಸ್ಥಾಪಿಸಲಾಯಿತು.
ಆದರೆ ಈ ಕಾಮಗಾರಿಗಳನ್ನು ನಡೆಸುವುದು ಲೋಕೋಪಯೋಗಿ ಇಲಾಖೆಗೆ ಸೇರಿತ್ತು. ರಸ್ತೆ ಕಟ್ಟಡಗಳೆಲ್ಲದರ ಹೊಣೆಯೂ ಆ ಇಲಾಖೆಯ ಮೇಲೆಯೇ ಇತ್ತು. ಸಣ್ಣ ನೀರಾವರಿ ಕೆರೆಗಳ ನಿರ್ಮಾಣಕ್ಕಾಗಿ ಪ್ರತ್ಯೇಕ ಸಂಘಟನೆ ರಚಿತವಾದುದು ೧೯೮೪ರಲ್ಲಿಯೇ. ಇತ್ತೀಚಿನ ವರೆಗೂ ನೀರಾವರಿ ಕೆಲಸಗಳನ್ನು ಸಣ್ಣವು ಹಾಗೂ ಭಾರಿ ಎಂದು ವರ್ಗೀಕರಣ ಮಾಡುವುದು ಆ ಕೆಲಸದ ಅಂದಾಜುವೆಚ್ಚವನ್ನು ಆಧರಿಸಿತ್ತು. ೨೫ ಲಕ್ಷ ರೂ.ಗಳಿಂತ ಕಡಿಮೆವೆಚ್ಚದ ಕೆಲಸಗಳನ್ನು ಸಣ್ಣ ನೀರಾವರಿ ಕೆಲಸಗಳೆಂದೂ ಪರಿಗಣಿಸಲಾಗಿತ್ತು. ಈಗ ೫,೦೦೦ ಎಕರೆ ಅಥವಾ ಕಡಿಮೆ ಅಚ್ಚುಕಟ್ಟು ಪ್ರದೇಶ ಉಳ್ಳ ಕಾಮಗಾರಿಗಳನ್ನು ಸಣ್ಣ ಕಾಮಗಾರಿಗಳು ಎಂದು ಪರಿಗಣಿಸಲಾಗುತ್ತಿತ್ತು. ೫೦೦೦ ಎಕರೆ ಅಥವಾ ಹೆಚ್ಚಿನ ನೀರಾವರಿ ಪ್ರದೇಶದ ಕಾಮಗಾರಿಗಳನ್ನು ಮಧ್ಯಮ ಹಾಗೂ ಭಾರಿ ನೀರಾವರಿ ಕಾಮಗಾರಿಗಳು ಎಂದು ಪರಿಗಣಿಸಲಾಗುತ್ತಿದೆ. ಸಣ್ಣ ನೀರಾವರಿ ಕಾರ್ಯಗಳ ಪರಿಶೀಲನೆ, ಯೋಜನೆ ಹಾಗೂ ಮಂಜೂರು ಪೂರ್ಣವಾಗಿ ರಾಜ್ಯ ಸರ್ಕಾರಕ್ಕೆ ಸೇರಿದ್ದು. ಇತರ ಎಲ್ಲ ನೀರಾವರಿ ಕಾರ್ಯಗಳ ಬಗ್ಗೆಯೂ ರಾಜ್ಯ ಸರ್ಕಾರ ರೂಪಿಸಿದ ಯೋಜನೆ ಭಾರತ ಸರ್ಕಾರ ಮತ್ತು ಯೋಜನಾ ಆಯೋಗಗಳ ಒಪ್ಪಿಗೆ ಪಡೆಯಬೇಕು. ಸಣ್ಣವು, ದೊಡ್ಡವು ಎಲ್ಲ ನೀರಾವರಿ ಯೋಜನೆಗಳನ್ನು ಪಂಚವಾರ್ಷಿಕ ಯೋಜನೆಗಳ ಅಂಗವಾಗಿಯೇ ಕಾರ್ಯಗತಗೊಳಿಸುವುದು. ಆದರೆ ಯಾವುದೇ ಮಧ್ಯಮ ಅಥವಾ ಭಾರಿ ಯೋಜನೆಯನ್ನು ಪಂಚವಾರ್ಷಿಕ ಯೋಜನೆಗೆ ಸೇರಿಸುವುದು ಯೋಜನಾ ಆಯೋಗದ ಒಪ್ಪಿಗೆಯ ಆಧಾರದ ಮೇಲೆಯೆ. ಸಣ್ಣ ನೀರಾವರಿ ಯೋಜನೆಗಳಿಗೆ ಅಂಥ ನಿರ್ಬಂಧವಿಲ್ಲ. ಯಾವುದೇ ಸಣ್ಣ ಯೋಜನೆಯನ್ನಾಗಲಿ ಅದು ಸೇರಿಸಿಕೊಳ್ಳಬಹುದು.
ಯೋಜನಾ ಅವಧಿಗಳಲ್ಲಿ ನೀರಾವರಿಗೆ ನಿಗದಿಯಾದ ಹಣ ಹಾಗೂ ಅಭಿವೃದ್ಧಿ:
ಹಿಂದಿನ ಅವಧಿಗೆ ಹೋಲಿಸಿದರೆ ಪಂಚವಾರ್ಷಿಕ ಯೋಜನೆಗಳಲ್ಲಿನ ಯೋಜಿತ ಅಭಿವೃದ್ಧಿಯಿಂದ ನೀರಾವರಿ ಕೆಲಸಗಳಿಗೆ ದೊಡ್ಡ ಚಾಲನೆ ದೊರಕಿತ್ತು. ಪ್ರತಿ ಯೋಜನಾ ಅವಧಿಯಲ್ಲೂ ಮಾಡಲಾದ ವೆಚ್ಚ ಕೆಳಕಾಣಿಸಿದಂತಿದೆ.[10]

ಕರ್ನಾಟಕದಲ್ಲಿ ಕೆರೆ ನೀರಾವರಿ: ೪. ಬ್ರಿಟಿಷರ ಕಾಲ ಮತ್ತು ಅನಂತರ (೧೮೦೦ – ೧೯೫೬) (೫)
ಕೆರೆ ನೀರಾವರಿಯ ಅವನತಿ:
೧೯೫೫ – ೫೬ರಿಂದ ೧೯೮೭ – ೮೮ರ ಅವಧಿಯಲ್ಲಿ ಕಾಲುವೆಗಳಿಂದ ನೀರಾವರಿ ಆಗುವ ಪ್ರದೇಶಗಳಲ್ಲಿ ಶೇ.೪೦ರಷ್ಟು ಹೆಚ್ಚಳವಾಗಿದೆ. ಆದರೆ ಕೆರೆ ನೀರಾವರಿ ಪ್ರದೇಶ ಇಳಿಮುಖವಾಗಿದೆ.
ಕೆರೆಗಳಿಂದ ನೀರಾವರಿ ಪಡೆಯುವ ಪ್ರದೇಶದ ಅವನತಿಯನ್ನು ನಾವೀಗ ಪರಿಶೀಲಿಸೋಣ.
೧೯೮೯ ಏಪ್ರಿಲ್ ೧ನೇ ತಾರೀಕಿನಲ್ಲಿ ೨೨,೭೬೫ ಕೆರೆಗಳಿದ್ದವು. ಅವುಗಳ ಅಚ್ಚುಕಟ್ಟು ಪ್ರದೇಶ ೧೫,೨೪,೭೧೭ ಎಕರೆ (ತಲಾ ೧೦ ಎಕರೆಗೂ ಕಡಿಮೆ ಅಚ್ಚುಕಟ್ಟು ಇದ್ದ ೧೩,೭೪೩ ಕೆರೆಗಳನ್ನು ಬಿಟ್ಟು) ಇದಕ್ಕೆ ಪ್ರತಿಯಾಗಿ ಎಲ್ಲ ಕೆರೆಗಳಿಂದಲೂ ನೀರಾವರಿ ಪಡೆಯುತ್ತಿದ್ದ ವಾಸ್ತವ ಪ್ರದೇಶ ೮೧೦,೩೪೦ ಎಕರೆ. ಕೆರೆಗಳ ಕೆಳಗಿನ ಪ್ರದೇಶದ ಶೇ.೫೦ ಭಾಗವು ಮಾತ್ರ ನೀರಾವರಿ ಪಡೆಯುತ್ತಿತ್ತು.
[1]
೧೯೭೬ ಏಪ್ರಿಲ್ ೧ರಂದು ೩೮,೩೯೮ ಕೆರೆಗಳಿದ್ದವು. ಅವುಗಳ ಅಚ್ಚುಕಟ್ಟು ಪ್ರದೇಶ ೧೫,೦೩,೬೪೯ ಎಕರೆ (ಈ ಪೈಕಿ ತಲಾ ೧೦ ಎಕರೆಗಿಂತ ಹೆಚ್ಚು ಅಚ್ಚುಕಟ್ಟು ಪ್ರದೇಶ ಇದ್ದ ೨೨,೬೮೫ ಕೆರೆಗಳ ಕೆಳಗೆ ಒಟ್ಟು ೧೨,೨೬,೨೪೪ ಎಕರೆ ಇದ್ದವು) ಆ ವರ್ಷ ಈ ಎಲ್ಲ ಕೆರೆಗಳಿಂದಲೂ ನೀರಾವರಿ ಆದ ಪ್ರದೇಶ ೧೦,೨೫,೭೭೭ ಎಕರೆ. ಅಂದರೆ ಸುಮಾರು ಶೇ.೬೮ರಷ್ಟು ಪ್ರದೇಶ ನೀರಾವರಿಯಲ್ಲಿತ್ತು.
೧೯೭೬ – ೧೯೮೬ರ ಅವಧಿಯಲ್ಲಿ ಹತ್ತು ಅಥವಾ ಹೆಚ್ಚು ಎಕರೆಗೆ ನೀರಾವರಿ ಒದಗಿಸುತ್ತಿದ್ದ ಕೆರೆಗಳ ಗುಂಪಿಗೆ ೧೦೨,೫೪೩ ಎಕರೆ ಅಚ್ಚುಕಟ್ಟು ಪ್ರದೇಶವನ್ನು ಸೇರಿಸಲಾಯಿತು. ಅಷ್ಟಾದರೂ ವಾಸ್ತವವಾಗಿ ನೀರಾವರಿಯಲ್ಲಿದ್ದ ಪ್ರದೇಶ ಸುಮಾರು ಎರಡು ಲಕ್ಷ ಎಕರೆಗಳಷ್ಟು ಕಡಿಮೆಯಾಯಿತು.
ಕೆಳಗೆ ಕೊಟ್ಟಿರುವ ತಃಖ್ತೆ[2] ಯಿಂದ ಕಾಣಬರುವ ಇನ್ನೊಂದು ಸ್ವಾರಸ್ಯಕರ ಅಂಶವೆಂದರೆ ೧೦ ಎಕರೆ ಅಥವಾ ಹೆಚ್ಚಿಗೆ ಅಚ್ಚುಕಟ್ಟು ಇರುವ ೨೨,೭೬೫ ಕೆರೆಗಳಲ್ಲಿ ೯೭೦,೬೮೭ ಎಕರೆ ಅಚ್ಚುಕಟ್ಟು ಉಳ್ಳ ೧೬,೫೮೧ ಕೆರೆಗಳು ಇರುವುದು ಹಳೆಯ ಮೈಸೂರಿನ ಜಿಲ್ಲೆಗಳಲ್ಲಿಯೆ. ಈ ಭಾಗದಲ್ಲಿ ತಲಾ ಹತ್ತು ಎಕರೆಗೂ ಕಡಿಮೆ ಅಚ್ಚುಕಟ್ಟು ಉಳ್ಳ ೯,೨೫೪ ಕೆರೆಗಳನ್ನು ಇದಕ್ಕೆ ಸೇರಿಸಿದರೆ ಈ ಎಲ್ಲ ೨೫,೮೩೫ ಕೆರೆಗಳ ಒಟ್ಟು ಅಚ್ಚುಕಟ್ಟು ಪ್ರದೇಶ ೧೦,೨೭,೩೦೨ ಎಕರೆ ಆಗುತ್ತದೆ. ಆದರೆ ೧೯೮೮ – ೮೯ರಲ್ಲಿ ಈ ಕೆರೆಗಳ ಕೆಳಗೆ ನೀರಾವರಿ ಆಗುತ್ತಿದ್ದ ಪ್ರದೇಶ ಕೇವಲ ೬೨೪,೭೧೭ ಎಕರೆ. ಅಚ್ಚುಕಟ್ಟಿನ ಸುಮಾರು ಶೇ.೬೦ರಷ್ಟು ಮಾತ್ರ ನೀರಾವರಿಯಲ್ಲಿತ್ತು.
ಹಳೆಯ ಮೈಸೂರು ರಾಜ್ಯದ ಒಂಬತ್ತು ಜಿಲ್ಲೆಗಳನ್ನು ಬಿಟ್ಟು, ಕರ್ನಾಟಕದ ಉಳಿದ ಹತ್ತು ಜಿಲ್ಲೆಗಳಲ್ಲಿ, ತಲಾ ಹತ್ತು ಎಕರೆ ಅಥವಾ ಹೆಚ್ಚಿನ ಅಚ್ಚುಕಟ್ಟು ಇದ್ದ ೬೧೮೪ ಕೆರೆಗಳಿದ್ದವು. ತಲಾ ಹತ್ತು ಎಕರೆಗೆ ಕಡಿಮೆ ಅಚ್ಚುಕಟ್ಟು ಇದ್ದ ೪,೪೮೯ ಕೆರೆಗಳಿದ್ದವು. ಒಟ್ಟಾಗಿ ಈ ೧೦,೬೭೩ ಕೆರೆಗಳಿಗೆ ೫೭೯,೧೨೨ ಎಕರೆ ಅಚ್ಚುಕಟ್ಟು ಇತ್ತು. ೧೯೮೮ – ೮೯ರಲ್ಲಿ, ಈ ಎಲ್ಲ ಕೆರೆಗಳ ಕೆಳಗೆ ನೀರಾವರಿಯಾದ ಪ್ರದೇಶ ಕೇವಲ ೧೮೫,೮೯೨ ಎಕರೆಗಳು. ಅಚ್ಚುಕಟ್ಟಿನ ಶೇಕಡಾ ೩೦ರಷ್ಟು ಮಾತ್ರ ನೀರಾವರಿಯಲ್ಲಿತ್ತು.

ಅಷ್ಟು ವಿಸ್ತಾರವಾದ ಅಚ್ಚುಕಟ್ಟು ಪ್ರದೇಶ, ಅದರಲ್ಲೂ ವಿಶೇಷವಾಗಿ ಕರ್ನಾಟಕ ಉತ್ತರದ ಒಣವಲಯದಲ್ಲಿ ನೀರಾವರಿಗೆ ಒಳಪಟ್ಟಿರಲಿಲ್ಲ ಎನ್ನುವುದಕ್ಕೆ ಅನೇಕ ಕೆರೆಗಳ ಜಲಾನಯನ ಪ್ರದೇಶದಲ್ಲಿ ಸಾಕಷ್ಟು ಮಳೆ ಆಗದಿರುವುದೇ ಕಾರಣವಿರಬಹುದು.
ಅಲ್ಲದೆ ಕೆರೆಗಳಲ್ಲಿ ಹೂಳು ತುಂಬಿ ಅವುಗಳ ಜಲಸಂಗ್ರಹಣಾ ಸಾಮರ್ಥ್ಯ ಕಡಿಮೆ ಆಗಿರುವುದೂ ಒಂದು ಮುಖ್ಯ ಅಂಶವಾಗಿರಬಹುದು.
ಮಳೆನೀರು ಹರಿಯುವ ಇಳಿಮೇಡು ಪ್ರದೇಶದ ಅಧ್ಯಯನದ ಅಗತ್ಯ:
೩೬,೫೯೮ ಕೆರೆಗಳ ಕೆಳಗಿನ ಅಚ್ಚುಕಟ್ಟು ಪ್ರದೇಶದಲ್ಲಿ ಶೇ.೫೦ರಷ್ಟು ಮಾತ್ರ ನೀರಾವರಿಯಲ್ಲಿದೆ. ಈ ಸಂಗತಿಯನ್ನು ಗಮನಿಸಿದಲ್ಲಿ ಯಾವುದೇ ಹೊಸ ಕಾಮಗಾರಿಯನ್ನು ನಿರ್ಮಿಸಲು ಕೈಗೆತ್ತಿಕೊಳ್ಳುವುದಕ್ಕೆ ಮೊದಲು ಪ್ರತಿಯೊಂದು ಜಲಾನಯನ (ಇಳಿಮೇಡು) ಪ್ರದೇಶದಲ್ಲಿ ಹಾಲಿ ಇರುವ ಎಲ್ಲ ಕೆರೆಗಳ ಕೂಲಂಕಷವಾದ, ವಿವರವಾದ ಅಧ್ಯಯನ ಮಾಡುವುದು ಅಗತ್ಯ.
ನೀರಿನ ಪರಿಣಾಮಕರವಾದ ಮಿತ ಬಳಕೆಗಾಗಿ ಆರಿಸಿದ ಕೆಲವು ಕೆರೆಗಳ ಪುರ್ನವ್ಯವಸ್ಥೆಗೆ ಹಾಗೂ ಅವುಗಾಳ ಕೆಳಗಿನ ಕಾಲುವೆ ಜಾಲಗಳನ್ನು ಆಧುನಿಕಗೊಳಿಸುವುದಕ್ಕೆ ಒಂದು ಯೋಜನೆಯನ್ನು ರೂಪಿಸುವುದು ಅಗತ್ಯ. ಸಣ್ಣದೂ ದೊಡ್ಡದೂ ಹೊಸ ಜಲಾಶಯ ನಿರ್ಮಿಸಲು ನಮಗೆ ಉಳಿದಿರುವ ಸೂಕ್ತ ಸ್ಥಳಗಳು ತೀರ ಅಲ್ಪ. ಆದ್ದರಿಂದ ಅಂಥ ಅಧ್ಯಯನ ಮತ್ತಷ್ಟು ಅವಶ್ಯಕ. ಅಲ್ಲದೆ ಹೊಸ ಜಾಲಗಳಿಗೆ ಬೇಕಾಗುವ ಅಪಾರ ಬಂಡವಾಳ ಹೂಡಿಕೆಯೂ ಪರಿಮಿತಿ ಹಾಕುವ ಇನ್ನೊಂದು ಅಂಶ. ನಮ್ಮ ಜನಸಂಖ್ಯೆ ವೇಗವಾಗಿ ಹೆಚ್ಚುತ್ತಿದೆ. ತಲವಾರು ಬೇಸಾಯ ಭೂಮಿ ಕುಗ್ಗುತ್ತಿದೆ ಮತ್ತು ನೀರಾವರಿ ಪ್ರದೇಶ ಹೆಚ್ಚಾಗಿದ್ದರೂ ತಲಾವಾರು ಪ್ರದೇಶ ಯಾವುದೇ ಹೆಚ್ಚಳವನ್ನು ತೋರಿಸಿಲ್ಲ. ಕೆಳಗಿನ ತಃಖ್ತೆ[3] ಈ ಅಂಶಗಳನ್ನು ನಿಚ್ಚಳವಾಗಿ ಎತ್ತಿ ತೋರಿಸುತ್ತದೆ.

೧೯೬೧ ರಿಂದ ೧೯೮೧ ರ ವರೆಗಿನ ಎರಡು ದಶಕಗಳಲ್ಲಿ, ಕರ್ನಾಟಕದ ಜನಸಂಖ್ಯೆ ಮಾತ್ರ ಸುಮಾರು ಶೇ. ೫೭ ರಷ್ಟು ಹೆಚ್ಚಿದೆ. ಆದರೆ ಬೇಸಾಯದ ಪ್ರದೇಶ ಕೇವಲ ಶೇ ೮ ರಷ್ಟು ಮಾತ್ರ ಹೆಚ್ಚಿದೆ ಎನ್ನುವುದನ್ನು ಈ ತಃಖ್ತೆ ಸ್ಪಷ್ಟವಾಗಿ ತೋರಿಸುತ್ತದೆ. ಆದರೆ ನೀರಾವರಿ ಪ್ರದೇಶವೇನೋ ಸುಮಾರು ಶೇ ೫೮ ರಷ್ಟು ಹೆಚ್ಚಿದೆ ಅಂದರೆ, ಹೆಚ್ಚಾದ ಜನ ಸಂಖ್ಯೆಗೆ ನಾವು ಆಹಾರ ಒದಗಿಸಲು ಸಾಧ್ಯವಾಗಿದ್ದರೆ ಅದಕ್ಕೆ ಮುಖ್ಯ ಕಾರಣ ನೀರಾವರಿಗೆ ಒಳಪಡಿಸಲಾದ ಪ್ರದೇಶ ಹೆಚ್ಚಾಗಿರುವುದು. ಜನಸಂಖ್ಯೆ ತೀವ್ರವೇಗದಲ್ಲಿ ಹೆಚ್ಚಾಗುತ್ತಿದೆ. ಭಾರಿ ನೀರಾವರಿ ಯೋಜನೆಗಳ ಹಾಗೂ ಅವುಗಳ ಕಳೆಗಣ ಕಾಲುವೆಗಳ ನಿರ್ಮಾಣ ಹಾಗೂ ಅಭಿವೃದ್ಧಿಯಲ್ಲಿ ಸಮಸ್ಯೆಗಳು ಎದುರಾಗುತ್ತಿವೆ. ಈ ದೃಷ್ಟಿಯಿಂದ ಹಾಲಿ ಇರುವ ಹಳೆಯ ಕೆರೆಗಳ ಪುನರ್‌ವ್ಯವಸ್ಥೆಗೂ ಅವುಗಳ ಕೆಳಗೆ ನೀರಿನ ಮಿತಬಳಕೆಗೂ ನಮ್ಮ ಎಲ್ಲ ಸಾಧನ ಸಂಪತ್ತನ್ನು ಕ್ರೋಢೀಕರಿಸುವುದು ಅವಶ್ಯವಾಗಿದೆ.
 – – – –
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)
 
[1]ಮೈನರ್ ಇರಿಗೇಷನ್ ಸ್ವಾಟಿಸ್ಟಿಕ್ಸ್ ಆಟ್ ಗ್ಲಾನ್ಸ್, ೧೯೮೯, ಮುಖ್ಯ ಇಂಜನಿಯರ್ ಸಣ್ಣ ನೀರಾವರಿ, ಬೆಂಗಳೂರು.
[2]ಮೈನರ್ ಇರಿಗೇಷನ್ ಸ್ಟಾಟಿಸ್ಟಿಕ್ಸ್ ಆಟ್ ಗ್ಲಾನ್ಸ್‌೧೯೮೯ (ಮೊದಲೆ ಹೆಸರಿಸಿದ್ದು)
[3]ಜನಸಂಖ್ಯಾ ಅಂಕಿಗಳು, ಕರ್ನಾಟಕ ರಾಜ್ಯ ಗೆಜಟಿಯರ್, ಭಾಗ-೧,೧೯೮೨ ಪುಟ ೩೯೨ ನವು.
ಕರ್ನಾಟಕದಲ್ಲಿ ಕೆರೆ ನೀರಾವರಿ: ೫. ನಿರ್ಮಾಣ ಮತ್ತು ಸಂರಕ್ಷಣೆ ನಿರ್ಮಾಣ (೧)
ಪೀಠಿಕೆ :
ಈವರೆಗೆ ನಾವು ಅತಿ ಪ್ರಾಚೀನ ಕಾಲದಿಂದ ಇವೊತ್ತಿನ ವರೆಗಿನ ಕೆರೆ ನೀರಾವರಿಯ ಇತಿಹಾಸವನ್ನು ಗುರುತಿಸಿದ್ದೇವೆ. ಹಿಂದಿನಕಾಲದಲ್ಲಿ ಹಾಗೂ ಈಗ ಆ ಕೆಲಸಗಳ ನಿರ್ಮಾಣ ಹಾಗೂ ಸಂರಕ್ಷಣೆಗಾಗಿ ಮತ್ತು ನಿರ್ವಹಣೆಗಾಗಿ ಅನುಸರಿಸಲಾದ ಕ್ರಮಗಳು. ಅವುಗಳ ನಿರ್ವಹಣೆಗಾಗಿ ಮಾಡಲಾದ ವ್ಯವಸ್ಥೆಗಳು, ಅವುಗಳಲ್ಲಿ ನೀರು ಹಂಚಿಕೆಯ ವಿಧಾನ, ನಿರ್ಮಾಣದ ವೆಚ್ಚ ಹಾಗೂ ಫಲಾನುಭವಿಗಳಿಗೆ ವಿಧಿಸಬೇಕಾದ ನೀರು ತೆರಿಗೆ ದರಗಳು – ಇವುಗಳನ್ನೆಲ್ಲ ತಿಳಿದುಕೊಳ್ಳದೆ ಇದ್ದರೆ ಅಧ್ಯಯನ ಪೂರ್ಣವಾಗುವುದಿಲ್ಲ. ನೀರಾವರಿ ಆಡಳಿತದ ಈ ಅಧ್ಯಯನ, ಹಿಂದಿನ ವಿಧಾನಗಳಿಂದ ನಾವು ಪಾಠಗಳನ್ನು ಅರಿಯಲು ಸಹಾಯಕವಾಗುತ್ತದೆ. ಮೊದಲು ನಾವು ನಿರ್ಮಾಣ ವಿಧಾನಗಳನ್ನು ತಿಳಿದುಕೊಳ್ಳೋಣ.
ನಮ್ಮ ಹಿಂದಿನವರು ಕಟ್ಟಿದ ಬಹುಪಾಲು ಕೆರೆಗಳು ಸಣ್ಣ ಸಣ್ಣವು. ಅವುಗಳಲ್ಲಿ ಅನೇಕ ಕೈಬಿಟ್ಟು ಹೋಗಿವೆ ಇಲ್ಲವಾಗಿವೆ. ಕಾಲಕಾಲಕ್ಕೆ ದುರಸ್ತಿಯಾದ ಹಾಗೂ ಜೀರ್ಣೋದ್ಧಾರವಾದಂಥ ಕೆಲವು ದೊಡ್ಡ ಕೆರೆಗಳು ಉಳಿದುಕೊಂಡಿವೆ. ಅವು ಸಹ ಕಳೆ ಹೂಳು ತುಂಬಿಕೊಂಡು ಅಸಡ್ಡೆಗೆ ಒಳಗಾಗಿವೆ. ಭಾರಿ ನೀರಾವರಿ ಕಾಲುವೆ ವ್ಯೂಹದ ಅಚ್ಚುಕಟ್ಟು ಪ್ರದೇಶಗಳಲ್ಲಿರುವ ಕೆರೆಗಳಾದರೂ ಆ ಕಾಲುವೆ ವ್ಯೂಹದಿಂದ ಪ್ರತ್ಯಕ್ಷವಾಗಿಯೊ ಪರೋಕ್ಷವಾಗಿಯೊ ಹರಿದು ಬರುವ ಜಲಪ್ರವಾಹದ ದೆಸೆಯಿಂದಾಗಿ ಇನ್ನೂ ಉಪಯುಕ್ತವಾಗಿವೆ. ಕೆರೆ, ಏರಿ ಇತ್ಯಾದಿಗಳ ವಿನ್ಯಾಸ ಹಾಗೂ ರಚನೆ ಬಗ್ಗೆ ನಿರ್ಮಾಪಕರಿಗೆ ಇದ್ದ ಜ್ಞಾನಕ್ಕೆ ಸಾಕ್ಷಿಯಾಗಿವೆ, ಇನ್ನೂರು ಮುನ್ನೂರು ವರ್ಷಗಳಿಂದಲೂ ಬಳಕೆಯಲ್ಲಿರುವ ಇವು ಹಾಗೂ ಇಂಥ ಇತರ ಕೆರೆಗಳು,
ಶಾಸನಗಳ ಸಾಕ್ಷ್ಯ :
ತುಂಗಭದ್ರಾ, ಕಾವೇರಿ, ಹೇಮಾವತಿ ಮತ್ತಿತರ ದೊಡ್ಡ ನದಿಗಳಿಗೆ ಅಡ್ಡಲಾಗಿ ಯಾವ ಜಲಾಶಯಗಳು ಇದ್ದವು ಎನ್ನುವುದನ್ನು ನಾನಾ ಶಾಸನಗಳ ಅಧ್ಯಯನಗಳು ಸೂಚಿಸುವುದಿಲ್ಲ. ಬಹುಪಾಲು ಜಲಾಶಯಗಳೆಲ್ಲ ಸಣ್ಣ ಪುಟ್ಟ ಹೊಳೆಗಳಿಗೆ ಕಟ್ಟಲಾದ ಕೆರೆ ಅಥವಾ ಏರಿಗಳೇ. ಬಹುಮಟ್ಟಿಗೆ ಅವೆಲ್ಲ ಮಣ್ಣಿನ ಕಟ್ಟೆಗಳು. ಅವುಗಳಿಂದ ಒಂದೊ ಎರಡೊ ನಾಲೆಗಳು ಹೊರಡುತಿದ್ದವು. ಆಂಧ್ರಪ್ರದೇಶದ ಕಡಪಾ ಜಿಲ್ಲೆ ಬದವೇಲು ತಾಲ್ಲೂಕಿನ ಪೊರುಮಾಮಿಲ್ಲ ಶಾಸನವನ್ನು ಬಿಟ್ಟರೆ ಕೆರೆ ಏರಿಗಳ ಉದ್ದ, ಎತ್ತರ ಅಥವಾ ಕೆರೆ ನಿರ್ಮಾಣಕ್ಕೆ ತೆಗೆದುಕೊಂಡ ಕಾಲ ಇತ್ಯಾದಿ ಯಾವುದರ ವಿವರಗಳನ್ನು ಬೇರೆ ಯಾವ ಶಾಸನವೂ ಕೊಡುವುದಿಲ್ಲ.
ಪೊರುಮಾಮಿಲ್ಲ ಕೆರೆ :
ಕೆರೆಯನ್ನು ಹೇಗೆ ಕಟ್ಟುಲಾಗುತ್ತಿತ್ತು, ಅದರ ಲಕ್ಷಣಗಳೇನು ಎಂಬ ಬಗ್ಗೆ ಕೊಂಚ ವಿವರವಾಗಿ ವರ್ಣಿಸುವುದಕ್ಕೆ ಲಭ್ಯವಿರುವ ಏಕೈಕ ಶಾಸನವೆಂದರೆ ವಿಜಯನಗರದ ಅರಸ ಭಾಸ್ಕರನ ಕ್ರಿ.ಶ. ೧೩೬೯ರ ಪೊರುಮಾಮಿಲ್ಲ ಶಾಸನ.[1] ಈ ಕೆರೆಯ ಹೆಸರು ಅನಂತರಾಜ ಸಾಗರ. ನಾಲ್ಕು ನೈಸರ್ಗಿಕ ಗುಡ್ಡಗಳನ್ನು ಮೂರು ಮೋಟಾದ ಮಣ್ಣು ಆಣೆಗಳಿಂದ ಕೂಡಿಸಿ ಇದನ್ನು ನಿರ್ಮಿಸಲಾಗಿದೆ. ಅಣೆಯ ಉದ್ದ ೪,೫೦೦ ಅಡಿ. ಗುಡ್ಡಗಳನ್ನು ಸೇರಿಸಿದರೆ ಒಟ್ಟು ಉದ್ದ ಸುಮಾರು ೧೪,೦೦೦ ಅಡಿ. ಅತ್ಯಂತ ಆಳವ ಭಾಗದಲ್ಲಿ ಏರಿ ಮೇಲುಗಡೆ ಸುಮಾರು ೧೨ ಅಡಿ ಅಗಲ ಹಾಗೂ ಬುಡದಲ್ಲಿ ೧೫೦ ಅಡಿ ಅಗಲವಾಗಿದೆ. ಅದರ ಎತ್ತರ ಸುಮಾರು ೩೩ ಅಡಿ. ಏರಿಯ ಈಗಿನ ಅಳತೆಗಳು, ಅದರ ನಿರ್ಮಾಣದ ಬಹುಕಾಲದ ನಂತರ ಆದ ಸೇರ್ಪಡೆಗಳನ್ನು ಸೂಚಿಸಲೂಬಹುದು. ಗುಡ್ಡಗಳ ಭಾಗಗಳೂ ಸೇರಿದಂತೆ ಏರಿಯ ಉದ್ದ ೫,೦೦೦ ರೇಖಾದಂಡಗಳು, ಅಗಲ ಹಾಗೂ ಎತ್ತರ ಎಂಟು ಹಾಗೂ ಏಳು ರೇಖಾದಂಡಗಳು ಎನ್ನುವ ಶಾಸನ ವಾಕ್ಯವೇ ಇದಕ್ಕೆ ಸಾಕ್ಷಿ. ಏರಿಯ ವಾಸ್ತವವಾದ ಉದ್ದ ೧೪,೦೦೦ ಅಡಿ. ಶಾಸನಗಳಲ್ಲಿ ಹೆಳಲಾದುದು ೫,೦೦೦ ರೇಖಾದಂಡಗಳು. ಇದರಿಂದ ಶಾಸನದಲ್ಲಿ ಹೇಳಿರುವ ಒಂದು ರೇಖಾದಂಡ ಸುಮಾರು ೫ ಅಡಿ ಇದ್ದರಬೇಕು ಎನ್ನಬಹುದು. ರೇಖಾದಂಡದ ಈ ಅಳತೆಯನ್ನು ಅನುಸರಿಸಿದರೆ ಶಾಸನದಲ್ಲಿ ವಿವರಿಸಿರುವ ಏರಿಯ ಅಗಲ ೨೪ ಅಡಿ, ಎತ್ತರ ೨೧ ಅಡಿ ಅಗುತ್ತದೆ. ೨೧ ಅಡಿ ಎತ್ತರ ಕಟ್ಟೆಯ ಅಗಲ ೨೪ ಅಡಿ ಇದ್ದರೆ ಅದು ಕಟ್ಟಯ ಬುಡದ ಅಗಲವಾಗಲಾರದು. ಅದು ಏನಿದ್ದರೂ ಕಟ್ಟೆಯ ಮೇಲು ಭಾಗದ ಅಗಲವಷ್ಟೇ. ಕಟ್ಟೆಯ ಈಗಿನ ಮೇಲು ಅಗಲ ೧೨ ಅಡಿ. ಅದು ಕಟ್ಟಿಯನ್ನು ಮೊದಲಿನ ೨೧ ಅಡಿಗಳಿಂದ ಈಗಿನ ೩೩ ಅಡಿಗಳಿಗೆ ಎತ್ತರಿಸಿದ್ದರಿಂದ ಅಲ್ಲದೆ ಶಾಸನದಲ್ಲಿ ಕೊಟ್ಟಿರುವಂತೆ ಏರಿಯ ಮೂಲ ಅಳತೆಗಳನ್ನು ಅನುಸರಿಸಿದರೆ, ಏರಿಗೆ ಕೊಡಲಾಗಿರುವ ಪಾರ್ಶ್ವ ಇಳಿಜಾರು ಸಮಮಟ್ಟ ೨ ಕ್ಕೆ ಲಂಬಮಟ್ಟ ೧ ಎಂದಾಗುತ್ತದೆ. ಏರಿಯ ಎತ್ತರವನ್ನು ಹೆಚ್ಚಿಸಿದಾಗ ಈಗಿರುವ ಸಮ ಮಟ್ಟ ೩ ಕ್ಕೆ ಲಂಬ ಮಟ್ಟ ೧ ರಂತೆ ಮಾರ್ಪಾಟಾಗಿರಬೇಕು. ಈಗಿರುವ ಇಳಿಜಾರಿಗೆ ಹೋಲಿಸಿದಲ್ಲಿ ಮೊದಲಿನ ಇಳಿಜಾರು ಹೆಚ್ಚು ಮಟ್ಟಸವಾಗಿತ್ತು.
ಒಳ್ಳೆಯ ಕೆರೆಯ ಮಾನದಂಡಗಳು :
ಒಂದು ಕೆರೆಯನ್ನು ಕಟ್ಟಲು ಹನ್ನೆರಡು ಅಗತ್ಯಗಳನ್ನು ಅಥವಾ ಸಾಧನಗಳನ್ನು ಪೂರೈಸಬೇಕು ಎಂದು ಶಾಸನ ವಿವರಿಸುತ್ತದೆ. ಅಂಥ ಕೆಲಸಗಳಲ್ಲಿ ಆರು ಬಗೆಯ ದೋಷಗಳು ಆಗದಂತೆ ಎಚ್ಚರ ವಹಿಸಬೇಕೆಂದೂ ಹೇಳುತ್ತದೆ.
ಈ ಶಾಸನದ ಪ್ರಕಾರ, ಒಂದು ಒಳ್ಳೆಯ ಕೆರೆಯ ನಿರ್ಮಾಣಕ್ಕೆ ಇರಬೇಕಾದ ಹನ್ನೆರಡು ಅಗತ್ಯಗಳು ಇವು.
೧. ಧರ್ಮಶೀಲನೂ ಶ್ರೀಮಂತನೂ, ಸುಖಿಯೂ, ಹಾಗೂ ಶಾಶ್ವತ ಸಂಪತ್ತು ಅಥವಾ ಕೀರ್ತಿಯನ್ನು ಬಯಸುವವನೂ ಆದ ದೊರೆ.
೨. ಜಲಶಾಸ್ತ್ರ (ಪಾಠಸ್ ಶಾಸ್ತ್ರ) ಪಾರಂಗತನಾದ ಬ್ರಾಹ್ಮಣ.
೩. ಗಟ್ಟಿ ಜೇಡಿಮಣ್ಣಿನಿಂದ ಕೂಡಿದ ಭೂಮಿ.
೪. ಸಿಹಿ ನೀರನ್ನು ತರುವ ನದಿ, ತನ್ನ ಮೂಲದಿಂದ ಮೂರು ಯೋಜನೆ ದೂರದಲ್ಲಿರುವಂಥದು.
೫. ಏರಿಗೆ ತಗುಲಿದಂತಿರುವ ಬೆಟ್ಟದ ಭಾಗಗಳು.
೬. ಈ ಬೆಟ್ಟಗಳ ಭಾಗಗಳ ನಡುವೆ ಕಟ್ಟಿದ ಬಿಗಿಯಾದ ಕಲ್ಲು ಗೋಡೆಯ ಏರಿ, ಅತಿ ಉದ್ದವಲ್ಲದ್ದು ಆದರೆ ಭದ್ರವಾದದ್ದು.
೭. ಫಲವೀಯುವ ಭೂಮಿಯಿಂದ(ಫಲ – ಸ್ಥಿರ) ಹೊರ ಮೂಖವಾಗಿರುವ ಎರಡು ಕೊನೆಗಳು(ಶೃಂಗ)
೮. ವಿಸ್ತಾರವೂ ಆಳವೂ ಆದ ಕೆರೆ ಅಂಗಳ.
೯. ನೇರವಾದ ಉದ್ದನೆಯ ಕಲ್ಲು ಇರುವ ಕಲ್ಲುಗಣಿ.
೧೦. ಸಮತಟ್ಟಾದ ಫಲಭರಿತ ಮರಗಳಿಂದ ಕೂಡಿದ ನೆರೆಯ ಭೂಮಿ (ಅಚ್ಚು ಕಟ್ಟು)
೧೧. ಬೆಟ್ಟದ ಸ್ಥಾನದಿಂದಾಗಿ (ಅಡವಿಸ್ಥಾನ) ಬಲವಾದ ಸುಳಿಗಾಳಿ ಇರುವ (ಬ್ರಹ್ಮ) ಜಲ ಹಿರಿವು (ತೂಬು) ಹಾಗೂ
೧೨. ಕೆರೆ ನಿರ್ಮಾಣದಲ್ಲಿ ಕುಶಲರಾದ ಕೆಲಸಗಾರರ ತಂಡ,
ಸಂಭವಿಸದಂತೆ ಎಚ್ಚರವಾಗಿರಬೇಕಾದ ಆರು ದೋಷಗಳು ಹೀಗಿವೆ.
೧. ಕಟ್ಟೆಯಿಂದ ನೀರು ಜಿನುಗುವಿಕೆ.
೨. ಕ್ಷಾರೀಯ ಮಣ್ಣು
೩. ಎರಡು ರಾಜ್ಯಗಳ ಸರಹದ್ದಿನಲ್ಲಿ ಕೆರೆ ಇರುವಿಕೆ.
೪. ಕೆರೆ ಅಂಗಳದ ನಡುವಿನ ದಿಬ್ಬ (ಕೂರ್ಮ)
೫. ಅತ್ಯಲ್ಪ ಜಲಲಭ್ಯತೆ ಹಾಗೂ ವಿಸ್ತಾರವಾದ ಅಚ್ಚುಕಟ್ಟು
೬. ಅಲ್ಪ ಭೂಮಿ, ಮತ್ತು ಅತಿಯಾದ ನೀರು.
ಗಟ್ಟಿಯಾದ ಅಭೇದ್ಯವಾದ ಜೇಡಿಮಣ್ಣಿನ ನೆಲಗಟ್ಟಿನ ಮೇಲೆ ಏರಿಗಳನ್ನು ನಿರ್ಮಿಸುವುದು ಹಾಗೂ ಏರಿಯ ತುದಿಗಳಲ್ಲಿ ತೂಬುಗಳನ್ನು ಕಟ್ಟಿ ಹೆಚ್ಚುವರಿ ನೀರು ಹೊರಹೋಗಲು ವ್ಯವಸ್ಥೆಮಾಡುವುದು ಚೆನ್ನಾಗಿ ತಿಳಿದಿತ್ತು ಎಂದು ಈ ಶಾಸನದಲ್ಲಿನ ನಾನಾ ಹೇಳಿಕೆಗಳಿಂದ ಊಹಿಸಬಹುದು. ಕೆರೆಗೆ ಸಾಕಷ್ಟು ಜಲಾನಯನ ಭೂಮಿ ಇರಬೇಕು (ಮೂರು ಯೋಜನ). ನೀರಾವರಿಗೆ ಬಳಸುವ ನೀರು ಕುಡಿಯಲು ಯೋಗ್ಯವಾಗಿರಬೇಕು. ಹಾಗೂ ಕೆರೆಯ ಅಚ್ಚುಕಟ್ಟು ಪ್ರದೇಶ ಸಮತಟ್ಟಾಗಿ ಫಲವತ್ತಾಗಿರಬೇಕು. ಈ ಬಗ್ಗೆಯೂ ಎಚ್ಚರ ವಹಿಸಲಾಗುತ್ತಿತ್ತು ಎನ್ನುವುದನ್ನು ಕಾಣಬಹುದು. ಏರಿಯಿಂದ ನೀರು ಜಿನುಗದಂತೆ ಸಾಕಷ್ಟು ಕ್ರಮ ಕೈಗೊಳ್ಳಲಾಗುತ್ತಿತ್ತು ಎನ್ನುವುದೂ ಸ್ಪಷ್ಟ. ಆದರೆ ಕಣಿವೆ ಪಾರ್ಶ್ವದಲ್ಲಿ ಏರಿಯನ್ನು ಹೇಗೆ ಮುಚ್ಚುತ್ತಿದ್ದರು ಎಂಬುದು ಸ್ಪಷ್ಟವಾಗುವುದಿಲ್ಲ. ಆದರೂ ೨೫ – ೩೦ ಅಡಿಯ ಮಣ್ಣುಕಟ್ಟೆಯನ್ನು ಅಷ್ಟು ಉದ್ದವಾಗಿ ಕಟ್ಟುವ ತಂತ್ರ ಹಾಗೂ ಎರಡು ಮಳೆಗಾಲಗಳ ಅವಧಿ ಪೂರಾ ಇರುತ್ತಿದ್ದ ನಿರ್ಮಾಣಕಾಲದಲ್ಲಿ ನದಿಯ ದಿಕ್ಕನ್ನು ಬದಲಾಯಿಸುವಿಕೆ(ನಿರ್ಮಾಣ ಎರಡು ವರ್ಷಗಳಲ್ಲಿ ಮುಗಿಯಿತು ಎನ್ನುತ್ತದೆ ಶಾಸನ) ಚೆನ್ನಾಗಿ ತಿಳಿದಿತ್ತು ಮತ್ತು ಸಾಕಷ್ಟು ಕುಶಲಕರ್ಮಿಗಳು ಸಿಗುತ್ತಿದ್ದರು ಎನ್ನುವುದಂತೂ ನಿಶ್ಚಿತ.
ನಿರ್ಮಾಣ ಸಂಘಟನೆ :
ಕುಶಲರಲ್ಲದ ಕೂಲಿಗಳನ್ನು ಮಣ್ಣುಕೆಲಸಕ್ಕೂ, ಕಲ್ಲು ಕೆಲಸಗಾರರನ್ನು ತೂಬು ರಚನೆಗೂ ನೇಮಿಸಿಕೊಂಡು ಕೆರೆಗಳನ್ನು ಕಟ್ಟಲಾಗುತ್ತಿತ್ತು ಎಂದು ಶಾಸನಗಳಿಂದ ತಿಳಿದುಬರುತ್ತದೆ. ರಾಜಗುಂಡಲಹಳ್ಳಿ ಕೆರೆಗೆ ಹೇರಳವಾಗಿ ಮಣ್ಣು ಒಡ್ಡು ಹಾಗೂ ಇಟ್ಟಿಗೆ ಮತ್ತು ಒಳ್ಳೆ ಗಾರೆಯಿಂದ ಭದ್ರಗೊಳಿಸಲಾದ ಕಲ್ಲುತೂಬು ಇದ್ದವು.[2] (೧೪೯೬) ನರಸಿಂಹಪುರದ ಕೆರೆ[3] ನಿರ್ಮಾಣದ ವೆಚ್ಚದಲ್ಲಿ, ಬಂಡಿ ಸಾಮಾನುಗಳು, ಕೂಲಿ, ಬಂಡಿ ಹೊಡೆಯುವವ, ಕೆರೆಗೆ ಬಂಡಿಗಳು. ಮಣ್ಣು ಅಗೆತ ಮೇಲೆ ಉಸ್ತುವಾರಿಯ ಸೇನಬೋವ (ಲೆಕ್ಕಿಗ), ಎರಡು ತೂಬುಗಳನ್ನು ಕಟ್ಟುತಿದ್ದ ಕಲ್ಲುಕಟ್ಟಡದ ಆಳು, ಹಾಗೂ ಇತರ ಕೆಲವು ಸಾದಿಲವಾರು ಬಾಬುಗಳ ವೆಚ್ಚವೂ ಸೇರಿದ್ದವು. ಮಾಲೂರು ತಾಲ್ಲೂಕಿನ ಟೇಕಲ್ ಶಾಸನ[4] (೧೪೭೫) ಕೆರೆ ಒಡೆದುದನ್ನೂ ಅದನ್ನು ಮತ್ತೆ ಕಟ್ಟಲು ಸ್ಥಳೀಯ ಕಲ್ಲು ಕೆಲಸದವನಿಗೆ ಹೇಳಿದುದನ್ನೂ ತಿಳಿಸುತ್ತದೆ. ಪೆನ್ನಾರ್ ಹೊಳೆಯನ್ನು ಪೆನುಗೊಂಡೆಗೆ ತಿರುಗಿಸುವ ಕೆಲಸವನ್ನು ದಶವಿದ್ಯಾಚಕ್ರವರ್ತಿಯೂ, ಜಲಸೂತ್ರನೂ (ನೀರಾವರಿ ಇಂಜನಿಯರ್) ಆಗಿದ್ದ ಸಿಂಗಯ್ಯ ಭಟ್ವ ಮಾಡಿದ ಎಂದು ಗೌರಿಬಿದನೂರು ತಾಲ್ಲೂಕಿನ ಕಲ್ಲೂಡಿ ಶಾಸನ[5] (೧೩೮೮) ಹೇಳುತ್ತದೆ. ಸೊರಬ ಶಾಸನದ[6] (೧೧೫೯) ಪ್ರಕಾರ ಬೀರಿಸೆಟ್ಟಿ ಎಂಬಾತ ತಜ್ಞರ ಪರಿಶೀಲನೆಯಾದ ಮೇಲೆ (ಸಿದ್ಧರ ಶೋಧನದಿಂದ) ಕೆರೆಯನ್ನು ಕಟ್ಟಿದ.
ಅಂತೆಯೆ ಪ್ರತಿಯೊಂದು ಪ್ರದೇಶದಲ್ಲಿಯೂ ಕೆರೆಯನ್ನು ಕಟ್ಟುವ ಮಣ್ಣು ಒಡ್ಡರು, ಕಲ್ಲು ಒಡ್ಡರು ಮುಂತಾದ ಅನುಭವಿಗಳು ಕುಶಲಿಗಳು ಆದ ಕಸಬುದಾರರಿದ್ದರು. ಹಾಲಿ ಇರುವ ಕೆರೆಗಳನ್ನು ನೋಡಿದರೆ ಕೆರೆಗಳ ಸ್ಥಾನ ನಿರ್ದೇಶ, ಕಾಲುವೆ ವ್ಯೂಹಗಳ ಸಾಲು ಜೋಡಣೆ ಇವೆಲ್ಲವೂ ಆಕಾಲದಲ್ಲಿ ಲಭ್ಯವಿದ್ದ ಸಿವಿಲ್ ಇಂಜನಿಯಾರಿಂಗ್ ಜ್ಞಾನ ಹಾಗೂ ಅನುಭವ ನೈಪುಣ್ಯಗಳನ್ನು ಕೊಂಡಾಡುತ್ತವೆ. ಅದರೆ ಈಗ ಇರುವಂತೆ ನೀರಾವರಿ ಕೆಲಸಗಳ ಪರಿಶೀಲನೆ ರಚನೆ ಹಾಗೂ ಸಂರಕ್ಷಣೆಯನ್ನು ಕೈಗೊಳ್ಳಲು ಯಾವುದೇ ನಿರ್ದಿಷ್ಟ ಇಲಾಖೆ ಇದ್ದುದರ ಬಗ್ಗೆ ಯಾವ ಶಾಸನವು ತಿಳಿಸುವುದಿಲ್ಲ.
೧೮ನೆಯ ಶತಮಾನದ ಹೈದರಾಲಿ ಮತ್ತು ಟಿಪ್ಪು ಅವರ ಅಳ್ವಿಕೆಯಲ್ಲಿಯೂ ಸಹ ನೀರಾವರಿ ಕೆಲಸಗಳ ನಿರ್ವಹಣೆಗೆ ಪ್ರತ್ಯೇಕ ಸರ್ಕಾರಿ ಇಲಾಖೆ ಇರಲಿಲ್ಲ. ೧೮೩೪ರಲ್ಲಷ್ಟೆ ಮೈಸೂರು ಸಂಸ್ಥಾನದಲ್ಲಿ ಮರಾಮತ್ ಸೂಪರಿಂಟೆಂಡೆಂಟ್ ಹುದ್ದೆಯನ್ನು ಸೃಜಿಸಲಾದದ್ದು ಮತ್ತು ೧೮೫೬ ರಲ್ಲಿ ಲೋಕೋಪಯೋಗಿ ಇಲಾಖೆ ರಚನೆಯಾದದ್ದು. [7] ಅದಕ್ಕೆ ಹಿಂದೆ ಸಣ್ಣ ನೀರಾವರಿ ಕೆಲಸಗಳ ನಿರ್ಮಾಣ ಹಾಗೂ ಸಂರಕ್ಷಣೆ ಕೇವಲ ಸ್ಥಳೀಯ ಜನತೆಯ ಜವಾಬ್ದಾರಿಯಾಗಿತ್ತು. ತುಂಗಭದ್ರ, ಕಾವೇರಿ ಅಣಿಕಟ್ಟುಗಳು, ಮದಗ – ಮಾಸೂರು ಕೆರೆ ಇತ್ಯಾದಿ ಭಾರಿ ಕೆಲಸಗಳನ್ನು ಕೇಂದ್ರಪ್ರಭುತ್ವ ತನ್ನ ಸಂಪನ್ಮೂಲ ಹಾಗೂ ಸಿಬ್ಬಂದಿವರ್ಗದಿಂದ ನಿಭಾರಿಸುತ್ತಿತ್ತು. ಅದು ಕೋಟೆ ಕೊತ್ತಳ ದೇವಾಲಯಗಳನ್ನು ನಿರ್ಮಿಸುತ್ತಿತು.
ಏರಿಯ ವಿನ್ಯಾಸ :
ಈ ಎಲ್ಲ ನೀರಾವರಿ ಕೆಲಸಗಳಲ್ಲಿಯೂ ಧೈರ್ಯ ಹಾಗೂ ರಚನಾಕೌಶಲ ವ್ಯಕ್ತವಾಗುತ್ತವೆ. ಕುಮುದ್ವತಿ ಮೇಲಿನ ಮದಗ ಮಾಸೂರು ಕೆರೆಯ ಏರಿ, ಬುಡದಲ್ಲಿ ಸುಮಾರು, ೮೦೦ ಅಡಿ ಅಗಲವಾಗಿದೆ. ಸುಮಾರು ೧೦೦ ಅಡಿ ಎತ್ತರವಾಗಿದೆ. ಪಾಲಾರು ನದಿಯ ರಾಮಸಾಗರದ ಕಟ್ಟೆ ಬುಡದಲ್ಲಿ ಸುಮಾರು ೧೫೦ ಅಡಿ ಅಗಲವಿದೆ. ೪೫ ಅಡಿ ಎತ್ತರವಿದೆ. ಈ ಕೆರೆಗಳು ವಿಜಯನಗರ ಕಾಲಕ್ಕೆ ಸೇರಿದವು. ಆ ಹಿಂದೆ ಕಟ್ಟಿದ ಕೆರೆಗಳೂ ಇಂಥವೇ ಆಗಿದ್ದಿರಬೇಕು. ಇಂದಿನ ವಿನ್ಯಾಸ ಮಾನದಂಡ ಪ್ರಕಾರವಾಗಿಯೂ ಕಟ್ಟೆಗಳ ಅಳತೆಗಳು ತುಂಬ ಪರಿಮಿತವಾದವು ಎನ್ನಲು ಬರುವುದಿಲ್ಲ.
ಆದರೂ ಕೋಡಿಯ ಸಾಮರ್ಥ್ಯವನ್ನು ಹೇಗೆ ನಿರ್ಧರಿಸುತ್ತಿದ್ದರು ಹಾಗೂ ಕಟ್ಟೆಯಲ್ಲಿ ನೀರು ಸೋರಿಹೋಗದಂತೆ ಹೇಗೆ ಮಾಡುತ್ತಿದ್ದರು ಎನ್ನುವುದು ಸ್ಪಷ್ಟವಾಗಿಲ್ಲ. ಆ ಕಾಲದ ಕೆಲವು ಹಳೆಯ ಕೆರೆಗಳು ಈಗ ಇಲ್ಲ. ಇದರಿಂದಾಗಿ ಬಹುಶಃ ಕೋಡಿಯ ಸಾಮರ್ಥ್ಯ ಸಾಲದಾಗಿದ್ದು ಕೆರೆಗಳು ಒಡೆದುಹೋಗಿ ನಿರುಪಯುಕ್ತವಾದವು ಎಂದು ನಾವು ಹೇಳಬಹುದು. ಹರಿದ್ರಾ ಕಟ್ಟೆ ೧೪ ವರ್ಷಗಳಲ್ಲಿಯೆ ಒಡೆದು ಹೋಯಿತು. ಅದನ್ನು ಮತ್ತೆ ಕಟ್ಟಬೇಕಾಯಿತು. [8] ಮದಗ ಮಾಸೂರು ಕೆರೆ ಸಹ ೧೮೬೨ರಲ್ಲಿ ಪುನರ್ನಿರ್ಮಿತವಾದಾಗ, ಒಡೆದ ಸ್ಥಿತಿಯಲ್ಲಿ ಇತ್ತು. ಹಳೆಯ ಕೆರೆಗಳು ಒಡೆದುದು ಮಾತ್ರವಲ್ಲದೆ ಹೂಳು ತುಂಬುವುದು, ಕಟ್ಟೆ ನೀರನ್ನು ಹಿಡಿದಿಡಲು ಆಗದೆ ಹೋದುದು, ಈ ಕಾರಣಗಳಿಂದಾಗಿಯೂ ಅವು ಇಲ್ಲವಾಗಿರಬಹುದು. ಅಲ್ಲದೆ ಎರಡು ಮೂರು ವರ್ಷ ಸಾಲಾಗಿ ಮಳೆ ವಿಫಲವಾಗಿ, ಕೆರೆಗಳಿಗೆ ನಾದುರಸ್ತು ಸ್ಥಿತಿ ಉಂಟಾಗಿರಬಹುದು. ಪ್ರಾಯಶಃ ಮಳೆಗಾಲದ ಬೆಳೆಗಳನ್ನು ತೆಗೆಯಲು ಕೆರೆಯಂಗಳವನ್ನು ಒತ್ತುವರಿ ಮಾಡಿದ್ದರಿಂದ ಕೆರೆಗಳ ಏರಿಗಳನ್ನು ಬೇಕೆಂದೇ ಒಡೆದು ಹಾಕಿರಬಹುದು. ನಂಬಲರ್ಹವಾದ ವಿವರ ಇಲ್ಲವಾಗಿ, ವಿನ್ಯಾಸದ ಅಂಶದ ಬಗ್ಗೆ ನಾವು ಕತ್ತಲಲ್ಲಿ ಇದ್ದೇವೆ.
ಕೆರೆಗಳ ಸಾಮರ್ಥ್ಯ :
ಒಂದು ಕೆರೆಯ ಸಾಮರ್ಥ್ಯ ಬಹುಮಟ್ಟಿಗೆ ಅದರ ಕೆಳಗೆ ನೀರಾವರಿ ಪಡೆಯುವ ಪ್ರದೇಶಕ್ಕೆ ಅನುಗುಣವಾಗಿರುತ್ತದೆ. ಈ ಅಂಶದ ಬಗ್ಗೆ ಶಾಸನಗಳು ಯಾವುದೇ ಮಾಹಿತಿ ನೀಡುವುದಿಲ್ಲ. ಕೆರೆಯ ನಿರ್ಮಾಣ ಹಾಗೂ ಸಂರಕ್ಷಣೆಯ ಸಲುವಾಗಿ ‘ಬಿತ್ತುವಟ್ಟು’ ಎಂಬ ದಾನವಿತ್ತ ಭೂಮಿಯಿಂದ ನಾವು ಪರೋಕ್ಷವಾಗಿ ಊಹಿಸಬಹುದು. ಹತ್ತರಲ್ಲಿ ಒಂದು ಪಾಲಿನಷ್ಟು ಭೂಮಿಯನ್ನು ಬಿತ್ತುವಟ್ಟಾಗಿ ನೀಡಲಾಯಿತು – ಎಂದು ಸೋಮಸಮುದ್ರ ಶಾಸನ (೯೯೮) ಸೂಚಿಸುತ್ತದೆ. [9] ಆದರೆ ಕೆಲವೇ ಸಂದರ್ಭಗಳನ್ನು ಬಿಟ್ಟರೆ ಬಿತ್ತುವಟ್ಟಾಗಿ ಇತ್ತ ಭೂಮಿಯ ವಿಸ್ತಾರ ಶಾಸನಗಳಲ್ಲಿ ದಾಖಲಾಗಿಲ್ಲ.
“ಕೆರೆಯ ಮೊದಲನೆಯ ಕಟ್ಟೆಯ ಕೆಳಗೆ ೪ ಖಂಡುಗ ತರಿ ಭೂಮಿಯನ್ನು, ಸಣ್ಣ ಕೆರೆಯ ಕೆಳಗಿನ ಅಸದಗಟ್ಟ ಎಂಬ ಹೂತೋಟದ ಮೊದಲನೆಯ ಏರಿಯ ಕೆಳಗೆ ಒಂದು ಖಂಡುಗ ತರಿ ಭೂಮಿಯನ್ನು” ದಾನವಿತ್ತುದಾಗಿ ಪುಮಗಾಮೆ ಶಾಸನ (೧೧೩೯) [10] ಸೂಚಿಸುತ್ತದೆ. ದಾನಭೂಮಿ ಕೆರೆ ಕೆಳಗಿನ ಪ್ರದೇಶದ ಹತ್ತರಲ್ಲಿ ಒಂದು ಭಾಗದಷ್ಟು ಇತ್ತು ಎಂದು ಇಟ್ಟುಕೊಂಡರೆ ದೊಡ್ಡ ಕೆರೆ ೪೦ ಖಂಡುಗ ಭೂಮಿಗೂ, ಸಣ್ಣ ಕೆರೆ ೧೦ ಖಂಡುಗ ಭೂಮಿಗೂ, ನೀರಾವರಿ ಒದಗಿಸುತ್ತಿತ್ತು ಎಂದು ಊಹಿಸಬಹುದು.
ನೀರಾವರಿ ಭೂಮಿ ಸೂಚಿತವಾಗಿರುವುದು ಬಹುಮಟ್ಟಿಗೆ ಖಂಡುಗ ಅಥವಾ ಮತ್ತರು ಅಥವಾ ಸಲಗೆಗಳ ಪ್ರಮಾಣದಲ್ಲಿಯೆ, ಒಂದು ಖಂಡುಗ ಭೂಮಿ ಎಂದರೆ ಒಂದು ಖಂಡುಗ ಬೀಜದ ಬಿತ್ತನೆಗೆ ಬೇಕಾಗುವ ವಿಸ್ತಾರ. ಖಂಡುಗ ಶಬ್ದವನ್ನು ಸಾಮಾನ್ಯವಾಗಿ ಬಳಸಲಾಗಿರುವುದು ಭತ್ತದ ಗದ್ದೆಗಳ ವಿಷಯದಲ್ಲಿ. ಭತ್ತನ್ನು ಯಾವಾಗಲೂ ಹೊಟ್ಟು ಸಹಿತ ಸಂಗ್ರಹಿಸಿಡುವುದು ಹಗೇವುಗಳಲ್ಲಿ. “ಈ ಹಗೇವುಗಳು ಸುಮಾರು ೧೫ ರಿಂದ ೩೦ ಖಂಡುಗ ಅಥವಾ ೮೩.೫ ರಿಂದ ೧೬೭ ಆಂಗ್ಲ ಬುಷಲುಗಳಷ್ಟು ಭತ್ತವನ್ನು ಹಿಡಿಸುತ್ತವೆ.” ಸರಾಸರಿ ಒಂದು ಎಕರೆಯಲ್ಲಿ ಬಿತ್ತನೆಗೆ ೧.೨೫ ಬುಷಲ್ ಬೀಜ ಬೇಕಾಗುತ್ತದೆ. [11] ಆದ್ದರಿಂದ ಒಂದು ಖಂಡುಗ ತರಿ ಭೂಮಿ ಸುಮಾರು ೪ – ೫ ಎಕರೆಗಳಿಗೆ ಸಮ ಎಂದು ಊಹಿಸಬಹುದು. ಮತ್ತರು ಸಹ ಇಷ್ಟೆ ವಿಸ್ತಾರದ್ದು ಎಂದು ಊಹಿಸಬಹುದು. [12] ಆದರೆ ಇದನ್ನು ಎಲ್ಲ ಸ್ಥಳಗಳಿಗೂ ಎಲ್ಲ ಸಂದರ್ಭಗಳಿಗೂ ಅನ್ವಯಿಸಲು ಆಗುವುದಿಲ್ಲ. ಬೀಜದ ಲಕ್ಷಣ ಗುಣ ಹಾಗೂ ಮಣ್ಣಿನ ಸ್ಥಿತಿ ಲಕ್ಷಣಗಳು ಸ್ಥಳದಿಂದ ಸ್ಥಳಕ್ಕೆ ಭಿನ್ನವಾಗಿರಬಹುದು. ಒಣಭೂಮಿಯಲ್ಲಿ ಒಂದು ಖಂಡುಗ ಬೀಜ ೬೪೦೦೦ ಚ. ಗಜ ಭೂಮಿಗೆ (೧೨ ಎಕರೆ ೮ ಕುಂಟೆ) ಬಿತ್ತಲು ಸಾಕಾಗುತ್ತದೆ. ತರಿ ಅಥವಾ ಬಾಗಾಯತು ಭೂಮಿಯಲ್ಲಿ ಒಂದು ಖಂಡುಗ ಬೀಜವನ್ನು ೧೦೦೦೦ ಚ. ಗಜಕ್ಕೆ (೨ ಎಕರೆ ೨ ಗುಂಟೆ) ಮಾತ್ರ ಬಿತ್ತಬಹುದು ಎನ್ನುತ್ತಾರೆ ರೈಸ್12ಎ ಶ್ರೀರಂಗಪಟ್ಟಣದ ಸಮೀಪದಲ್ಲಿ ಒಂದು ಖಂಡುಗ ಭತ್ತದ ಗದ್ದೆ ಸುಮಾರು ೬.೨ ಎಕರೆಗೆ ಸಮ ಎನ್ನುತ್ತಾನೆ ಬುಕಾನನ್, ತನ್ನ ಕರ್ನಾಟಕ ಪ್ರವಾಸದ ಬಖೈರಿನಲ್ಲಿ,[13] ಆದ್ದರಿಂದ ೪ ರಿಂದ ೫ ಎಕರೆ ತರಿ ಭೂಮಿ ಒಂದು ಖಂಡುಗಕ್ಕೆ ಸಮ ಎಂದು ಭಾವಿಸುವುದು ಯುಕ್ತವೆನಿಸುತ್ತದೆ. ಶಾಸನಗಳಲ್ಲಿ ಕಾಣಸಿಗುವ ಇನೊಂದು ಅಂಶವೆಂದರೆ ಕೃಷಿಕರು ತಮ್ಮ ಭೂಮಿಗಳಲ್ಲಿ ಸಿಗುವ ನೀರನ್ನು ಹಿಡಿದಿಡಲು ಸಣ್ಣ ಸಣ್ಣ ಹೊಂಡಗಳನ್ನು ತೋಡಿಕೊಳ್ಳುತ್ತಿದ್ದುದು. ಆನೆಹಳ್ಳಿಯ(೧೨೧೮) ಸರಹದ್ದಿನ ಚೆಕ್ಕುಬಂದಿ ಹೀಗಿದೆ : “ಆಗ್ನೇಯಕ್ಕೆ ಕಾಳಮ್ಮ ಕೆರೆಯ ಪಶ್ಚಿಮ ಕೋಡಿ, ವಾಯುವ್ಯಕ್ಕೆ ಕೇಶಿಯಣ್ಣನ ಕೆರೆಯ ಒಳಾಂಚು, ದಕ್ಷಿಣಕ್ಕೆ ಸಿರಿಯ ಬೋವನೆ ಹೊಂಡದ ದಂಡೆ. ಇವು ಸರಹದ್ದುಗಳು”.[14]
ಕೆರೆಗಳ ಇತರ ಅಂಶಗಳು :
ಸಣ್ಣ ಕೆರೆಗಳಲ್ಲಿ ನೀರಾವರಿಗೆ ನೀರನ್ನು ಹೊರಬಿಡಲು ಇದ್ದ ಮಾರ್ಗವೆಂದರೆ, ಮಣ್ಣು ದಂಡೆಯಲ್ಲಿ ಮಾಡಿದ ಒಂದು ಸೀಳು. ನೀರು ಬೇಕಾದಾಗ ಸೀಳನ್ನು ತೆಗೆಯುವುದು, ಬೇಡವಾದಾಗ ಮಣ್ಣು ತುಂಬಿ ಮುಚ್ಚುವುದು. ಪ್ರಾಯಶಃ ಕೆರೆಯ ಸಾಮರ್ಥ್ಯವನ್ನು ಹೆಚ್ಚಿಸಿದಾಗ ಅಥವಾ ದಂಡೆಯ ಅಂಥ ತಾತ್ಕಾಲಿಕ ಸೀಳುಗಳು ಸರಿಯಾಗಿ ಕೆಲಸಮಾಡದೆ ಹೋದಾಗ, ತೂಬನ್ನು ಕಟ್ಟಲಾಯಿತು. ವಡಿಗೇನಹಳ್ಳಿ ಕೆರೆಯ ತೂಬು[15] (೧೩೭೮)ಹಾಗೂ ಅಗರದ ಕೆರೆ (೮೭೦)[16] ತೂಬುಗಳನ್ನು ಕಟ್ಟಿದ್ದು ಕೆರೆಗಳನ್ನು ಕಟ್ಟಿದ ಎಷ್ಟೊ ಕಾಲದ ನಂತರ.
ಬಸವಣ್ಣ ಎಂಬಾತ ಕೆರೆಯನ್ನು ವಿಸ್ತಾರಗೊಳಿಸಿದ ಹಾಗೂ ಕಲ್ಲು ಕಟ್ಟೆಯನ್ನು ಕಟ್ಟಿಸಿದ ಎಂದು ನುಗ್ಗೆಹಳ್ಳಿ ಶಾಸನ[17]ಹೇಳುತ್ತದೆ. ಕಲ್ಲುಕಟ್ಟೆ ಎಂದರೆ ಏರಿಯ ಕಲ್ಲು ಕಟ್ಟಡವೇ ಇರಬೇಕು. ಕೆರೆಯ ಗಾತ್ರ ಹೆಚ್ಚಾದಾಗ ನೀರಿನ ಹರವು ವಿಸ್ತಾರವಾಯಿತು. ಅಂತೆಯೇ ದೊಡ್ಡ ಕೆರೆಗಳಿಗೆ ಕಲ್ಲು ಕಟ್ಟಡ ಒದಗಿಸಲಾಯಿತು. ಅರಳುಗುಪ್ಪೆ ಕೆರೆಯನ್ನು (೧೦೯೧)ಕಲ್ಲಿನಿಂದಲೇ ಕಟ್ಟಲಾಯಿತು. ಎನ್ನುತ್ತದೆ ಶಾಸನ.[18] ಅಂದರೆ ಕಲ್ಲು ಕಟ್ಟೆಯನ್ನೆ ನಿರ್ಮಿಸಲಾಯಿತು ಅಥವಾ ಹೊರಮುಖದ ಕಲ್ಲುಕಟ್ಟಡ ಒಳ್ಳೆ ಭದ್ರವಾಗಿ ಕಟ್ಟಿದ ಕಟ್ಟಡವಾಗಿತ್ತು. ಕೆರೆ ದೊಡ್ಡದಾಗಿತ್ತು ಎಂದು, ಇವೆರಡರಿಂದಲೂ ನಾವು ಊಹಿಸಬಹುದು.
ದಾಖಲೆ ಪತ್ರಗಳ ಸಾಕ್ಷ್ಯ :
ಶಾಸನಗಳಲ್ಲಿನ ಮಾಹಿತಿಯ ಈ ಕೊರತೆಯನ್ನು ಮೈಸೂರಿನ ಮುಖ್ಯ ಇಂಜನಿಯರುಗಳಾಗಿದ್ದ ಕರ್ನಲ್ ಚಾರ್ಲ್ಸ್ ಹಾಗೂ ಮೇಜರ್ ಸ್ಯಾಂಕಿ ಅವರು ತಮ್ಮ ವರದಿಗಳಲ್ಲಿ[19] ೧೯ನೆಯ ಶತಮಾನಕ್ಕೂ ಹಿಂದೆ ನಿರ್ಮಿಸಲಾದ ಕೆರೆಗಳ ಬಗ್ಗೆ ಕೊಟ್ಟಿರುವ ವರ್ಣನೆ ಬಹು ಮಟ್ಟಗೆ ತುಂಬಿಕೊಡುತ್ತದೆ.
ಅವರ ವರದಿಗಳ ಪ್ರಕಾರ ಆಗ ಬಹುತೇಕ ಕೆರೆಗಳ ಉದ್ದ ಒಂದರಿಂದ ಒಂದೂವರೆ ಮೈಲಿ ಇರುತ್ತಿತ್ತು. ಅಲ್ಲೊಂದು ಇಲ್ಲೊಂದು ಕೆರೆ ವಿನಾ ಉಳಿದ ಎಲ್ಲಕ್ಕೂ ಒರಟುಗಲ್ಲಿನ ಕಲ್ಲು ಕಟ್ಟಡ ಇತ್ತು. ಅದರ ಇಳಿಜಾರು ಸಮತಲದ ಒಂದು ಪ್ರಮಾಣಕ್ಕೆ ಲಂಬ ಎರಡು ಪ್ರಮಾಣದಲ್ಲಿರುತ್ತಿತ್ತು. ಕಲ್ಲುಕಟ್ಟಡದ ಎದುರುವರಸೆಯ ದಪ್ಪ ಒಂದು ಗಜದಿಂದ ಅರ್ಧಗಜದ ವರೆಗೂ ಇರುತ್ತಿತ್ತು. ಮುಂಭಾಗದ ದೊಡ್ಡ ಕಲ್ಲುಗಳ ಕಟ್ಟಡದ ದಪ್ಪಕ್ಕೆ ಸಮವಾಗಿರುವಂತೆ ಹಿಂಭಾಗಕ್ಕೆ ಬಿಡಿ ಕಲ್ಲುಗುಂಡುಗಳನ್ನು ಜೋಡಿಸಲಾಗುತ್ತಿತ್ತು. ಒಮ್ಮೊಮ್ಮೆ ಏರಿಯ ಹಿಂಬದಿಯ ಇಳಿಜಾರಿನಲ್ಲೂ ಕಡಿಮೆ ಅಳತೆಯ ಕಟ್ಟಡ ಇರುತ್ತಿತ್ತು.
ಮಣ್ಣು, ಏರಿಯ ಅಗಲ – ಎತ್ತರಕ್ಕೆ ತಕ್ಕ ಪ್ರಮಾಣದಲ್ಲಿರುತ್ತಿತ್ತು, ಏರಿಯ ನಡು ಭಾಗದಲ್ಲಿ ಅತ್ಯಂತ ಹೆಚ್ಚು ಅಗಲವಾಗಿರುತ್ತಿತ್ತು. ಸಾಧಾರಣ ಒಂದು ಏರಿಯ ಅಗಲ ತಲೆಯಲ್ಲಿ ೧೨ ಅಡಿ, ಬುಡದಲ್ಲಿ ೬೦ ಅಡಿ ಹಾಗೂ ಎತ್ತರ ೧೮ ಅಡಿ ಇರುತ್ತಿತ್ತು. ಈ ಅಳತೆಗಳಿಗೆ ಮೀರಿದ ಕೆಲವು ಕೆರೆಗಳು ಇದ್ದುದೂ ಉಂಟು.
ತೂಬುಗಳು :
ಒಂದೊಂದು ಕೆರೆಗೂ ಒಂದು ಅಥವಾ ಎರಡು ತೂಬು ಇರುತ್ತಿದ್ದವು. ಕೆಲವೊಮ್ಮೆ ಮೂರು ಇದ್ದುದೂ ಉಂಟು. ಅವುಗಳಿಂದ ನೀರನ್ನು ಜಮೀನಿಗೆ ಬಿಡಲಾಗುತ್ತಿತ್ತು. ತೂಬು ಇರುತ್ತಿದ್ದುದು ಸಾಮಾನ್ಯವಾಗಿ ಕೆರೆಯ ಅಂಗಳದ ಮಟ್ಟದಲ್ಲೆ. ಆದರೆ ನೀರಾವರಿ ಯಾಗಬೇಕಾದ ಯಾವುದೇ ಭೂಮಿ ಆ ಮಟ್ಟಕ್ಕಿಂತ ಮೇಲೆ ಇದ್ದಲ್ಲಿ ಇನ್ನೂ ಒಂದೋ ಎರಡೋ ತೂಬುಗಳನ್ನು ತದನುಗುಣವಾದ ಮಟ್ಟದಲ್ಲಿ ಇಡಲಾಗುತ್ತಿತ್ತು. ಕೆರೆ ತೂಬು ದೊಡ್ಡದೂ ದೃಢವೂ ಆಗಿದ್ದು ದುಬಾರಿಯ ಕೆಲಸವೇ ಆಗಿರುತ್ತಿತ್ತು. ಅದರಲ್ಲಿ ೨ ಅಡಿ ಚದರ ಇಟ್ಟಿಗೆ ಅಥವಾ ಕಲ್ಲಿನ ತೊಟ್ಟಿ, ಮರಳು ಬಾರದಂತೆ ಒಂದು ಗಜ ಎತ್ತರವಾಗಿ ಇರುತ್ತಿತ್ತು. ಅದರ ಬಿರಡೆಯನ್ನು ಕೆರೆ ನೀರಿನ ಮಟ್ಟಕ್ಕಿಂತ ಮೇಲಿನ ವರೆಗೂ ಇರುವಂಥ ಒಂದು ಉದ್ದನೆಯ ಗಳುವಿಗೆ ಜೋಡಿಸಲಾಗಿರುತ್ತಿತ್ತು. ೯ ಅಂಗುಲ ಅರ್ಧಗಜ ಚದರದ ಅಳತೆಯ ಎರಡು ಅಥವಾ ನಾಲ್ಕು ಲಂಬ ಕಲ್ಲು ಕಂಬಗಳು ಅದನ್ನು ಸ್ವಸ್ಥಾನದಲ್ಲಿ ಹಿಡಿದಿಟ್ಟಿರುತ್ತಿದ್ದವು. ಆ ಕಂಬಗಳಿಗೆ ತಲೆಯಲ್ಲಿ ಒಂದು, ನಡುವೆ ಒಂದು ಹೀಗೆ ಎರಡು ಸಮತಲದ ಅಡ್ಡ ಕಲ್ಲುಗಳು ಇರುತ್ತಿದ್ದವು. ಬಿರಡೆಯ ಕೊಂತವೊಂದು ಮೂರು ಅಡ್ಡಕಲ್ಲುಗಳಲ್ಲಿನ ರಂಧ್ರದೊಳಗಿಂದ ಹಾದು ಹೋಗುತ್ತಿತ್ತು. ಬೇಕಾದಾಗ ಬಿರಡೆಯನ್ನು ಎತ್ತಲು ಹಾಗೂ ನೀರು ಹರಿಯುವುದನ್ನು ನಿಯಂತ್ರಿಸಲು ಕೊಂತವನ್ನು ಒಂದು ದಪ್ಪ ಸರಪಳಿ ಹಾಗೂ ಗೂಟದ ನೆರವಿನಿಂದ ಚಲಿಸಲಾಗುತ್ತಿತ್ತು. ನೀರು ಹಾಯುವುದನ್ನು ತಡೆಯಲು ಬಿರಡೆಯನ್ನು ಕೆಳಗಿಳಿಸಿದಾಗ, ಅದರ ಮೇಲುಪಾರ್ಶ್ವದ ಮೇಲಿರುವ ನೀರಿನ ಒತ್ತಡ ಬಿರಡೆಯನ್ನು ಸಾಕಷ್ಟು ಬಿಗಿಯಾಗಿ ಹಿಡಿದು ಇರಿಸುತ್ತಿತ್ತು.
ಏರಿಯ ಹಿಂಬದಿಯಲ್ಲಿ ಸುಮಾರು ಅದೇ ಅಳತೆಯ ಇನ್ನೊಂದು ತೊಟ್ಟಿಯನ್ನು ಸಾಮಾನ್ಯವಾಗಿ ಇಟ್ಟಿಗೆ ಗಾರೆಗಳಿಂದ ಕಟ್ಟಲಾಗುತ್ತಿತ್ತು. ತೊಟ್ಟಿಯ ಮೂರು ಪಾರ್ಶ್ವಗಳಲ್ಲಿ ಚೌಕಾಕಾರದ ಕಂಡಿಗಳಿದ್ದು, ಬೇಕಾದ ದಿಕ್ಕಿಗೆ ನೀರನ್ನು ಬಿಡುವಂತೆ ಅವುಗಳಿಗೆ ಬಾಗಿಲು ಇರುತ್ತಿದ್ದವು. ಎರಡು ತೊಟ್ಟಿಗಳಿಗೂ ನಡುವೆ ಏರಿಗೆ ಅಡ್ಡಲಾಗಿ ಒಂದು ಸುರಂಗ ಇರುತ್ತಿತ್ತು. ಏರಿಯ ಅಗಲಕ್ಕೆ ಅನುಗುಣವಾಗಿಅದರ ಉದ್ದ ಸಾಮಾನ್ಯವಾಗಿ ೧೦ ರಿಂದ ೩೦ ಅಥವಾ೪೦ ಗಜ. ನೀರು ಹಾಯುವ ಸುರಂಗದ ಒಳ ಅಳತೆ ಸುಮಾರು ೨.೫ ಅಡಿ. ಎತ್ತರ, ೨ ಅಡಿ ಅಗಲ, ಒಳಗೆ ಏನಾದರೂ ಅಡಚಣೆ ಆದಲ್ಲಿ ಒಬ್ಬ ಹುಡಗ ಒಳಗೆ ಹೋಗಿ ಅದನ್ನು ತೆಗೆದುಹಾಕಲು ಅಥವಾ ಸುರಂಗದ ಸ್ಥಿತಿಯನ್ನು ಪರಿಶೀಲಿಸಲು ಅನುಕೂಲವಾಗುವಂತೆ ಸುರಂಗದ ಒಳ ಅಳತೆ ಇರುತ್ತಿತ್ತು. ಸುರಂಗದ ಒಳ ಭಾಗ ಸಾಮಾನ್ಯವಾಗಿ ಆಯಾಕಾರದ್ದು. ೬ ರಿಂದ ೯ ಅಂಗುಲ ದಪ್ಪದ ಕಲ್ಲುಚಪ್ಪಡಿಗಳ ಗೋಡೆ ಇರುತ್ತಿತ್ತು.
ಕೋಡಿ:
ಪ್ರತಿಯೊಂದು ಕೆರೆಯಲ್ಲೂ, ತೂಬಿನ ಜೊತೆಗೆ ಕಲ್ಲುಕಟ್ಟಡದ ಕೋಡಿಯೂ ಇರುತ್ತಿತ್ತು. ಅದರ ಮೂಲಕ ಕೆರೆಯಲ್ಲಿನ ಹೆಚ್ಚುವರಿ ನೀರು ಕೆಳಗಣ ಇತರ ಕೆರೆಗಳಿಗೆ ಹರಿದುಹೋಗುತ್ತಿತ್ತು. ಕೋಡಿಗಳ ಅಗಲ ೧೦ ರಿಂದ ೧೦೦ ಗಜದ ವರೆಗೂ ಇರುತ್ತಿತ್ತು. ಬಲವಾದ ಕಟ್ಟಡ ಇಲ್ಲವಾದರೆ ಕೋಡಿಯ ಮೇಲೆ ಹರಿಯುವ ನೀರಿನ ರಭಸಕ್ಕೆ ಎಲ್ಲವೂ ಕೊಚ್ಚಿಕೊಂಡು ಹೋಗುವುದು ಆದ್ದರಿಂದ ಕೋಡಿಗಳನ್ನು ಸುತ್ತಮುತ್ತ ಸಿಗುವ ಅತ್ಯಂತ ಭಾರಿ ಆಕಾರದ ಒರಟುಕಲ್ಲುಗಳಿಂದ ಭದ್ರಗೊಳಿಸಲಾಗುತ್ತಿತ್ತು.
ಕೋಡಿಗಳ ಆಕಾರ ಸಾಮಾನ್ಯವಾಗಿ ಚೌಕ. ಉದ್ದ ಎಷ್ಟೊ ಅಗಲವೂ ಅಷ್ಟು. ಮುಂಭಾಗದಲ್ಲಿ ಒಂದು ಮಜುಬೂತಾದ ಕಲ್ಲು ಗೋಡೆ. ಒಂದರಿಂದ ಎರಡು ಅಥವಾ ಮೂರು ಅಡಿ ಆಳದ ಗೋಡೆ. ಮಣ್ಣಿನ ಗುಣಕ್ಕೆ ತಕ್ಕಂತೆ ಅದರ ಆಳ, ಅದಕ್ಕೆ ಅನುಗುಣವಾಗಿ ದಪ್ಪ. ಅದಕ್ಕೆ ಒಂದೂವರೆ ಗಜ ಮುಂಚಾಚುವಂತೆ ದೊಡ್ಡ ಕಲ್ಲುಗಳು. ಗೋಡೆಯ ತಲೆಯ ಭಾಗಕ್ಕೆ ಒಂದೊಂದು ಗಜಕ್ಕೆ ಒಂದರಂತೆ ಬಲವಾಗಿ ಜೋಡಿಸಲಾದ ಕಲ್ಲುಗಳು. ಒಂದಷ್ಟುಗಳು ಹುಲ್ಲು ಹಾಗೂ ಹುಲ್ಲಿನ ಹೆಪ್ಪುಗಳನ್ನು ರೈತರು ಕಲ್ಲು ಕಂಬಗಳ ಮುಂದೆ ಒಟ್ಟಿ, ಮಳೆಗಾಲವಾದ ಮೇಲೆಯೂ ಕೆರೆಯಲ್ಲಿ ಸಾಮನ್ಯ ಮಟ್ಟಕ್ಕಿಂತ ಸುಮಾರು ಎರಡು ಅಡಿ ಎತ್ತರವಾಗಿಯೇ ನೀರನ್ನು ತಡೆದಿಡಲು ಸಾಧ್ಯವಿತ್ತು. ಹಾಗೂ ಹೆಚ್ಚು ಕಾಲವು ನೀರನ್ನು ತಡೆಹಿಡಿಯಬಹುದಾಗಿತ್ತು. ಕೋಡಿಯ ಪಕ್ಕಗಳಲ್ಲಿ ಪಾರ್ಶ್ವಗೊಡೆಗಳ ರಕ್ಷಣೆ ಇರುತ್ತಿತ್ತು. ಅವು ಒಂದರಿಂದ ಎರಡು ಗಜ ಎತ್ತರ ಒರಟುಗಲ್ಲು ಅಥವಾ ಇಟ್ಟಗೆಯ ಗೋಡೆಗಳು. ಕಮರಿಯ ಗೋಡೆಯ ಬಳಿ ಪರಸ್ಪರ ಸೇರುವಂತೆ ಮೇಲೆ ಹಾಗೂ ಕೆಳಗೆ ಅಗಲವಾಗಿದ್ದು ಸುರಂಗದ ಹಾಗೆಯೆ ಇರುತ್ತಿದ್ದವು. ಕೋಡಿಯ ಗೋಡೆಯ ಕೆಳಪಾರ್ಶ್ವಕ್ಕೆ (ಹೊರಪಾರ್ಶ್ವ) ಕಲ್ಲುಗಳನ್ನು ಸೂಕ್ತವಾದ ತಳಹದಿಯ ಮೇಲೆ ಇಳಿಜಾರಾದ ಹೊದಿಕೆಯಂತೆ ಕೋಡಿಯ ತಲೆಯಿಂದ ಕಂದರದ ಅಡಿಯ ವರೆಗೂ ಜೋಡಿಸಲಾಗುತ್ತಿತ್ತು. ಇದರಿಂದ ನೀರಿನ ರಭಸ ತಗ್ಗುತ್ತಿತ್ತು. ಅಂಥ ವ್ಯವಸ್ಥೆ ಸಾಧ್ಯವಿಲ್ಲದ ಕಡೆಗಳಲ್ಲಿ ಕೋಡಿಯ ಗೋಡೆಯ ಬುಡದಲ್ಲಿ (ಅದರ ಎತ್ತರ ಎಷ್ಟೇ ಇರಲಿ) ಒಂದು ಮಟ್ಟಸವಾದ ನೆಲಗಟ್ಟನ್ನು ನಿರ್ಮಿಸಲಾಗುತ್ತಿತ್ತು. ನೀರು ತೆರೆ ತೆರೆಯಾಗಿ ಹರಿದು ಹೋಗುವಂತೆ ಮಜಬೂತಾದ ಕಬ್ಬಿಣದ ಹಿಡಿಗೈ (ಕ್ಲಾಂಪ್) ಗಳನ್ನು ಮೆಟ್ಟಿ, ಕಡೆದ ಕಲ್ಲುಗಳಿಂದ ಒಳ್ಳೆ ಭದ್ರವಾದ ಜಗಲಿ ನಿರ್ಮಿಸಲು ಎಚ್ಚರವಹಿಸಲಾಗುತ್ತಿತ್ತು.
ಕೆಲವು ಸಲ ಕೋಡಿ ಕೆಳಗಿಣ ಹಳ್ಳದಲ್ಲಿ ಒರಟುಗಲ್ಲಿನ ಇನ್ನೊಂದು ಸಣ್ಣ ಕಟ್ಟೆಯನ್ನು ಕಟ್ಟಲಾಗುತ್ತಿತ್ತು. ಆ ಕಟ್ಟೆಯಿಂದ ಇನ್ನೊಂದು ನೀರಾವರಿ ಕಾಲುವೆಯೂ ಹೊರಡುತ್ತಿತ್ತು. ಕೆರೆಗೆ ಭದ್ರ ಎನಿಸಬಹುದಾದ ಅತ್ಯಂತ ಹೆಚ್ಚಿನ ಮಟ್ಟದ ನೀರನ್ನು ಕೋಡಿ ತಡಹಿಡಿದಿಡುತ್ತಿತ್ತು. ಕೆಳಗಿನ ಕಟ್ಟೆಯಾದರೂ ಕೋಡಿಯಿಂದ ಬಂದ ಹೆಚ್ಚುವರಿ ನೀರನ್ನು ನಷ್ಟವಾಗಿ ಹೋಗದಂತೆ ಹಿಡಿದಿಡುತ್ತಿತ್ತು.
ವರ್ಷದಲ್ಲಿ ೧೦ – ೧೫ ದಿನ ಕೋಡಿಯ ಮೇಲೆ ಅಪಾರ ನೀರು ಹರಿದು ಬರುತ್ತಿದ್ದುದರಿಂದ ಕೆಳಗಿನ ಕಟ್ಟೆಗೆ ಅದರ ರಭಸದಿಂದ ಭಾರಿ ಹೊಡೆತ ಬೀಳುತ್ತಿತ್ತು. ಆದ್ದರಿಂದ ಕಟ್ಟೆಯ ನಿರ್ಮಾಣ ಬಲವಾಗಿರಬೇಕಾಗಿತ್ತು. ನದಿಯ ಅಣಿಕಟ್ಟುಗಳಂತೆಯೆ ಕೋಡಿ ಕಟ್ಟೆಗಳನ್ನು ಎಚ್ಚರದಿಂದ ನಿರ್ಮಿಸಲಾಗುತ್ತಿತ್ತು.

ಕರ್ನಾಟಕದಲ್ಲಿ ಕೆರೆ ನೀರಾವರಿ: ೫. ನಿರ್ಮಾಣ ಮತ್ತು ಸಂರಕ್ಷಣೆ ನಿರ್ಮಾಣ (೨)
ಹೂಳು ತೆಗೆಯುವುದು:
ಮಳೆಗಾಲದ ಉರುಬಿನಲ್ಲಿ ಹೊಳೆ ಭಾರಿ ಪ್ರಮಾಣದ ಹೂಳನ್ನು ತರುತ್ತದೆ. ಇದು ನೀರಿನೊಂದಿಗೆ ತೂಬಿನ ಮೂಲಕ ಕಾಲುವೆಗಳಿಗೆ ಸಾಗಿ ಹೋಗುತ್ತದೆ. ಪ್ರವಾಹದ ಬಿರುಸು ಇಳಿದಂತೆ ಹೂಳು ನೀರಿನಿಂದ ಬೇರ್ಪಟ್ಟು ಕಾಲುವೆಯ ಅಡಿಯಲ್ಲಿ ಪದರಗಟ್ಟುತ್ತದೆ. ಮುಂದಿನ ಮಳೆಗಾಲ ಮೊದಲಾಗುವುದಕ್ಕೆ ಮುಂಚೆಯೆ ಇದನ್ನು ತೆಗೆದುಹಾಕಬೇಕು. ನೆರೆಯ ಉಕ್ಕಿನಲ್ಲಿ ನೀರು ಈ ತೊಂದರೆ ಉಂಟು ಮಾಡುತ್ತಿತ್ತು. ಬೇಸಾಯ ಮುಗಿದನಂತರ ಹೊಳೆ ಮೆಲ್ಲನೆ ಹರಿಯುವಾಗ ನೀರನ್ನೆ ನಿವಾರಣೋಪಾಯ ಸಾಧನವಾಗಿ ಮಾಡಿಕೊಳ್ಳಲಾಗುತ್ತಿತ್ತು. ಮೊದಲು ಭಾಗಶಃ ಮಾತ್ರ ತೆರೆದಿದ್ದ ತೂಬನ್ನು ಪೂರ್ಣ ತೆಗೆಯಲಾಗುತ್ತಿತ್ತು. ನೀರು ಕಾಲುವೆಯಲ್ಲಿ ನುಗ್ಗಿ ಬಂದು ಹೂಳನ್ನು ಕೊಚ್ಚಿಕೊಂಡು ಹೋಗುತ್ತಿತ್ತು. ಇದರಿಂದ ಹೂಳು ತೆಗೆಯಲು ಪಡಬೇಕಾಗಿದ್ದ ಎಷ್ಟೊ ಶ್ರಮ ತಪ್ಪುತ್ತಿತ್ತು.
ಕೆರೆಯ ಅಂಗಳದಿಂದಲೂ ಹೂಳು ತೆಗೆಯಲು ಇದೇ ಕ್ರಮವನ್ನು ಅನುಸರಿಸಲಾಗುತ್ತಿತ್ತು. ಆದರೆ ಆರಿಸಿಕೊಳ್ಳುತ್ತಿದ್ದ ಕಾಲ ಬೇರೆ, ಮಳೆಗಾಲದ ಮುಕ್ತಾಯಕ್ಕೆ ಬದಲಾಗಿ ಆರಂಭವನ್ನೆ ಆರಿಸಿಕೊಳ್ಳಲಾಗುತ್ತಿತ್ತು. ಮಳೆ ಆರಂಭವಾಯಿತೊ ಇಲ್ಲವೊ ರೈತರು ಕೆರೆಯಲ್ಲಿ ತೂಬಿನ ತಲೆಯ ಬಳಿ ಸಾಲುಗಟ್ಟಿ ನಿಲ್ಲುತ್ತಿದ್ದರು (ಮಳೆಗಾಲದ ಆರಂಭವಾದ್ದರಿಂದ ನೀರಿನ ಮಟ್ಟ ಕಡಿಮೆ). ಕೆರೆಯಲ್ಲಿ ನೀರು ಬಗ್ಗಡವಾಗುವ ವರೆಗೂ ಚಾಲಾಡುತ್ತಿದ್ದರು. ನೀರಿನ ಜೊತೆಗೆ ಹೂಳು ಆ ಬಗ್ಗಡದಲ್ಲಿ ತೂಬಿನ ಮೂಲಕ ಹೊರಟು ಹೋಗುತ್ತಿತ್ತು. ಇದು ಭಾಗಶಃ ಪರಿಹಾರವಷ್ಟೆ ಆದರೂ ತೂಬಿನಲ್ಲಿ ಹೂಳು ಇರದಂತೆ ಸಹಾಯಕವಾಗಿತ್ತು.
ಕೆರೆಗೆ ನೀರು ತರುವ ಹೊಳೆ ಭಾರಿ ಪ್ರಮಾಣದ ಹೂಳನ್ನು ತಂದಾಗ ಅನುಸರಿಸುತ್ತಿದ್ದ ಉಪಾಯ, ಹೊಳೆಗೆ ಅಡ್ಡಲಾಗಿ ಅಣೆಕಟ್ಟೆಯಂತಹ ಒಂದು ಒರಟುಗಲ್ಲಿನ ಕಟ್ಟೆ ಕಟ್ಟುವುದು, ಇದರ ಪರಿಣಾಮವಾಗಿ ನೀರಿನ ವೇಗ ತಗ್ಗುತ್ತಿತ್ತು. ಹೂಳೂ ಅಲ್ಲೆ ನಿಲ್ಲುತ್ತಿತ್ತು. ಈ ಅಪೇಕ್ಷಣೀಯ ಪರಿಣಾಮವನ್ನು ಮುಂದುವರಿಸಬೇಕಾದಲ್ಲಿ ಕಟ್ಟೆಯನ್ನು ಒಳ್ಳೆ ದುರಸ್ತಿ ಸ್ಥಿತಿಯಲ್ಲಿ ಇಟ್ಟಿರುವುದು ಅಗತ್ಯ. ಹೂಳನ್ನು ದೂರವಿರಿಸುವ ಈ ಉಪಾಯಗಳನ್ನೆಲ್ಲ ಅಸಡ್ಡೆ ಮಾಡಲಾಗಿ ಕೆರೆ ಅಂಗಳಗಳೆಲ್ಲ ಹೂಳಿಗೆ ನೆಲೆಗಳಾದವು.
ಬಹುಪಾಲು ಸಣ್ಣ ಕೆರೆಗಳಿಗೆ ನೀರು ಬರುತ್ತಿದ್ದುದು, ಸುತ್ತಮುತ್ತಲ ದಿಣ್ಣೆಗಳಿಂದ ಹಾಗೂ ಅವುಗಳ ಕೆಳಗೆ ನೀರಾವರಿಯಲ್ಲಿದ್ದ ಭತ್ತದ ಗದ್ದೆ ಅಥವಾ ತೋಟಗಳಿಂದ. ಆದರೆ ಗುಡ್ಡಗಳ ಪಕ್ಕಗಳಿಂದ ಮಳೆಯ ನೀರನ್ನೆಲ್ಲ ಸಾಗಿಸಿಕೊಂಡು ಬರುತ್ತಿದ್ದ ಉದ್ದನೆಯ ಅಂಕುಡೊಂಕಾದ ನಾಲೆಗಳಿಂದ ಅನೇಕ ಕೆರೆಗಳಿಗೆ ಭಾಗಶಃ ನೀರು ಒದಗುತ್ತಿತ್ತು.
ಅಲ್ಲಲ್ಲಿ ಮಳೆಬಿದ್ದಾಗ ಮಾತ್ರ ಹರಿಯುತ್ತಿದ್ದ ನೀರಿನ ಜಾಡು ಅಥವಾ ಸಣ್ಣ ಹೊಳೆಗಳಿಗೆ ಅಡ್ಡಗಟ್ಟೆ ಹಾಕಿ ಅಲ್ಲೇ ನಿಲ್ಲುತ್ತಿದ್ದ ನೀರನ್ನು ಅದೇ ರೀತಿ ಕೆರೆಗಳಿಗಾಗಿ ಬಳಸಿಕೊಳ್ಳಲಾಗುತ್ತಿತ್ತು. ಕೆಲವೊಮ್ಮೆ ಒಂದೇ ಒಂದು ಕೆರೆಗೆ ಇಂಥ ಹಲವು ಬಗೆಗಳಲ್ಲಿ ನೀರು ಒದಗುತ್ತಿತ್ತು. ಅವೆಲ್ಲವನ್ನೂ ಒಳ್ಳೆ ದುರಸ್ತಿಯಲ್ಲಿ ಇಟ್ಟಿರುತ್ತಿದ್ದರು. ಅದೇ ರೀತಿ ನೀರಾವರಿ ಆಗಬೇಕಾದ ಭೂಮಿಯು ಆಗಾಗ ಕೆರೆಯಿಂದ ದೂರ ಇರುತ್ತಿತ್ತು. ಕಾಲುವೆಗಳೆಲ್ಲವನ್ನೂ ಒಳ್ಳೆ ದುರಸ್ತಿಯ ಸ್ಥಿತಿಯಲ್ಲಿ ಇಳಿಸಲಾಗುತ್ತಿತ್ತು. ಏಕೆಂದರೆ ಬೆಳೆಯ ಯಶಸ್ಸಿಗೆ ಅದೇ ಆಧಾರ.
ನಮ್ಮ ಹಿರಿಯರ ವಿವೇಕ ನಾಡಿಗೆ ಅತ್ಯಂತ ಉಪಯುಕ್ತವೂ ಶ್ಲಾಘವೂ ಆದ ಕೆಲವು ಕೆರೆಗಳನ್ನು ನೀಡಿತ್ತು. ಕೆಲವು ಕೆರೆಗಳು ಬೃಹದಾಕಾರದವು, ಅದರೂ ಅವುಗಳಲ್ಲಿ ದಕ್ಷತೆ ಬಾಳಿಕೆ ಎರಡೂ ಅಗತ್ಯಗಳನ್ನು ಜೊತೆಗೂಡಿಸಿಕೊಳ್ಳುವ ಹಿರಿಮೆ ಇತ್ತು.
ಸೋಲಿನ ನಂತರ ಗೆಲವು:
ಅವರ ಎಲ್ಲ ಯೋಜನೆಗಳೂ ಸದಾಕಾಲ ಯಶಸ್ವಿಯಾಗಿದ್ದವು ಎಂದೂ ಭಾವಿಸಬಾರದು. ಅವರ ಎಷ್ಟೊ ಪ್ರಯೋಗಗಳಲ್ಲಿ ಕೆಲವು ಸೋತದ್ದೂ ಉಂಟು. ಉದಾಹರಣೆಗೆ ತುಂಗಭದ್ರೆಗೆ ಅಡ್ಡಲಾಗಿ ಕಟ್ಟಲಾದ ಮೂರು ಕಟ್ಟೆಗಳೂ ಸೋತವು.[1] ಕಾವೇರಿ ಮತ್ತು ಅದರ ಉಪನದಿಗಳ ಮೇಲಣ ಕಟ್ಟೆಗಳ ಬಗ್ಗೆ ರೈಸ್ ಹೇಳುತ್ತಾರೆ:
“ಈಗ ಬಳಕೆಯಲ್ಲಿರುವ ಅಣೆಕಟ್ಟುಗಳೇ ಅಲ್ಲದೆ ಬಹುಶಃ ಅವಕ್ಕೆ ಮೂರರಷ್ಟು ಹೆಚ್ಚಿನ ಸಂಖ್ಯೆಯ ಕಟ್ಟೆಗಳ ಅವಶೇಷಗಳು ನದಿಗಳಲ್ಲಿ ನೀರು ಕಡಿಮೆ ಆದಾಗ ಈಗಲೂ ಗೋಚರವಾಗುತ್ತವೆ. ಕೆಲವು ಕಡೆ ಹಳೆಯ ನಾಲೆಗಳನ್ನು ತೋಡಿದ್ದು ತೋರಿಬರುತ್ತದೆ.
ಇನ್ನು ಕೆಲವು ಕಡೆ ನಾಲೆಗಳನ್ನು ತೋಡಿದಂತೆ ಕಾಣಿಸುವುದಿಲ್ಲ. ಆದ್ದರಿಂದ ಈಗಲೂ ಬಳಕೆಯಲ್ಲಿರುವ ಕಾಮಗಾರಿಗಳ ನಿರ್ಮಾಣದಿಂದ ಫಲಿತವಾದ ಯಶಸ್ಸು ದೊಡ್ಡ ಪ್ರಮಾಣದ ಸೋಲುಗಳ ನಂತರವೇ ಎನ್ನುವುದು ಸ್ಪಷ್ಟ. ಇವು ಸೋಲುಗಳು ಆದರೂ ನಿರ್ಮಾತೃಗಳು ತೋರಿಸಿದ ಛಲ ಕಡಿಮೆ ಗಣನೆಯದೇನಲ್ಲ. ಅದು ಹಿಂದಿನ ಕಾಲದಲ್ಲಿ ನೀರಾವರಿ ಕೆಲಸಗಳಿಗೆ ನೀಡಲಾಗುತ್ತಿದ್ದ ಉನ್ನತ ಮೌಲ್ಯವನ್ನು ತೋರಿಸುತ್ತದೆ.”[2]
ಇಂದಿನ ನಿರ್ಮಾಣ ಸ್ಥಿತಿ:
ಬಹುಪಾಲು ಈ ಕೆರೆಗಳೆಲ್ಲ ಸಣ್ಣ ರಚನೆಗಳು, ಒಂದು ಬೆಳೆಗೆ ಬಳಸುವಂಥವು. ಬೇಸಿಗೆಗಾಗಿ ಮಳೆಗಾಲದಲ್ಲಿ ನೀರನ್ನು ಸಂಗ್ರಹಿಸಿ ಇಡುವ ವಿಚಾರ ಅಷ್ಟು ಬಳಕೆಯಲ್ಲಿರಲಿಲ್ಲ. ಬಹುಶಃ ಅಗತ್ಯವೂ ಇರಲಿಲ್ಲ. ಕೆಲವು ಸಂದರ್ಭಗಳಲ್ಲಿ ಮಾತ್ರ ಅವುಗಳನ್ನು ಕಟ್ಟಿದ್ದು ಜನಕ್ಕೂ ಜಾನುವಾರುಗಳಿಗೂ ನೀರು ಒದಗಿಸಲು. ಇವುಗಳದು ನೀರಾವರಿಗೆ ನೀರು ಒದಗಿಸುವುದು ಎರಡನೆಯ ಗುರಿ ಅಷ್ಟೆ. ೧೯ನೆಯ ಶತಮಾನದಲ್ಲಿ ಜನಸಂಖ್ಯೆಯ ಹೆಚ್ಚಳದ ಪರಿಣಾಮವಾಗಿ ಅಗ ಇದ್ದ ಹಳೆಯ ಕೆರೆಗಳ ಜೀರ್ಣೋದ್ಧಾರ ಮಾಡಿ, ಅವುಗಳ ಸಾಮರ್ಥ್ಯವನ್ನು ಹೆಚ್ಚಿಸುವ ಹಾಗೂ ಹೊಸ ರಚನೆಗಳನ್ನು ಕೈಗೊಳ್ಳುವ ಅವಶ್ಯಕತೆಯ ಅರಿವಾಯಿತು. ಅನುಸರಿಸಲಾದ ನಿರ್ಮಾಣ ಹಾಗೂ ವಿನ್ಯಾಸ ವಿಧಾನಗಳು ಹಿಂದಿನ ರೂಢಿ ಹಾಗೂ ಅನುಭವವನ್ನು ಆಧರಿಸಿದ್ದವು.
ಈ ಶತಮಾನದಲ್ಲಿ ಭೂಯಾಂತ್ರಿಕತೆ (ಸಾಯಿಲ್ ಮೆಕ್ಯಾನಿಕ್ಸ್)ಯ ವಿಜ್ಞಾನ ಅಭಿವೃದ್ಧಿಯಾಗಿದೆ. ಮಣ್ಣಿನ ಗುಣಗಳ ತೃಪ್ತಿಕರ ವಿಶ್ಲೇಷಣೆಯ ವಿಧಾನ ತಂತ್ರಗಳು ಉತ್ತಮವಾಗಿವೆ. ಮಣ್ಣನ್ನು ಒತ್ತಿ ಅಡಕಮಾಡಲು ಹಾಗೂ ಅವಶ್ಯವಾದ ಮಣ್ಣನ್ನು ಏರಿಯ ಮೇಲೆ ವೇಗವಾಗಿ ಒಟ್ಟಲು ಯಂತ್ರಸಾಧನೆಗಳು ರೂಪಿತವಾಗಿವೆ. ಅಂತೆಯೇ ಮಣ್ಣು ಏರಿಯ ನಿರ್ಮಾಣ ಒಂದು ಕರಾರುವಾಕ್ಕಾದ ಸುವ್ಯವಸ್ಥಿತವಾದ ಕಾರ್ಯಚರಣೆಯಾಗಿದೆ. ಕಟ್ಟೆ ಕಟ್ಟಲು ಉಪಯೋಗಿಸುವ ಸಾಮಗ್ರಿ ಹಿಂದೆ ಇದ್ದಂತೆಯೇ ಇದೆ. ಆದರೂ ನಿರ್ಮಾಣ ತಂತ್ರ ಮತ್ತು ಬಳಸುವ ಮಣ್ಣಿನ ಗುಣಗಳ ಹಾಗೂ ವರ್ತನೆಯ ಬಗ್ಗೆ ನಿಶ್ಚಿತವಾದ ಜ್ಞಾನ, ಇವು ಹೆಚ್ಚು ದೊಡ್ಡದಾದ ಎತ್ತರವಾದ ಕಟ್ಟೆಗಳ ರಚನೆಯನ್ನು ಹೆಚ್ಚು ಸುರಕ್ಷಿತಗೊಳಿಸಿವೆ, ಕಾರ್ಯಸಾಧ್ಯಗೊಳಿಸಿವೆ.
ಅಣೆಕಟ್ಟುಗಳು:
ಈ ಅಧ್ಯಯನ ಮೂಲತಃ ಕೆರೆನಿರ್ಮಾಣಕ್ಕೆ ಸಂಬಂಧಿಸಿದ್ದು. ಅದರೂ ನಮ್ಮ ಪೂರ್ವಿಕರು ಕಟ್ಟಿದ ರೀತಿಯಲ್ಲಿ ಅಣಿಕಟ್ಟುಗಳ ನಿರ್ಮಾಣವನ್ನು ಪರಿಶೀಲಿಸುವುದು ಅಪೇಕ್ಷಣೀಯ. ಏಕೆಂದರೆ ಲಭ್ಯವಿದ್ದ ಸಾಮಗ್ರಿಗಳಿಂದಲೇ ಹೊಳೆಗೆ ಅಡ್ಡಗಟ್ಟಿ ನಿರ್ಮಿಸುವುದನ್ನು ಅವರು ಹೇಗೆ ನಿಭಾಯಿಸಿದರು ಎಂಬುದರ ಬಗ್ಗೆ, ಅದರಿಂದ ನಮಗೆ ಒಂದು ಕಲ್ಪನೆ ದೊರಕುತ್ತದೆ. ಹೊಳೆಯ ಪ್ರವಾಹಜಲವನ್ನು ಕಾಲುವೆಗಳ ಮೂಲಕ ಪಕ್ಕದ ದಡಗಳಲ್ಲಿನ ಭೂಮಿಗೆ ತಿರುಗಿಸಲು ಅನುಕೂಲವಾಗುವಂತೆ ಅದಕ್ಕೆ ಅಡ್ಡವಾಗಿ ಕಟ್ಟಲಾದ ಅಡ್ಡಗಟ್ಟೆಯೇ ಅಣೆಕಟ್ಟು, ತೀವ್ರ ಇಳಿಜಾರಿನ ಭೂಪ್ರದೇಶ ಹಾಗೂ ನದಿಯ ಪಾತ್ರದ ಅತಿ ಕಡಿಮೆ ಇಳಿಜಾರು ಇವುಗಳಿಂದಾಗಿ, ನದಿಗೆ ಜೋಡಿಸುತ್ತಿದ್ದ ನಾಲೆಗಳ ಸುತ್ತಲಿನ ನೀರಾವರಿ ಭೂಮಿ ತುಂಬ ಕಡಿಮೆ ವಿಸ್ತಾರದ್ದಾಗಿತ್ತು.
ತುಂಗಭದ್ರೆ ಮತ್ತು ಕಾವೇರಿ ಮೇಲಣ ಈ ಅನೆಕಟ್ಟುಗಳು ಕಲ್ಲು ಗುಂಡುಗಳ ರಾಶಿಯೇ ಆಗಿದ್ದವು. ದೊಡ್ಡ ಬಂಡೆಗಳ ನಡುವಣ ಸುಂದುಗಳನ್ನು ಸಣ್ಣ ಹಾಗೂ ದಪ್ಪ ಗುಂಡು ಕಲ್ಲುಗಳಿಂದ ತುಂಬಲಾಗುತ್ತಿತ್ತು. ಕಲ್ಲುಗಳು ಚೆನ್ನಾಗಿ ಕಡೆಯಲಾದವು. ನಿಯತವಾದ ಸಾಲುಗಳಲ್ಲಿ ಜೋಡಿಸಲಾಗುತ್ತಿತ್ತು. ಪ್ರತಿಸಾಲು ಅದರ ಮೇಲಿನದಕ್ಕಿಂತ ಸುಮಾರು ೨ – ೫ ಅಡಿ ಮುಂಚಾಚಿರುತ್ತಿತ್ತು. ಪ್ರವಾಹಕಾಲದಲ್ಲಿ ಅಣೆಕಟ್ಟಿನ ಮೇಲೆ ಹರಿಯುವ ನೀರಿನ ಆಳವನ್ನು ಕಡಿಮೆ ಮಾಡುವುದು ಹಾಗೂ ಇತರ ಕಾಲಗಳಲ್ಲಿ ಹೊಳೆಯನ್ನು ನೇರವಾಗಿ ಕಾಲುವೆಗೆ ಬಿಡುವ ಉದ್ದೇಶದಿಂದ ಅಣೆಕಟ್ಟನ್ನು ಡೊಂಕಾದ ಗೆರೆಯಲ್ಲಿ ಕಟ್ಟಲಾಗುತ್ತಿತ್ತು.
ಹಿಂಬದಿಯ ಇಳಿಜಾರು ಹಾಗೂ ಅಣೆಕಟ್ಟಿನ ಕಲ್ಲುಕಟ್ಟಡದ ಹೊದಿಕೆ ‘ಸೂಜಿಕಟ್ಟು’ ಎಂಬ ಅದರ ಹೆಸರೇ ಸೂಚಿಸುವಂತೆ ಸೂಕ್ಷ್ಮವಾದ ಸೂಜಿ ಕೆಲಸದಂಥ ಕಲ್ಲು ಕೆಲಸವಾಗಿರುತ್ತಿತ್ತು. ಅಣೆಕಟ್ಟಿನ ಒಡಲು ಅಥವಾ ಹೃದಯ ಭಾಗಕ್ಕೆ “ನಾರಾಯಣಕಟ್ಟು” ಎಂದು ಹೆಸರು. ಅದು ಭಾರಿ ಕಲ್ಲುಗಳಿಂದ ಆದುದು. ಅತಿ ದೊಡ್ಡ ಕಲ್ಲನ್ನು ತಲೆಯ ಮೇಲೆ ಟೋಪಿಕಲ್ಲಾಗಿ ಇರಿಸಲಾಗುತ್ತಿತ್ತು.[3]
ತುಂಗಭದ್ರೆಗೆ ಅಡ್ಡಲಾಗಿ ವಿಜಯನಗರದ ಅರಸರು ಅನೇಕ ಅಣೆಕಟ್ಟುಗಳನ್ನು ಕಟ್ಟಿಸಿದ್ದಾರೆ. ಅವುಗಳಲ್ಲಿ ಹನ್ನೆರಡು ಇನ್ನೂ ಇವೆ. ಮೂರು ಅಣೆಗಳು ತುಂಗಭದ್ರಾ ಜಲಾಶಯದಲ್ಲಿ ಮುಳುಗಡೆಯಾಗಿವೆ. ಆ ಅಣೆಕಟ್ಟುಗಳಿಂದ ನೀರಾವರಿಯಾಗುತ್ತಿದ್ದ ಪ್ರದೇಶ ಜಲಾಶಯದಿಂದಲೇ ನೇರವಾಗಿ ನೀರು ಪಡೆಯುತ್ತಿವೆ. ಈ ಅಣೆಗಳ ಸ್ಥಳದ ಅಯ್ಕೆ ಅತ್ಯಂತ ವಿವೇಚನಾಪೂರ್ಣವಾಗಿತ್ತು.
ಕಾಲುವೆಗಳನ್ನು ಪುರ್ಣ ಕೌಶಲದಿಂದ ರೂಪಿಸಲಾಗಿದೆ. ಭಾರಿ ಬಂಡೆಗಳನ್ನು ಒರಟುಕಲ್ಲುರಾಶಿಗಳನ್ನು ಒಂದರ ಮೇಲೊಂದರಂತೆ ಗಾರೆ ಸಿಮೆಂಟು ಏನೂ ಇಲ್ಲದೆ ಒಟ್ಟಿ, ಅಣೆಕಟ್ಟುಗಳನ್ನು ನಿರ್ಮಿಸಲಾಗಿದೆ. ಕೆಲವು ಅಣೆಗಳಲ್ಲಿ ಕಲ್ಲುಗಳನ್ನು ಒಗ್ಗೂಡಿಸಿ ಇಡಲು ಕಲ್ಲು ಹಿಡಿಗೈಗಳನ್ನು ಗೂಟಗಳನ್ನು ಉಪಯೋಗಿಸಲಾಗಿದೆ. ಕೆಲವು ಅಣೆಗಳಲ್ಲಿ ಕಲ್ಲು ಹಿಡಿಕೈಗಳಿಗೆ ಬದಲಾಗಿ ಕಬ್ಬಿಣದ ಹಿಡಿಕೈಗಳನ್ನು ಬಳಸಲಾಗಿದೆ. ಹಂಪೆಯ ಬಳಿಯ ತುರ್ತು ಅಣೆಕಟ್ಟು ವಿನಾ ಬೇರೆ ಯಾವುದೂ ನದಿಗೆ ಅಡ್ಡನೇರವಾಗಿ ಕಟ್ಟಲಾಗಿಲ್ಲ. ಅಣೆಗಳು ಕರ್ಣರೇಖೆಯಲ್ಲಿವೆ ಅಥವಾ ಅಂಕು ಡೊಂಕಾಗಿವೆ. ನದಿಯ ಪಾತ್ರದಲ್ಲಿನ ಕಲ್ಲು ದಿಣ್ಣೆಗಳನ್ನು, ಸಣ್ಣ ದ್ವೀಪಗಳನ್ನು ಅಥವಾ ನದಿಯಲ್ಲಿರುವ ಭಾರಿ ಬಂಡೆಗಳನ್ನು ತಳಪಾಯವಾಗಿ ಬಳಸಿಕೊಂಡು ಅಣೆಗಳನ್ನು ಹೀಗೆ ಡೊಂಕುಡೊಂಕಾಗಿ ಕಟ್ಟಲಾಗಿದೆ.[4]
ಅಂಥ ನಿರ್ಮಾಣದ ಸ್ಥಿರತೆಗೆ ಆಧಾರ, ಸಾಮಗ್ರಿಗಳ ಗಾತ್ರ ಹಾಗೂ ಸ್ಥಾನ ಅಗಿತ್ತೇ ವಿನಾ ಕಾಮಗಾರಿಯ ಸಮರೂಪ ಮತ್ತು ಸುಸಂಬದ್ಧತೆ ಅಲ್ಲ ಎನ್ನಲಾಗಿದೆ. ಈ ಅಣಿಕಟ್ಟುಗಳನ್ನು ಕಲ್ಲುಕಟ್ಟೆ ಅಥವಾ ಗೋಡೆಗಳಂತೆ ಕಟ್ಟಲಾಗಿದ್ದು, ಭಾರಿ ಪ್ರವಾಹ ಬಂದಾಗ ನೀರು ಅವುಗಳ ಮೇಲೆ ಹರಿದುಹೋಗುತ್ತಿತ್ತು. ದೊಡ್ಡ ಹೊಳೆಗಳ ಮೇಲೆ ಪ್ರವಾಹದ ನೀರು ಮೇಲೆ ಹರಿಯುವುದನ್ನು ತಡೆದು ಕೊಳ್ಳುವಂಥ ಯಾವುದೇ ಪಕ್ಕಾ ನಿರ್ಮಾಣವು ಖಂಡಿತವಾಗಿಯೂ ಭಾರಿಯಾದದು ಹಾಗೂ ದುಬಾರಿಯಾದುದು. ಬಹುಶಃ ಹಣಕಾಸಿನ ಎಣಿಕೆ ಹಾಗೂ ಕಟ್ಟೆಯ ಮೇಲೆ ನೀರು ಹರಿದಾಗಲೆಲ್ಲ ಆಗುತ್ತಿದ್ದ ಬಿರುಕುಗಳನ್ನು ಸಕಾಲದಲ್ಲಿ ಸರಿಪಡಿಸುವ ಸಾಧ್ಯತೆ, ಇವುಗಳನ್ನು ಅಪೇಕ್ಷಣೀಯವೆಂದು ಭಾವಿಸಲಾಗುತ್ತಿತ್ತು. ಅಲ್ಲದೆ ಅಂಥ ರಚನೆಗಳು ಕೆಲವು ಕಡೆಗಳಲ್ಲಿ ಒಡೆದಿದ್ದರೂ ಇತರ ಕಡೆಗಳಲ್ಲಿ ಇಂದಿಗೂ ಎಲ್ಲ ಪ್ರವಾಹಗಳನ್ನು ತಡೆದುಕೊಂಡು ನಿಂತಿವೆ.
ಈ ರಚನೆಗಳಲ್ಲಿ ಅಡಿಗಡಿಗೆ ತೋರಿಸಲಾಗುವ ಇನ್ನೊಂದು ದೋಷವೆಂದರೆ ಅವುಗಳಲ್ಲಿ ಸೋರಿಕೆ ಇದ್ದು, ಬೇಸಿಗೆಯಲ್ಲಿ ನೀರೆಲ್ಲ ಸೋರಿಹೋಗುತ್ತಿತ್ತು ಎನ್ನುವುದು. ಬಹುಶಃ ಹಾಗೇ ಇರಲಿ ಎಂಬ ಉದ್ದೇಶವಿತ್ತೊ ಏನೊ. ಕೆಳ ಭಾಗದ ಜನ ಜಾನುವಾರುಗಳ ಅಗತ್ಯಗಳಿಗಾಗಿ ಹಾಗೆ ಬೇಸಿಗೆಯಲ್ಲಿ ನೀರನ್ನು ಹೋಗಗೊಡುತ್ತಿದ್ದರು. ಅಲ್ಲದೆ ಹೂಳು ಮರಳು ಸಹ ಸಂದಿಗಳಲ್ಲಿ ಸೋಸಿಹೋಗಿ ನದಿಯ ಪಾತ್ರದಲ್ಲಿ ಹೂಳು ಇರದಂತೆ ಇಡಲು ಸಹಾಯಕವಾಗುತ್ತಿತ್ತು.
ಈ ಅಣೆಕಟ್ಟುಗಳಿಂದ ಹೊರಡುತ್ತಿದ್ದ ನಾಲೆಗಳಿಗೆ ಸಾಮಾನ್ಯವಾಗಿ ಮೇಲು ಕಾಲುವೆಗಳು ಇರಲಿಲ್ಲ. ಪಕ್ಕದ ಎತ್ತರದ ನೆಲದಿಂದ ಅಡ್ಡ ಮೋರಿಯನ್ನು ನಾಲೆಗೆ ಬಿಡಲಾಗುತ್ತಿತ್ತು. ಈ ಮೋರಿ ಕಾಲುವೆಗಳಿಗೆ ಅಡ್ಡಲಾಗಿ ಕಟ್ಟಿದ ಒರಟುಗಲ್ಲಿನ ಹೂಳು ಕಟ್ಟೆಗಳು, ಹೂಳು ಅಣೆಕಟ್ಟು ನಾಲೆಗಳಿಗೆ ಬರದಂತೆ ತಡೆಹಿಡಿಯುತ್ತಿದ್ದವು. ನಾಲೆಗೆ ಬರುತ್ತಿದ್ದ ಹೆಚ್ಚುವರಿ ನೀರನ್ನು ಒರಟುಗಲ್ಲು ಕಟ್ಟಡದ ಸಂದುಗಳಿಂದ ಸೋರಿಹೋಗಲು ಬಿಡಲಾಗುತಿತ್ತು. ಅಡ್ಡ ಮೋರಿಗಳಿಂದ ಬಂದು ನಾಲೆಗಳಲ್ಲಿ ಸೇರಿಕೊಳ್ಳುತ್ತಿದ್ದ ಹೂಳನ್ನು ಕೆಳಮಟ್ಟದಲ್ಲಿ ಅನುಕೂಲಕರವಾದ ಕಡೆಗಳಲ್ಲಿ ಕಟ್ಟಿದ ಹೊರ ಕಂಡಿಗಳ ಮೂಲಕ ಕೊಚ್ಚಿ ಹಾಕಲಾಗುತ್ತಿತ್ತು.
ಅಲ್ಲದೆ ಶೇಖರವಾದ ಹೂಳನ್ನು ತೆಗೆದುಹಾಕುವುದು ಅಣಿಕಟ್ಟು ಕಾಲುವೆ ಕೆಳಗಿನ ಫಲಾನುಭವಿಗಳ ಕರ್ತವ್ಯ ಎಂದು ಭಾವಿಸಲಾಗಿತ್ತು. ಹೂಳು ತೆಗೆಯುವುದರ ಜೊತೆಗೆ ಕಾಲಕಾಲಕ್ಕೆ ಕಳೆಗಳನ್ನು ತೆಗೆದು ಹಾಕುವುದಕ್ಕೂ ಫಲಾನುಭವಿಗಳು ಗಮನವೀಯಬೇಕಾಗಿತ್ತು. ಅಂಥದೊಂದು ವ್ಯವಸ್ಥೆ ರೂಢಿಯಲ್ಲಿತ್ತು. ಎಂಬುದನ್ನು ಚಳ್ಳಕೆರೆ ತಾಲ್ಲೂಕಿನ ರೇಕಲಗೆರೆ ನಾಲೆ ಸಂಬಂಧವಾಗಿ ಸೆಪ್ಟೆಂಬರ್ ೧೮೯೦ರಲ್ಲಿ ಮೈಸೂರು ಸರ್ಕಾರ ಹೊರಡಿಸಿದ ಆಜ್ಞೆಯೊಂದರಿಂದ ಕಾಣಬಹುದು. ಸಂಬಂಧಪಟ್ಟ ಹಳ್ಳಿಗಳಿಗೂ ನಾಲೆ ಸುಮಾರು ೮ ರಿಂದ ೧೯ ಮೈಲಿ ದೂರ ಇದ್ದಿತಾಗಿ, ಈ ನಾಲೆಯಿಂದ ನೀರು ಪಡೆಯುತ್ತಿದ್ದ ರೈತರಿಗೆ ಹೂಳು ತೆಗೆಯುವ ಕರ್ತವ್ಯದಿಂದ ವಿನಾಯಿತಿ ನೀಡಲಾಗಿತ್ತು. ಆದರೆ ಅದಕ್ಕೆ ಪ್ರತಿಯಾಗಿ ಲೋಕೋಪಯೋಗಿ ಇಲಾಖೆಯು ಹೂಳು ತೆಗೆಸುವ ಕಾರ್ಯದ ಸಲುವಾಗಿ ಆ ರೈತರ ಮೇಲೆ ಎಕರೆಗೆ ಸಾಲಿಯಾನ ಎಂಟು ಆಣಿ (ಅರ್ಧ ರೂಪಾಯಿ) ಸುಂಕವನ್ನು ವಿಧಿಸಲಾಗುತ್ತಿತ್ತು.[5]
ಸಂರಕ್ಷಣೆ
ಸಂರಕ್ಷಣೆಯ ಮಹತ್ವ:
ಪ್ರತಿಯೊಂದು ನೀರಾವರಿ ಕಾಮಗಾರಿಯೂ ನಿರ್ದಿಷ್ಟ ಅವಧಿಗೆ ಮಾತ್ರ ಉಪಯುಕ್ತವಾಗಿರುತ್ತದೆ. ಸೂಕ್ತವೂ ಸಕಾಲಿಕವೂ ಅದ ಸಂರಕ್ಷಣೆ ಹಾಗೂ ದುರಸ್ತಿಗಳಿಂದ ಈ ಅವಧಿಯನ್ನು ಹೆಚ್ಚಿಸಲು ಸಾಧ್ಯ. ಅಂಥ ಪ್ರಯತ್ನಗಳ ಅಭಾವದ ಪರಿಣಾಮವಾಗಿ ಕೆರೆ ಹೂಳಿನಿಂದ ತುಂಬಿ ಹೋಗುತ್ತದೆ ಅಥವಾ ಅದರ ಏರಿ ದುರ್ಬಲವಾಗಿ, ಒಡೆದು ಹೋಗುತ್ತದೆ. ಇಲ್ಲವೆ ಕರೆಯಲ್ಲಿ ನಿಲ್ಲುವ ನೀರು ಒಡಕು ತೂಬುಗಳಲ್ಲಿ ಸೋರಿ ಹೋಗುತ್ತದೆ. ನೀರಾವರಿ ಕಾಲುವೆ ಅಸಡ್ಡೆಗೆ ಗುರಿಯಾದರೆ ಈ ಎಲ್ಲ ದುಷ್ಪರಿಣಾಮಗಳು ಅದಕ್ಕೂ ಅಷ್ಟೇ ಮಟ್ಟಿಗೆ ಸಂಭವಿಸುತ್ತವೆ. ನೀರಾವರಿ ಕಾರ್ಯದ ಸೂಕ್ತ ಸಂರಕ್ಷಣೆ ಅದರ ನಿರ್ಮಾಣದಷ್ಟೆ ಮುಖ್ಯ. ಇದನ್ನು ನಮ್ಮ ಹಿರಿಯರು ಕಂಡುಕೊಂಡಿದ್ದರು. ಅವರು ನಿರ್ಮಾಣಕ್ಕಿಂತಲೂ ಸಂರಕ್ಷಣೆಗೆ ಹೆಚ್ಚು ಮಹತ್ವವನ್ನು ಕೊಟ್ಟಿದ್ದರು. ಹಳೆಯ ಕೆಲಸವನ್ನು ಸಂರಕ್ಷಿಸುವುದು ಹೊಸದೊಂದನ್ನು ಕಟ್ಟುವುದಕ್ಕಿಂತ ಹೆಚ್ಚು ಶ್ಲಾಘನೀಯ ಎನ್ನುತ್ತಿದ್ದರು.
ಸಂರಕ್ಷಣೆಗೆ ನೀಡಲಾಗಿದ್ದ ಮಹತ್ವ ಕೌಟಿಲ್ಯನ ಅರ್ಥಶಾಸ್ತ್ರದಲ್ಲಿ ವಿಧಿಸಲಾಗಿರುವ ನಿಯಮಗಳಿಂದ ಸ್ಪಷ್ಟವಾಗುತ್ತದೆ. ಕಂದಾಯ ಮಾಫಿ ಕುರಿತು ಹೇಳುತ್ತ ಅರ್ಥಶಾಸ್ತ್ರ ಹೀಗೆನ್ನುತ್ತದೆ. “ಕೆರೆ ಇತ್ಯಾದಿಗಳ ಕೆಳಗೆ ಬೇಸಾಯಮಾಡುವ ವ್ಯಕ್ತಿಗಳು ಅಥವಾ ಯಾವುದೇ ರೀತಿಯ ಕಂದಾಯವೂ ಇಲ್ಲದೆ ಅಂಥ ಭೂಮಿಯನ್ನು ಅನುಭವಿಸಲು ಅನುಮತಿ ಪಡೆದ ವ್ಯಕ್ತಿಗಳು ಕೆರೆ ಇತ್ಯಾದಿಗಳನ್ನು ಒಳ್ಳೆಯ ದುರಸ್ತಿಯಲ್ಲಿ ಇಟ್ಟಿರಬೇಕು. ಇಲ್ಲವಾದರೆ ಅವರಿಗೆ ನಷ್ಟದ ಎರಡರಷ್ಟು ಜುಲ್ಮಾನೆಯ ಶಿಕ್ಷ ವಿಧಿಸಬೇಕು.[6] ಸಂರಕ್ಷಣೆಗೆ ಮಹತ್ವ ಕೊಟ್ಟುದು ಮಾತ್ರವಲ್ಲ ನೀರಾವರಿ ಕೆಲಸದ ಸಂರಕ್ಷಣೆಯ ಜವಾಬ್ದಾರಿ, ಆ ಕೆಲಸದಿಂದ ಫಲಾನುಭವ ಪಡೆಯುವ ವ್ಯಕ್ತಿಗಳ ಮೇಲೆ ಮಾತ್ರವೇ ಇರತಕ್ಕದ್ದು ಎನ್ನುವುದು ಅಂಗೀಕೃತ ನೀತಿಯಾಗಿತ್ತು.
ಸಾಮಾನ್ಯ ಸಂರಕ್ಷಣಾ ಕ್ರಮಗಳು :
ಸಾಮಾನ್ಯವಾಗಿ ಕೆರೆಯ ಸಂರಕ್ಷಣೆ ಹೀಗಿರುತ್ತದೆ :
೧. ಕೆರೆ ಅಂಗಳ ಹಾಗೂ ನಾಲೆಯ ತಳದಿಂದ ಕಾಲಕಾಲಕ್ಕೆ ಹೂಳು ತೆಗೆಯುವುದು.
೨. ಮಳೆಯಿಂದಾಗಲಿ ಇತರ ಕಾರಣಗಳಿಂದಾಗಲಿ ಮಣ್ಣು ಕಟ್ಟೆಗೆ ಎಲ್ಲಿಯಾದರೂ ಹಾನಿಯಾಗಿದ್ದಲ್ಲಿ ಮಣ್ಣು ಕೆಲಸಮಾಡಿ ಅದನ್ನು ಸರಿಪಡಿಸುವುದು.
೩. ತೂಬು, ಕೋಡಿಗಳಿಗೆ ಏನಾದರೂ ಹಾನಿಯಾಗಿದ್ದರೆ ಕಾಲಕಾಲಕ್ಕೆ ಅದನ್ನು ದುರಸ್ತಿಮಾಡುವುದು.
೪. ಜಲಾನಯನ ಪ್ರದೇಶ ಒತ್ತುವರಿಯಾಗದಂತೆ ಇಟ್ಟುಕೊಳ್ಳುವುದು.
೫. ಕೆರೆಯಾಳಕ್ಕೆ ಹರಿದು ಬರುವ ಹೂಳನ್ನು ತಡೆಯಲು ವ್ಯವಸ್ಥೆಮಾಡುವುದು.
ಸಂರಕ್ಷಣಾ ಕ್ರಮಗಳನ್ನು ನಡೆಸಲು ವ್ಯವಸ್ಥೆ:
ಹಿಂದೆ ಕೆರೆ ಅಥವಾ ನಾಲೆಯ ಸಂರಕ್ಷಣೆ ಮುಖ್ಯವಾಗಿ ಗ್ರಾಮ ಸಮುದಾಯದ ಹೊಣೆ ಆಗಿತ್ತು. ಫಲಾನುಭವಿಗಳು ಆ ಸಮುದಾಯದ ಪ್ರಮುಖ ಭಾಗವಾಗಿದ್ದರು. ಅವರು ಈ ಕೆಲಸವನ್ನು ಹಳ್ಳಿಯ ಒಬ್ಬ ವ್ಯಕ್ತಿ ಅಥವಾ ವ್ಯಕ್ತಿಗಳ ತಂಡಕ್ಕೆ ವಹಿಸುತ್ತಿದ್ದರು. ಆತ ಅಥವಾ ಅವರು ಸಂರಕ್ಷಣಾಕಾರ್ಯವನ್ನು ನಡೆಸುವ ಸಲುವಾಗಿ ಅವರಿಗೆ ಕೆಲವು ಭೂಮಿಗಳನ್ನು ಬಿತ್ತುವಟ್ಟ ಅಧವಾ ದಶವಂದವಾಗಿ ನೀಡುತ್ತಿದ್ದರು. ಇಲ್ಲವೆ ಕಂದಾಯದಲ್ಲಿ ರಿಯಾಯಿತಿ ನೀಡುತ್ತಿದ್ದರು. ಭಾರಿ ನೀರಾವರಿ ಕಾರ್ಯಗಳಲ್ಲಿ ದುರಸ್ತಿ ಕಾರ್ಯವನ್ನು ನಡೆಸುವುದಕ್ಕಾಗಿ ಕೆಲವು ಸ್ಥಳೀಯ ತೆರಿಗೆಗಳ ಬಳಕೆಯ ಸೌಲಭ್ಯವನ್ನು ಸ್ಥಳೀಯ ಸಂಸ್ಥೆಗಳಿಗೆ ದೊರೆಗಳು ನೀಡುತ್ತಿದ್ದರು. ದುರಸ್ತಿ ಕಾರ್ಯಗಳನ್ನು ನಡೆಸಲು ಸ್ಥಳೀಯ ಸಂಸ್ಥೆಗಳಿಗೆ ನಗದು ಅನುದಾವನ್ನು ಕೊಡಲು ಆಗುತ್ತಿತ್ತು. ಇನ್ನೂ ಕೆಲವು ಕಡೆಗಳಲ್ಲಿ (ಸರ್ಕಾರಿ) ಭೂಮಿಯನ್ನು ನೀಡಲಾಗುತ್ತಿತ್ತು. ಕೆಲವು ಸಂಧರ್ಭಗಳಲ್ಲಿ ಕೆರೆ ಸಂರಕ್ಷಣೆಗಾಗಿ ಬಂಡಿಗಳನ್ನು ಭೂಮಿಯನ್ನು ಕೊಡಲಾಗುತ್ತಿತ್ತು. ಬಂಡಿಗಳನ್ನು ಕೊಡುತ್ತಿದ್ದುದು ಕೆರೆಯಿಂದ ಮತ್ತು ಕೆರೆ ಮಣ್ಣನ್ನು ಸಾಗಿಸುವುದಕ್ಕೆ.
ಶಾಸನಗಳ ಸಾಕ್ಷ್ಯ:
ಸಂರಕ್ಷಣೆ ಹಾಗೂ ದುರಸ್ತಿ ಕಾರ್ಯಗಳಿಗೆ ನೀಡಲಾಗಿದ್ದ ಮಹತ್ವವನ್ನು ಸೂಚಿಸುವ ಅನೇಕ ಶಾಸನಗಳಿವೆ. ಕುರ್ತುಕೋಟಿ, ಮಿರ್ಲೆ, ಸಿರೂರು ಮತ್ತು ತೊಣ್ಣೂರು ಶಾಸನಗಳು ಸಂರಕ್ಷಣೆ ದುರಸ್ತಿಗಳಿಗಾಗಿ ಕೆಲವು ಸ್ಥಳೀಯ ತೆರಿಗೆಗಳನ್ನು ನೀಡಿದ್ದನ್ನು ದಾಖಲುಮಾಡಿವೆ.
ಕದಲಗೆರೆಯ ಕೆರೆಯ ಹಿತಕ್ಕಾಗಿ ಜುಲ್ಮಾನೆಗಳಿಂದ ಬರುವ ಹಣವನ್ನು ಕುರ್ತುಕೋಟಿ ಅಗ್ರಹಾರದ ಮಹಾಜನರಿಗೆ ನೀಡಿದ್ದು ಗದಗ ತಾಲ್ಲೂಕಿನ ಆರನೆಯ ವಿಕ್ರಮಾದಿತ್ಯನ ಕಾಲದ ಕುರ್ತಕೋಟಿ ಶಾಸನದಲ್ಲಿ (೧೦೮೨)ದಾಖಲಾಗಿದೆ.[7] ಗೋಣ ಸಮುದ್ರ ಎಂಬ ಸ್ಥಳಿಯ ಕೆರೆಯ ಅಂಗಳದಿಂದ ಹೂಳು ಎತ್ತಲು ಹಾಗೂ ತೂಬಿನ ಕಲ್ಲು ಮತ್ತು ಮರಗಳನ್ನು ದುರಸ್ತಿಮಾಡಲು ದೇವರಿಗೆಂದು ಕಂದಾಯವಿಲ್ಲದೆ ಬೆಟ್ಟದ ಭೂಮಿಯನ್ನು ಬಿಟ್ಟು ಉಳಿದ ಎಲ್ಲ ತೋಟಗಳಿಂದಲೂ ವಸೂಲಾಗುವ ಕಂದಾಯದ ಹಣವನ್ನು ನೀಡಲಾಯಿತು ಎನ್ನುವುದನ್ನು ಧಾರವಾಡ ಜಿಲ್ಲಾ ಮುಂಡರಗಿ ತಾಲ್ಲೂಕಿನ ಡಂಬಳ ಶಾಸನ(೧೧೮೪) ದಾಖಲು ಮಾಡುತ್ತದೆ.[8]೧೩ನೆಯ ಶತಮಾನದಲ್ಲಿ ಹೊಯಿಸಳ ರಾಜ ನರಸಿಮಹ, ಹರವುನಾಲೆಯ ವಾರ್ಷಿಕ ದುರಸ್ತಿಗಾಗಿ ತೊಣ್ಣೂರು ಅಗ್ರಹಾರದ ಮಹಾಜನರಿಗೆ ಹೊಳೆಯ ಸುಂಕದಿಂದ ೬೪ ಗದ್ಯಾಣಗಳನ್ನು ನೀಡಿದ.[9]
ಕಾರ್ಯ, ಹೊಸಹಳ್ಳಿ, ಬೆಳತೂರು, ಅರಸೀಬೀದಿ ಹಾಗೂ ಬೆಳವಂಕಿ ಶಾಸನಗಳು ಸಂರಕ್ಷಣಾ ಕಾರ್ಯಕ್ಕಾಗಿ ನಗದು ದಾನ ಇಲ್ಲವೆ ಭೂಮಿ ದಾನ ಮಾಡಿದ್ದನ್ನು ದಾಖಲುಮಾಡಿವೆ. ನಾಗವರ್ಮ ಕಟ್ಟಿಸಿದ ದೇವಿಕೆರೆ ಹಾಗೂ ಪೆರಿಯ ಕೆರೆಗಳ ಸಂರಕ್ಷಣೆಗಾಗಿ ನಾಲ್ಕು ಖಂಡುಗ ಭೂಮಿಯನ್ನು ಬಿತ್ತುವಟ್ಟವೆಂದು ದಾನಮಾಡಿದ್ದನ್ನು ಕ್ರಿ.ಶ. ೯೬೮ರ ಕಾರ್ಯ ಶಾಸನ(ನಂಜನಗೂಡು) ದಾಖಲಿಸುತ್ತದೆ.[10] ಸೊಮವಾರಪೇಟೆಯ (ಕೊಡಗು) ಕ್ರಿ.ಶ ೧೦೭೦ ರ ಹೊಸಹಳ್ಳಿ ಶಾಸನ ಗೌರಾಳಿ ಕೆರೆಯ ಸಂರಕ್ಷಣೆಗಾಗಿ ೪೦ ಗದ್ಯಾಣಗಳನ್ನು ದಾನವಿತ್ತುದನ್ನು ದಾಖಲು ಮಾಡುತ್ತದೆ.[11] ಬ್ರಹ್ಮಪುರಿಯ ಮಹಾಜನರಿಗೆ ಮಾರಿಯಬ್ಬೆಯ ಕೆರೆಯ ಕೆಳಗೆ ಕೆಲವು ಭೂಮಿಗಳನ್ನು ನೀಡಿದ್ದನ್ನು ಹುನಗುಂದ ತಾಲ್ಲೂಕಿನ ಅರಸೀಬೀದಿ ಶಾಸನ(ಕ್ರಿ. ಶ. ೧೦೮೭) ದಾಖಲಿಸಿದೆ. ಪ್ರಾಯಶಃ ಅದು ಕೆರೆಯ ಸಂರಕ್ಷಣೆಗಾಗಿಯೆ ಇರಬೇಕು.[12] ಒಂದು ಕೆರೆಯ ಸಂರಕ್ಷಣೆಗಾಗಿ ಹತ್ತು ಖಂಡುಗ ಭೂಮಿಯನ್ನು ದಾನವಿತ್ತುದು ಬೆಳತೂರು (ಹೆಗ್ಗಡದೇವನಕೋಟೆ) ಶಾಸನದಲ್ಲಿ ದಾಖಲಾಗಿದೆ.[13] ಬೆಳವಣಿಕೆಯ (ರೋಣ) ಪಳಗೆಯ ಚಾವುಂಡಮಯ್ಯ ಹಾಗೂ ಆತನ ಹೆಂಡತಿ ಶಾಂತಿಕಬ್ಬೆ ತಾವು ಕಟ್ಟಿಸಿದ ಮುತ್ತಲಗೆರೆಯ ಸಂರಕ್ಷಣೆಗಾಗಿ ಭೂಮಿಯನ್ನು ನೀಡಿದರು.[14]
ಸಂರಕ್ಷಣಾಕಾರ್ಯಕ್ಕಾಗಿ ಬಂಡಿಗಳನ್ನು ನೀಡಿದ ವಿಶಿಷ್ಟ ಕ್ರಮವನ್ನು ಹೊಳೆನರಸೀಪುರ ಹಿರೆನಲ್ಲೂರು ಹಾಗೂ ಬೊಳೇಕ್ಯಾತನಹಳ್ಳಿ ಶಾಸನಗಳಲ್ಲಿ ದಾಖಲು ಮಾಡಲಾಗಿದೆ. ಕೆರೆಯ ನಿರ್ಮಾಣದ ಸಲುವಾಗಿ ಬಂಡಿ ಸಾಮಗ್ರಿ, ಕೂಲಿ, ಬಂಡಿ ಹೊದೆಯುವವ, ಬಂಡಿಗಳಿಗಾಗಿ, ಕೆರೆ ತೋಡುವ ಕೆಲಸದ ಮೇಲುಸ್ತುವಾರಿಗಾಗಿ, ಎರಡು ತೂಬುಗಳನ್ನು ಕಟ್ಟಿದ ಕಲ್ಲು ಕೆಲಸದವನಿಗಾಗಿ ಹಾಗೂ ಇತರೆ ಸಾದಿಲವಾರು ವೆಚ್ಚಕ್ಕಾಗಿ ಮಹಾಪ್ರಧಾನ ಮಾದಿಗದೇವ ದಣ್ಣಾಯಕ ೨೨೦೦ ಗದ್ಯಾಣಗಳನ್ನು, ೮ ಪಣಗಳನ್ನು ಖರ್ಚುಮಾಡಿದ ಎಂದು ಕ್ರಿ.ಶ ೧೨೩೨ ರ ಹೊಳೆನರಸೀಪುರ (ಹಾಸನ) ಶಾಸನ ಹೇಳುತ್ತದೆ. ಬಂಡಿಗಳ ಸಂರಕ್ಷಣೆಗಾಗಿಯೆ ೮೦೦ ಗದ್ಯಾಣಗಳನ್ನು ನಿಗದಿಮಾಡಿದ್ದು ಕೆರೆ ನಿರ್ಮಾಣಕಾಲದಲ್ಲಿಯೇ ಅದರ ಸಂರಕ್ಷಣೆಯ ಬಗ್ಗೆಯೂ ಯೊಚಿಸಲಾಗಿತ್ತು ಎನ್ನುವುದನ್ನು ನಿಚ್ಚಳವಾಗಿ ತೋರಿಸುತ್ತದೆ.[15] ಒಂದು ಕೆರೆಯ ದುರಸ್ತಿಗೆ ಮಣ್ಣು ಸಾಗಿಸಲು ಮಾದಿರಾಜನೆಂಬಾತ ಬಂಡಿಯೊಂದನ್ನು ನೀಡಿದ್ದನ್ನು ಕ್ರಿ.ಶ ೧೨೦೭ರ ಹಿರೇನೆಲ್ಲೂರು(ಕಡೂರು) ಶಾಸನ ದಾಖಲು ಮಾಡಿದೆ.[16] ಅರಕಲಗೂಡಿನ ಬೊಳೇಕ್ಯಾತನಹಳ್ಳಿ ಶಾಸನದಲ್ಲಿ (೧೩೭೧) ಕೆರೆಯ ಸಲುವಾಗಿ ಬಂಡಿಗಳನ್ನು ಇಟ್ಟುಕೊಳ್ಳಲು ಹಳ್ಳಿಯ ಕೆಲವು ಮಂದಿಗೆ ಭೂಮಿಯನ್ನು ತೆರಿಗೆಗಳನ್ನು ಇತ್ತುದು ದಾಖಲಾಗಿದೆ. ಕೆಲವು ಸುಂಕಗಳನ್ನು ಮಾಫಿಮಾಡಲಾಯಿತು. ಬಂಡಿಗಳಿಗೆ ಬೇಕಾದ ಕೋಣ, ಮರ (ಕಿರುಮುಟ್ಟು), ಕಬ್ಬಿಣ, ಹಾಗೂ ಕೀಲೆಣ್ಣೆಗಳ ವೆಚ್ಚವನ್ನು ದಾನಪಡೆದವರೇ ತಮ್ಮ ಸ್ವಂತ ಹಣದಿಂದ ನಿಭಾಯಿಸಬೇಕೆಂದು ಶಾಸನ ನಿಗದಿಮಾಡುತ್ತದೆ.[17]
ಕೆರೆಗಳ ಸಂರಕ್ಷಣೆಗಾಗಿ ಭೂಮಿ, ಹಣ ನೀಡುವುದನ್ನು ಈ ಶಾಸನಗಳು ತಿಳಿಸುತ್ತದೆ. ಇಷ್ಟೇ ಅಲ್ಲದೆ ೧೫ನೆಯ ಶತಮಾನದ ಮಿರ್ಲೆ ಶಾಸನ ಹಂಪಾಪುರದ ಮಹಾಜನರು ತಮ್ಮ ಹಳ್ಳಿಯ ನಾಲೆ ಎಂಟು ಹತ್ತು ಕಡೆಗಳಲ್ಲಿ ಒಡೆದು ಹೋಗಿದ್ದಾಗ ಅದನ್ನು ಸರಿಪಡಿಸಲು ತಮಗೆ ಶಕ್ತಿಯಿಲ್ಲದೆ, ನಾಲೆಯ ಸಂರಕ್ಷಣೆಯ ಕೆಲಸವನ್ನು ಹಳ್ಳಿ ಹಿರಿಯೂರಿನ ಗೌಂಡಪ್ರಜೆಗಳಿಗೆ ವಹಿಸಲು ತೀರ್ಮಾನಿಸಿದರು ಎಂದು ತಿಳಿಸುತ್ತದೆ. ಆ ಸಲುವಾಗಿ, ಅವರು ಒಂದು ಮನೆ. ೧೨ ಖಂಡು ತರಿ ಭೂಮಿ, ಹಾಗೂ ೧೫೦ ಕಂಬ ಖುಷ್ಕಿ ಭೂಮಿಗಳನ್ನು ಮಾರಿದರು.[18](ಈ ಮಾರಾಟ ನಾಲೆ ಸಂರಕ್ಷಣೆಗಷ್ಟೆ ಅಲ್ಲ. ತಮ್ಮ ಊರಿನಲ್ಲಿ ಒಂದು ಛತ್ರವನ್ನು ಕಟ್ಟಿಸಲೂ ಕೂಡ). ಈ ಶಾಸನ ನಮಗೆ ಸ್ಪಷ್ಟವಾಗಿ ಹೇಳುತ್ತದೆ, ನೀರಾವರಿ ಕೆಲಸದ ಸಂರಕ್ಷಣೆ ಹಾಗೂ ದುರಸ್ತಿ ಕಾರ್ಯ ಗ್ರಾಮಸಮುದಾಯದ ಸದಸ್ಯರ ಆದ್ಯ ಜವಾಬ್ದಾರಿ ಎಂದು ಪರಿಗಣಿತವಾಗಿತ್ತು ಮತ್ತು ಈ ಸಂಬಂಧವಾಗಿ ಅವರು ತಮ್ಮ ಕರ್ತವ್ಯವನ್ನು ನಿಭಾಯಿಸಲು ಅಶಕ್ತರಾಗಿದ್ದರೆ ಅದನ್ನು ಇತರರಿಗೆ ವಹಿಸಲಾಗುತ್ತಿತ್ತು.
ಒಂದು ಕೆರೆಯ ಸಂರಕ್ಷಣೆಗಾಗಿ ಇದ್ದ ಪೂರಾ ವ್ಯವಸ್ಥೆಯನ್ನು ವಿವರವಾಗಿ ತಿಳಿಸುವ ಇನ್ನೊಂದು ಸ್ವಾರಸ್ಯಕರ ಶಾಸನ ಮುಳುಬಾಗಿಲು ತಾಲ್ಲೂಕಿನ ಕ್ರಿ. ಶ. ೧೪೯೬ರ ರಾಜಗುಂಡ್ಲಹಳ್ಳಿ ಶಾಸನ.[19] ಆ ಶಾಸನ, ಕೆರೆಯ ನಿರ್ಮಾತೃವಿಗೂ ಕೆರೆ ಕೆಳಗಿನ ಪ್ರಧಾನ ಫಲಾನುಭವಿಗೂ (ದೇವಾಲಯ) ನಡುವೆ ಅದ ಒಪ್ಪಂದ. ಅದು ಹೀಗೆನ್ನುತ್ತದೆ:
“ಗುಂಡ್ಲನಹಳ್ಳಿ ಹಳೆಯ ಕೆರೆಯ ಪಶ್ಚಿಮಕ್ಕೆ ಮಾವಿನಹಳ್ಳದಲ್ಲಿ ನೀವು ಹಣ ವ್ಯಯಿಸಿ ಕನ್ನೆಗೆರೆ(ಹೊಸ ಕೆರೆ)ಯನ್ನು ಕಟ್ಟಿಸಿದ್ದರ ಸಲುವಾಗಿ ಅವುಗಳ ಹುಟ್ಟುವಳಿಯಲ್ಲಿ ನಾಲ್ಕು ಭಾಗ ಅಕ್ಕಿಯನ್ನು ನೀವು ಸುಂಕವಿಲ್ಲದೆ ಅನುಭವಿಸಬಹುದು. ಈ ನಾಲ್ಕು ಭಾಗಗಳು ಮುಗಿದ ಮೇಲೆ ಈ ಕೆರೆಯ ಕೆಳೆಗೆ ಮಾಡಲಾಗುವ ಭತ್ತದ ಗದ್ದೆಗಳಲ್ಲಿ ಹತ್ತರಲ್ಲಿ ಮೂರರಷ್ಟನ್ನು ದಶವಂದವಾಗಿ, ಕಟ್ಟುಕೊಡಿಗೆಯಾಗಿ ನಿಮಗೆ ನೀಡುತ್ತೇವೆ. ಉತ್ತಮ, ಮಧ್ಯಮ ಹಾಗೂ ಅಧಮ ಭೂಮಿಯನ್ನು ಕಲ್ಲು ನೆಡಸಿ, ವಿಂಗಡಿಸಿಕೊಡುತ್ತೇವೆ. ಅಲ್ಲದೆ ಈಗ ರಾಗಿ ಬೇಸಾಯದಲ್ಲಿರುವ ಖುಷ್ಕಿ ಭೂಮಿಯನ್ನು ಈ ಕೆರೆಯ ಕಟ್ಟುಕೊಡಿಗೆ ಮಾನ್ಯವಾಗಿ ನೀಡುತ್ತೇವೆ. ಒಂದು ಖಂಡುಗ ಭೂಮಿಯನ್ನು ನಿಮಗೆ ಕಟ್ಟುಕೊಡಿಗೆ ಮಾನ್ಯವಾಗಿ ಕೊಡುತ್ತೇವೆ.
“ನೀವು ಕಟ್ಟುವ ಕೆರೆಗೆ ಏನಾದರೂ ಹಾನಿ ಉಂಟಾದಲ್ಲಿ ನೀವು ನಿಮ್ಮ ಪಾಲಿನ ನಾಲ್ಕು ಭಾಗ ಮಾನ್ಯದಿಂದ ಸರಿಮಾಡಿಸಬೇಕು. ಅದೂ ಮುಗಿದ ಮೇಲೆ, ಯಾವುದೇ ಸಣ್ಣ ದೋಷವು ಉಂಟಾದರೆ ನಾವು ನಿಮ್ಮ ದಸವಂದವೂ ಸೇರಿದಂತೆ ಕೆರೆಯ ಮೇಲೆ ಹಣವನ್ನೂ ಭತ್ತದ ಗದ್ದೆಗಳಿಂದ ಧಾನ್ಯವನ್ನೂ ವಸೂಲು ಮಾಡಿ ಅದರಿಂದ ಕೆರೆಯನ್ನು ದುರಸ್ತಿ ಮಾಡಿಸುತ್ತೇವೆ.
“ನಿಮ್ಮ ಕಟ್ಟುಕೊಡಿಗೆಯ ಭತ್ತದ ಖುಷ್ಕಿ ಭೂಮಿ ಹಾಗೂ ಒಣ ಬಯಲುಗಳಲ್ಲಿ ನಮ್ಮ ದೇವಾಲಯದ ಸಲುವಾಗಿ ನಾನಾ ಬಾಬಿನ ಯಾವುದೇ (ನಿರ್ದಿಷ್ಟ) ಪಾವತಿಯೂ ಆಗಿಲ್ಲ.
“ಈ ಕಟ್ಟುಕೊಡಿಗೆ ಭತ್ತದ ಗದ್ದೆ ಹಾಗೂ ಹೊಲಗಳನ್ನು ನಿಮಗೆ ವಂಶಪಾರಂಪರ್ಯವಾಗಿ ಹಾಗೂ ಮುಂದಿನವರಿಗೆ ಬಿಟ್ಟುಕೊಡುವ ಇಲ್ಲವೆ ಮಾರುವ ಹಕ್ಕು ಸಮೇತ ನೀಡಲಾಗಿದೆ.”
ಕೆರೆ ನಿರ್ಮಾಣದ ಪರಿಹಾರವಾಗಿ ಮಾತ್ರವಲ್ಲ, ಅದನ್ನು ಒಳ್ಳೆಯ ದುರಸ್ತಿಯಲ್ಲಿ ಇಡುವ ಸಲುವಾಗಿ ಕೆರೆಯ ನಿರ್ಮಾತೃವಿಗೆ ಕೆರೆಯಿಂದ ನೀರಾವರಿ ಆಗುವ ಭೂಮಿಯ ಹುಟ್ಟುವಳಿಯಲ್ಲಿನ ನಾಲ್ಕು ಭಾಗ ಅಕ್ಕಿಯನ್ನು ದಶವಂದವಾಗಿಯೂ, ತರಿ ಹಾಗೂ ಖುಷ್ಕಿ ಭೂಮಿಯ ಹತ್ತರಲ್ಲಿ ಮೂರರಷ್ಟನ್ನು ಕಟ್ಟುಕೊಡಿಗೆ ಮಾನ್ಯವಾಗಿಯೂ ಈ ಶಾಸನ ನೀಡುತ್ತದೆ. ಕೆರೆ ಸಂರಕ್ಷಣೆಯಲ್ಲಿ ತಪ್ಪಿದಲ್ಲಿ ನಿರ್ಮಾತೃ ತನಗೆ ಬಂದ ದಾನಗಳಿಂದ, ದುರಸ್ತಿ ಕಾರ್ಯಕ್ಕೆ ಹಣ ಕೊಡಲು ಬಾಧ್ಯಸ್ಥನಾಗಿರಬೇಕಾಗುತ್ತದೆ.

ಕರ್ನಾಟಕದಲ್ಲಿ ಕೆರೆ ನೀರಾವರಿ: ೫. ನಿರ್ಮಾಣ ಮತ್ತು ಸಂರಕ್ಷಣೆ ನಿರ್ಮಾಣ (೩)
ಫ್ರಾನ್ನಿಸ್ ಬುಕಾನನ್ನನ ಅಭಿಪ್ರಾಯೋಕ್ತಿ :
೧೮ನೆಯ ಶತಮಾನದ ಕೊನೆಯಲ್ಲೂ ಇಂಥದೊಂದು ವ್ಯವಸ್ಥೆ ರೂಢಿಯಲ್ಲಿತ್ತು ಎನ್ನುವುದು ೧೮೦೦ರಲ್ಲಿ ಮೈಸೂರಿನಲ್ಲಿ ಪ್ರವಾಸಮಾಡಿದ ಫ್ರಾನ್ಸಿಸ್ ಬುಕಾನನ್ನನ ಅಭಿಪ್ರಾಯೋಕ್ತಿಗಳಿಂದ ತಿಳಿದುಬರುತ್ತದೆ. ಆತ ಹೇಳುತ್ತಾನೆ ? ಕೋಲಾರ ಸೀಮೆಯಲ್ಲಿ ನೀರಾವರಿ ಆಗುವುದು ಬಹುಮಟ್ಟಿಗೆ ಜಲಾಶಯಗಳಿಂದಲೆ ಯಾವುದೇ ಶ್ರೀಮಂತ ಒಂದು ಜಲಾಶಯವನ್ನೂ ಅಥವಾ ಕೆರೆಯನ್ನು ಕಟ್ಟಿಸಿದಾಗ ಅವನಿಗೆ ಹಾಗೂ ಅವನ ಉತ್ತರಾಧಿಕಾರಿಗಳಿಗೆ ಕೆರೆ ನೀರು ಒದಗಿಸುವ ಭೂಮಿಯ ಹತ್ತನೆಯ ಒಂದು ಪಾಲನ್ನು ಕಂದಾಯ ವಿಲ್ಲದೆ ಕೊಡುವುದು ರೂಢಿಯಾಗಿತ್ತು. ಅಲ್ಲದೆ, ಹಾಗೆ ನೀರಾವರಿಯಾದ ಪ್ರತಿ ಖಂಡುಗ ಭೂಮಿಗೂ ನಿರ್ಮಾತೃ ಆರು ಸೇರು ರಾಗಿ ಬಿತ್ತನೆಯ ಭೂಮಿಯನ್ನು ಕಂದಾಯ ವಿಲ್ಲದೆ ಪಡೆಯುವ ಹಕ್ಕನ್ನು ಹೊಂದಿದ್ದ. ಇದು ಪ್ರತಿ ೧,೦೦೦ ಎಕರೆ ನೀರಾವರಿ ಭೂಮಿಗೆ ಸುಮಾರು ೧೪೬ ಎಕರೆ ಖುಷ್ಕಿ ಭೂಮಿಯಷ್ಟು ಆಗುತ್ತಿತ್ತು. ಆತ ಇವುಗಳನ್ನು ಅನುಭವಿಸುತ್ತಿದ್ದ ವರೆಗೂ ಕೆರೆಯ ದುರಸ್ತಿ ಅವನಿಗೆ ಕಡ್ಡಾಯವಾಗಿತ್ತು. ಕೆರೆ ಭಾರಿಯೂ ವಿಸ್ತಾರವೂ ಆಗಿದ್ದಲ್ಲಿ ಅದನ್ನು ಕಟ್ಟಿದಾತನಿಗೆ ಹಾಗೂ ಆತನ ಉತ್ತರಾಧಿಕಾರಿಗಳಿಗೆ ಕೆರೆಯಿಂದ ನೀರಾವರಿಯಾಗುವ ಭೂಮಿಯಲ್ಲಿ ಕಾಲುಭಾಗ ಸಿಗುತ್ತಿತ್ತು. ಆದರೆ ಖುಷ್ಕಿ ಭೂಮಿ ಸಿಗುತ್ತಿರಲಿಲ್ಲ. ಮೂಲ ನಿರ್ಮಾತೃವಿನ ವಂಶ ನಿಂತು ಹೋದಲ್ಲಿ ಆ ಮಾನ್ಯದ ಭೂಮಿಯನ್ನು ಸರಕಾರವೇ ವಹಿಸಿಕೊಳ್ಳುತ್ತಿತ್ತು. ಕೆರೆಯನ್ನು ದುರಸ್ತಿಯಲ್ಲಿ ಇಟ್ಟಿರುತ್ತಿತ್ತು.[1]
ಬಿತ್ತುವಟ್ಟ, ದಶವಂದ ಕಟ್ಟುಕೊಡಿಗೆ :
ಶಾಸನಗಳಲ್ಲಿ ಬಿತ್ತುವಟ್ಟ, ದಶವಂದ, ಕಟ್ಟುಕೊಡಿಗೆ ಈ ಶಬ್ದಗಳು ನಮಗೆ ಸಿಗುತ್ತವೆ. ಇವುಗಳ ಅರ್ಥವೇನು. ಈಗ ನೋಡೋಣ.
ಕೆರೆಯ ನಿರ್ಮಾಣ, ಅದರ ಸಂರಕ್ಷಣೆಯ ಕೆಲಸ ಮಾಡಿದ್ದಕ್ಕಾಗಿ, ಕಟ್ಟಿದ ವ್ಯಕ್ತಿ ಅಥವಾ ವ್ಯಕ್ತಿಗಳಿಗೆ ಭೂಮಿಯನ್ನು ದಾನವೀಯುವುದಕ್ಕೆ ಬಿತ್ತುವಟ್ಟ ಎಂದು ಅರ್ಥಮಾಡಲಾಗಿದೆ. ದಾನವಿತ್ತ ಭೂಮಿ ಯಾವಾಗಲೂ ಆ ಕೆರೆಯ ನೀರಿನಿಂದಲೇ ನೀರಾವರಿ ಆಗುತ್ತಿದ್ದ ಭೂಮಿ. ಹತ್ತನೆಯ ಒಂದು ಪಾಲು ಭೂಮಿಯೇ (ದಶ್ಯವ) “ಬಿತ್ತುವಟ್ಟ” ಎಂದು ಕ್ರಿ.ಶ. ೯೯೩ರ ಸೋಮಸಮುದ್ರ ಶಾಸನ ಸೂಚಿಸುತ್ತದೆ.[2] ಇತರ ಶಾಸನಗಳಲ್ಲಿ ನೀಡಲಾದ ಭೂಮಿಯ ವಿಸ್ತಾರ ಸೂಚಿತವಾಗಿದೆ. ಆದರೆ ಅದು ಅಚ್ಚುಕಟ್ಟು ಭೂಮಿಯಲ್ಲಿ ಎಷ್ಟು ಪ್ರಮಾಣದ್ದು ಎಂಬುದನ್ನು ಹೇಳುವುದಿಲ್ಲ. ಅದರೂ ಅರಣಿ ಶಾಸನದಲ್ಲಿ ಯಾವುದೇ ಭೂಮಿದಾನದ ಉಲ್ಲೇಖೆಲ್ಲ ಮತ್ತು ಬಿತ್ತುವಟ್ಟ ಎಂದರೆ ಕೆರೆಯ ಸಂರಕ್ಷಣೆಗಾಗಿ ಹುಟ್ಟುವಳಿಯ ಒಂದು ಭಾಗವನ್ನು ನೀಡುವುದು ಎಂದು ಅರ್ಥಮಾಡಲಾಗಿದೆ.[3] ರೈಸ್‌ನ ಪ್ರಕಾರ ಅದು[4] “ಬಿತ್ತು ಅಂದರೆ ಬೀಜ ಬಿತ್ತುವಿಕೆ ಅಥವಾ ಬೇಸಾಯದ ಮೇಲಿನ ವಟ್ಟ ಎಂದರೆ ಸೋಡಿ ಅಥವಾ ರಿಯಾಯತಿ ಎಂದಿರಬಹುದು. ಅದ್ದರಿಂದ ಬಿತ್ತುವಟ್ಟ ಎಂದರೆ ಕೆರೆಯ ನಿರ್ಮಾಣ ಅಥವಾ ಸಂರಕ್ಷಣೆಯ ಕಾರ್ಯಕ್ಕೆ ಪ್ರತಿಫಲವಾಗಿ ಕೆರೆಯ ಕೆಳಗೆ ಕೊಂಚ ಭೂಮಿಯನ್ನು ಕಡಿಮೆ ಕಂದಾಯದ ಮೇಲೆ ನೀಡುವುದು ಎಂದು ಅರ್ಥೈಸಬಹುದು.
ಬಿತ್ತುವಟ್ಟದ ಹಾಗೆಯೆ ‘ದಶವಂದ’ವೂ ಕೆರೆಯ ದುರಸ್ತಿ ಅಥವಾ ನಿರ್ಮಾಣಕ್ಕಾಗಿ ನೀಡಲಾಗುವ ಭೂಮಿಯನ್ನು ಸೂಚಿಸಲು ಸಾಮಾನ್ಯವಾಗಿ ಬಳಸುವ ಶಬ್ದ. ರೈಸ್‌ನ ಪ್ರಕಾರ[5] ಅದರ ಅರ್ಥ, ಒಬ್ಬಾತ ಕೆರೆಯನ್ನು ನಿರ್ಮಿಸಿದ ಅಥವಾ ದುರಸ್ತಿಮಾಡಿದರ ಪ್ರತಿಫಲವಾಗಿ ಸಾಮಾನ್ಯ ಕಂದಾಯದ ಹತ್ತನೆಯ ಒಂದರಷ್ಟು ಕಂದಾಯಕ್ಕೆ ಭೂಮಿಯನ್ನು ಆತನಿಗೆ ನೀಡುವುದು. ಕೆರೆಗೋಡು ಶಾಸನ ದಶವಂದ ಸುಂಕದ ನೀಡಿಕೆಯನ್ನು ಪ್ರಸ್ತಾಪಿಸುತ್ತೆ.[6] ಹಿಂದಿನ ಹೈದರಾಬಾದು ಸಂಸ್ಥಾನದಲ್ಲಿ ೨೦ನೆಯ ಶತಮಾನದ ಮೊದಲಲ್ಲಿ ದಸ್ತಬಂದ್ ಪದ್ಧತಿ ಜಾರಿಯಲ್ಲಿತ್ತು. ಕೆರೆಯ ಸಂರಕ್ಷಣೆ ಮಾಡುತ್ತಿದ್ದ ವ್ಯಕ್ತಿಗೆ ಪ್ರತಿಫಲವಾಗಿ ಭೂಕಂದಾಯದ ಹತ್ತರಲ್ಲಿ ಒಂದು ಪಾಲನ್ನು ನೀಡುವುದು ಎಂದು ಅದರ ಅರ್ಥ.[7] ಆದರೆ ನಕ್ಕೇರಹಾಳು ಶಾಸನ ದಶವಂದದ ಪಾವತಿಯ ನಿಷ್ಕರ್ಷೆಯನ್ನು ದಾಖಲು ಮಾಡುತ್ತದೆ.[8] ಅದರ ಅರ್ಥ ಹಣದ ರೂಪದಲ್ಲಾಗಲಿ ವಸ್ತುರೂಪದಲ್ಲಾಗಲಿ ಹುಟ್ಟುವಳಿಯ ಹತ್ತನೆಯ ಒಂದರಷ್ಟನ್ನು ಅಥವಾ ನಿರ್ದಿಷ್ಟ ಪಾಲನ್ನು ಸಲ್ಲಿಸಬೇಕೆಂಬ ಷರತ್ತಿನ ಮೇಲೆ ಭೂಮಿಯನ್ನು ನೀಡುವುದು. ಬಿತ್ತುವಟ್ಟದಂತೆಯೇ ದಶವಂದವೂ ಭೂಮಿದಾನ ಅಥವಾ ಕಂದಾಯದಲ್ಲಿ ರಿಯಾಯಿತಿ ಅಥವಾ ಹಳೆಯ ಹೈದರಾಬಾದು ಸಂಸ್ಥಾನದಲ್ಲಿದ್ದಂತೆ ಭೂಕಂದಾಯದ ಹತ್ತನೆಯ ಒಂದರಷ್ಟು ನೀಡಿಕೆಯನ್ನು ಸೂಚಿಸುತ್ತದೆ.
ಕೊಡಿಗೆ ಅಥವಾ ಕಟ್ಟುಕೊಡಿಗೆ ಇನ್ನೊಂದು ಸಾಮಾನ್ಯ ಬಳಕೆಯ ಶಬ್ದ – ಬಿತ್ತುವಟ್ಟ ಹಾಗೂ ದಶವಂದಗಳ ಹಾಗೆಯೆ ಇದೂ ಕೊಡುಗೆ ಅಥವಾ ಕೊಡಿಗೆ ಬಹುಮಾನ ಅಥವಾ ದಾನ. ಕೆರೆಯ ಜೀರ್ಣೋದ್ಧಾರ ಇಲ್ಲವೆ ನಿರ್ಮಾಣ ಅಥವಾ ಅದನ್ನು ಸುಸ್ಥಿತಿಯಲ್ಲಿ ರಕ್ಷಿಸಿದ ಸೇವೆಗಾಗಿ ನೀಡಲಾದ ಭೂಮಿದಾನ. ಕೊಡಿಗೆ ಭೂಮಿಗಳು ಮುಂದೆ ಇನಾಂ ಭೂಮಿಗಳೆಂದು ಪರಿಗಣಿತವಾದವು. ಅವು ಕಂದಾಯವಿಲ್ಲದೆ ಅಥವಾ ಅಲ್ಪ ಕಂದಾಯದ ಮೇಲೆ ನೀಡಲಾದ ದಾನ ಭೂಮಿಗಳು. ಕೆರೆ ದುರಸ್ತಿ ಕೈಗೊಂಡಿದ್ದಕ್ಕೆ ‘ಕೆರೆಬಂದಿ’ ಹಾಗೂ ‘ಕೆರೆ ಕೂಲಿಗೆ’ ಇನಾಂಗಳು ಇದ್ದುದೂ ಕಂಡುಬರುತ್ತದೆ.[9]
ಟಿಪ್ಪು ಸುಲ್ತಾನನ ಕಾಲದಲ್ಲಿ ಸಂರಕ್ಷಣೆ :
೧೭೮೮ರಲ್ಲಿ ಟಿಪ್ಪು ಸುಲ್ತಾನನು ಹೊರಡಿಸಿದ ಕಂದಾಯ ಆದೇಶಗಳಿಂದಲೂ ಕೆರೆಗಳ ಕಾಲಕಾಲದ ಸಂರಕ್ಷಣೆಗೆ ನೀಡಿದ್ದ ಮಹತ್ವವನ್ನು ಕಾಣಬಹುದು. (ರೈಸ್ ಪ್ರಕಾರ, ಈ ಆದೇಶಗಳು ಚಿಕ್ಕದೇವರಾಯ ಹೊರಡಿಸಿದವೇ – ೧೬೭೨ – ೧೭೦೪, ಅವೇ ಸುಲ್ತಾನ ಮರುಪ್ರಕಟಣೆ ಮಾಡಿದ್ದು).[10]….[11] ಸ್ಥಳೀಯರೇ ಕಟ್ಟಿ, ಇನಾಂ ಕಟ್ಟುಕೊಡಿಗೆಯಾಗಿ ಇಟ್ಟುಕೊಂಡಿದ್ದ ಕೆರೆಗಳನ್ನು ಇನಾಂದಾರರೇ ಸಂರಕ್ಷಿಸಬೇಕಾಗಿತ್ತು. ಅವರೇ ಕೆರೆಯಿಂದ ಹೂಳನ್ನು ಅಗೆದು ತೆಗೆದು ಏರಿಗೆ ಬಳಸಬೇಕಾಗಿತ್ತು. ಹಾಳು ಬಿದ್ದ ಕೆರೆಗಳ ದುರಸ್ತಿ ಮಾಡಲು ಇನಾಂದಾರನಲ್ಲಿ ಸಾಧನ ಇಲ್ಲದಿದ್ದರೆ ಅದನ್ನು ಸರ್ಕಾರ ಮಾಡಬೇಕಾಗಿತ್ತು ಮತ್ತು ದುರಸ್ತಿಯ ವೆಚ್ಚಕ್ಕೆ ಅನುಗುಣವಾಗಿ ವಾರ್ಷಿಕ ಕಂದಾಯವನ್ನು ಇನಾಂದಾರನ ಮೇಲೆ ಹಾಕಬೇಕಾಗಿತ್ತು.
ಸರ್ಕಾರವೇ ನಿರ್ಮಿಸಿದ ಕೆರೆಗಳ ಬಗ್ಗೆ ಅಮಲದಾರ, ಮುತ್ಸದ್ದಿ, ಹಾಗೂ ಹರಕಾರ ಮುಂತಾದ ಕಂದಾಯ ಅಧಿಕಾರಿಗಳು ತಾವೇ ಹೋಗಿ ಕೆರೆಗಳನ್ನು ಪರಿಶೀಲಿಸಬೇಕು ಮತ್ತು ದುರಸ್ತಿ ಮಾಡಸುವುದರಲ್ಲೂ ಅವುಗಳಿಂದ ಸರ್ಕಾರಕ್ಕೆ ಸಿಗುವ ಲಾಭ ಮತ್ತು ಉತ್ಪನ್ನದ ಹೆಚ್ಚಳ ಇವುಗಳ ಬಗ್ಗೆ ವಿಶೇಷ ಗಮನ ನೀಡಬೇಕು ಎಂದು ಈ ಆದೇಶಗಳಲ್ಲಿ ವಿಧಿಸಲಾಗಿತ್ತು. ಮಣ್ಣನ್ನು ಏರಿಯ ಮೇಲಕ್ಕೆ ಸಾಗಿಸಲು ಎಮ್ಮೆಗಳನ್ನು ಬಳಸಬೇಕು ಮತ್ತು ಏರಿಯ ಸುತ್ತ ಪ್ರತಿನಿತ್ಯವೂ ಹಾಕಲಾದ ಮಣ್ಣಿನ ಪ್ರಮಾಣದ ಲೆಕ್ಕವನ್ನು ಶಾನುಭೋಗ (ಗ್ರಾಮಲೆಕ್ಕಿಗ) ಇಡಬೇಕು ಎನ್ನುವ ಅಪ್ಪಣೆಯಿಂದ ಅಂಥ ದುರಸ್ತಿ ವರ್ಷಪ್ರತಿ ನಡೆಯುತ್ತಿತ್ತು ಎನ್ನುವುದು ಸ್ಪಷ್ಟವಾಗುತ್ತದೆ.[12]
ಸಂರಕ್ಷಣೆಯ ಅವನತಿ :
ಕೆರೆಗಳ ಸೂಕ್ತ ಸಂರಕ್ಷಣೆಗಾಗಿ ಇಂಥ ಪ್ರೋತ್ಸಾಹ ಕ್ರಮ ಹಾಗೂ ಆದೇಶಗಳಿದ್ದರೂ ಮೇಜರ್ ವಿಲ್ಕ್ಸ್ ವರದಿಯಂತೆ ೧೭೯೯ರಲ್ಲಿ, “ಅತ್ಯಂತ ಶೋಚನೀಯ ದುಸ್ಥಿತಿಯಿತ್ತು. ಇನ್ನೂರು ಮುನ್ನೂರು ವರ್ಷಗಳಿಂದಲೂ ಒಡೆದುಹೋಗಿದ್ದ ಕೆರೆಗಳು ದೇಶದ ಎಲ್ಲ ಕಡೆಗಳಲ್ಲೂ ಕಾಣಿಸಿಗುತ್ತದ್ದವು. ಇನ್ನೂ ಏಷ್ಟೋ ಕೆರೆಗಳಲ್ಲಿ ಕಾಡು ಬೆಳದು ಮರೆತೇ ಹೋಗಿದ್ದವು ಅಥವಾ ಜನಕ್ಕೆ ಗೊತ್ತೇ ಇರಲಿಲ್ಲ.” ಈ ವರ್ಣನೆ ತುಂಬ ಬೇಕಾಬಿಟ್ಟಿ ಎನಿಸಿದರೂ ಪ್ರಾಯಶಃ ಬಹುಮಟ್ಟಿಗೆ ವಾಸ್ತವವಾದುದೇ.
ಹಿಂದಿನ ಕಾಲದಲ್ಲಿ ಹಳ್ಳಿಯ ಸಮುದಾಯದಲ್ಲಿ ಬಂಧುಬಳಗದವರೇ ಇರುತ್ತಿದ್ದರು. ಸಾಮಾನ್ಯವಾಗಿ ಗ್ರಾಮದ ಕೃಷಿಕ ಸಮುದಾಯ ಬೇಸಾಯಮಾಡುತ್ತಿತ್ತು. ಆ ಪೈಕಿ ಬಹುಜನಕ್ಕೆ ನೀರಾವರಿ ಭೂಮಿಯಲ್ಲಿ ಪಾಲು ಇರುತ್ತಿತ್ತು. ಆದ್ದರಿಂದ ಕೆರೆಗಳನ್ನು ಕಾರ್ಯದಕ್ಷವಾಗಿ ಒಳ್ಳೆ ದುರಸ್ತಿಯಲ್ಲಿ ಇರಿಸುವುದರಲ್ಲಿ ಅವರ ಹಿತದೃಷ್ಟಿಯೇ ಇರುತ್ತಿತ್ತು. ಕಾಲ ಸರಿದಂತೆ ಪ್ರವಾಹಗಳು ಏರಿಗಳನ್ನು ಹಾಳುಮಾಡಿದವು. ಬರ, ಯುದ್ಧಗಳು ಹಳ್ಳಿಯ ಸಮುದಾಯಗಳನ್ನು ಕರಗಿಸಿದವು. ದೊರೆಗಳು ತಮ್ಮ ಯುದ್ಧಗಳ ವೆಚ್ಚಕ್ಕಾಗಿ ಭಾರವಾದ ಇಲ್ಲವೆ ದಮನಕಾರಿಯಾದ ತೆರಿಗೆಗಳನ್ನು ವಿಧಿಸಿದರು. ಬಹುಶಃ ಈ ಎಲ್ಲ ಅಂಶಗಳಿಂದಲೂ ಹಳ್ಳಿಗರು ಕೆರೆಗಳನ್ನು ಅಸಡ್ಡೆ ಮಾಡುವಂತೆ ಆಯಿತು. ೧೯ನೆಯ ಶತಮಾನದ ಆದಿಯಲ್ಲಿ ಟಿಪ್ಪುವಿನ ಪತನಾನಂತರ ಮೈಸೂರು ಸಂಸ್ಥಾನವನ್ನು ಬ್ರಿಟಿಷರು ಸ್ವಾಧೀನ ಮಾಡಿಕೊಂಡಾಗ ಸಂಸ್ಥಾನದ ಸರ್ಕಾರ ಬ್ರಿಟಿಷರ ಸೇನೆಯ ವೆಚ್ಚಕ್ಕೆ ವಾರ್ಷಿಕ ಪೊಗದಿ ಸಲ್ಲಿಸಬೇಕಾಯಿತು. ಯಾವಾಗಲೂ ರಾಜ್ಯದ ಮುಖ್ಯ ಆದಾಯಮೂಲ ಭೂಮಿಯಷ್ಟೆ. ಆಹಾರೋತ್ಪಾದನೆಯನ್ನು ಹೆಚ್ಚಿಸುವುದಕ್ಕೆ ಅಷ್ಟೇ ಅಲ್ಲ, ನೀರಾವರಿ ಬೇಸಾಯದ ಭೂಮಿಯಿಂದ ಹೆಚ್ಚಿನ ಕಂದಾಯ ಬರುವುದಕ್ಕಾಗಿ, ನೀರಾವರಿ ಕಾರ್ಯಗಳನ್ನು ಜೀರ್ಣೋದ್ಧಾರ ಮಾಡಲು ಹಾಗೂ ದುರಸ್ತಿಮಾಡಲು ಸರ್ಕಾರ ಸರ್ವಪ್ರಯತ್ನ ಮಾಡಿತು. ಸಂಸ್ಥಾನ ಬ್ರಿಟಿಷ್ ಆಡಳಿತಕ್ಕೆ ನೇರವಾಗಿ ಒಳಗಾದ ಮೇಲೆ ನೀರಾವರಿ ಕೆಲಸಗಳ ದುರಸ್ತಿಗಾಗಿ ನೀರಾವರಿ ಸುಂಕವನ್ನು ವಿಧಿಸಲಾಯಿತು. ದಿವಾನ್ ಶೇಷಾದ್ರಿ ಆಯ್ಯರ್(೧೮೯೪) ಅವರ ಮಾತಿನಲ್ಲಿ ಹೇಳುವುದಾದರೆ,
“ಕೆರೆಗಳ ಸಂರಕ್ಷಣೆಯಲ್ಲಿ ಸರ್ಕಾರದ ಜವಾಬ್ದಾರಿಗೆ ವಿಪರೀತ ಪ್ರಾಮುಖ್ಯತೆ ಕೊಡಲಾಯಿತು. ರೈತರ ಹೊಣೆಯನ್ನು ಪೂರ್ಣ ಅಲಕ್ಷ್ಯ ಮಾಡಲಾಯಿತು. ತನ್ನ ಬಂಡವಾಳಕ್ಕೆ ಸಾಕಷ್ಟು ಲಾಭ ಸಿಗುವ ಸಂಭವ ಇಲ್ಲವಾದರೆ ಕೆರೆಗಳ ನಿರ್ವಹಣೆಯನ್ನು ತನ್ನ ದುಬಾರಿ ಕಾರ್ಯವ್ಯವಸ್ಥೆ ವಹಿಸಿಕೊಳ್ಳುವುದು ಅಸಾಧ್ಯ ಎಂದು ಸರ್ಕಾರಕ್ಕೆ ತೋರಿತು. ಆಗ ಬಹುಪಾಲು ಕೆರೆಗಳನ್ನು ರೈತರೇ ವಹಿಸಿಕೊಳ್ಳಬೇಕೆಂದು ಹೇಳಿತು. ಆದರೆ ಆ ವೇಳೆಗೆ ರೈತ ಸಾರ್ವಜನಿಕ ಉಪಯೋಗದ ಕಾರ್ಯಗಳಿಗೆ ಕಾಣಿಕೆ ನೀಡುವ ರೂಢಿಯನ್ನೆಲ್ಲ ಕಳೆದುಕೊಂಡಿದ್ದ. ಅಲ್ಲದೆ ಸಿವಿಲ್ ಅಧಿಕಾರಿಗಳು ರೈತರ ಹೊಣೆಗಾರಿಕೆಯನ್ನು ಪರಿಣಾಮಕಾರಿ ರೀತಿಯಲ್ಲಿ ಜಾರಿಮಾಡಿಸುವ ಸ್ಥಿತಿಯಲ್ಲಿ ಇರಲಿಲ್ಲ. ರೈತರು ಸಂರಕ್ಷಿಸ ಬೇಕಾದುದಕ್ಕೆ ಕೊಡಮಾಡಲಾಗಿದ್ದ ನಾನಾ ಇನಾಂಗಳು ಸವಲತ್ತುಗಳೂ ಕೊಚ್ಚಿಹೋಗಿದ್ದವು. ಸರ್ಕಾರ ತಾನೆ ಕೆಲಸವನ್ನು ಮಾಡಿಸುವುದು ಎಂಬ ತಿಳುವಳಿಕೆ ಮೇರೆಗೆ ಸುಂಕಗಳನ್ನು ವಿಧಿಸಲಾಗಿತ್ತು”.[13]
“ನಮ್ಮ ಕೆರೆಗಳು ವ್ಯೂಹವ್ಯವಸ್ಥೆಯ ಸುಧಾರಣೆ ಈ ವಾಸ್ತವಾಂಶದ ನಿಚ್ಚಳ ಅರಿವಿನಿಂದ ಆರಂಭವಾಗಬೇಕು. ಏನೆಂದರೆ ಪ್ರಾಂತ್ಯದಲ್ಲಿನ ಎಲ್ಲ ಕೆರೆಗಳ ದುರಸ್ತಿ ಹಾಗೂ ಸಂರಕ್ಷಣೆಯನ್ನು ಆಖೈರಾಗಿ ಲಾಭದಾಯಕ ರೀತಿಯಲ್ಲಿ ನಿರ್ವಹಿಸುವುದು ಸರ್ಕಾರದ ಸಾಮರ್ಥ್ಯಕ್ಕೆ ಮೀರಿದ್ದು. ಅಲ್ಲದೆ ಗ್ರಾಮ ವ್ಯವಸ್ಥೆ ಅಥವಾ ಅದರ ಅಂಶ ಏನು ಉಳಿದಿತ್ತೊ ಅದು ಮುರಿದು ಹೋಗಿದೆಯಾಗಿ ಮತ್ತು ಕೆರೆ ದುರಸ್ತಿಗಾಗಿ ವಿಶೇಷ ಸುಂಕಗಳನ್ನು ವಿಧಿಸಿ ರೈತನನ್ನು ಹೊಣೆಗಾರಿಕೆಯಿಂದ ಬಿಡಿಸಿದ ಮೇಲೆ ಮತ್ತೆ ಈಗ ರೈತನಿಗೆ ಭಾರವನ್ನು ಹೇರುವುದು ನ್ಯಾಯವಾಗಲಾರದು.”[14]
ಹಳ್ಳಿಯ ಮುಖ್ಯಸ್ಥನ ಪಾತ್ರ :
ಹಿಂದೆ ಗ್ರಾಮದ ಮುಖ್ಯಸ್ಥನಾದ ಪಟೇಲ ಹಳ್ಳಿಯ ಮೇಲೆ ಪೂರಾ ಅಧಿಕಾರವನ್ನು ಹೊಂದಿದ್ದ ಮತ್ತು ತಕ್ಕಷ್ಟು ಸ್ಥಿತಿವಂತನೂ ಆಗಿದ್ದ. ಕೆರೆ ಕೆಳಗೆ ತನಗೂ ಜಮೀನು ಇದ್ದುದರಿಂದ ಆತ ಕೆರೆ ಒಳ್ಳೆ ದುರಸ್ತಿಯಲ್ಲಿ ಇರುವಂತೆ ಎಚ್ಚರವಹಿಸುತ್ತಿದ್ದ.
ರೈಸ್ ಪ್ರಕಾರ ೧೬೫೪ರಲ್ಲಿ ಕಂಠೀರವ ನರಸರಾಜ, ಪಟೇಲರ ಇನಾಂಗಳನ್ನು ಕಡಿಮೆ ಮಾಡಿ ಅವರ ಅಧಿಕಾರಗಳಿಗೆ ಪ್ರಹಾರಮಾಡಿದ. ಅವರ ಭತ್ಯಗಳನ್ನು ಚಿಕ್ಕದೇವರಾಜ (೧೬೭೨) ಕೊಂಚ ಮಟ್ಟಿಗೆ ಮತ್ತೆ ಕೊಡಿಸಿದ. ಅದರೆ ಅವನ ಮಗನು ಉತ್ತರಾಧಿಕಾರಿಯೂ ಅದ ಕಂಠೀರವ ರಾಜ, ಪಟೇಲರ ಪಾಲುಗಳನ್ನು ಮುಟ್ಟು ಗೋಲು ಹಾಕಿಕೊಂಡ. ಪಟೇಲರ ಭತ್ಯಗಳನ್ನು ಹಿಂದಿರುಗಿಸಲು ಹೈದರಾಲಿ ಏನೂ ಕ್ರಮ ಕೈಗೊಳ್ಳಲಿಲ್ಲ. ಟಿಪ್ಪುಸುಲ್ತಾನನ ಆಳ್ವಿಕೆಯಲ್ಲಿ ಅವರ ಇನಾಂ ಭೂಮಿಗಳ ಮೇಲೆ ಕಂದಾಯವನ್ನು ವಿಧಿಸಲಾಯಿತು.
“ಪಟೇಲರ ಅವನತಿ ೧೮೦೦ರಲ್ಲಿ ಪೂರ್ಣಯ್ಯನಿಂದ ಪೂರ್ಣವಾಗಿ ಆಯಿತು. ಆತನ ಆಳ್ವಿಕೆಯವರೆಗೂ, ಪಟೇಲರ ಇನಾಂಗಳನ್ನು ಸ್ವಾಧೀನ ಪಡಿಸಿಕೊಂಡಿದ್ದರೂ ಅದನ್ನು ನಮೂದು ಮಾಡಲಾಗುತ್ತಿತ್ತು. ಇದರಿಂದ ಅವುಗಳನ್ನು ಮೂಲ ಅನುಭೋಗಸ್ಥರಿಗೆ ವಾಪಸುಮಾಡುವುದು ಸುಲಭವಾಗಿತ್ತು. ಆದರೆ ಪೂರ್ಣಯ್ಯ, ಈ ಎಲ್ಲ ಭತ್ಯಗಳನ್ನು ನಾಡಿನ ಒಟ್ಟು ಆದಾಯದಲ್ಲಿ ಸೇರಿಸಿಬಿಟ್ಟು, ಅಂಥ ನಿರೀಕ್ಷೆಗಳನ್ನು ಒಂದೇಟಿಗೆ ತೊಡೆದು ಹಾಕಿದ.[15] ಇದೇ ಅವಸ್ಥೆ ಮುಂದಿನ ಮಹಾರಾಜರುಗಳ ಕಾಲದಲ್ಲಿ ಮುಂದುವರಿಯಿತು.
ಬ್ರಿಟಿಷರ ಕಾಲದಲ್ಲಿ ಬೇಸಾಯ ಸಮಯದಲ್ಲಿ ಶೇಕದಾರ ತನ್ನ ವಲಯದಲ್ಲಿನ ಹಳ್ಳಿಗಳಿಗೆ ಪ್ರವಾಸ ಹೋಗಿ ಶ್ಯಾನುಭೋಗರಿಗೆ ಕಂದಾಯ ನಿಗದಿ ಬಗ್ಗೆ ತಿಳುವಳಿಕೆಯನ್ನು ಸೂಚನೆಗಳನ್ನು ಕೊಡುತ್ತಿದ್ದ. ಕೆರೆಗಳ ಕೆಳಗಿನ ಭೂಮಿಯ ವಿಚಾರದಲ್ಲಿ, ಕಬ್ಬಿನ ಸಾಗುವಳಿ ಎಷ್ಟರಲ್ಲಿ, ಭತ್ತ ಎಷ್ಟರಲ್ಲಿ ಎನ್ನುವುದನ್ನು ಕೇಳಿ ತಿಳಿದುಕೊಳ್ಳತ್ತಿದ್ದ. ಒಂದು ವೇಳೆ ಸರ್ಕಾರಿ ಭೂಮಿಯನ್ನೆಲ್ಲ ಪೂರಾ ತರಿ ಬೇಸಾಯಕ್ಕೆ ತರಲು ನೀರು ಸಾಲದೆ ಹೋದ ಪಕ್ಷದಲ್ಲಿ ಯಾವ ಭೂಮಿ ಪೂರಾ ಅಥವಾ ಭಾಗಶಃ ನೀರಾವರಿ ಇಲ್ಲದೆ ಇರುವುದೊ ಅಲ್ಲಿ ಅತ್ಯಂತ ಹೆಚ್ಚು ಲಾಭ ನೀಡುವ ಒಣ ಬೆಳೆಯನ್ನು ಇಡಲು ಏರ್ಪಡಿಸುತ್ತದ್ದ. ತನ್ನ ತಾಲ್ಲೂಕಿನಲ್ಲಿನ ಕೆರೆಗಳನ್ನು ಹೊಳೆಗಳ ದಂಡೆಗಳನ್ನು ತನಿಖೆಮಾಡುವುದು ಹಾಗೂ ಅವುಗಳ ಸ್ಥಿತಿಗಳನ್ನು ಅಧೀಕ್ಷಕನಿಗೆ(ಸೂಪರಿಂಟೆಂಡೆಂಟ್)ಸದಾ ತಿಳಿಸುತ್ತಿರುವುದು ಅಮಲದಾರನ ಒಂದು ಮುಖ್ಯ ಕರ್ತವ್ಯವಾಗಿತ್ತು. ಅಮಲದಾರರು ತಾಲ್ಲೂಕು ಕಂದಾಯ ನಿರ್ಣಯವನ್ನು ಮುಗಿಸಿಯಾದ ಮೇಲೆ ಸಾಮಾನ್ಯವಾಗಿ ಅಧೀಕ್ಷಕ, ನವೆಂಬರ್ ಆದೂಡನೆ ಸಾಧ್ಯವಾದಷ್ಟು ಶೀಘ್ರದಲ್ಲಿ ತನ್ನ ಜಮಾಬಂದಿ ಪ್ರವಾಸ ಕೈಗೊಳ್ಳುತ್ತಿದ್ದ. ಪ್ರತಿಯೊಬ್ಬ ರೈತನ ಹಿಡುವಳಿ ಬಗ್ಗೆ ಆ ಮೊದಲೆ ಸಿದ್ದ ಪಡಿಸಿದ್ದ ಪಟ್ಟಾಗಳನ್ನು ರೈತರಿಗೆ ಆಗ ವಿತರಿಸಲಾಗುತ್ತಿತ್ತು.
ಈ ಪಟ್ಟಾ ವಿತರಣೆ ಪದ್ಧತಿಯಿಂದ ಪ್ರತಿಯೊಬ್ಬ ಕಂದಾಯದಾರನಿಗೂ ಅಧೀಕ್ಷಕನ ವೈಯಕ್ತಿಕ ಸಂಪರ್ಕ ಉಂಟಾಗುತ್ತಿತ್ತು. ಮತ್ತು ತಮ್ಮ ತಮ್ಮ ಪಟ್ಟಾಗಳನ್ನು ಪಡೆಯಲು ಎಲ್ಲರೂ ಬರಬೇಕಾಗಿದ್ದರಿಂದ ಪ್ರತಿಯೊಬ್ಬನಿಗೂ ತನ್ನ ಕುಂದು ಕೊರತೆ ಏನಿದ್ದರೂ ಅದಕ್ಕೆ ಪರಿಹಾರವನ್ನು ಪಡೆಯಲು ಅವಕಾಶವಾಗುತ್ತಿತ್ತು.
ಪಟೇಲ ಅಥವಾ ಶ್ಯಾನುಭೋಗರ ಇನಾಂಗಳ ಖೋತಾ ಹಾಗೂ ಸರ್ಕಾರವೇ ನೇರವಾಗಿ ನಡೆಸಿದ ಕಂದಾಯ ನಿಗದಿ ಇವುಗಳಿಂದ ಹಳ್ಳಿಯಲ್ಲಿ ಪಟೇಲನ ಘನತೆಗೂ ಸ್ಥಾನಕ್ಕೂ ಚ್ಯುತಿ ಉಂಟಾಯಿತು. ಆತ ಕೇವಲ ಸರ್ಕಾರದ ಸಂಬಳದ ನೌಕರರ ಮಟ್ಟಕ್ಕೆ ಇಳಿದುಬಿಟ್ಟ. ಹಳ್ಳಿಗರನ್ನು ಕೆರೆ ರಿಪೇರಿ ಕೆಲಸ ಕೈಗೊಳ್ಳುವಂತೆ ಒತ್ತಾಯಿಸಲಾರದೆ ಹೋದ. ಅಂಥ ಕೆಲಸಗಳನ್ನು ಮಾಡುವುದರಲ್ಲಿ ವ್ಯಯಕ್ತಿಕ ಉತ್ಸಾಹವನ್ನು ಅಥವಾ ಆಸಕ್ತಿಯನ್ನು ಸಹ ಕಳೆದುಕೊಂಡ. ಬ್ರಿಟಿಷರು ಜಾರಿಗೆ ತಂದ ವ್ಯವಸ್ಥೆ ಹಳೆಯ ವ್ಯವಸ್ಥೆಯ ಸರ್ವಾಧಿಕಾರಿ ಅಥವಾ ಕೆಲವೊಮ್ಮೆ ದಮನಕಾರಿ ನಿರ್ವಹಣೆಯನ್ನು ತೊಡೆದು ಹಾಕಿತು. ಆದರೂ ಅದು ಹಳ್ಳಿಯ ಸಾಮುದಾಯಕ ಹಿತಾಸಕ್ತಿಯ ಬುಡಕ್ಕೆ ಏಟುಹಾಕಿತು. ಹಳ್ಳಿಯ ಕೆರೆಗಳ ಸಂರಕ್ಷಣೆಯ ಜವಾಬ್ದಾರಿಯನ್ನು ಗ್ರಾಮ ಸಮುದಾಯದಿಂದ ಸರ್ಕಾರಕ್ಕೆ ವರ್ಗಾಯಿಸಿತು.
ಬ್ರಿಟಿಷರು ಅನುಸರಿಸಿದ ವಿಧಾನಗಳು :
ಎಲ್ಲ ಕೆರೆಗಳ ದುರಸ್ತಿ ಅಥವಾ ಜೀರ್ಣೋದ್ಧಾರವನ್ನು ನಿರ್ವಹಿಸುವುದು ಕಷ್ಟದ ಕೆಲಸವಾಯಿತಾದ್ದರಿಂದ ೧೮೬೩ರಲ್ಲಿ ಮೈಸೂರು ಮುಖ್ಯ ಕಮಿಷನರ್ ಒಂದು ಘೋಷಣೆಯನ್ನು ಹೊರಡಿಸಿದ.[16] ಅದರಂತೆ ಬಹುಕಾಲದಿಂದ ನಿರುಪಯುಕ್ತವಾಗಿದ್ದ ಕೆರೆಯ ದುರಸ್ತಿ ಅಥವಾ ಜೀರ್ಣೋದ್ಧಾರವನ್ನು ಕೈಗೊಳ್ಳುವ ಖಾಸಗಿ ವ್ಯಕ್ತಿ ಕೆಳಕಾಣಿಸಿರುವ ರಿಯಾಯಿತಿ ದರದ ಮೇಲೆ ಭೂಮಿ ಇಟ್ಟುಕೊಳ್ಳಲು ಅನುಮತಿ ನೀಡಲಾಯಿತು.
ಅ) ತಾಲ್ಲೂಕಿನ ಸರಾಸರಿ ತರಿ ಕಂದಾಯದಲ್ಲಿ ಕಾಲುಭಾಗ ಕಡಿಮೆ ಅಥವಾ
ಆ) ಆ ವ್ಯಕ್ತಿಯ ಸ್ವಂತ ಮತ್ತು ಸುತ್ತಲಿನ ಹಳ್ಳಿಗಳಲ್ಲಿ ಚಾಲ್ತಿಯಲ್ಲಿರುವ ಖುಷ್ಕಿ ಭೂಮಿಯ ಗರಿಷ್ಠ ದರ.ಅಥವಾ
ಇ) ಶ್ರಯ ಅಥವಾ ಕೌಲು ಪದ್ಧತಿಯಂತೆ ಕೆಲವು ಸಾಲುವರ್ಷಗಳಲ್ಲಿ ಗರಿಷ್ಠ ಕಂದಾಯದ ದರವಾಗುವಂತೆ ಇದ್ದ ತಾಲ್ಲೂಕಿನ ಸರಾಸರಿ ತರಿ ಕಂದಾಯ.
೧೮೭೧ರಲ್ಲಿ ಹೊರಡಿಸಲಾದ ಇನ್ನೊಂದು ಆಜ್ಞೆಯಲ್ಲಿ. ೧೮೭೧ಕ್ಕೆ ಮೊದಲು ಕೈಗೊಂಡಿದ್ದ ಕಾರ್ಯಗಳ ಬಗ್ಗೆ. ಈ ರಿಯಾತಿಗಳನ್ನು ಮೂವತ್ತು ವರ್ಷಕ್ಕೆ ಮೀರದ ಅವಧಿಗೆ ಮಿತಗೊಳಿಸಲಾಯಿತು.[17] ಮತ್ತೆ ೧೮೭೬ರಲ್ಲಿ ಇನ್ನೊಂದು ಆಜ್ಞೆ ಹೊರಡಿಸಿ, ಕೆಲಸದ ನಿರ್ಮಾತೃ ಅಥವಾ ದುರಸ್ತಿದಾರನಲ್ಲದೆ ಬೇರೆಯವರ ಸ್ವಾಧೀನದಲ್ಲಿದ್ದ ಸರ್ಕಾರಿ ಭೂಮಿಗಳಿಗೆ ಸ್ವಾಧೀನದಾರರಿಂದ ಪೂರ್ಣ ಕಂದಾಯವನ್ನು ವಸೂಲು ಮಾಡಿ, ಅದರಲ್ಲಿ ಕಾಲುಭಾಗವನ್ನು ನಿರ್ಮಾಣ ಅಥವಾ ದುರಸ್ತಿ ಮಾಡಿಸಿದ ವ್ಯಕ್ತಿಗೆ ಕೊಡತಕ್ಕದ್ದು ಎಂದು ಸೂಚಿಸಲಾಯಿತು. ಇನಾಂ ಜಮೀನುಗಳ ಬಗ್ಗೆ ವಿಧಿಸಿದ ಸುಂಕದ ನಾಲ್ಕನೆಯ ಒಂದು ಭಾಗವನ್ನು ನಿರ್ಮಾತೃವಿಗೆ ಕೊಡಲಾಗುವುದು ಎಂದು ನಿಗದಿಮಾಡಲಾಯಿತು.[18]
ಆದರೂ ಕೆರೆ ದುರಸ್ತಿಯ ಸ್ಥಿತಿ ಅಷ್ಟೇನೂ ಪ್ರೋತ್ಸಾಹದಾಯಕವಾಗಲಿಲ್ಲ. ಆದ್ದರಿಂದ ೧೮೬೩ರ ಘೋಷಣೆಗೆ ಅನುಸಾರವಾಗಿ ನಿರ್ಮಿತವಾದ ಇಲ್ಲವೆ ದುರಸ್ತಿಯಾದ ಕೆರೆಗಳ ಬಗ್ಗೆ ತರಿ ಕಂದಾಯದ ನಾಲ್ಕನೆಯ ಒಂದು ಭಾಗದ ರಿಯಾಯಿತಿಯನ್ನು ಖಾಯಂ ರಿಯಾಯಿತಿಯಾಗಿ ನೀಡಲಾಗುವುದು ಎಂದು ೧೮೮೪ ರಲ್ಲಿ ಸಾರಲಾಯಿತು.[19]
ಭೂ ಹಿಡುವಳಿದಾರರಿಂದ ಕೆರೆಗಳ ಸಂರಕ್ಷಣೆ :
ಈ ಮಧ್ಯ ೧೮೭೩ರಲ್ಲಿ ಸಂಸ್ಥಾನದಲ್ಲಿ ಇದ್ದ ಸಾವಿರಾರು ಕೆರೆಗಳ ದುರಸ್ತಿ ಹಾಗೂ ಸಂರಕ್ಷಣೆಯನ್ನು ವಹಿಸಿಕೊಳ್ಳುವುದು ಸರ್ಕಾರಕ್ಕೆ ಅಸಾಧ್ಯ ಎಂದು ತಿಳಿದು ಬಂದಿತು. ಅಂತೆಯೇ ಯಾವ ಕೆರೆಗಳು ಆಗಲೇ ದಕ್ಷ ದುರಸ್ತಿ ಸ್ಥಿತಿಯಲ್ಲಿ ಇದ್ದವೊ ಅಥವಾ ಅವಶ್ಯಮಟ್ಟಕ್ಕೆ ಜೀರ್ಣೋದ್ಧಾರ ಮಾಡಲ್ಪಟ್ಟಿದ್ದವೋ ಅಂಥ ಕೆರೆಗಳನ್ನು ಹಳ್ಳಿಯವರಿಗೆ ವಹಿಸುವುದು ಅಗತ್ಯ ಎಂದು ಭಾವಿಸಲಾಯಿತು. ಇದನ್ನು ದೃಷ್ಟಿಯಲ್ಲಿ ಇಟ್ಟುಕೊಂಡು ಕೆಲವು ನಿಯಮಗಳನ್ನು ಘೋಷಿಸಲಾಯಿತು.[20]
ಈ ನಿಯಮಗಳನ್ನು ಜಾರಿಮಾಡುವುದುನ್ನು ಆಯಾ ಕೆರೆಗಳಿಗೆ ಸಂಬಂಧಿಸಿದ ಹಳ್ಳಿಗಳ ಪಟೇಲರಿಗೆ ವಹಿಸಲಾಯಿತು. ಈ ಕೆಲಸದಲ್ಲಿ ಆಯಾ ಹೋಬಳಿಯ ಶೇಕ್ದಾರನು ಪಟೇಲನಿಗೆ ಸಹಾಯಮಾಡಬೇಕಾಗಿತ್ತು. ಕೆರೆಗಳ ಸಂರಕ್ಷಣೆಗೆ ಹೊಣೆಗಾರರೆನಿಸಿಕೊಂಡವರು ಹಳ್ಳಿಯಲ್ಲಿನ ಖುಷ್ಕಿ ಅಥವಾ ತರಿ ಭೂಮಿ ಉಳ್ಳಂಧ ಪಟ್ಟಿದಾರರು, ಶಿಖ್ಮಿದಾರರು, ಇನಾಂದಾರರು, ಮತ್ತು ಕೆರೆಯಿಂದ ಪ್ರತ್ಯಕ್ಷವಾಗಿಯೋ ಪರೋಕ್ಷವಾಗಿಯೋ ಪ್ರಯೋಜನ ಪಡೆಯುತ್ತಿದ್ದ ಇವರೆಲ್ಲರೂ, ಅಂಥ ಪ್ರತಿಯೊಬ್ಬ ವ್ಯಕ್ತಿಯೂ ಹಳ್ಳಿಗೆ ಸೇರಿದ ತನ್ನ ಭೂಮಿ ಮನೆ ಅಥವಾ ಇತರ ಆಸ್ತಿಗಳ ಮೇಲೆ ಸರ್ಕಾರಕ್ಕೆ ಸಲ್ಲಿಸುತ್ತಿದ್ದ ಕಂದಾಯದ ಮೊಬಲಗನ್ನು ಅನುಸರಿಸಿ ವ್ಯಕ್ತಿಗಳು ಮಾಡಬೇಕಾಗಿದ್ದ ಕೆಲಸದ ಪ್ರಮಾಣವನ್ನು ಪಟೇಲ ಮತ್ತು ಶೇಕ್ದಾರರು ತೀರ್ಮಾನಿಸಬೇಕಾಗಿತ್ತು.
ಕೆರೆಗಳಿಗೆ ಮತ್ತು ಅವುಗಳ ಕೆಳಗಿನ ಉಪಕಾರ್ಯಗಳಿಗೆ ಸಂಬಂಧಿಸಿದ ಸಾಮಾನ್ಯ ಮಣ್ಣು ಕೆಲಸ ಹಾಗೂ ಎಲ್ಲ ಬಗೆಯ ದುರಸ್ತಿ ಇವು ಕೆರೆ ಸಂರಕ್ಷಣೆಯಲ್ಲಿ ಸೇರುತ್ತಿದ್ದ ಕಾರ್ಯಗಳು. ಗೊತ್ತುಮಾಡಿದ ಅವಧಿಗಳಲ್ಲಿ ಗ್ರಾಮಾಧಿಕಾರಿಗಳು ಕೆಲಸಗಳನ್ನು ನಡೆಸಬೇಕಾದುದು ನಿಯಮವಾಗಿತ್ತು. ಆದರೆ ಅಗತ್ಯವಾದಾಗ ಒಡನೆಯ ದುರಸ್ತಿ ಮಾಡಬೇಕಾಗಿತ್ತು. ಯಾವುದೇ ವ್ಯಕ್ತಿ ತನ್ನ ಹೊಣೆಯನ್ನು ನಿರ್ವಹಿಸಿದೆ ಹೋದಲ್ಲಿ ಆತ ಮಾಡಬೇಕಾಗಿದ್ದ ಕಾರ್ಯಭಾಗವನ್ನು ಕೂಲಿಕೊಟ್ಟು ಮಾಡಿಸಲು ಗ್ರಾಮಾಧಿಕಾರಿಗಳಿಗೆ ಅಧಿಕಾರವಿತ್ತು. ಅದು ಕಡ್ಡಾಯವೂ ಆಗಿತ್ತು. ಆ ಕೂಲಿ ವೆಚ್ಚವನ್ನು ಕೆಲಸ ಬಾಕಿ ಉಳಿಸಿದವನಿಂದ ಕಂದಾಯ ಸುಸ್ತಿಯಂತೆ ವಸೂಲು ಮಾಡಬೇಕಾಗಿತ್ತು.
ಪ್ರತಿಯೊಂದು ಕೆರೆಯನ್ನು, ಅದಕ್ಕೆ ನಿಗದಿಮಾಡಿದ ಮಟ್ಟಕ್ಕೆ ಸರಿಯಾಗಿ ಸಂರಕ್ಷಣೆ ಮಾಡುವಂತೆ ನೋಡಿಕೊಳ್ಳುವುದು ಪಟೇಲನ ಆದ್ಯ ಜವಾಬ್ದಾರಿಯಾಗಿತ್ತು. ಇದು ನಡೆದಿದೆಯೇ ಎನ್ನುವುದನ್ನು ಪ್ರತಿಯೊಂದು ಪ್ರಸಂಗದಲ್ಲೂ ತನಿಖೆ ಮಾಡಿ ಖಾತರಿ ಮಾಡಿ ಕೊಳ್ಳುವುದು ಶೇಕ್ದಾರನ ಕರ್ತವ್ಯವಾಗಿತ್ತು. ಪ್ರತಿವರ್ಷವೂ ಡಿಸೆಂಬರ್ – ಮಾರ್ಚಿ ತಿಂಗಳ ನಡುವೆ ತಾಲ್ಲೂಕಿನ ಪ್ರತಿಯೊಂದು ಕೆರೆಯನ್ನು ಅಮಲದಾರನೇ ಖುದ್ದಾಗಿ ತಪ್ಪದೆ ವಿಶೇಷವಾಗಿ ತನಿಖೆ ಮಾಡಬೇಕಾಗಿತ್ತು. ಹಾಗಿಲ್ಲವಾದರೆ ಅಮಲದಾರನು ಸದರಿ ಕೆಲಸಕ್ಕೆ ವಿಶೇಷವಾಗಿ ನಿಯುಕ್ತಿಗೊಳಿಸಿದ ಪೇಷ್ಕಾರ, ಶಿರಸ್ತೇದಾರ ಅಥವಾ ತಾಲ್ಲೂಕು ಮೇಸ್ತ್ರಿ ತನಿಖೆ ಮಾಡಬೇಕಾಗಿತ್ತು. ಅಂಥ ತನಿಖೆಯ ಫಲಿತಾಂಶವನ್ನು ನಿಗದಿಯಾದ ದಫ್ತರದಲ್ಲಿ (ರಿಜಿಸ್ಟರ್) ದಾಖಲು ಮಾಡಬೇಕಾಗಿತ್ತು. ತನಿಖೆಯಲ್ಲಿ ಏನಾದರೂ ಕೆರೆ ಸರಿಯಾದ ಮಟ್ಟಕ್ಕೆ ಇಲ್ಲದೆ ಇದ್ದುದು ಕಂಡುಬಂದಲ್ಲಿ ಏಪ್ರಿಲ್‌ಗೆ ಮೊದಲು ಎರಡನೆಯ ತನಿಖೆ ಮಾಡಬೇಕಿತ್ತು. ಆ ವೇಳೆಗೆ ದುರಸ್ತಿ ಕಾರ್ಯವನ್ನು ಮಾಡಿರಬೇಕಾಗಿತ್ತು. ಅದು ತಪ್ಪಿದಲ್ಲಿ ಅಮಲದಾರನೇ ದುರಸ್ತಿ ಕಾರ್ಯವನ್ನು ಮಾಡಿಸಿ, ವೆಚ್ಚವನ್ನು ತಮ್ಮ ಕೆಲಸ ನಿರ್ವಹಿಸದ ಬಾಕಿದಾರರಿಂದ ಕಂದಾಯ ಬಾಕಿಯಂತೆ ವಸೂಲುಮಾಡಬೇಕಾಗಿತ್ತು.
ದಫ್ತರದ ಪ್ರತಿಯೊಂದನ್ನು ಅಮಲದಾರ ಜಿಲ್ಲಾ ಕಂದಾಯ ಅಧಿಕಾರಿಗೆ ಜೂನ್ ಒಂದರ ಒಳಗೆ ರವಾನಿಸಬೇಕಾಗಿತ್ತು. ಆ ತಾರೀಕಿನ ವೇಳೆಗೆ ಎಲ್ಲಾ ಕೆರೆಗಳ ದುರಸ್ತಿ ಕಾರ್ಯವೂ ಪೂರೈಸಿರಬೇಕಾಗಿತ್ತು.
ಆಯಾ ಉಪವಿಭಾಗಗಳ ಸಹಾಯಕ ಕಮಿಷನರುಗಳು ಜಮಾಬಂದೀ ಹಾಗೂ ಇತರ ಸೂಕ್ತ ಸಂದರ್ಭಗಳಲ್ಲಿ ಅದಷ್ಟು ಸಂಖ್ಯೆ ಕೆರೆಗಳನ್ನು ಖುದ್ದಾಗಿ ತನಿಖೆಮಾಡಿ ವರದಿಯ ನಿಖರತೆಯನ್ನು ಪರೀಕ್ಷೆಮಾಡಿ ಕೆರೆ ದಫ್ತರದಲ್ಲಿ ತನಿಖೆಯ ತಾರೀಕನ್ನು ತಮ್ಮ ಟಿಪ್ಪಣಿಗಳನ್ನು ದಾಖಲು ಮಾಡಬೇಕಾಗಿತ್ತು. ಅವರ ತನಿಖೆಯ ಫಲಿತಾಂಶವು ಡೆಪ್ಯೂಟಿ ಕರ್ಮಿಷನರಿಗೆ ವರದಿ ಮಾಡಬೇಕಾಗಿತ್ತು.
ಡೆಪ್ಯೂಟಿ ಕಮೀಷನರ ಇಂಥದೇ ಕೆಲಸಗಳನ್ನು ಮಾಡಬೇಕಾಗಿತ್ತು. ಈ ನಿಯಮಗಳನ್ನು ಪೂರ್ಣವಾಗಿ ಹಾಗೂ ಜಾಣ್ಮೆಯಿಂದ ಪಾಲಿಸಲಾಗಿದೆ. ಕೇವಲ ಕಾಟಾಚಾರವಾಗಿ ಅಲ್ಲ ಎಂಬುದನ್ನು ನೋಡಿಕೊಳ್ಳುವುದಕ್ಕೆ ಆತ ಜವಾಬ್ದಾರನಾಗಿರುತ್ತಿದ್ದ.
ಲೋಕೋಪಯೋಗಿ ಇಲಾಖೆಯ ಇಂಜನಿಯರ್ ದರ್ಜೇಯ ಅಧಿಕಾರಿ, ನಡೆಸಲು ಆಜ್ಞೆ ಮಾಡಿದ ಯಾವುದೇ ಕೆರೆಯ ಏನೇ ಕೆಲಸವನ್ನು ಅದೇ ಅಧಿಕಾರಿಯ ಜವಾಬ್ದಾರಿಯ ಮೇಲೆಯೇ ನಡೆಸಬೇಕಾಗಿತ್ತು. ಸದರಿ ಕಾರ್ಯದ ಯಾವುದೇ ಭಾಗ ರೈತರ ಕರ್ತವ್ಯ ಭಾಗವಾಗಿರದ ಇದ್ದಲ್ಲಿ ಅದರ ಮಂಜುರಾತಿಯ ಇಸ್ತಿಹಾರವನ್ನು (ನೋಟಿಫಿಕೇಷನ್) ಅಮಲದಾರ ಸೂಕ್ತ ಮಾರ್ಗದ್ವಾರಾ ಸಲ್ಲಿಸಬೇಕಾಗಿತ್ತು. ಕೆಳದರ್ಜೆಯ ಒಬ್ಬ ಲೋಕೋಪಯೋಗಿ ಅಧಿಕಾರಿಗೆ ಯಾವುದೇ ಕೆಲಸ ಅಗತ್ಯವೆಂದು ಎನಿಸಿದಲ್ಲಿ ಆತ ಅದನ್ನು ತನ್ನ ಇಲಾಖೆಯ ಮೇಲಧಿಕಾರಿಗೆ ಯಾವುದೇ ವಿಳಂಬವಿಲ್ಲದೆ ವರದಿಮಾಡಬೇಕಾಗಿತ್ತು. ತುರ್ತುಸ್ಥಿತಿಯಲ್ಲಿ ಅಮಲದಾರನಿಗೂ ನೇರವಾಗಿ ವರದಿ ಮಾಡಬೇಕಾಗಿತ್ತು.
ಸಹಾಯಕ ಕಮೀಷನರನ ತನಿಖಾ ವರದಿ ಈ ಬಗ್ಗೆ ಸ್ಪಷ್ಟವಾಗಿ ತಿಳಿಸಬೇಕಾಗಿತ್ತು.
ಅ) ಏರಿ ಮಟ್ಟಸಮವಾಗಿದೆಯೆ, ಪೂರಾ ಅಗಲವಾಗಿದೆಯೆ, ಕಾಡು ಗಿಡ ಕಳೆಗಳಗಳು ಇರಲಿಲ್ಲವೆ, ಡೊಗರುಗಳು ಇರಲಿಲ್ಲವೆ.
ಆ) ಇಳಿಜಾರು ಪೂರ್ಣವಾಗಿದೆಯೆ, ಬಂಡಿಜಾಡಿನಲ್ಲಿ ಮುಕ್ತವಾಗಿದೆಯೆ, ಹುಲ್ಲು ಹಾಸು ಚೆನ್ನಾಗಿದೆಯೆ ಅಥವಾ ಚೆನ್ನಾಗಿಲ್ಲವೆ.
ಇ) ಹೊರಮುಖದ ಕಲ್ಲುಕಟ್ಟಡ ಸುಸ್ಥಿತಿಯಲ್ಲಿದೆಯೇ
ಉ) ಕೋಡಿ ಪೂರ್ಣವಾಗಿ ಭದ್ರವಾಗಿದೆಯೆ, ರಂಧ್ರಗಳಿಲ್ಲದೆ ಇದೆಯೆ.
ಅನೇಕ ಕೆರೆಗಳನ್ನು ಅಗತ್ಯವಾದ ಮಟ್ಟಕ್ಕೆ ದುರಸ್ತಿ ಮಾಡಿ ಸುಸ್ಥಿತಿಗೆ ತಂದು ಮುಂದಿನ ರಕ್ಷಣೆಗೆ ರೈತರಿಗೆ ವಹಿಸಿಕೊಡಬೇಕೆಂದು ಸರ್ಕಾರ ಮಾಡಿದ ಪ್ರಯತ್ನಗಳು ಎಷ್ಟೋ ಇದ್ದರೂ ಕೆರೆಗಳ ಸಂರಕ್ಷಣೆಯನ್ನು ರೈತರು ಅಲಕ್ಷ್ಯಮಾಡಿದರು. ಸಂರಕ್ಷಣಾ ನಿಯಮಗಳನ್ನು ಜಾರಿಗೊಳಿಸುವುದರಲ್ಲಿ ಕಂದಾಯ ಅಧಿಕಾರಿಗಳು ವಿಫಲರಾದರು. ಈ ಅಲಕ್ಷ್ಯದ ಸಲುವಾಗಿ ಕೆರೆಗಳನ್ನು ಪೂರ್ಣ ವಿನಾಶದಿಂದ ಉಳಿಸಲು ಸರ್ಕಾರವೇ ಜೀರ್ಣೋದ್ಧಾರ ಮಾಡುವುದು ಅಗತ್ಯವಾಯಿತು. ಅನೇಕ ವರ್ಷಗಳಿಂದಲೂ ಸಂರಕ್ಷಣೆಯ ಒಟ್ಟು ಅಲಕ್ಷ್ಯದ ಫಲವಾಗಿ ಅಗತ್ಯವಾದ ಮಣ್ಣು, ಕೆಲಸದ ವೆಚ್ಚಕ್ಕೆ ರೈತರು ಹೊಣೆಗಾರರೆ? ಎಂಬ ಪ್ರಶ್ನೆಗಳು ಎದ್ದವು.
ಇಡೀ ವಿಷಯದ ಬಗ್ಗೆ ತೃಪ್ತಿಕರವಾಗಿ ನಿರ್ವಹಿಸಲು ಸರ್ಕಾರಕ್ಕೆ ಸಹಾಯಕವಾಗಲೆಂದು ಈ ಎಲ್ಲ ಅಂಶಗಳನ್ನು ಪರಿಶೀಲಿಸಲು ಒಂದು ಸಮಿತಿಯನ್ನು ನೇಮಿಸಲಾಯಿತು. ಸಮಿತಿಯ ವರದಿಯ ಆಧಾರದ ಮೇಲೆ ೧೯೦೪ರಲ್ಲಿ ಮೈಸೂರು ಸರ್ಕಾರ ಹೊರಡಿಸಿದ ಆಜ್ಞೆಯಲ್ಲಿ ಈ ಕೆಳಕಾಣಿಸಿರುವ ಕ್ರಮಗಳನ್ನು ಸಲಹೆಮಾಡಲಾಗಿತ್ತು.[21]
ಅ) ಸಂರಕ್ಷಣೆಯನ್ನು ಅಲಕ್ಷ್ಯಿಸಿದ್ದರಿಂದ ಹಾಳುಬಿದ್ದಿರುವ ಕೆರೆಗಳ ದುರಸ್ತಿ ಬಗ್ಗೆ ರೈತರ ಹೊಣೆಗಾರಿಕೆಯನ್ನು ಕೆರೆಯ ಅಚ್ಚುಕಟ್ಟಿನ ಭೂಮಿಯ ಸಾಲಿಯಾನ ಕಂದಾಯಕ್ಕೆ ಮಿತಗೊಳಿಸಬೇಕು.
ಆ) ಮಣ್ಣು ಕೆಲಸವನ್ನು ರೈತರು ಮಾಡಬೇಕು. ಕಲ್ಲು ಕಟ್ಟಡದ ಕೆಲಸವನ್ನು ಸರ್ಕಾರ ಮಾಡಿಸಬೇಕು ಎನ್ನುವುದು ಸಾಮಾನ್ಯ ನಿಯಮ, ಆದರೂ ಆಗಬೇಕಾದ ಮಣ್ಣು ಕೆಲಸ ರೈತರ ಮೇಲೆ ಅತಿಯಾದ ಭಾರವಾಗುವಷ್ಟು ಇದೆ ಎನಿಸಿದಲ್ಲಿ ಡೆಪ್ಯೂಟಿ ಕಮೀಷನರರು ಸರ್ಕಾರದ ಒಪ್ಪಿಗೆ ಪಡೆದು ನಿಯಮವನ್ನು ತನ್ನ ವಿಶೇಷ ವಿವೇಚನೆಯ ಮೇರೆಗೆ ಸಡಿಲಿಸಬಹುದು.
ಇ) ೩೦೦ ಹಾಗೂ ಕಡಿಮೆ ರೂಪಾಯಿ ಅಚ್ಚುಕಟ್ಟು ಉಳ್ಳ ಕೆರೆಯ ಅಭಿವೃದ್ಧಿಗೆ ಹೆಚ್ಚು ಅನುದಾನ.
ಈ) ೧೦೦ ರೂ ಅಚ್ಚುಕಟ್ಟಿನ ಕೆರೆ ಹಾಗೂ ೧೦೦ ರೂ ಗಿಂತ ಹೆಚ್ಚು ಅಚ್ಚುಕಟ್ಟಿನ ಕೆರೆ ಎಂಬ ವ್ಯತ್ಯಾಸವನ್ನು ತೆಗೆದು ಹಾಕಿ. ಸಣ್ಣ ನೀರಾವರಿ ಕೆರೆಗಳು ಎಂದು ವರ್ಗೀಕರಿಸಲಾದ ಎಲ್ಲವನ್ನು ಒಂದೇ ರೀತಿಯಲ್ಲಿ ಪರಿಗಣಿಸಲಾಯಿತು.
ರೈತರು ಮಾಡಬೇಕಾದ ಸಂರಕ್ಷಣಾ ಕಾರ್ಯಗಳನ್ನು ಕೆಳಕಾಣಿಸಿರುವಂತೆ ಸ್ಪಷ್ಟವಾಗಿ ನಿಯಮಿಸಲಾಯಿತು.
ಅ) ಏರಿಯನ್ನು ನಿರ್ದಿಷ್ಟ ಪ್ರಮಾಣದ ತುಳಿತದಿಂದ ಕೆರೆ ಏರಿಯ ಮೇಲೆ ಹಾಗೂ ನಾಲೆಗಳ ದಂಡೆಗಳ ಮೇಲೆ ಉಂಟಾಗಿರುವ ಕೊರಕಲು ಅಥವಾ ಇತರ ಏರುಪೇರುಗಳನ್ನು ತುಂಬಿ ಸರಿಮಾಡಬೇಕು.
ಇ) ಏರಿಗಳ ಮೇಲೆ ಪಾಪಾಸುಕಳ್ಳಿ ಮುಂತಾದ ಕಾಡುಗಿಡಗಳು, ಅಪಾಯಕರ ಕಳೆಗಳು ಬೆಳೆಯುವುದನ್ನು ತೆಗೆದುಹಾಕಬೇಕು.
ಉ) ಕೆರೆ ಏರಿಗಳ ಮೇಲಿನ ಕುರುಚಲು ಗಿಡಗಳು ಅಪಾಯಕಾರಿಯಾಗಿದ್ದಲ್ಲಿ ತೆಗೆದು ಹಾಕಬೇಕು.
ಊ) ಕೆರೆಯ ತೂಬುಗಳಲ್ಲಿ ಹಾಗೂ ಅಲ್ಲಿಂದ ಹೊರಡುವ ಎಲ್ಲ ಕಾಲುವೆಗಳಲ್ಲಿ ನೀರು ಹರಿಯಲು ಅಡ್ಡವಾಗಿರುವ ಪದಾರ್ಥ ಸಂಗ್ರಹವನ್ನು ತೆಗೆದುಹಾಕಬೇಕು. ಸಣ್ಣ ಪುಟ್ಟ ಹಾಗೂ ಶಾಖಾ ನಾಲೆಗಳ ಮಣ್ಣು ಕಟ್ಟೆಗಳನ್ನು ಚೊಕ್ಕಟಮಾಡಿ ಸರಿಪಡಿಸಬೇಕು.
ಋ) ಕೆರೆಗೆ ನೀರು ತರುವ ತೊರೆಗಳನ್ನು ಸುಸ್ಥಿತಿಯಲ್ಲಿ ಇಟ್ಟಿರಬೇಕು.
ಎ) ಮಳೆಗಾಲದಲ್ಲಿ ಎಲ್ಲಾ ಕೆರೆಗಳ ಏರಿಗಳ ಮೇಲೂ ನಿಗಾ ಇಟ್ಟಿರಬೇಕು. ನೀರಿನ ಅಲೆಗಳ ಹೊಡೆತಕ್ಕೆ ಸಿಕ್ಕಿದ ಏರಿಯ ಭಾಗಗಳಲ್ಲಿ ಹುಲ್ಲುಹಾಸು ಹಾಕಬೇಕು. ತೂಬುಗಳನ್ನು ತೆಗೆಯುವುದಕ್ಕೂ ಮುಚ್ಚುವುದಕ್ಕೂ ಸಹಾಯವಾಗುವಂತೆ ಇಟ್ಟಿರಬೇಕು ಮತ್ತು
ಏ) ಬಿರಕು ಮತ್ತಿತರ ಆಕಸ್ಮಿಕ ಅನಾಹುತಗಳನ್ನು ತಡೆಯಲು ಎಲ್ಲ ಸಣ್ಣ ಪುಟ್ಟ ಕೆಲಸ ಮಾಡಬೇಕು.
ನೀರು ಒದಗಿಸುವ ಹಾಗೂ ನೀರು ಹಂಚಿಕೆಯ ನಾಲೆಗಳ ಉಪಕಾರ್ಯಗಳ ಸ್ಥಿತಿ ಕುರಿತಂತೆಯೂ ಒಂದು ಹೆಚ್ಚುವರಿ ಕೆಲಸವನ್ನು ತನಿಖಾ ವರಿದಯಲ್ಲಿ ಸೇರಿಸಬೇಕು. (ಆದರೆ ಕೆರೆಯ ಅಂಗಳದಿಂದ ಹೂಳನ್ನು ತೆಗೆಯುವ ಬಗ್ಗೆ ಯಾವ ಸೂಚನೆಯೂ ಈ ನಿಯಮಾವಳಿಯಲ್ಲಿ ಕಾಣಸಿಗುವುದಿಲ್ಲ. ಇದನ್ನು ಅಲಕ್ಷಿಸಿರುವಂತೆ ತೋರುತ್ತದೆ.)

[2]ಇ.ಸಿ.೪ (ಆರ್) ಚಾಮರಾಜನಗರ-೪೦೪
[3]ಇ.ಸಿ.೭ (ಆರ್) ನಾಗಮಂಗಲ-೯೯
[4]ಇ.ಸಿ. ೪ ಪೀಠಿಕೆ ಪು.೧೨.
[5]ಇ.ಸಿ.೪ ಪೀಠಿಕೆ ಪು.೧೨
[6]ಇ.ಸಿ.೭ (ಆರ್) ಮಂಡ್ಯ ೩೮.
[7]ನೀರಾವರಿ ಕಮಿಷನ್ ೧೯೦೧-೦೩ ಸೆಲೆಕ್ಟಡ್ ಎವಿಡೆನ್ಸ್ ಪು. ೩೩೭.
[8]ಎಸ್.ಐ.ಐ.೯ (ii) – ೬೭೬.
[9]ಕೊಡಿಗೆ ಇನಾಂಗಳನ್ನು ತೆರಿಗೆಗಳಿಂದ ಮುಕ್ತಮಾಡಿರುವುದರ ಬಗೆಗಿನ ದಾಖಲೆಗಳು ೧೯೧೧.
ಮೈಸೂರು ಸರ್ಕಾರದ ಆದೇಶ ನಂ. ೯೬೨೦ ರೆವಿನ್ಯೂ ೪೩. ದಿನಾಂಕ. ೨೦ನೆಯ ಡಿಸೆಂಬರ್ ೧೮೭೬.
[10]ರೈಸ್.೨ ಸಂ. ೧ ಪು. ೫೯೯
[11]ಮತ್ತು ೫೧. ನಿಖಿಲಾಸ್. ಗುಹ – ಪ್ರಿಬ್ರಿಟಿಷ್ ಸ್ಟೇಟ್ ಸಿಸ್ಟಂ ಇನ್ ಸೌತ್ ಇಂಡಿಯಾ – ಮೈಸೂರು ೧೭೬೧-೧೭೯೯ ರತ್ನ ಪ್ರಕಾಶನ ೧೯೮೫ ಪು. ೭-೩೬.
[12] “
[13]ಮತ್ತು ೫೪. ಪ್ರಜಾಪ್ರತಿನಿಧಿ ಸಭೆಯ ದಸರಾ ಅಧಿವೇಶನದಲ್ಲಿ ದಿವಾನರ ಭಾಷಣ. ೧.೧೦.೧೮೮೪.
[14] “
[15]ರೈಸ್. ೨ ಸಂ. ೧ ಪು. ೬೩೭-೯
[16]ಮೈಸೂರು ಚೀಫ್ ಕಮೀಷನರ್‌ಅವರ ಉದ್ಘೋಷಣೆ ಇದನಾಂಕ ೧೩ ಜುಲೈ ೧೮೬೩.
[17]ಮೈಸೂರು ಚೀಫ್ ಕಮೀಷನರ್‌ಅವರ ಪ್ರಕಟಣೆ ನಂ. ೩೬೬ ದಿನಾಂಕ ೨೩ ಡಿಸೆಂಬರ್ ೧೮೭೧
[18]ಮೈಸೂರು ಚೀಫ್ ಕಮಿಷನರ್ ಅವರ ನಡಾವಳಿಕೆಗಳು ನಂ. ೭೯೦೫ ಆರ್. ೨೩೯. ದಿನಾಂಕ ೧೪ನೇ ನವೆಂಬರ್ ೧೮೭೬.
[19]ಮೈಸೂರು ದಿನವಾರ ಭಾಷಣ ಅಕ್ಟೋಬರ್ ೧೮೮೪. (ಮೊದಲೇ ಉಲ್ಲೇಖಿಸಿದ್ದು)
[20]ಮೈಸೂರು ಚೀಫ್ ಕಮಿಷನರ್ ಅವರ ಪ್ರಕಟಣೆ ದಿನಾಂಕ ೨ ಅಕ್ಟೋಬರ್ ೧೮೭೩.
[21]ಸರ್ಕಾರಿ ಆದೇಶ ಸಂ. ೫೨೫೧-೬೧ ಡಿಗ್ರಿ ೬೨೬-೦೩-೬ ದಿನಾಂಕ ೧೫ನೇ ಡಿಸೆಂಬರ್ ೧೯೦೪.
ಕರ್ನಾಟಕದಲ್ಲಿ ಕೆರೆ ನೀರಾವರಿ: ೫. ನಿರ್ಮಾಣ ಮತ್ತು ಸಂರಕ್ಷಣೆ ನಿರ್ಮಾಣ (೪)
ಕೆರೆ ಪಂಚಾಯಿತಿ ಶಾಸನ : ೧೯೧೧ :
ಈ ನಿಯಮಗಳಿದ್ದರೂ ಹಳ್ಳಿಯವರಲ್ಲಿ ಸಾಮುದಾಯಿಕ ಭಾವನೆ ಮಾಯವಾಗಿದ್ದರಿಂದ ಹಾಗೂ ನಿಯಮಗಳನ್ನು ಜಾರಿ ಮಾಡಲು ನಿಯುಕ್ತರಾಗಿದ್ದ ಅಧಿಕಾರಿಗಳ ಆಲಸ್ಯದಿಂದ ಕೆರೆಗಳ ಸಂರಕ್ಷಣೆ ಅಲಕ್ಷ್ಯಕ್ಕೆ ಒಳಗಾದುದು ಗಮನಕ್ಕೆ ಬಂತು. ತಮ್ಮ ಕೆರೆಯ ಸಂರಕ್ಷಣೆಗೆ ಬೇಕಾದ ಕ್ರಮಗಳಲ್ಲಿ ಹಳ್ಳಿಯ ಜನರ ಸಹಕಾರವನ್ನು ಪಡೆಯಲು ಅವರ ಮಾತಿಗೂ ಅವಕಾಶ ಕೊಡುವುದು, ಆ ಉದ್ದೇಶಕ್ಕಾಗಿ ಗೊತ್ತುಮಾಡಿ ಇರಿಸಲಾದ ಹಣವನ್ನು ವ್ಯಯಿಸಿ ಕೆಲಸವನ್ನು ಮಾಡಲು ಅಧಿಕಾರಿ ನೀಡುವುದು ಇದಕ್ಕೆ ಪರಿಹಾರ ಎಂದು ಸರ್ಕಾರ ಭಾವಿಸಿತು. ಇದರಿಂದ ಈ ಕೆಲಸ ಸರ್ಕಾರಕ್ಕೆ ಮಾತ್ರ ಕಾಳಜಿ ಇರುವಂಥದಲ್ಲ ಎಂದು ಆ ಜನ ಭಾವಿಸಿಯಾರು. ಈ ಉದ್ದೇಶದಿಂದ ಸರ್ಕಾರ ೧೯೧೧ರಲ್ಲಿ ಕೆರೆ ಪಂಚಾಯಿತಿ ಶಾಸನವನ್ನು ಮಾಡಿತು.
ಈ ಶಾಸನದ ಪ್ರಕಾರ ಹಳ್ಳಿಯಲ್ಲಿ ಕೆರೆ ಕೆಳಗಿನ ತರಿ ಭೂಮಿಯಲ್ಲಿ ಅರ್ಧಕ್ಕೆ ಕಡಿಮೆ ಇಲ್ಲದಷ್ಟು ಒಟ್ಟು ಹಿಡುವಳಿ ಉಳ್ಳಂಥ ರೈತರ ಪೈಕಿ ಮೂರನೆಯ ಎರಡಕ್ಕೆ ಕಡಿಮೆ ಇಲ್ಲದಷ್ಟು ಮಂದಿ ಒಪ್ಪಿದಲ್ಲಿ ಅಲ್ಲಿ ಒಂದು ಕೆರೆ ಪಂಚಾಯಿತಿಯನ್ನು ರಚಿಸತಕ್ಕದ್ದು. ಪಂಚಾಯಿತಿಯಲ್ಲಿ ಹಳ್ಳಿಯ ಪಟೇಲ, ಶ್ಯಾನಭೋಗ ಹಾಗೂ ರೈತರಿಂದ ಆರಿಸಲಾದ ಸುಮಾರು ಮೂವರು ಅಥವಾ ಹೆಚ್ಚಿಗೆ ಸದಸ್ಯರು ಇರತಕ್ಕದ್ದು. ಚುನಾಯಿತ ಸದಸ್ಯರಲ್ಲಿ ನಾಲ್ಕರಲ್ಲಿ ಒಂದರಷ್ಟು ಮಂದಿ, ತರಿ ಅಥವಾ ಬಾಗಾಯತು ಜಮೀನು ಹೊಂದದೆ ಇರುವ ರೈತರು ಹಾಗೂ ಉಳಿದ ಸದಸ್ಯರು ತರಿ ಅಥವಾ ಭಾಗಯತು ಜಮೀನು ಉಳ್ಳವರು ಆಗಿರತಕ್ಕದ್ದು. ಚುನಾಯಿತ ಸದಸ್ಯರ ಅಧಿಕಾರದ ಅವಧಿ ಮೂರುವರ್ಷ. ಹಳ್ಳಿಯ ಪಟೇಲನೇ ಪಂಚಾಯಿತಿಯ ಅಧ್ಯಕ್ಷ.
ಪಂಚಾಯಿತಿ ಕೆಳಕಾಣಿಸಿರುವ ಬಾಬುಗಳಿಂದ ಆದ ನಿಧಿಯನ್ನು ನಿಯಂತ್ರಿಸತಕ್ಕದ್ದು.
ಅ) ತಮಗೆ ವಹಿಸಿದ ಕೆಲಸವನ್ನು ನಿರ್ವಹಿಸಲು ವಿಫಲರಾದ ಅಥವಾ ತಮ್ಮ ಪಾಲಿನ ಶ್ರಮವನ್ನು ಹಣ ಪಾವತಿಗಾಗಿ ಪರಿವರ್ತಿಸಲು ಬಯಸುವ ರೈತರಿಂದ ವಸೂಲಿ ಮಾಡಿದ ಮೊಬಲಗು.
ಆ) ಕೆರೆಯಲ್ಲಿ ಮೀನು ಹಿಡಿಯುವ ಹಕ್ಕು, ಕೆರೆ ಅಂಗಳದಲ್ಲಿ ದನಕರುಗಳನ್ನು ಮೇಯಿಸುವ ಹಕ್ಕು, ಕೆರೆ ಏರಿಯ ಮೇಲಿನ ಹುಲ್ಲನ್ನು ಕುಯಿದು ಒಯ್ಯುವ ಹಕ್ಕು ಹಾಗೂ ಕೆರೆಯಲ್ಲಿ ಅದರ ಏರಿಯಲ್ಲಿ ಇರುವ ಮರಗಳ ಉತ್ಪನ್ನವನ್ನು ಒಯ್ಯುವ ಹಕ್ಕು ಇವುಗಳ ಬಿಕರಿಯಿಂದ ಬಂದ ಮೊಬಲಗು.
ಇ)ಕೆರೆ ಅಂಗಳದಲ್ಲಿ ತಾತ್ಕಾಲಿಕವಾಗಿ ಅಲ್ಪಕಾಲಿನ ಬೆಳೆಗಳನ್ನು ಬೆಳೆಯುವುದಕ್ಕೆ ನೀಡುವ ಅವಕಾಶಕ್ಕಾಗಿ ಪಡೆಯುವ ಬಾಡಿಗೆ ಹಣ ಅಥವಾ ಉತ್ಪನ್ನದ ಪಾಲು.
ಈ) ಸರ್ಕಾರ ನೀರಾವರಿ ಸುಂಕನಿಧಿಯಿಂದ ನೀಡುವ ಅನುದಾನ.
ಉ) ಪಂಚಾಯಿತಿ ಬಯಸಿದಲ್ಲಿ ಕೆರೆಯ ಜೀರ್ಣೋದ್ಧಾರ ಅಥವಾ ಅಭಿವೃದ್ಧಿಗೆ ಸರ್ಕಾರ ಕೊಡುವ ಮಂಗಡ ಹಣ.
ಊ) ಸರ್ಕಾರ ಪಂಚಾಯಿತಿಗೆ ನೀಡಬಹುದಾದ ಇತರ ಯಾವುದೇ ಅನುದಾನ ಅಥವಾ ಸಾಲ.
ಕೆರೆಯಿಂದ ನೀರು ಬಿಡುವುದನ್ನು ನಿಯಂತ್ರಿಸುವ ಅಧಿಕಾರ ಪಂಚಾಯಿತಿಗೆ ಇತ್ತು. ಅಲ್ಲದೆ ಯಾವುದೇ ವರ್ಷದಲ್ಲಿ ಕೆರೆಯಲ್ಲಿ ಸಿಗುವ ನೀರಿನ ಪ್ರಮಾಣವನ್ನು ನೋಡಿಕೊಂಡು ಎಷ್ಟು ಭೂಮಿಯಲ್ಲಿ ತರಿ ಬೆಳೆ ಇಡಬೇಕು, ಎಷ್ಟರಲ್ಲಿ ಕಬ್ಬು ಬೆಳೆಯಬಹುದು ಎಂಬುದನ್ನು ಗೊತ್ತುಮಾಡಲು ಪಂಚಾಯಿತಿಗೆ ಅಧಿಕಾರ ನೀಡಲಾಗಿತ್ತು. ಕೆರೆ ಪಂಚಾಯಿತಿ ಅಸ್ತಿತ್ವಕ್ಕೆ ಬಂದ ಮೇಲೆ ೧೮೭೩ ಹಾಗೂ ೧೯೦೪ ನಿಯಮಗಳಲ್ಲಿ ವಿಧಿಸಿದಂತೆ ಎಲ್ಲ ಕೆರೆಗಳ ಸಂರಕ್ಷಣೆ ಕುರಿತಂತೆ ರೈತರ ಮೇಲೆ ಇದ್ದ ಸಾಂಪ್ರದಾಯಿಕ ಹೊಣೆಗಾರಿಕೆಯ ಚಾಲನೆಯು ಪಂಚಾಯಿತಿಯ ಪಾಲಿಗೆ ಬಂತು.
೧೯೧೩ – ೧೪ರಲ್ಲಿ ಕೆಳಕಾಣಿಸಿರುವ ಮೂವತ್ತು ಕೆರೆ ಪಂಚಾಯಿತಿಗಳು ಇದ್ದವು.
[1]
	ಕ್ರ.ಸಂ.
	ಜಿಲ್ಲೆ
	ತಾಲೂಕು
	ಕೆರೆ

	೧.
	ಬೆಂಗಳೂರು
	ದೊಡ್ಡಬಳ್ಳಾಪುರ
	ಮಧುರೆ ಕೆರೆ

	೨.
	ಬೆಂಗಳೂರು
	ಮಾಗಡಿ
	ಕೆಂಪಸಾಗರ

	೩.
	ಬೆಂಗಳೂರು
	ಬೆಂಗಳೂರು
	ಬೆಳಂದೂರು ಹಾಗೂ ವರ್ತೂರುಕೆರೆ

	೪.
	ಕೋಲಾರ
	ಕೋಲಾರ
	ಕೋಡಿಕಣ್ಣೂರು

	೫.
	ಕೋಲಾರ
	ಮಾಲೂರು
	ಹೊಂಗನಹಳ್ಳಿ ಜಂಬುಕೆರೆ

	೬.
	ಕೋಲಾರ
	ಗುಡಿಬಂಡೆ
	ಬೈರಸಂದ್ರ ಕೆರೆ

	೭.
	ತುಮಕೂರು
	ಮಧುಗಿರಿ
	ಸಿದ್ಧಾಪುರ ಕೆರೆ

	೮.
	ತುಮಕೂರು
	ತುಮಕೂರು
	ಬೆಳ್ಳಾವಿ ಕೆರೆ

	೯.
	ತುಮಕೂರು
	ತುಮಕೂರು
	ಹೊನ್ನುಡಿಕೆ ಕೆರೆ

	೧೦.
	ತುಮಕೂರು
	ಕೊರಟಗೆರೆ
	ಅಗ್ರಹಾರ ಕೆರೆ

	೧೧.
	ತುಮಕೂರು
	ಪಾವಗಡ
	ಪಾಲವಳ್ಳಿ ಕೆರೆ

	೧೨.
	ತುಮಕೂರು
	ತಿಪಟೂರು
	ನೊಣವಿನಕೆರೆ

	೧೩.
	ತುಮಕೂರು
	ತುರುವೆಕೆರೆ
	ಮಾಯಸಂದ್ರ ಕೆರೆ

	೧೪.
	ತುಮಕೂರು
	ತುರುವೆಕೆರೆ
	ಸೂಳೆಕೆರೆ

	೧೫.
	ಮೈಸೂರು
	ಕೃಷ್ಣರಾಜಪೇಟೆ
	ದೇವಿರಮ್ಮಣ್ಣಿಕೆರೆ

	೧೬.
	ಮೈಸೂರು
	ಗುಂಡ್ಲುಪೇಟೆ
	ವಿಜಯಪುರ ಅಮಾನಿ ಕೆರೆ

	೧೭.
	ಹಾಸನ
	ಹಾಸನ
	ಸಣ್ಣಕೆರೆ

	೧೮.
	ಹಾಸನ
	ಚನ್ನರಾಯಪಟ್ಟಣ
	ಹಿರೀಸಾವೆ ಕೆರೆ

	೧೯.
	ಹಾಸನ
	ಹೊಳೆನರಸೀಪುರ
	ಇಚ್ಚನಹಳ್ಳಿ ದೊಡ್ಡಕೆರೆ

	೨೦.
	ಶಿವಮೊಗ್ಗ
	ಶಿಕಾರಿಪುರ
	ತಾವರೆಕೆರೆ

	೨೧.
	ಶಿವಮೊಗ್ಗ
	ಚನ್ನಗಿರಿ
	ದೊಡ್ಡಕೆರೆ ಆವಿನಮಡು ಹಾಗೂ ಸುಬ್ಬರಾಯನ ಕಟ್ಟೆ

	೨೨.
	ಶಿವಮೊಗ್ಗ
	ಸೊರಬ
	ಬೆಂಡೆಕೆರೆ

	೨೩.
	ಶಿವಮೊಗ್ಗ
	ಸೊರಬ
	ತೋಟದಕೆರೆ

	೨೪.
	ಶಿವಮೊಗ್ಗ
	ಕುಂಸಿ
	ಹೊಸಕೆರೆ

	೨೫.
	ಶಿವಮೊಗ್ಗ
	ಶಿವಮೊಗ್ಗ
	ನಿಡಿಗೆಹಳ್ಳಿಯ ದೊಡ್ಡಕೆರೆ ಹಾಗೂ ಹುಚ್ಚಮ್ಮನ ಕೆರೆ

	೨೬.
	ಚಿಕ್ಕಮಗಳೂರು
	ಚಿಕ್ಕಮಗಳೂರು
	ಮಾಗಡಿ ಕೆರೆ

	೨೭.
	ಚಿಕ್ಕಮಗಳೂರು
	ಕಡೂರು
	ಸಿಂಗಟಗೆರೆ

	೨೮.
	ಚಿತ್ರದುರ್ಗ
	ಚಳ್ಳಕೆರೆ
	ಪರಶುರಾಮಪುರ ಕೆರೆ

	೨೯.
	ಚಿತ್ರದುರ್ಗ
	ಹೊಳಲಕೆರೆ
	ಅಂದನೂರು ಕೆರೆ

	೩೦.
	ಚಿತ್ರದುರ್ಗ
	ಹೊಳಲಕೆರೆ
	ಹಿರೇಕೆರೆ


ಮುಂದೆ ವರ್ಷವರ್ಷವೂ ಹೆಚ್ಚು ಹೆಚ್ಚು ಇಂಥ ಪಂಚಾಯಿತಿಗಳನ್ನು ಮಂಜೂರು ಮಾಡಲಾಯಿತು. ೧೯೧೯ – ೨೦ರಲ್ಲಿ ೧೦೯ ಇಂಥ ಪಂಚಾಯಿತಿಗಳು ಇದ್ದವು. ೧೯೩೪ – ೩೫ತಲ್ಲಿ ೧೨೭ ಕೆರೆ ಪಂಚಾಯಿತಿಗಳಿದ್ದವು. ಇವುಗಳಲ್ಲಿ ಏಳುಮಾತ್ರ ಚುರುಕಾಗಿ ಕೆಲಸ ಮಾಡುತ್ತಿದ್ದವು. ಎಲ್ಲೋ ಕೆಲವೇ ಕೆಲವು ಪಂಚಾಯಿತಿಗಳು ಮಾತ್ರ ನಿಧಿ ಶೇಖರಣೆ ಮಾಡಿ, ನೀರಿನ ಹಂಚಿಕೆ, ಕೆರೆ ಏರಿಗಳ ಕಳೆಗಿಡಗಳ ನಿರ್ನಾಮ ಮತ್ತಿತರ ದುರಸ್ತಿ ಕಾರ್ಯಗಳಲ್ಲಿ ಆಸಕ್ತಿ ವಹಿಸಿದರು ಎನ್ನಲಾಗಿದೆ. ಕೆಲವು ಕೆರೆ ಪಂಚಾಯಿತಿಗಳು ತಮಗೆ ವಹಿಸಲಾಗಿದ್ದ ಕರ್ತವ್ಯಗಳನ್ನು ನಿರ್ವಹಿಸದೆ ಹೋದುದರಿಂದ ಅವುಗಳನ್ನು ರದ್ದು ಮಾಡಲಾಯಿತು. (ಮಾರ್ಚಿ ೧೯೧೫ರಲ್ಲಿ ರಚಿತವಾದ ಚಿತ್ರದುರ್ಗ ಜಿಲ್ಲೆಯ ಭರಮಸಾಗರ ಪಂಚಾಯಿತಿ ಜನರಿ ೧೯೩೬ರಲ್ಲಿ ರದ್ದಾಯಿತು.[2])
ಕೆರೆ ಪಂಚಾಯಿತಿ ವೈಫಲ್ಯ :
ರೈತರಲ್ಲಿ ಸಹಕಾರದ ಕೊರತೆಯೋ ಅಥವಾ ರೂಢಿಯ ಸಂರಕ್ಷಣಾ ಕ್ರಮಗಳನ್ನು ಜಾರಿಮಾಡುವುದರಲ್ಲಿ ಪಟೇಲ ಅಥವಾ ಶ್ಯಾನುಭೋಗರ ಉತ್ಸಾಹದ ಅಭಾವವೋ, ಇಲ್ಲವೆ ಇನ್ನಾವ ಕಾರಣಕ್ಕೋ ಕೆರೆ ಪಂಚಾಯಿತಿಗಳು ಕೆಲಸಮಾಡುವುದರಲ್ಲಿ ಸೋತು ಮೃತಪ್ರಾಯವಾದವು. ರೂಢಿಯ ಕರ್ತವ್ಯಗಳನ್ನು ಜಾರಿಮಾಡುವುದು ಪಟೇಲ ಅಥವಾ ಹಳ್ಳಿಯ ಮುಖ್ಯಸ್ಥನಿಗೆ ಸಾಧ್ಯವಾಗಲಿಲ್ಲ. ಏಕೆಂದರೆ ಆತ ಹೆಸರಿಗೆ ಮಾತ್ರ ಊರಿಗೆ ತಲೆಯಾಳು, ಸರ್ಕಾರಿ ಸಂಬಳದ ಒಬ್ಬ ಚಾಕರ ಎನ್ನುವ ಸ್ಥಿತಿಯನ್ನು ಮುಟ್ಟಿದ್ದ, ಪಟೇಲ ಗ್ರಾಮವಾಸಿಯಾಗಿರಲಿಲ್ಲ. ಹತ್ತಿರದ ನಗರ ಕೇಂದ್ರದಲ್ಲಿ ವಾಸಿಸುತ್ತಿದ್ದ. ಹಳ್ಳಿಯಲ್ಲಿ ಸಾಮಾಜಿಕ ಮತ್ತು ಆರ್ಥಿಕ ವರ್ಗಗಳು ಅಥವಾ ಗುಂಪುಗಳು ಹುಟ್ಟಿಕೊಂಡು, ಮುಖ್ಯಸ್ಥನಿಗೆ ತನ್ನ ಆಜ್ಞೆಯನ್ನು ಜಾರಿ ಮಾಡುವುದು ಸಾಧ್ಯವಾಗದೆ ಹೋಯಿತು. ಅಲ್ಲದೆ, ನಗರ ಕೇಂದ್ರದಲ್ಲಿ ಜನಸಂಖ್ಯೆ ಅಪಾರ ಬೆಳೆಯಿತು. ಆರ್ಥಿಕ ಸಾಮಾಜಿಕ ಘನತೆ ಹಾಗೂ ಅಧಿಕಾರ ಹೆಚ್ಚಾಯಿತು. ಇದರಿಂದಾಗಿ ಬಹುಪಾಲು ಭಾರಿ ಹಾಗೂ ಶ್ರೀಮಂತ ಜಮೀನುದಾರರು ತಮ್ಮ ಭೂಮಿಗಳ ಯೋಗಕ್ಷೇಮವನ್ನು ತಮ್ಮ ನಂಬಿಗಸ್ಥ ಆಳುಗಳ ಕೈಗೆ ವಹಿಸಿ, ತಾವು ನಗರಪ್ರದೇಶಗಳಿಗೆ ಹೊರಟು ಹೋದರು. ಇವೆಲ್ಲದರಿಂದ ಹಾಗೂ ಇನ್ನೊ ಅನೇಕ ಕಾರಣಗಳಿಂದಾಗಿ ಬಹುಶಃ ರೂಢಿಯ ಕರ್ತವ್ಯಗಳು ಮೂಲೆಗುಂಪಾದವು.
ಸಂರಕ್ಷಣೆ ಸರ್ಕಾರದ ವಶಕ್ಕೆ :
ಕೆರೆಗಳ ಸಂರಕ್ಷಣೆ ಹಾಗೂ ಅಂಥ ಇನ್ನಿತರ ಕೆಲಸಗಳ ಬಗ್ಗೆ ಪ್ರತಿಯೊಬ್ಬ ಹಳ್ಳಿಯವನೂ ತನ್ನ ರೂಢಿಯ ಕರ್ತವ್ಯವನ್ನು ನಿರ್ವಹಿಸುವಂತೆ ಮಾಡುವುದು ಸಾಧ್ಯವಿಲ್ಲ ಎಂದು ತಿಳಿದುಬಂದಿತೊ ಏನೋ, ಸರ್ಕಾರ ೧೯೩೨ರ ಮೈಸೂರು ನೀರಾವರಿ ಶಾಸನದಲ್ಲಿ ಒಂದು ಕಟ್ಟುಪಾಡನ್ನು ಸೇರಿಸಿತು. ತನ್ನ ಕರ್ತವ್ಯವನ್ನು ಶ್ರಮ ರೂಪದಲ್ಲಿ ನಿರ್ವಹಿಸಲು ಅಗದಂಥವರೆಲ್ಲ ಅದನ್ನು ಹಣದ ರೂಪದಲ್ಲಿ ಗಣನೆಮಾಡಿ ಸಲ್ಲಿಸಬಹುದು ಎಂಬುದನ್ನು ಸೇರಿಸಿತು. ಅದರೆ ಅಂಥ ಸುಂಕವನ್ನು ವಿಧಿಸಲು ಕೆರೆ ಕೆಳಗಿನ ಜನರಲ್ಲಿ ಮೂರನೆಯ ಎರಡು ಭಾಗ ಜನರು ಒಪ್ಪಿಗೆ ಅಗತ್ಯ ಎಂದು ಗೊತ್ತು ಮಾಡಲಾಯಿತು.
ಈ ಎಲ್ಲ ಕ್ರಮಗಳೂ ಕೆರೆಗಳ ಸುಸ್ಥಿತಿಯ ಬಗ್ಗೆ ಅಪೇಕ್ಷಿತ ಫಲವನ್ನು ನೀಡದೇ ಹೋದವು. ಭೂಮಿಗೆ ಒಳ್ಳೆಯ ನೀರಾವರಿ ಒದಗಿಸುವ ಉದ್ದೇಶದಿಂದ ಸರ್ಕಾರವೇ ಅಂಥ ಕೆರೆಗಳ (ಸಣ್ಣ ನೀರಾವರಿ ಕೆರೆಗಳು) ಪೂರಾ ಜವಾಬ್ದಾರಿಯನ್ನು ತಾನೆ ವಹಿಸಿಕೊಳ್ಳಲು ಒಪ್ಪಿತು. ೧೯೫೨ರಲ್ಲಿ ೧೯೩೨ರ ಮೈಸೂರು ನೀರಾವರಿ ಶಾಸನಕ್ಕೆ ಒಂದು ಕಲಮನ್ನು ಸೇರಿಸಲಾಯಿತು. ಅಂದರೆ ಯಾವ ಕೆರೆಗಳ ಸಂರಕ್ಷಣೆಯನ್ನು ಸರ್ಕಾರ ವಹಿಸಿಕೊಳ್ಳುವುದೋ ಅವುಗಳಿಂದ ಲಾಭ ಪಡೆಯುವ ಪ್ರದೇಶದ ಪ್ರತಿಯೊಬ್ಬ ಹಿಡುವಳಿದಾರನೂ ನಿಗದಿಯಾದ ಭೂಕಂದಾಯದ ಜೊತೆಗೆ ಎಕರೆಗೆ ಸಾಲಿಯಾನ ಮೂರು ರೂಪಾಯಿಗಳನ್ನು ಸಂರಕ್ಷಣಾ ಸುಂಕವಾಗಿ ಸರ್ಕಾರಕ್ಕೆ ಕೊಡಬೇಕು ಎಂದಾಯಿತು.
೧೯೬೫ರ ನೀರಾವರಿ ಶಾಸನದಲ್ಲಿ ೧೯೩೨ರ ಶಾಸನದಲ್ಲಿ ಹೇಳಲಾಗಿದ್ದ ಸಣ್ಣ ನೀರಾವರಿ ಎಂಬ ಶಬ್ದವನ್ನು ಕೈಬಿಡಲಾಯಿತು. ಯಾವುದೇ ವ್ಯಕ್ತಿಯಾಗಲಿ ಇಲ್ಲವೇ ವ್ಯಕ್ತಿಗಳ ಕೂಟವಾಗಲಿ ನಿರ್ವಹಿಸುತ್ತಿದ್ದ ಯಾವುದೇ ನೀರಾವರಿ ಕಾರ್ಯದ ಸಂರಕ್ಷಣೆಯನ್ನಾದರೂ ಸರ್ಕಾರ ವಶಮಾಡಿಕೊಳ್ಳಲು ಅವಕಾಶವನ್ನು ಕಲ್ಪಿಸಲಾಯಿತು. ೧೯೬೫ರಿಂದ ಈಚೆಗೆ ಯಾವುದೇ ನೀರಾವರಿ ಕಾರ್ಯದ ಸಂರಕ್ಷಣೆಯನ್ನು ವಹಿಸಿಕೊಂಡ ಬಗ್ಗೆ ಸರ್ಕಾರದ ಆಜ್ಞೆಯಾಗಿಲ್ಲ. ಅಂದರೆ ಎಲ್ಲಾ ನೀರಾವರಿ ಕಾಮಗಾರಿಗಳ ಸಂರಕ್ಷಣೆಯ ಸರ್ಕಾರದ ವಶದಲ್ಲಿತ್ತು ಎನ್ನಬಹುದು.
ಇಂದಿನ ಸ್ಥಿತಿ :
೧೯೮೭ರಲ್ಲಿ ಜಿಲ್ಲಾ ಪರಿಷತ್ತುಗಳು ರೂಪುಗೊಳ್ಳುವುದಕ್ಕೆ ಮೊದಲು ಹತ್ತು ಎಕರೆ ಅಥವಾ ಕಡಿಮೆ ನೀರಾವರಿ ಯೋಗ್ಯ ಅಚ್ಚುಕಟ್ಟು ಉಳ್ಳ ಎಲ್ಲ ಕೆರೆಗಳನ್ನು ಪಂಚಾಯಿತಿಗಳು ಅಥವಾ ಸ್ಥಳೀಯ ಸಂಸ್ಥೆಗಳು ಸರ್ಕಾರ ಕೊಡಮಾಡುತ್ತಿದ್ದ ಅನುದಾನದಿಂದ ಸಂರಕ್ಷಿಸುತ್ತಿದ್ದವು. ಇತರ ಎಲ್ಲ ಕೆರೆಗಳನ್ನು ಲೋಕೋಪಯೋಗಿ ಇಲಾಖೆ ಸಂರಕ್ಷಿಸುತ್ತಿತ್ತು. ಸಂರಕ್ಷಣೆಯ ಅನುದಾನವನ್ನು ನಿಗದಿಮಾಡಲು ಯಾವುದೇ ನಿರ್ದಿಷ್ಟ ಅಳತೆಗೋಲು ಇರಲಿಲ್ಲ. ಕೆಲವು ಕೆರೆಗಳಿಗೆ ನಿರ್ದಿಷ್ಟ ಅನುದಾನವಿತ್ತು. ಉಳಿದವು ಬಹುತೇಕ ಅಲಕ್ಷ್ಯಕ್ಕೆ ಪಕ್ಕಾಗಿದ್ದವು. ಎಂಟನೆಯ ಧನ ಆಯೋಗಕ್ಕೆ ರಾಜ್ಯ ಒದಗಿಸಿದ ಮಾಹಿತಿಯಂತೆ ಕೆರೆಗಳ ಸಂರಕ್ಷಣೆ ಹಾಗೂ ದುರಸ್ತಿಗಳಿಗೆ ಒದಗಿಸಲಾದ ಹಣ ಪ್ರತಿ ಎಕರೆಗೆ ಕೇವಲ ಸುಮಾರು ಇಪ್ಪತ್ತು ರೂಪಾಯಿ. ಇದರಲ್ಲಿ ಸೌದಿ ಮುಂತಾದ ಸಿಬ್ಬಂದಿಯವರ ಸಂಬಳವೂ ಸೇರಿತ್ತು. ಆದ್ದರಿಂದ ಕೆರೆಗಳ ದುರಸ್ತಿಗಾಗಿ ಆಗುತ್ತಿದ್ದ ವಾಸ್ತವ ವೆಚ್ಚ ತೀರ ನಗಣ್ಯ ವಾದುದಾಗಿತ್ತು.
ಜಿಲ್ಲಾ ಪರಿಷತ್ತುಗಳು ರೂಪುಗೊಂಡ ಮೇಲೆ ೫೦೦೦ ಅಥವಾ ಕಡಿಮೆ ಎಕರೆ ನೀರಾವರಿ ಯೋಗ್ಯ ಅಚ್ಚುಕಟ್ಟು ಉಳ್ಳ ಕೆರೆಗಳ ಸಂರಕ್ಷಣೆಯನ್ನು ಪರಿಷತ್ತಿಗೆ ವಹಿಸಲಾಗಿದೆ. ಇತರ ಭಾರಿ ಕೆರೆಗಳು ಮಾತ್ರ ಸರ್ಕಾರದಿಂದ ರಕ್ಷಿತವಾಗಿವೆ.[3] ಸಂರಕ್ಷಣೆಯ ಅನುದಾನದಲ್ಲೇನೊ ಎಕರೆಗೆ ನಲವತ್ತು ರೂಪಾಯಿಗಳನ್ನು ಒದಗಿಸಲಾಗಿದೆ. ಆದರೆ ಸಿಬ್ಬಂದಿಯ ವೇತನ ಶ್ರೇಣಿಯ ಬಗ್ಗೆ ಯಾಗಲಿ ಅಥವಾ ಮಾಡಬೇಕಾದ ದುರಸ್ತಿಯ ಲಕ್ಷಣದ ವಿಷಯದಲ್ಲಿಯಾಗಲಿ ಯಾವ ನಿರ್ದಿಷ್ಟ ಪ್ರಮಾಣವೂ ಇಲ್ಲ. ಆಗುವ ವೆಚ್ಚವೆಲ್ಲ ಬಹುಪಾಲು ಸಿಬ್ಬಂದಿಯ ಸಂಬಳಕ್ಕೆ ಕಾಲಕಾಲದ ದುರಸ್ತಿಗಳಿಗೆ ಆಗುವ ವೆಚ್ಚ ತೀರ ಅಲ್ಪ.
ಜನರ ಪಾಲುದಾರಿಕೆ ಅಗತ್ಯ :
ಕೆರೆಗಳ ಬಗೆಗಿನ ಇಂದಿನ ಅಲಕ್ಷ್ಯಕ್ಕೆ ಮುಖ್ಯಕಾರಣವೆಂದರೆ ಗ್ರಾಮಸಮುದಾಯದಲ್ಲಿ ಈ ಕೆರೆ ತಮಗೆಲ್ಲರಿಗೂ ಸೇರಿದ ಆಸ್ತಿ ಅಥವಾ ತಮಗೆ ಸೇರಿದ ಸಂಪನ್ಮೂಲ ಎಂಬ ಭಾವನೆ ಇಲ್ಲದಿರುವುದು. ಕೆರೆ ಎನ್ನುವುದು ಸರ್ಕಾರಕ್ಕೆ ಸೇರಿದೆ, ಸರ್ಕಾರ ಸಂರಕ್ಷಿಸುವ ಹಾಗೂ ದುರಸ್ತಿ ಮಾಡುವ ಒಂದು ಬಾಬು ಎನಿಸಿಹೋಗಿದೆ.
ಹಿಂದೆ ಕೆರೆಯ ಸಂರಕ್ಷಣೆಯು ಸಾಮಾನ್ಯವಾಗಿ ಜನತೆಯಿಂದ ಬಿತ್ತುವಟ್ಟ ದಶವಂದ ಹಾಗೂ ಕಟ್ಟುಕೊಡಿಗೆಳನ್ನು ಪಡೆಯುತ್ತಿದ್ದ ಕೆರೆ ನಿರ್ಮಾತೃವಿನ ಹೊಣೆಯಾಗಿತ್ತು ಎನ್ನುವುದನ್ನು ನಾನಾ ಶಾಸನಗಳು ಹಾಗೂ ಬುಕಾನನ್ನನ ಟಿಪ್ಪಣಿಗಳು ಸೂಚಿಸುತ್ತವೆ. ಕೆರೆಯ ಸಂರಕ್ಷಣೆಯನ್ನು ನಿರ್ಮಾತೃ ಅಸಡ್ಡೆ ಮಾಡಿದಲ್ಲಿ ಸಾಮಾನ್ಯವಾಗಿ ಬೇರೆ ಯಾವನಾದರೂ ವ್ಯಕ್ತಿ ಅದರ ದುರಸ್ತಿಯನ್ನೂ ಜೀರ್ಣೋದ್ಧಾರವನ್ನೂ ಒಂದು ಪುಣ್ಯ ಕಾರ್ಯವೆಂದು ಭಾವಿಸಿ ವಹಿಸಿಕೊಳ್ಳುತ್ತಿದ್ದ. ಇದಕ್ಕಾಗಿ ಆತನಿಗೆ ಹೊಸ ಕಟ್ಟುಕೊಡಿಗೆ ದತ್ತವಾಗುತ್ತಿತ್ತು.
ಕೆರೆಯ ಸಂರಕ್ಷಣೆ ಕೆರೆಯ ಕೆಳಗೆ ಭೂಮಿಯನ್ನು ಹೊಂದಿದ್ದ ಕೊಡಿಗೆದಾರನ ಹೊಣೆಯಾಗಿತ್ತು. ಕೆರೆ ಸಂರಕ್ಷಣೆಯ ಹೊಣೆಯನ್ನು ಅದರ ಫಲಾನುಭವಿಯಾದ ಒಬ್ಬನೇ ವ್ಯಕ್ತಿಗೆ ವಹಿಸಿದ್ದು, ಆದರ್ಶಪ್ರಾಯ ವ್ಯವಸ್ಥೆಯಾಗಿತ್ತು. ಕೆರೆಯ ಸುಸ್ಥಿತಿಯಲ್ಲಿ ಕೊಡಿಗೆ ದಾರನಿಗೂ ಆಸಕ್ತಿ ಇತ್ತು. ಹಾಗಾಗಿ ಆತ ಕೆಲಸವನ್ನು ಚೆನ್ನಾಗಿ ಯೋಚನೆ ಮಾಡಿ, ಸಮಗ್ರವೂ ದಕ್ಷವೂ ಆದ ರೀತಿಯಲ್ಲಿ ನಡೆಸಬಹುದಾಗಿತ್ತು. ನಮ್ಮ ಕೆರೆಗಳ ಅಲಕ್ಷ್ಯ ಬಹುಶಃ ಕಟ್ಟುಕೊಡಿಗೆ ವ್ಯವಸ್ಥೆಯನ್ನು ನಾವು ಕೈಬಿಟ್ಟುದರ ಪರಿಣಾಮ. ಅಂಥ ವ್ಯವಸ್ಥೆ ಬಹುತೇಕ ಒಂದುಹಳ್ಳಿಯ ಅನುಭೋಗಕ್ಕೆ ಇದ್ದ ಕೆರೆಗೆ ಮಾತ್ರ ಸೀಮಿತವಾಗಿತ್ತು. ಅನೇಕ ಹಳ್ಳಿಗಳ ಅನುಭೋಗಕ್ಕೆ ಒದಗುವಂಥ ಭಾರಿ ಕೆರೆಗಳನ್ನು ಸರ್ಕಾರ ನಿರ್ಮಿಸಿದಾಗ ಸಂರಕ್ಷಣೆಗಾಗಿ ಸೂಕ್ತ ವ್ಯವಸ್ಥೆ ರೂಪಿತವಾಗಲಿಲ್ಲ. ಇದೂ ಸಾಧ್ಯವಿದೆ.
ನಮ್ಮ ಕರೆಗಳ ಸಂರಕ್ಷಣೆ ಅಲಕ್ಷ್ಯಕ್ಕೆ ಗುರಿಯಾಗಲು ಇನ್ನೂ ಒಂದು ಕಾರಣ ಅಂದರೆ, ಪ್ರವಾಹಗಳಿಂದ ಕೆರೆಯ ಏರಿ ಅಡಿಗಡಿಗೆ ಒಡೆದುಹೋಗುವುದು ಮತ್ತು ಅದನ್ನು ಮೂಲ ಸ್ಥಿತಿಗೆ ತರಲು ಸಾಕಾಗುವಷ್ಟು ಸಂಪನ್ಮೂಲ ಕಟ್ಟುಕೊಡಿಗೆದಾರನಲ್ಲಿ ಇಲ್ಲದಿರುವುದು ಅಥವಾ ಕೆರೆಯೊಳಕ್ಕೆ ಬರುವ ನೀರಿನಲ್ಲಿ ಅಡಿಗಡಿಗೆ ಕೊರತೆಯುಂಟಾಗಿ, ಕೊಡೆಗೆದಾರನ ಭತ್ತದ ಬೆಳೆಗೆ ಅನುಕೂಲವಾಗುವಂತೆ ಸಾಕಷ್ಟು ನೀರು ಅವನ ಜಮೀನಿಗೆ ಒದಗದೆ ಹೋಗುವುದು. ಬಹು ದೀರ್ಘಕಾಲ ಅಂಥ ಅಲಕ್ಷ್ಯ ಮುಂದುವರಿದಾಗ, ಕೊಡಿಗೆದಾರ ಯಾವುದೇ ದುರಸ್ತಿ ನಡೆಸುವುದೂ ಕಷ್ಟವಾಯಿತು.
ಕೊಡಿಗೆದಾರನಿಗೆ ಒಂದಿಷ್ಟು ಭೂಮಿಯನ್ನು ಮಾನ್ಯವಾಗಿ (ಕಂದಾಯವಿಲ್ಲದೆ) ಕೊಡುವುದು ಕೆರೆಯ ಸಂರಕ್ಷಣೆಯ ಒಳ್ಳೆಯ ಎಣಿಕೆಯ ಹಾಗೂ ಸಾಕೆನಿಸುವ ವ್ಯವಸ್ಥೆಯಾಗಿತ್ತು. ಉದಾಹರಣೆಗೆ ನೂರು ಎಕರೆ ಅಚ್ಚುಕಟ್ಟು ಉಳ್ಳ ಒಂದು ಕೆರೆಯ ಕೆಳಗೆ ಹತ್ತು ಎಕರೆ ಭತ್ತದ ಗದ್ದೆಯನ್ನು ಮಾನ್ಯವಾಗಿ ಕೊಟ್ಟಿದೆ ಮತ್ತು ಅದರಿಂದ ಎಕರೆಗೆ ಹತ್ತು ಕ್ವಿಂಟಾಲು ಭತ್ತ ಉತ್ಪತ್ತಿ ಇದೆ ಎಂದು ಇಟ್ಟುಕೊಳ್ಳೋಣ. (ಕ್ವಿಂಟಾಲ್ ಗೆ ೨೦೦ ರೂ ನಂತೆ) ಹತ್ತು ಎಕರೆಯ ಭತ್ತದ ಹುಟ್ಟುವಳಿಯಲ್ಲಿ ಆತ ಸರ್ಕಾರಕ್ಕೆ ಬಾಡಿಗೆಯಾಗಿ ಪಾವತಿ ಮಾಡುತ್ತಿದ್ದ ಮೊತ್ತ ೧೦ ಸಾವಿರ ರೂಪಾಯಿ ಆಯಿತು (ಅರ್ಧಭಾಗವನ್ನು ಸರ್ಕಾರಕ್ಕೆ ಕೊಡುತ್ತಿದ್ದುದು). ಅಂದರೆ ಅಚ್ಚುಕಟ್ಟು ಪ್ರದೇಶದ ಪ್ರತಿ ಎಕರೆಗೆ ೧೦೦ ರೂ ಆಗುತ್ತದೆ. ಸರ್ಕಾರ ಈಗ ವೆಚ್ಚ ಮಾಡುವ ೪೦ ರೂಗಳಿಗೆ ಹೋಲಿಸಿದರೆ ಇದು ಸಾಕಷ್ಟು ಮೊಬಲಗು.
ಪ್ರಾಚೀನ ವ್ಯವಸ್ಥೆಯಾದ ಕಟ್ಟುಕೊಡಿಗೆ ಶಿಥಿಲಗೊಂಡು ರದ್ದಾಗಿ ಹೋಯಿತು. ಹಳ್ಳಿಯ ಮುಖ್ಯಸ್ಥ ಅಥವಾ ಗೌಡನ ಪಾರಂಪರಿಕ ಅಧಿಕಾರ ಕರಗಿಹೋಯಿತು. ಇದರಿಂದಾಗಿ ಕೆರೆ ಸಂರಕ್ಷಣೆಯ ಪ್ರಾಚೀನ ವ್ಯವಸ್ಥೆಯ ಬದಲಿಗೆ ಕೆರೆಗಳ ನಿರ್ವಹಣೆ ಸರಕಾರದ್ದೇ ಎಂದಾಯಿತು.
ಸಾವಿರಾರು ಹಳ್ಳಿಗಳಲ್ಲಿ ಅಷ್ಟೇ ಸಂಖ್ಯೆಯಲ್ಲಿ ಇರುವ ಕೆರೆಗಳ ಸಂರಕ್ಷಣೆ ಯಾವುದೇ ಕಾರ್ಯ ತಂಡಕ್ಕೂ ದುಸ್ತರವಾದ ಕಾರ್ಯವೇ ಆಗಿತ್ತು. ಇಂದಿಗೂ ಆಗಿದೆ (ಕೆರೆಗಳ ಸಂಖ್ಯೆಯನ್ನು, ಕ್ರಮಿಸಿಬೇಕಾದ ದೂರಗಳನ್ನು ನೋಡಿದರೆ ಒಂದು ಜಿಲ್ಲೆಯಲ್ಲಿರುವ ಎಲ್ಲ ಕೆರೆಗಳನ್ನು ವರ್ಷಕ್ಕೆ ಒಂದು ಸಲವಾದರೂ ಒಬ್ಬಾತ ತನಿಖೆ ಮಾಡುವುದು ಅಸಾಧ್ಯ.)
ಕೆರೆಯ ಸಂರಕ್ಷಣೆ ಹಾಗೂ ಜಲಾನಯನ ಭೂಮಿ ಮತ್ತು ಅಚ್ಚುಕಟ್ಟುಪ್ರದೇಶಗಳ ನಿರ್ವಹಣೆಗಾಗಿ ಸ್ಥಳೀಯ ಜನರು ತಾವೆ ಒಂದು ಸಂಘವನ್ನು ಕಟ್ಟಿಕೊಳ್ಳಲು ಪ್ರೋತ್ಸಾಹಿಸುವುದು ಸಮಸ್ಯೆಗೆ ಒಂದು ಯೋಗ್ಯ ಪರಿಹಾರ ವಾದೀತು. ಜಲಾನಯನ ಪ್ರದೇಶದಲ್ಲಿ ಕಾಡು ಬೆಳೆಸುವುದು, ಕೆರೆ ಅಂಗಳದಲ್ಲಿ ಮೀನುಗಾರಿಕೆ ಅಭಿವೃದ್ಧಿ ಹಾಗೂ ಅಚ್ಚುಕಟ್ಟು ಪ್ರದೇಶದಲ್ಲಿ ಭೂಸಂರಕ್ಷಣೆ – ಈ ಕೆಲಸಗಳನ್ನು ಕೆರೆ ಸಂರಕ್ಷಣಾ ಕಾರ್ಯಕ್ಕೆ ಸಂಯೋಜಿಸಿ ಆರ್ಥಿಕವಾಗಿ ಸಾಧ್ಯವಾಗಬಲ್ಲ ಚೌಕಟ್ಟನ್ನು ನಿರ್ಮಿಸಬಹುದು. ಅಂಥ ಕೆಲಸವನ್ನು ೧೯೧೧ರ ಕೆರೆ ಪಂಚಾಯಿತಿ ನಿಯಮಗಳಲ್ಲಿ ಉದ್ದೇಶಿತವಾದ ರೀತಿಯಲ್ಲಿಯೇ ಹಳ್ಳಿಯ ಸಂಘ ಅಥವಾ ಪಂಚಾಯಿತಿಗೆ ವಹಿಸಬಹುದು. ನೀರಿನ ನಿಯಂತ್ರಣಕ್ಕೆ ಹಳ್ಳಿಯವರಲ್ಲಿ ಒಬ್ಬ ನೀರುಗಂಟಿ ಅಥವಾ ಸೌದಿಯನ್ನು ಪಂಚಾಯಿತಿ ನೇಮಿಸಬಹುದು. ಹಿಂದಿನ ಕಾಲದ ಹಾಗೆ ಹುಟ್ಟುವಳಿಯಲ್ಲಿ ಒಂದು ಪಾಲನ್ನು ಸೌದಿಗೆ ಭತ್ಯವಾಗಿ ಕೊಡಬಹುದು. ಈ ಸಲಹೆಯನ್ನು ಕೊನೆಯ ಅಧ್ಯಾಯದಲ್ಲಿ ದೀರ್ಘವಾಗಿ ವಿವರಿಸಲಾಗಿದೆ.
 – – – –
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

 
[1]ರೆವಿನ್ಯೂ ಅಡ್‌ಮಿನಿಸ್ಟ್ರೇಷನ್‌ರಿಪೋರ್ಟ್‌ಮೈಸೂರು ಸರ್ಕಾರ ೧೯೧೩-೧೪.
[2]ಸರ್ಕಾರಿ ಆದೇಶ ನಂ.ಆರ್.೪೨೨೯ ಎಲ್.ಆರ್. ೨೩೦-೩೫-೨ ದಿನಾಂಕ ೧೬ನೇ ಜನವರಿ ೧೯೩೬.
[3]೧೨೦ ಎಕರೆ ಅಚ್ಚಕಟ್ಟು ಉಳ್ಳ ಕಾಮಗಾರಿಗಳ ಬಗ್ಗೆ ಮಾತ್ರ ಆಡಳಿತಾತ್ಮಕ ಅಧಿಕಾರ
ಕರ್ನಾಟಕದಲ್ಲಿ ಕೆರೆ ನೀರಾವರಿ: ೬. ಜಲನಿರ್ವಹಣೆ ಮತ್ತು ಹಣಕಾಸು (೧)
ಜಲ ನಿರ್ವಹಣೆ
ಪೀಠಿಕೆ :
ನೀರಾವರಿ ಕಾಮಗಾರಿಯಿಂದ ಸೂಕ್ತವಾಗಿ ನೀರನ್ನು ನಿಯಂತ್ರಿಸುವುದು ಜಲ ನಿರ್ವಹಣೆಯ ಒಂದು ಮುಖ್ಯಾಂಶ. ಕೌಟಿಲ್ಯನ ಅರ್ಥಶಾಸ್ತ್ರ ವಿಧಿಸುತ್ತದೆ: “ಕೆರೆಯ ತೂಬಿನಿಂದ ಅಲ್ಲದೆ ಬೇರೆ ಎಲ್ಲಿಂದಲಾದರೂ ಕೆರೆಯ ನೀರನ್ನು ಆಚೆಗೆ ಬಿಟ್ಟರೆ, ಅಂಥ ವ್ಯಕ್ತಿಗಳು ಆರಪಣ ದಂಡ ತರಬೇಕು. ಕೆರೆಯ ತೂಬಿನಿಂದ ಹರಿಯುವ ನೀರಿಗೆ ಗೊತ್ತು ಗುರಿಯಿಲ್ಲದೆ ಅಡ್ಡಿ ಮಾಡುವವರೂ ಅಷ್ಟೇ ದಂಡ ತೆರಬೇಕು”.
[1]
ಜಲನಿಯಂತ್ರಣ ಎಂದರೆ ಫಲಾನುಭವಿಗಳೆಲ್ಲರೂ ಕೆರೆಯಲ್ಲಿ ಶೇಖರಿಸಿದ ನೀರನ್ನು ಗರಿಷ್ಠ ಪ್ರಮಾಣದ ಉತ್ಪನ್ನ ದೊರೆಯುವಂತೆ ಸೂಕ್ತವಾಗಿ ಬಳಕೆಯಾಗುವ ರೀತಿಯಲ್ಲಿ ಉಪಯೋಗಿಸುವುದು. ಎಲ್ಲ ಫಲಾನುಭವಿಗಳ ನಡುವೆಯೂ ಪರಸ್ಪರ ಅರಿವು ಇದ್ದಲ್ಲಿ, ಅಂಥ ನಿಯಂತ್ರಣ ಅತ್ಯುತ್ತಮವಾಗಿ ಸಾಧಿತವಾಗುತ್ತದೆ. ಕೆರೆಯಲ್ಲಿ ನೀರು ಕಡಿಮೆಯಾದಾಗ, ಜಲನಿರ್ವಹಣೆಗೆ ಪ್ರಾಮುಖ್ಯತೆ ಬರುತ್ತದೆ. ಅಂಥ ಸಂದರ್ಭದಲ್ಲಿ ನೀರಾವರಿ ಪ್ರದೇಶವನ್ನು ಮಿತಗೊಳಿಸುವುದು ಅಥವಾ ಕಡಿಮೆ ನೀರಾವರಿಯ ಬೆಳೆಗಳನ್ನು ಇಡುವುದು ಸಾಮಾನ್ಯವಾಗಿ ಅನುಸರಿಸಲಾಗುವ ಕ್ರಮಗಳು.
ಕುನಾಲ ಜಾತಕದಲ್ಲಿ ಹೀಗೆ ಹೇಳಿದೆ – “ಶಾಕ್ಯ ಹಾಗೂ ಕೋಲಿಯ ಬಣಗಳು ಕಪಿಲವಸ್ತು ಮತ್ತು ಕೋಲಿಯ ಪಟ್ಟಣಗಳ ನಡುವೆ ಹರಿಯುತ್ತಿದ್ದ ರೋಹಿಣಿ ನದಿಗೆ ಒಂದು ಅಡ್ಡ ಗಟ್ಟೆಯನ್ನು ನಿರ್ಮಿಸಿದರು. ಈ ಕಟ್ಟೆಯ ನೀರನ್ನು ಬೇಸಾಯಕ್ಕೆ ಬಳಸುತ್ತಿದ್ದರು. ಜೇಠಮೂಲ (ಜ್ಯೇಷ್ಠ)ಮಾಸದಲ್ಲಿ ಪೈರುಗಳು ಸೊರಗಹತ್ತಿದಾಗ ಎರಡೂ ಪಟ್ಟಣಗಳ ಶ್ರಮಿಕರು ಸಭೆ ಸೇರಿದರು. ಆಗ ಕೋಲಿಯರು ಹೇಳಿದರು. “ನೀರನ್ನು ಎರಡೂ ಕಡೆಗೂ ಹಾಯಿಸಿಕೊಂಡರೆ ಇದು ಸಾಕಾಗುವುದಿಲ್ಲ. ಒಂದು ಸಲ ಮಾತ್ರ ನೀರು ಹಾಯಿಸಿದರೆ ಸಾಕು. ನಮ್ಮ ಪೈರು ಹುಲುಸಾಗುತ್ತದೆ. ನಮಗೆ ನೀರು ಕೊಡಿ[2]”. ನೀರಿನ ಸರಬರಾಜು ಕಡಿಮೆಯಾಗಿದ್ದಾಗ ನೀರನ್ನು ಒದಗಿಸಬೇಕಾದ ಪ್ರದೇಶವನ್ನು ಮಿತಗೊಳಿಸುವುದು ಇಲ್ಲಿ ಅನುಸರಿಸಲಾದ ಕ್ರಮ.
ಕೋಲಾರ ಜಿಲ್ಲೆಯ ಚಿಂತಾಮಣಿ ತಾಲ್ಲೂಕಿನ ಜೋಡಮಪಲ್ಲಿಯ ದೊಡ್ಡಕೆರೆ ಮತ್ತು ಮಾನುಗನೆಕುಂಟೆ ಕೆಳಗೆ ಕೆರೆ ಅರ್ಧದಷ್ಟೊ ಮೂರನೆಯ ಒಂದೋ ಇಲ್ಲ ನಾಲ್ಕನೆಯ ಒಂದರಷ್ಟೋ ಮಾತ್ರ ತುಂಬಿದಾಗ ರೈತರು ಅದೇ ಪ್ರಮಾಣದಲ್ಲಿ ಅಚ್ಚುಕಟ್ಟಿನ ತಲೆಭಾಗದ ಭೂಮಿಯಲ್ಲಿ ಮಾತ್ರ ಬೆಳೆ ಇಡುತ್ತಾರೆ. ಇಲ್ಲಿನ ಸ್ವಾರಸ್ಯವೆಂದರೆ ತಲೆಭಾಗದ ಕೆಳಗಿನವರೂ ಸೇರಿದಂತೆ ಎಲ್ಲ ರೈತರು ತಮಗೆ ಕೆರೆ ಕೆಳಗೆ ಇರುವ ಭೂಮಿಯ ಪ್ರಮಾಣಕ್ಕೆ ಅನುಗುಣವಾದ ಹಾಗೂ ಕೆರೆಯಲ್ಲಿ ಸಿಗುವ ನೀರಿನ ಪ್ರಮಾಣಕ್ಕೆ ಅನುಗುಣವಾಗಿ ತಲೆಭಾಗದ “ದಾಮಾಸಿ” ಅಚ್ಚುಕಟ್ಟಿನ ಬೇಸಾಯದಲ್ಲಿ ಭಾಗವಹಿಸಿತ್ತಾರೆ.[3] ಇರುವ ನೀರಿನ ಹಂಚಿಕೆ ಹಾಗೂ ನೀರಾವರಿ ಭೂಮಿಯ ಹಂಚಿಕೆಯ ಈ ಪದ್ಧತಿ ಬಹುಕಾಲದಿಂದಲೂ ನಡೆದುಕೊಂಡು ಬಂದಿದೆ ಎನ್ನಲಾಗಿದೆ.
ಶಾಸನಗಳ ಸಾಕ್ಷ್ಯ :
ಕೃಷ್ಣರಾಜಪೇಟೆ ತಾಲ್ಲೂಕಿನ ಭೈರಾಪುರ ಶಾಸನ (೧೩೧೨) ಹೀಗೆ ಹೇಳುತ್ತದೆ. “ಐದು ಖಂಡುಗ ತರಿ ಭೂಮಿಯನ್ನು ಮಾರಿದಾಗ ಆ ತಾಕು ಹಾಲಿ ಇದ್ದ ಕಟ್ಟೆಯಿಂದ ನೀರನ್ನು ಪಡೆಯುತ್ತದೆ, ಹಾಗೂ ಒಂದು ವೇಳೆ ಸಾಲದೆ ಹೋದಲ್ಲಿ ಬೇರೊಂದು ಕೆರೆಯಿಂದ ನಿಗದಿಯಾದ ಸರದಿ ಮೇರೆಗೆ ನೀರನ್ನು ಒದಗಿಸಲು ಏರ್ಪಾಟು ಮಾಡಲಾಗುವುದು, ಎಂದು ಒಪ್ಪಲಾಗಿತ್ತು.” [4] ಕೆರೆಯ ಅಚ್ಚುಕಟ್ಟು ಪ್ರದೇಶದಲ್ಲಿ ನೀರು ಹಂಚಿಕೆಯನ್ನು ಸರದಿ ಕ್ರಮಾನುಸಾರ ಮಾಡಲಾಗುತ್ತಿತ್ತು ಅನ್ನುವುದು ಇದರಿಂದ ಸ್ಪಷ್ಟವಾಗುತ್ತದೆ. ಆ ಕ್ರಮವೇ ಈಗ ಜಲನಿರ್ವಹಣೆಯ ದಕ್ಷವ್ಯವಸ್ಥೆ ಎಂದು ಪರಿಗಣಿತವಾಗಿದೆ.
ಮುಳುಬಾಗಿಲು ತಲ್ಲೂಕಿನ ರಾಜಗುಂಡ್ಲಹಳ್ಳಿ ಶಾಸನ (೧೪೯೬) ಮೊದಲೇ ಉದ್ಧೃತವಾದುದು. ಒಂದು ದೇವಸ್ಥಾನಕ್ಕೂ ಒಬ್ಬ ಕೆರೆ ನಿರ್ಮಾತೃವಿಗೂ ಆದ ಒಪ್ಪಂದ. ಒಪ್ಪಂದದ ಪ್ರಕಾರ ನಿರ್ಮಾತೃವಿಗೆ ಕೊಡಲಾದ ದಶವಂದ ಭೂಮಿಗೆ ಒದಗುವಷ್ಟು ತನ್ನ ಸರದಿಯಂತೆ ಪಡೆಯತಕ್ಕದ್ದು ಎನ್ನುತ್ತದೆ, ಶಾಸನ. [5] ಮಧ್ಯಕಾಲೀನ ಯುಗದಲ್ಲಿಯೂ ಕೆರೆಗಳ ಕೆಳಗೆ ದಕ್ಷವಾದ ಜಲನಿರ್ವಹಣೆ ಚೆನ್ನಾಗಿ ರೂಢವಾಗಿತ್ತು ಎನ್ನುವುದನ್ನು ಈ ಶಾಸನಗಳು ಸೂಚಿಸುತ್ತವೆ.
ಗುಬ್ಬಿ ತಾಲ್ಲೂಕು ನಿಟ್ಟೂರು ಹೋಬಳಿಯ ಓಬಲಾಪುರದಲ್ಲಿ ದಿನಾಂಕವಿಲ್ಲದ ಒಂದು ಶಾಸನ, ನಾರಾಯಣಘಟ್ಟದ ಮಹಾಜನರಿಗೂ ಮಧುಸೂದನ ದೇವಸ್ಥಾನದ ಅಧಿಕಾರಿಗಳಿಗೂ ಒಂದು ಒಪ್ಪಂದ ಅದುದನ್ನು ತಿಳಿಸುತ್ತದೆ. ಅದರಂತೆ ಚಿಕ್ಕಕೆರೆ ಕೆಳಗಿನ ದೇವಾಸ್ಥಾನದ ಭೂಮಿಯನ್ನು ಅದೇ ಕೆರೆಯ ನೀರಿನಿಂದ ಮಾತ್ರ ಕೃಷಿ ಮಾಡಬೇಕಾಗಿತ್ತು. ನಾರಾಯಣ ಘಟ್ಟದಕೆರೆ ನೀರಿನಿಂದಲ್ಲ, ಈ ರೀತಿ ನಾರಾಯಣಘಟ್ಟ ಕೆರೆಯ ನೀರನ್ನು ಮಹಾಜನರು ಮಾತ್ರ ಬಳಸಲು ಒಪ್ಪಿದ್ದಕ್ಕಾಗಿ ಅವರು ದೇವಾಸ್ಥಾನಕ್ಕೆ ಒಂದು ಗದ್ಯಾಣ ವಾರ್ಷಿಕ ಸುಂಕವನ್ನು ನೀಡಲು ವಚನವಿತ್ತರು. [6] ಸಾಲು ನೀರಾವರಿ ಕಾಮಗಾರಿಗಳು ರೂಢಿಯಲ್ಲಿದ್ದವು, ಹಾಗೂ ಲಭ್ಯವಾದ ನೀರನ್ನೆಲ್ಲ ಬಳಸಲು ಸಹಾಯಕವಾಗಿದ್ದವು – ಎನ್ನುವುದನ್ನು ಈ ಶಾಸನ ತಿಳಿಸುತ್ತದೆ.
ಹಿಂದೆಯೆ ಉದ್ದರಿಸಲಾದ ಅರಕಲಗೂಡು ತಾಲ್ಲೂಕಿನ ರುದ್ರಪಟ್ಟಣ ಶಾಸನ ಕೆರೆಯ ಕಾಲುವೆಯ ಕೆಲವು ಹಳ್ಳಿಗಳನ್ನು ಹಾದು ಹೋಗಬೇಕಾದುದರಿಂದ, ಕಾಲುವೆ ಪಕ್ಕಗಳಲ್ಲಿ ಕಲ್ಲು ಕಟ್ಟಿಸಲು ಆಜ್ಞೆಯಾಗಿತ್ತು. ಎಂದು ಹೇಳುತ್ತದೆ. [7] ನೀರಾವರಿ ಕಾಲುವೆಗಳು ಹಳ್ಳಿಗಳ ಮೂಲಕ ಹಾದು ಹೋದಾಗ ಅವುಗಳಿಂದ ಜಿನುಗಿದ ನೀರಿನಿಂದ ಕಾಲುವೆ ಕೆಳಗಿದ್ದ ಮನೆಗಳಿಗೆ, ಹಗೇವುಗಳಿಗೆ ಹಾನಿ ಆಗದಿರಲಿ ಎಂದು ಕಾಲುವೆಗಳಿಗೆ ಉದ್ದಕ್ಕೂ ಕಲ್ಲು ಪದರ ಕಟ್ಟಿಸಲಾಗುತ್ತಿತ್ತು ಎನ್ನುವುದನ್ನು ಇದು ತೋರಿಸುತ್ತದೆ.
೧೮೦೦ರಲ್ಲಿ ಬುಕಾನನ್ ನೋಡಿದಂತೆ ಜಲನಿರ್ವಹಣೆ :
ಬುಕಾನನ್ ಪ್ರಕಾರ, ಜೂನ್ ಕೊನೆಯಲ್ಲಿ ಅಂದರೆ ಬೇಸಾಯಕಾಲ ಆರಂಭವಾಗುವಾಗ ರೈತರು ಕೆರೆಯಲ್ಲಿ ಸಿಗಬಹುದಾದ ನೀರಿನ ಪ್ರಮಾಣವನ್ನು ಅಂದಾಜುಮಾಡುತ್ತಿದ್ದರು. ಇಡೀ ಅಚ್ಚುಕಟ್ಟು ಪ್ರದೇಶದಲ್ಲಿ ಭತ್ತ ಬೆಳೆಯಲು ನೀರು ಸಾಕಷ್ಟು ಇಲ್ಲವಾಗಿದ್ದಲ್ಲಿ ಜೋಳ ಅಥವಾ ರಾಗಿ ಬೆಳೆ ಇಡುತ್ತಿದ್ದರು ಮತ್ತು ಕೆರೆಯಲ್ಲಿ ಲಭ್ಯವಾಗುವ ನೀರಿನ ಪ್ರಮಾಣವನ್ನು ನೊಡಿಕೊಂಡು ಎಷ್ಟು ಸಾಧ್ಯವೋ ಅಷ್ಟು ಭೂಮಿಯಲ್ಲಿ ಭತ್ತವನ್ನು ಎರಡನೆಯ ಬೆಳೆಯಾಗಿ ಇಡುತ್ತಿದ್ದರು.[8]
ಭತ್ತದ ಗದ್ದೆಗಳು ಮಟ್ಟಸವಾದ ತಾಕುಗಳಾಗಿದ್ದು ಸುತ್ತಲೂ ಬದುಗಳಿರುತ್ತಿದ್ದವು. ಭೂಮಿಯ ಇಳಿಮೇಡಿನಿಂದಾಗಿ ಈ ತಾಕುಗಳೂ ಆಕಾರದಲ್ಲಿ ಅಂಕುಡೊಂಕಾಗಿಯೂ ಸಣ್ಣದಾಗಿಯೂ ಇರುತ್ತಿದ್ದವು. [9] ಬೇಸಾಯಗಾರ ತನ್ನ ಭೂಮಿಗೆ ಕಾಲುವೆಗಳನ್ನು ತೋಡಿಕೊಂಡು ನೀರಾವರಿ ಕಾಲುವೆಯಿಂದ ನೀರನ್ನು ಹಾಯಿಸಿಕೊಳ್ಳುತ್ತಿದ್ದ. ಬೇಕಾದಾಗ ತನ್ನ ಕಾಲುವೆಗಳಲ್ಲಿ ನೀರು ತುಂಬಿಸುತ್ತಿದ್ದ. ಕಾಲುವೆಯ ತಲೆ ಭಾಗದಲ್ಲಿ ಮಣ್ಣು ಒಟ್ಟಿ ಸರಬರಾಜನ್ನು ನಿಲ್ಲಿಸುತ್ತಿದ್ದ.
ಕೆರೆಯನ್ನು ಕಟ್ಟಿಯಾದ ಮೇಲೆ ರೈತರು ತಮ್ಮ ಭೂಮಿಗಳಿಗೆ ನೀರು ಹಾಯಿಸಲು ಕಾಲುವೆಗಳನ್ನು ರಚಿಸುತ್ತಿದ್ದರು, ಎಂದು ಸೂಚಿಸುತ್ತಾನೆ ಬುಕಾನನ್. [10] ಬಹುಶಃ ಇವು ಭೂಮಿಯ ತಾಕುಗಳ ಕಾಲುವೆಗಳನ್ನು, ದೊಡ್ಡ ಕೆರೆಗಳ ಮುಖ್ಯನಾಲೆಯನ್ನು ನಿರ್ಮಾತೃವೇ ಕಟ್ಟಿಸುತ್ತಿದ್ದ. ಏಕೆಂದರೆ ಅದಕ್ಕೆ ಬೇರೆ ಬೇರೆ ಹಿಡುವಳಿದಾರರ ಭೂಮಿಗಳಲ್ಲಿ ಅಗಿಯ ಬೇಕಾಗುತ್ತಿತ್ತು.
ಬುಕಾನನ್ ವರ್ಣಿಸಿರುವ ಇನ್ನೊಂದು ಸ್ವಾರಸ್ಯಕರ ಅಂಶವೆಂದರೆ ಬಾಗಾಯತು ಅಥವಾ ಕಬ್ಬಿನಗದ್ದೆ ತಾಕಿನ ನೀರು ಹಂಚಿಕೆ ವ್ಯವಸ್ಥೆಯ ರಚನೆ(ಲೇಔಟ್). ಮುಖ್ಯ ನಾಲೆಗಳಿಂದ ಲಂಬವಾಗಿ ೨೨ ಮೊಳಗಳ ಅಂತರದಲ್ಲಿ ಸರಬರಾಜು ಕಾಲುವೆಗಳನ್ನು ತೋಡಲಾಗುತ್ತಿತ್ತು. ಹೆಚ್ಚುವರಿಯಾಗುವ ನೀರನ್ನು ಆಚೆಗೆ ಸಾಗಿಸಲು, ಸರಬರಾಜು ಕಾಲುವೆಗಿಂತ ಆಳವಾಗಿ ಹಾಗೂ ಅವಕ್ಕೆ ಸಮಾನಾಂತರವಾಗಿ, ಬಚ್ಚಲು ಕಾಲುವೆಗಳನ್ನು ತೋಡಲಾಗುತ್ತಿತ್ತು. ಆ ಬಚ್ಚಲು ಕಾಲುವೆಗಳು ಮುಂದೆ ಒಂದು ಮುಖ್ಯ ಕಾಲುವೆಗೆ ಸೇರುತ್ತಿದ್ದವು. [11]
ಅಲ್ಲದೆ ಶ್ರೀರಂಗಪಟ್ಟಣ ಹಾಗೂ ಅದರ ಸುತ್ತಮುತ್ತ ಒಂದೇ ಭೂಮಿಯಲ್ಲಿ ಕಬ್ಬನ್ನೇ ಮತ್ತೆ ಮತ್ತೆ ಹಾಕುತ್ತಿರಲಿಲ್ಲ. ನಡುವೆ ಮೂರು ಭತ್ತದ ಬೆಳೆಯಿಟ್ಟು ನಂತರವೇ ಕಬ್ಬಿನ ಬೆಳೆ ಇಡುತ್ತಿದ್ದುದು. [12] ಮದ್ದೂರಿನಲ್ಲಿ ಕಬ್ಬಿನ ಬೆಳೆಯ ನಂತರ ಹುಚ್ಚೆಳ್ಳು, ಆಮೇಲೆ ಭತ್ತ, ಆ ಮೇಲೆ ಮತ್ತೆ ಕಬ್ಬು ಹೀಗೆ ಬೆಳೆಯಲಾಗುತ್ತಿತ್ತು. [13]
ನೀರು ನಿಂತು ಜಮೀನು ಚೌಗು ಆಗದಂತೆ ಸಾಕಷ್ಟು ಗಮನ ನೀಡಲಾಗುತ್ತಿತ್ತು, ಎನ್ನುವುದನ್ನು ಇದೆಲ್ಲ ಸ್ಪಷ್ಟವಾಗಿ ಸೂಚಿಸುತ್ತದೆ.
ಕಬ್ಬಿನ ಗದ್ದೆಯ ಆಕಾರ ರಚನೆ – ಫ್ರಾನ್ಸಿಸ್ ಬುಕಾನನ್ ನೋಡಿದಂತೆ.

ಸೂಚಿ :
೧. ಮುಖ್ಯನಾಲೆ
೨. ಸರಬರಾಜು ನಾಲೆ
೩. ಮುಖ್ಯ ಬಚ್ಚಲು ನಾಲೆ
೪. – ೫ ಕಬ್ಬಿನ ಗದ್ದೆ
೬. ಹೆಚ್ಚುವರಿ ನೀರು ಹೋಗಲು ಕಾಲುವೆಗಳು
೭. ಪ್ರತಿಯೊಂದು ಗದ್ದೆಯ ಉಪವಿಭಾಗ
೮. ಗದ್ದೆಯ ಸರಬರಾಜು ನಾಲೆ
೯. ಗದ್ದೆಯ ಬದುಗಳು
ಜಲನಿರ್ವಹಣೆಗಾಗಿ ಸಂಘಟನೆ :
ಜಲನಿರ್ವಹಣೆಗಾಗಿ ಮಾಡಲಾಗುತ್ತಿದ್ದ ಸಂಘಟನೆಯನ್ನು ಈ ಪರಿಶೀಲಿಸೋಣ. ಪ್ರತಿಯೊಂದು ಹಳ್ಳೀಯಲ್ಲೂ ಹನ್ನೆರಡು ಅಧಿಕಾರಿಗಳಿದ್ದರು. ವಿಜಯನಗರದ ಕಾಲದಲ್ಲಿ ಅವರನ್ನು ಆಯಗಾರರು ಎನ್ನುತ್ತಿದ್ದರು. ಆಯಗಾರರು ಇವರು :
ಶ್ಯಾನುಭೋಗ – ಲೆಕ್ಕಿಗ
ಕಮ್ಮಾರ – ಮುಖ್ಯಸ್ಥ
ಬಡಗಿ – ಮರಗೆಲಸದವ
ಅಗಸ – ಮಡಿವಾಳ
ಪಂಚಾಂಗಿ – ಪಂಚಾಂಗ ಹೇಳುವಾತ
ನಾಯಿಂದ – ಕ್ಷೌರಿಕ
ಮಾದಿಗ – ಚಪ್ಪಲಿ ಹೊಲಿಯುವಾತ
ಅಕ್ಕಸಾಲಿ – ಚಿನ್ನ ಬೆಳ್ಳಿ ಕೆಲಸದವ
ನೀರುಗಂಟಿ – ಕೆರೆಗಳ ಕಾವಲಿನಾಳು
ತಳಾರಿ – ಹಳ್ಳಿಯ ಕಾವಲಿನಾಳು
ಕುಂಬಾರ – ಮಡಿಕೆ ಮಾಡುವವ
ಈ ಹನ್ನೆರಡು ಮಂದಿಯ ಗ್ರಾಮ ಸೇವಕರು. ಅವರ ಅಧಿಕಾರ ವಂಶಪಾರಂಪರ್ಯವಾಗಿ ತಂದೆಯಿಂದ ಮಗನಿಗೆ ಹೋಗುತ್ತಿತ್ತು. ತಮಗೆ ಕಷ್ಟ ಉಂಟಾದಾಗ ತಮ್ಮ ಹುದ್ದೆಯನ್ನು ವಿಕ್ರಯಿಸಿಸುವ ಇಲ್ಲವೇ ಅಡವಿಡುವ ಅಧಿಕಾರ ಅವರಿಗಿತ್ತು. ಅವರಿಗೆ ರೈತರು ತಮ್ಮ ಹಳ್ಳಿಯಲ್ಲಿ ಬೆಳೆದ ಧಾನ್ಯದಲ್ಲಿ ಒಂದು ಪಾಲನ್ನು ಕೊಡುತ್ತಿದ್ದರು. ಕೆಲವು ಸಂದರ್ಭಗಳಲ್ಲಿ ಅವರಿಗೆ ಮಾನ್ಯದ ಭೂಮಿಯೂ ಇರುತ್ತಿತ್ತು.
ನೀರುಗಂಟಿಯ ಕೆಲಸ ಕೆರೆಯನ್ನು ನೋಡಿಕೊಳ್ಳುವುದು, ಅಗತ್ಯವಾದಾಗ ಕೆರೆಯ ತೂಬನ್ನು ಅದಕ್ಕಾಗಿ ಜೋಡಿಸಿದ್ದ ಬಂಡೆಗಳಿಂದ ಮುಚ್ಚುವುದು. ಚಳ್ಳಿಗಾಲದಲ್ಲಿ ಆತ ಕೆರೆಯಲ್ಲಿ ನೀರನ್ನು ಉಳಿಸಲು ಏರಿಯ ಮೇಲೆ ಎಚ್ಚರದಿಂದನಿಗಾ ಇಡತಕ್ಕದ್ದು, ಹಳ್ಳಿಯ ರೈತರಿಗೆ ಅವರ ಬೆಳೆಗೆ ಅಗತ್ಯವಾದ ನೀರನ್ನು ಹಂಚಿಕೆಮಾಡುವುದು ಅವನ ಕರ್ತವ್ಯ. ನೀರು ಕಡಿಮೆ ಆಗಿಹೋದಾಗ ತಾನು ನೀರನ್ನು ಕಳ್ಳತನದಲ್ಲಿ ವಿಲೇ ಮಾಡುತ್ತಿದ್ದ ಎಂಬ ಶಂಕೆ ಬಾರದಿರಲಿ ಎಂದು ಆತ ವ್ಯವಸ್ಥಾಪಕರಿಗೆ ಲೆಕ್ಕ ಒಪ್ಪಿಸುತ್ತಿದ್ದ. ಈ ಕರ್ತವ್ಯ ಪಾಲನೆಗಾಗಿ ಆತ ಹೊರೆ ಹುಲ್ಲು ಹಾಗೂ ಮೂರಾಭತ್ತವನ್ನೂ ಪಡೆಯುತ್ತಿದ್ದ. ಹೊರೆಹುಲ್ಲು ಎಂದರೆ ಒಂದು ಅಥವಾ ಹೆಚ್ಚು ಹುಲ್ಲಿನ ಕಂತೆಗಳೂ ಮೂರಾಭತ್ತ ಎಂದರೆ ಬೆಳೆದ ಭತ್ತದಲ್ಲಿ ಒಂದು ಪಾಲು ಎಂದು ತೋರುತ್ತದೆ. [14] ಪ್ರತಿಯೊಂದು ಖಂಡುಗ ಅಥವಾ ೧೯೨೦ ಸೇರು ಹುಟ್ಟುವಳಿಗೂ ನೀರುಗಂಟಿಗೆ ೨೪ ಸೇರು ಸಂದಾಯವಾಗುತ್ತಿತ್ತು. ಅಂದರೆ ಸುಮಾರು ಶೇ ೧.೨೫ ಎನ್ನುತ್ತಾನೆ ಬುಕಾನನ್ ತನ್ನ ದಿನಚರಿಯಲ್ಲಿ. [15] ಆತ ಮತ್ತೂ ಹೇಳುತ್ತಾನೆ : ೧೫೦ ಖಂಡುಗ ಭೂಮಿಯನ್ನು ನಿರ್ವಹಿಸಲು ಆರು ನೀರುಗಂಟಿಗಳು ಸಾಕಾಗುತ್ತಿತ್ತು. ಅಂದರೆ ಪ್ರತಿಯೊಬ್ಬನಿಗೂ ಸುಮಾರು ಒಂದು ನೂರು ಎಕರೆ. [16] ಎಕರೆಗೆ ಹುಟ್ಟುವಳಿ ೧೩ಕ್ವಿಂಟಾಲು ಭತ್ತ ಮತ್ತು ಭತ್ತದ ಬೆಲೆ ಕ್ವಿಂಟಾಲಿಗೆ ೨೦೦ ರೂಪಾಯಿ ಎಂದು ಇಟ್ಟುಕೊಂಡೆರೆ ಪ್ರತಿಯೊಬ್ಬ ನೀರುಗಂಟಿಯ ಪಾಲು ಐದು ತಿಂಗಳ ಒಂದು ಬೆಳೆ ಕಾಲಕ್ಕೆ ಸುಮಾರು ೩೨೫೦ರೂ ಆಗುತ್ತದೆ.
ಈ ಭತ್ಯ ಹಾಗೂ ಹುಲ್ಲಿನ ಪಾಲು ಸೇರಿ ಕೆರೆಯ ನೀರಿನ ಸೂಕ್ತ ನಿರ್ವಹಣೆಗೆ ನ್ಯಾಯಯುಕ್ತ ವ್ಯವಸ್ಥೆ ಆಗಿತ್ತು. ಬ್ರಿಟಿಷರ ಕಾಲದಲ್ಲಿ ಗ್ರಾಮವ್ಯವಸ್ಥೆ ನಶಿಸಿ ಹೋದುದು ನಮ್ಮ ಪ್ರಾಚೀನವಾದ ದಕ್ಷವಾದ ಕೆರೆ ವ್ಯವಸ್ಥೆಯ ಅಲಕ್ಷ್ಯವನ್ನು ಪೂರ್ಣಗೊಳಿಸಿತು.
ಪಾರಂಪರಿಕ ಗ್ರಾಮಾಧಿಕಾರಿಗಳು ರದ್ದಾಗಿ ಹೋಗಿ, ಕೆರೆ ನೀರಿನ ನಿರ್ವಹಣೆಯನ್ನು ನೀರಾವರಿ ಇಲಾಖೆ ನೇಮಿಸಿರುವ ಸೌದಿಗಳಿಗೆ ವಹಿಸಲಾಗಿದ್ದರೂ, ಕೆಲವು ಹಳೆಯ ದೊಡ್ಡ ಕೆರೆಗಳಲ್ಲಿ ನೀರುಗಂಟಿ ವ್ಯವಸ್ಥೆ ಇನ್ನೂ ರೂಡಿಯಲ್ಲಿದೆ. ಕೋಲಾರ ಜಿಲ್ಲೆಯ ರಾಮಸಾಗರ ಕೆರೆಗೆ ನಾವು ಹೋದಾಗ ಇದು ಗಮನಕ್ಕೆ ಬಂತು. ಹಳ್ಳಿಯೇ ನೀರುಗಂಟಿಗಳನ್ನು ಅನೌಪಚಾರಿಕೆವಾಗಿ ನೇಮಿಸಿಕೊಳ್ಳುತ್ತದೆ. ಮತ್ತು ಅವರಿಗೆ ಹಿಂದಿನಂತೆಯೆ ಹಳ್ಳಿಯ ಉತ್ಪನ್ನದಲ್ಲಿ ಪಾಲು ದೊರೆಯುತ್ತದೆ. ಪ್ರಾಯಶಃ ಗ್ರಾಮ ಸಮುದಾಯವೇ ನೀರುಗಂಟಿಗಳನ್ನು ಔಪಚಾರಿಕವಾಗಿ ನೇಮಿಸಿಕೊಳ್ಳೂವ ಹಳೆಯ ಪದ್ಧತಿಗೆ ಮತ್ತೆ ಜೀವ ಕೊಡುವುದು ಹಾಗೂ ಅವರ ಸೇವೆಗೆ ಉತ್ಪನ್ನದಲ್ಲಿ ಪಾಲು ಕೊಡುವುದು ಮತ್ತು ಸಾಕಷ್ಟು ಅಧಿಕಾರವನ್ನು ನೀಡುವುದು ನಮ್ಮ ಕೆರೆಗಳ ಜಲನಿರ್ವಹಣೆಯಲ್ಲಿ ಅತ್ಯಗತ್ಯವಾದ ಒಂದು ಸುಧಾರಣೆ ಆದೀತು.
ಹಣಕಾಸು
ಪೀಠಿಕೆ :
೧೯ನೆಯ ಶತಮಾನದ ಕೊನೆಯಲ್ಲಿ ಕರ್ನಾಟಕದಲ್ಲಿ ಕನಿಷ್ಟ ೪೫,೦೦೦ ಕೆರೆಗಳಿದ್ದವು. [17] ಕೆಲವು ದೊಡ್ಡವು. ಬಹುಪಾಲು ಸಣ್ಣವು. ಅವೆಲ್ಲ ಶತಮಾನಗಳ ಹಿಂದೆ ಕಟ್ಟಲ್ಪಟ್ಟಿದ್ದವು. ಎಲ್ಲವೂ ಒಂದೇ ಕಾಲದಲ್ಲಿ ಕಟ್ಟಲಾದುವಲ್ಲ. ಅವು ಶತಮಾನಗಳ ಕಾಲದ ಉದ್ದಕ್ಕೂ ನಡೆದ ಅಭಿವೃದ್ಧಿ ಕಾರ್ಯದ ಅವಶೇಷಗಳು – ಈ ಎಲ್ಲ ಕೆರೆಗಳಿಗೆ ಒಟ್ಟು ಒಂದು ನೂರು ಮಿಲಿಯನ್ (ಹತ್ತು ಕೋಟಿ) ರೂಪಾಯಿ ಬಂಡವಾಳ ತೊಡಿಗಲಾಗಿತ್ತು. [18] ಆ ಕಾಲದಲ್ಲಿ ನೀರಾವರಿ ಕೆರೆಗಳ ಮೇಲೆ ಅಷ್ಟು ಪ್ರಮಾಣದ ಬಂಡವಾಳ ಹೂಡಿಕೆ ಅದು ದೀರ್ಘಕಾಲಕ್ಕೆ ಹರಡಿದ್ದರೂ ಸಹ, ಮಹತ್ಸಾಧನೆಯ ಸರಿ.
ಸಾರ್ವಜನಿಕರ ಹೂಡಿಕೆ:
ಕೆರೆ ನಿರ್ಮಾಣದಲ್ಲಿ ಬಂಡವಾಳವನ್ನು ಹೂಡಿದ್ದು ದೊರೆಯೇ ಅಥವಾ ಖಾಸಗಿ ವ್ಯಕ್ತಿಗಳೇ ಎನ್ನುವುದರ ಪರಿಶೀಲನೆಯೂ ಸ್ವಾರಸ್ಯವಾದುದು. ದೊರೆ ಅಥವಾ ಸರಕಾರ ಮಾಡಿದ ಹೂಡಿಕೆಯನ್ನು ತನ್ನ ಆಧಿಪತ್ಯದ ಸಂಪತ್ತನ್ನು ಹೆಚ್ಚಿಸುವ ಏಕಮಾತ್ರ ಉದ್ದೇಶದಿಂದ ಮಾಡಿದ ಸಾರ್ವಜನಿಕ ಹೂಡಿಕೆ ಎಂದೇ ಪರಿಗಣಿಸಬೇಕಾಗುತ್ತದೆ. ಅಂಥ ಸಂಪದಭಿವೃದ್ಧಿ ರಾಜ್ಯ ಭಂಡಾರಕ್ಕೆ ಹೆಚ್ಚುವರಿ ಆದಾಯವನ್ನು ತರಬಹುದು. ಆದರೂ ಬಂಡವಾಳ ಹೂಡಿಕೆಗೆ ಗುರಿ ಕೇವಲ ಲಾಭ ಗಳಿಸುವ ಉದ್ಯಮವಾಗುವುದಷ್ಟೆ ಎನ್ನುವಂತಿರಲಿಲ್ಲ. ಅದು ಪ್ರಭುತ್ವದ ನೀತಿಯಾಗಿತ್ತು ಎನ್ನುವುದನ್ನು ವಿಜಯನಗರದ ಮಹಾಸಾಮ್ರಾಟ ಕೃಷ್ಣದೇವರಾಯನ ಮೇರುಕೃತಿ ಆಮುಕ್ತಮಾಲ್ಯದದಲ್ಲಿ ನಿಚ್ಚಳವಾಗಿ ಕಾಣಬಹುದು. ಕೆರೆಗಳನ್ನು ನೀರಾವರಿ ಕಾಲುವೆಗಳನ್ನು ರಚಿಸಿ ಕೃಷಿಕರಿಗೆ ತೆರಿಗೆ ಹಾಗೂ ಸೇವೆಗಳಲ್ಲಿ ಒತ್ತಾಸೆ ತೋರಿದರೆ ಮಾತ್ರ, ರಾಜ್ಯದ ಸಂಪತ್ತು ಹೆಚ್ಚುತ್ತದೆ ಎಂದು ಹೇಳುತ್ತಾನೆ ಕೃಷ್ಣದೇವಾರಾಯ.[19]
ರಾಜರುಗಳು ಮಾಡುತ್ತಿದ್ದ ಬಹುಪಾಲು ಹಣ ಹೂಡಿಕೆಯಲ್ಲಿ ಮುಖ್ಯವಾದ ಹೊಳೆಗಳಿಗೆ ಅಡ್ಡಲಾಗಿ ಅಣೆಕಟ್ಟುಗಳನ್ನು ಕಟ್ಟುವುದಕ್ಕೆ ಇರುತ್ತಿತ್ತು ಎನ್ನುವುದು ನಾನಾ ಶಾಸನಗಳಿಂದ ಕಾಣಬರುತ್ತದೆ. ತುಂಗಭದ್ರ ಕಾವೇರಿ ಹಾಗೂ ಹೇಮಾವತಿ ಅಣೆಕಟ್ಟುಗಳು ಇದಕ್ಕೆ ಸಾಕ್ಷಿ. ಇವುಗಳಲ್ಲಿ ಕೆಲವು ಅಣೆಕಟ್ಟುಗಳನ್ನು ರಾಜರು ಕಟ್ಟಿಸಿದ್ದು. ಮುಖ್ಯವಾಗಿ ತಮ್ಮ ಅರಮನೆಗೂ ರಾಜಧಾನಿಗೂ ನೀರು ಒದಗಿಸಲೆಂದೇ, ನೀರಾವರಿ ಅವುಗಳ ಹೆಚ್ಚುವರಿ ಲಾಭವಾಗಿತ್ತು. ಇನ್ನು ಕೆಲವನ್ನು ನೀರಾವರಿ ಉದ್ದೇಶಕ್ಕಾಗಿಯೆ ಕಟ್ಟಿಸಲಾಗಿತ್ತು. ಅಂಥ ಆಣೆಗಳ ನಿರ್ಮಾಣಕ್ಕೆ ಬೇಕಾಗುತ್ತಿದ್ದ ಸಂಪನ್ಮೂಲ ಹಾಗೂ ಸಂಘಟನೆಯ ಪ್ರಮಾಣ ರಾಜನಿಗೆ ಮಾತ್ರ ಸಾಧ್ಯವಾಗುವಷ್ಟು ಇರುತ್ತಿತ್ತು. ಅದೇ ಕಾರಣಕ್ಕಾಗಿಯೇ ಸ್ಥಳೀಯ ಜನತೆ ನಿಭಾಯಿಸಲು ಆಗದಂಥ ಭಾರಿ ಕೆರೆಗಳನ್ನು ಮಾತ್ರ ದೊರೆಗಳು ಕಟ್ಟಿಸುತ್ತಿದ್ದುದು, ಸಾರ್ವಜನಿಕ ಹಣ ಹೂಡಿಕೆಯ ಬಹುಪಾಲು ಭಾರಿ ಕೆಲಸಗಳಿಗಷ್ಟೇ ಸೀಮಿತವಾಗಿರುತ್ತಿತ್ತು.
ಖಾಸಗಿ ಬಂಡವಾಳ ಹೂಡಿಕೆ :
೧೯೦೨ರಲ್ಲಿ ಮೈಸೂರು ಸಂಸ್ಥಾನದಲ್ಲಿ ಇದ್ದವು ಸುಮಾರು ೨೨,೦೦೦ ಕೆರೆಗಳು. ಅವುಗಳಲ್ಲಿ ೧,೦೦೦ ಎಕರೆ ಅಥವಾ ಹೆಚ್ಚಿನ ನೀರಾವರಿ ಇದ್ದ ದೊಡ್ಡ ಕೆರೆಗಳು ೨೬ ಮಾತ್ರ. ಉಳಿದ ಕೆರೆಗಳು ಸಣ್ಣವು. ಅವುಗಳಲ್ಲಿ ಬಹುಪಾಲಂತೂ ತೀರ ಸಣ್ಣವು. ಒಬ್ಬ ವ್ಯಕ್ತಿ ಅಥವಾ ಒಂದು ಕುಟುಂಬಕ್ಕೆ ಸೇರಿದ ಭೂಮಿಗಷ್ಟೇ ನೀರಾವರಿ ಒದಗಿಸುತ್ತಿದ್ದವು. ಅವುಗಳಿಗಿಂತ ದೊಡ್ಡದಾಗಿದ್ದ ಕೆರೆಗಳಿಂದ ಒಂದು ಹಳ್ಳಿ ಅಥವಾ ಅಕ್ಕಪಕ್ಕದ ಎರಡು ಹಳ್ಳಿಗಳ ಹಿತಾಸಕ್ತಿ ಸಲ್ಲುತ್ತಿತ್ತು. ಒಂದೊಂದೇ ಹಳ್ಳಿಗೆ ಸಾಕಾಗುತ್ತಿದ್ದ ಕೆರೆಗಳು ಬಹುಮಟ್ಟಿಗೆ ಖಾಸಗಿ ವ್ಯಕ್ತಿಗಳಿಂದ ನಿರ್ಮಿತವಾಗುತ್ತಿದ್ದವು.
ಅವುಗಳನ್ನು ಕಟ್ಟಿಸುತ್ತಿದ್ದುದು ಬಹುಮಟ್ಟಿಗೆ ಶ್ರೀಮಂತ ವ್ಯಾಪಾರಿಗಳು, ಇಲ್ಲವೆ ಪ್ರಬಲ ಪಾಳೆಯಗಾರರು. ಕೆಲವು ಕೆರೆಗಳನ್ನು ದೇವಾಸ್ಥಾನಗಳೂ ತಮ್ಮ ನಿಧಿಯಿಂದ ಕಟ್ಟಿಸುತ್ತಿದ್ದವು. ಅಲ್ಲದೆ ಬಹುಮಟ್ಟಿಗೆ ಪುಣ್ಯ ಸಂಪಾದನೆಗಾಗಿ ಕೆಲವೊಮ್ಮೆ ಕೆರೆಗಳನ್ನು ತಮ್ಮ ಹತ್ತಿರದ ಅಥವಾ ಪ್ರಿಯಬಂಧುಗಳ ನೆನಪಿಗಾಗಿ ಕಟ್ಟಿಸಲಾಗುತ್ತಿತ್ತು. ಕಟ್ಟಿ ಮತ್ತು ತತ್ಸಂಬಂಧಿತ ಕೆಲಸಗಳ ವೆಚ್ಚವನ್ನು ನೋಡಿದರೆ ಕೆರೆ ನಿರ್ಮಾಣವನ್ನು ಲಾಭದೃಷ್ಟಿಯಿಂದ ಕೈಗೆತ್ತಿಕೊಳ್ಳುವುದು ಸಾಧ್ಯವಿರಲಿಲ್ಲ. [20] ಜನಕ್ಕೂ ದನಕ್ಕೂ ನೀರು ಒದಗಿಸಲು ಕೆರೆಗಳು ಬೇಕು. ಅವನ್ನು ಧರ್ಮ ಕಾರ್ಯವೆಂದು ಕಟ್ಟಿಸಲಾಗುತ್ತಿತ್ತು.
ಕೆಲವು ಚರಿತ್ರಕಾರರು ಹೇಳುತ್ತಾರೆ, ವ್ಯಕ್ತಿಗಳು ಮಾಡುತ್ತಿದ್ದ ಹಣ ಹೂಡಿಕೆ ಕೆರೆಯಿಂದ ನೀರಾವರಿ ಪಡೆಯುವ ಭೂಮಿಯಲ್ಲಿ ಒಂದು ಪಾಲಿನ ಆದಾಯದ ದೀರ್ಘಕಾಲೀನ ಹಕ್ಕುನ್ನು ಪಡೆಯಲೆಂದು ಮಾಡಿದ “ಅಭಿವೃದ್ಧಿ ಸ್ವರೂಪದ ಹೂಡಿಕೆಯ” ರೀತಿಯದಾಗಿತ್ತು ಎಂದು. [21] ನಿರ್ಮಾತೃವೇನೊ ದಶವಂದ ಅಥವಾ ಕಟ್ಟುಕೊಡಿಗೆಯಿಂದ ಕೆಲವು ಆದಾಯದ ಹಕ್ಕು ಪಡೆಯುತ್ತಿದ್ದ. ಆದರೆ ಅದಕ್ಕೆ ಪ್ರತಿಯಾಗಿ ಕೆರೆ ಸಂರಕ್ಷಣೆಗೆ ಆತ ಹೊಣೆಗಾರನಾಗಿರುತ್ತಿದ್ದ. ಅಂಥ ಕೆರೆಗಳ ನೀರಾವರಿ ಪ್ರದೇಶ ಸಣ್ಣದು. ಕೆರೆ ತುಂಬಲಿ ಬಿಡಲಿ ಬೇಸಾಯದ ಉತ್ಪನ್ನದಿಂದ ಆದಾಯ ಬರಲಿ ಬಾರದಿರಲಿ, ಕೆರೆಯನ್ನು ಸಂರಕ್ಷಿಸುವ ಹೊಣೆಯಂತೂ ಆತನ ಮೇಲೆಯೆ ಇರುತಿತ್ತು. ಈ ದೃಷ್ಟಿಯಿಂದ ನೋಡಿದಲ್ಲಿ ತನ್ನ ಹಣ ಹೂಡಿಕೆಗೆ ಆತ ಪಡೆಯುತ್ತಿದ್ದ ಲಾಭಾಂಶ ಅಲ್ಪವಾದುದೇ. ವ್ಯಕ್ತಿಗಳು ಕೆರೆ ನಿರ್ಮಾಣಕ್ಕಾಗಿ ಮಾಡುತ್ತಿದ್ದ ಬಂಡವಾಳ ಹೂಡಿಕೆ ಅವರಿಗೆ ಕೆರೆಗಳಿಗೆ ಒಂದಷ್ಟು ಭೂಮಿಯನ್ನು ದೊರಕಿಸಿಕೊಡುತ್ತಿತ್ತು. ಅದರೂ ಹಣ ಹೂಡಿಕೆ ಬಹುಮಟ್ಟಿಗೆ ಆಗುತ್ತಿದುದು ಸಾರ್ವಜನಿಕ ಮನ್ನಣೆಯನ್ನು ಘನತೆಯನ್ನು ಪಡೆಯಲೆಂದೇ.
ಅವನತಿ :
ಹೊಸ ಕೆರೆಗಳ ನಿರ್ಮಾಣದ ಅಂಥ ಚಟುವಟಿಕೆ ೧೦ ರಿಂದ ೧೬ ನೆಯ ಶತಮಾನದ ಅವಧಿಯಲ್ಲಿ ಪ್ರಮುಖವಾಗಿದ್ದಂತೆ ಕಂಡು ಬರುತ್ತದೆ. ಮುಂದಿನ ಇನ್ನೂರು ವರ್ಷಗಳಲ್ಲಿ ಹೊಸ ಕೆರೆಗಳ ನಿರ್ಮಾಣದ ಭರಾಟೆಯ ಬಗ್ಗೆ ಯಾವುದೇ ಸಾಕ್ಷ್ಯವನ್ನು ನಾವು ಕಾಣುವುದಿಲ್ಲ. ಕೆರೆಗಳನ್ನು ಕಟ್ಟಲು ಸೂಕ್ತವಾದ ಸ್ಥಳಗಳೆಲ್ಲ ಆಗಲೆ ಮುಗಿದು ಹೋಗಿದ್ದುದರಿಂದಲೊ ಅಥವಾ ಮೇಲಿಂದ ಮೇಲೆ ನಡೆದ ಯುದ್ಧಗಳಿಂದಲೋ ಮತ್ತು ಆ ಯುದ್ದಗಳಿಂದಾದ ವಿಧ್ವಂಸಕೃತ್ಯಗಳಿಂದಲೋ, ವ್ಯಕ್ತಿಗಳು ಸಮುದಾಯದ ಒಳಿತಿಗಾಗಿ ಕೆರೆಗಳನ್ನು ಕಟ್ಟಿಸುವ ಪರಂಪರೆ ಇಳಿಮುಖವಾಗಿತ್ತು. ಅಥವಾ ನಷ್ಟವೇ ಆಗಿತ್ತು. ೧೯ನೆಯ ಶತಮಾನದಲ್ಲಿ ರಂಗಪ್ರವೇಶ ಮಾಡಿದ ಬ್ರಿಟಿಷರು ಆಗ ಇದ್ದ ಪರಂಪರೆಯನ್ನು ಪ್ರೋತ್ಸಾಹಿಸಲಿಲ್ಲ. ಒತ್ತಾಸೆ ಕೊಡಲಿಲ್ಲ. ರೈತವಾರಿ ಪದ್ಧತಿ ಜಾರಿಗೆ ಬಂತು. ಗ್ರಾಮಾಧಿಕಾರಿಗಳ ವ್ಯವಸ್ಥೆ ರದ್ದಾಯಿತು. ಇದರಿಂದ ಸಾಂಪ್ರದಾಯಿಕ ಭಾರತೀಯ ಗ್ರಾಮದ ಅವನತಿ ಆಯಿತು. ೧೭ – ೧೮ನೆಯ ಶತಮಾನಗಳಲ್ಲಿ, ಅಲಕ್ಷ್ಯಕೊಕ್ಕಳಗಾರಿದ್ದ ಕೆರೆಗಳ ಜೀರ್ಣೋದ್ದಾರ ಗ್ರಾಮ ಸಮುದಾಯದ ಸಾಮರ್ಥ್ಯಕ್ಕೆ ಮೀರಿದ್ದಾಗಿತ್ತು. ಆನರು ಅಂಥ ಚಟುವಟುಕೆಯಲ್ಲಿ ಆಸಕ್ತಿ ಕಳೆದುಕೊಂಡಿದ್ದರು. ಪುಣ್ಯ ಸಂಪಾದಿಸಬೇಕೆಂಬ ಸಾಂಪ್ರದಾಯಿಕ ವಿಚಾರವು ಪಾಶ್ಚಿಮಾತ್ಯ ಪ್ರಭಾವದ ಆರಂಭದಿಂದಾಗಿ ಮರೆಯಾಗಿತ್ತು. ಸಾರ್ವಜನಿಕ ಕಾರ್ಯಗಳ ನಿರ್ಮಾಣವೆಲ್ಲ ಸರ್ಕಾರದ ಜವಾಬ್ದಾರಿ ಎಂಬ ಭಾವನೆ ಮೂಡುತ್ತಿತ್ತು.
ಬ್ರಿಟಿಷ್ ಸರ್ಕಾರವೂ ಕೂಡ ಎಲ್ಲ ನದಿಗಳನ್ನು ನೈಸರ್ಗಿಕವಾಗಿ ಹರಿಯುವ ನಾಲೆಗಳು, ಹೊಳೆಗಳು ಹಾಗೂ ಎಲ್ಲೆಲ್ಲಿ ತಾನೆ ತಾನಾಗಿ ನೀರು ಶೇಖರವಾಗುತ್ತಿತ್ತೋ ಆ ತಟಾಕಗಳು ಎಲ್ಲದರ ನೀರನ್ನು ಸಾರ್ವಜನಿಕ ಉದ್ದೇಶಕ್ಕಾಗಿ ಬಳಸುವ ಹಾಗೂ ನಿಯಂತ್ರಿಸುವ ಅಧಿಕಾರವನ್ನು ನಾನಾ ಕಾನೂನುಗಳಲ್ಲಿ ನಿಯಾಮಕ ಮಾಡಿತು. [22] ಖಾಸಗಿ ವ್ಯಕ್ತಿಯಾಗಲಿ ಉದ್ಯಮಶೀಲನಾಗಲಿ ಸರ್ಕಾರದ ಅನುಮತಿ ಇಲ್ಲದೆ ಕೆರೆ ಕಟ್ಟಲಾಗುತ್ತಿರಲಿಲ್ಲ.
ಈಸ್ಟ್ ಇಂಡಿಯಾ ಕಂಪನಿ ಮುಖ್ಯವಾಗಿ ವ್ಯಾಪಾರಿ ಸಂಸ್ಥೆ, ಅದಕ್ಕಾಗಲಿ ಮುಂದೆ ಬ್ರಿಟಿಷ್ ಸರ್ಕಾರಕ್ಕಾಗಲಿ ಆಸಕ್ತಿ ಇದ್ದುದು ತಮಗೆ ಸಾಕಷ್ಟು ವರಮಾನ ತಂದುಕೊಡಬಲ್ಲಂಥ ಅಥವಾ ಲಾಭದಾಯಕವಾಗುವಂಥ ನೀರಾವರಿ ಕೆಲಸಗಳಲ್ಲಿ ಮಾತ್ರ, ಬೇಸಾಯ ಕಾಲದಲ್ಲಿ ಯಾವ ಮುಖ್ಯ ನದಿಗಳಲ್ಲಿ ಖಾತರಿಯಾಗಿ ಪ್ರವಾಹ ಬರುತ್ತಿತ್ತೋ ಅಂಥ ನದಿಗಳ ಮೇಲಣ ಅಣೆಕಟ್ಟುಗಳನ್ನು ಕಾಲುವೆಗಳನ್ನು ಅವರು ಅಭಿವೃದ್ಧಿಗೊಳಿಸಿದರು. ಸಣ್ಣ ಪ್ರಮಾಣದ ಜಲಾನಯನ ಭೂಮಿಯಲ್ಲಿ ಹರಿದು ಬರುವ ನೀರನ್ನು ಆಧರಿಸಿದ್ದ ಸಣ್ಣ ಕೆರೆಗಳು ಮಳೆ ವಿಫಲವಾದಾಗ ತಾವೂ ವಿಫಲಗೊಂಡವು. ಅಂಥ ಕೆರೆಗಳ ಆದಾಯ ಅನಿಶ್ಚಿತವಾಗಿತ್ತು. ಅಂತೆಯೆ ಅವು ನಿರ್ಲಕ್ಷ್ಯಕ್ಕೆ ಒಳಗಾದವು. ಹೂಡಿದ ಬಂಡವಾಳದ ಮೇಲೆ ನಿಶ್ಚಿತವಾದ ವರಮಾನ ನೀಡುವಂತೆ ಕೆರೆಗಳ ನಿರ್ಮಾಣವನ್ನು ಮಾತ್ರ ಕೈಗೆತ್ತಿಕೊಳ್ಳಲಾಯಿತು.
ಕೆರೆಗಳು ಮತ್ತಿತರ ಅಂಥದೇ ಸಾರ್ವಜನಿಕ ಕಾರ್ಯಗಳ ನಿರ್ಮಾಣಕ್ಕೆ ಸರ್ಕಾರದ ಸಾಮಾನ್ಯ ಸಂಪನ್ಮೂಲಗಳಿಂದ ಹಣ ಒದಗಿಸಲಾಗುತ್ತಿತ್ತು. ಹೊಸ ಆಸ್ತಿಗಳಿಂದ ಬರುವ ವರಮಾನದಿಂದ ಗಳಿಕೆ ಬರುವ ನಿರೀಕ್ಷೆಯಿದ್ದಂಥ ಸಾರ್ವಜನಿಕ ಕಾರ್ಯಗಳಿಗೆ ಸಾರ್ವಜನಿಕರಿಂದ ಸಾಲ ಪಡೆದು, ಹಣ ಒದಗಿಸುವುದನ್ನು ಯೋಚಿಸಲಾದುದು, ಈ ಶತಮಾನದ ಮೊದಲಲ್ಲಷ್ಟೆ.
ಜನತೆಯ ಕೊಡುಗೆ :
ನೀರಾವರಿ ಯೋಜನೆಗಳಿಗೆ ಹಣ ಒದಗಿಸಲು ಸಾರ್ವಜನಿಕರ ಕೊಡುಗೆಗಳನ್ನು ಪಡೆಯುವ ವಿಧಾನವನ್ನು ೧೮೮೮ರ ಸುಮಾರಿನಲ್ಲಿ ಮೈಸೂರು ಸರ್ಕಾರ ಯೋಚಿಸಿತು. ತನ್ನ ಭೂಮಿಯ ಮೌಲ್ಯವನ್ನು ಹೆಚ್ಚಿಸುವಂಥ ದೊಡ್ಡ ನೀರಾವರಿ ಕಾರ್ಯವನ್ನು ಸರ್ಕಾರ ಕೈಗೆತ್ತಿಕೊಂಡಾಗ ನೀರಾವರಿಯಿಂದ ಭೂಮಿಗೆ ಒದಗುವ ಮೌಲ್ಯದ ತಕ್ಕಷ್ಟು ಪಾಲಿಗೆ ಪ್ರಭುತ್ವಕ್ಕೂ ಹಕ್ಕು ಉಂಟು ಎಂದು ಸರ್ಕಾರ ವಿಧಿಸಿತು. ನೀರಾವರಿಯಿಂದಾಗಿ ಭೂಮಿಯ ಮೌಲ್ಯದಲ್ಲಿ ಆಗುವ ವೃದ್ದಿಯ ಒಂದು ಪಾಲನ್ನು ಫಲಾನುಭವಿ ಸರ್ಕಾರಕ್ಕೆ ಕೊಡಬೇಕಾಯಿತು.
ನೀರಾವರಿ ಕಾರ್ಯದಿಂದ ಲಾಭ ಪಡೆಯುವ ಹಿಡುವಳಿದಾರರು ಪ್ರತಿ ಎಕರೆಗೂ ನೀಡಬೇಕಾದ ಕೊಡುಗೆ, ಒಂದು ಎಕರೆ ಖುಷ್ಕಿ ಭೂಮಿಯ ಹಾಗೂ ಒಂದು ಎಕರೆ ತರಿ ಭೂಮಿಯ ಮಾರುಕಟ್ಟೆ ಮೌಲ್ಯದ ಅಂತರ ಏನುಂಟೊ ಅದರ ಮೂರನೆಯ ಒಂದರಿಂದ ಹಿಡಿದು ಐದನೆಯ ಒಂದು ಪಾಲಿನಷ್ಟ ರವರೆಗೆ ಇರತಕ್ಕದ್ದು ಎಂದು ಕಲ್ಪಿಸಲಾಯಿತು. ನೀರಾವರಿ ಕೆಲಸ ಮುಕ್ತಾಯವಾದ ಮೇಲೆ ತರಿಯಾಗಲಿರುವ ಪ್ರತಿ ಎಕರೆ ಖುಷ್ಕಿ ಭೂಮಿಗೂ ನಿರ್ದಿಷ್ಟ ಕೊಡುಗೆಯನ್ನು ಸರ್ಕಾರಕ್ಕೆ ಸಲ್ಲಿಸಲು ಬದ್ದರಾಗಿರುವುದಾಗಿ ಹಿಡುವಳಿದಾರರು ಒಂದು ಮುಚ್ಚಳಿಕೆ(ಒಪ್ಪಂದ)ಯನ್ನು ಬರೆದು ಕೊಡಬೇಕಾಗಿತ್ತು. ಅಚ್ಚುಕಟ್ಟು ಪ್ರದೇಶದ ಆರರಲ್ಲಿ ಐದು ಭಾಗಕ್ಕೆ ಕಡಿಮೆ ಇಲ್ಲದಂತೆ ಹಿಡುವಳಿದಾರರು ಮುಚ್ಚಳಿಕೆಯನ್ನು ಬರೆದು ಕೊಟ್ಟಲ್ಲಿ ಹಾಗೂ ಉಳಿದ ಪ್ರದೇಶದ ಹಿಡುವಳಿದಾರರು ಕೊಡದೆ ಹೋದಲ್ಲಿ, ಆಗ ಅಂಥ ನಿರಾಕರಣೆಯಿಂದಾಗಿ ಆ ಕಾರ್ಯಾವನ್ನು ಕೈಬಿಡಬೇಕೇ ಅಥವಾ ಅಂಥ ಹಿಡುವಳಿದಾರರು ಸಮುದಾಯದ ಒಳಿತಿನ ಸಲುವಾಗಿ, ತಮ್ಮ ಪಾಲಿನ ಕೊಡುಗೆಯನ್ನು ಒಂದೆ ಕಂತಿನಲ್ಲೊ ಇಲ್ಲವೇ ೭ – ೮ ವಾರ್ಷಿಕ ಕಂತುಗಳಲ್ಲೋ ಕೊಡುವಂತೆ ಸರ್ಕಾರ ಒತ್ತಾಯ ಮಾಡಬೇಕೇ ಅಥವಾ ತರಿ ಕಂದಾಯವನ್ನು ನಿರ್ದಿಷ್ಟ ವರ್ಷಗಳ ಕಾಲ ತಾತ್ಕಾಲಿಕವಾಗಿ ಹೆಚ್ಚಿಸಬೇಕೇ ಎನ್ನುವುದನ್ನು ಸರ್ಕಾರ ತೀರ್ಮಾನಿಸಬೇಕಾಗಿತ್ತು. ೨೫೦೦೦ ರೂ ಗಳಿಗೆ ಮೀರುವಂಥ ವೆಚ್ಚದ ಕಾರ್ಯಗಳ ಬಗ್ಗೆ ಮಾತ್ರ ಅಂಥ ಕೊಡುಗೆಯ ಪಾವತಿಯನ್ನು ಆಲೋಚಿಸಲಾಗಿತ್ತು. ೨೫೦೦೦ರೂ. ಗಳಿಗಿಂತ ಕಡಿಮೆ ವೆಚ್ಚದ ಕಾರ್ಯಗಳ ಬಗ್ಗೆ ಕೊಡುಗೆಗಳನ್ನು ಕೇಳಬಾರದೆಂದೂ ನಮೂದಿಸಲಾಗಿತ್ತು. ಅಂಥ ಕೆಲಸಗಳಿಂದ ಬರಬಹುದಾದ ಹೆಚ್ಚುವರಿ ಆದಾಯ, ಆ ಕೆಲಸ ಆಸುಪಾಸಿಗೆ ನೀಡಬಹುದಾದ ಪರಿಹಾರ, ಹಾಗೂ ಅನುದಾಯಗಳ ಲಭ್ಯತೆ ಇವುಗಳನ್ನೆಲ್ಲ ಪರಿಶೀಲಿಸಿದ ಮೇಲೆಯೇ ಅಂಥ ಕಾರ್ಯಗಳನ್ನು ಕೈಗೊಳ್ಳಬೇಕು ಎಂದು ಗೊತ್ತು ಮಾಡಲಾಗಿತ್ತು. ಆದರೂ, ಸ್ವಯಂ ಪ್ರೇರಿತ ಕೊಡುಗೆಗಳ ವಾಗ್ದಾನ ಬಂದು ಮುಚ್ಚಳಿಕೆಗಳನ್ನು ಬರೆದು ಕೊಟ್ಟ ಪಕ್ಷದಲ್ಲಿ ಅಂಥ ಕೆಲಸಗಳಿಗೆ ಪರಿಶೀಲನೆ ಹಾಗೂ ಮುಂಜೂರಾತಿಯಲ್ಲಿ ಆದ್ಯತೆ ದೊರಕುವ ಸಂಭವಿತ್ತು.
ಈ ತತ್ವಗಳ ಆಧಾರದ ಮೇಲೆ ಸರ್ಕಾರ ಅನೇಕ ಕಾರ್ಯಗಳನ್ನು ನಿರ್ವಹಿಸಿತು. ಒಂದು ನೀರಾವರಿ ಕೆಲಸದಿಂದ ಫಲಾನುಭವ ಪಡೆಯುವ ಹಿಡುವಳಿದಾರರು ಕೊಡುಗೆ ಅಥವಾ ನೀರುಸುಂಕ ಅಥವಾ ಎರಡನ್ನೂ ಪಾವತಿಮಾಡಲು ಆಶ್ವಾಸನೆ ನೀಡದಿದ್ದರೆ ಅಂಥ ಕಾಮಗಾರಿಯನ್ನು ಕೈಗೆತ್ತಿಕೊಳ್ಳಲಾದು ಎಂದು ಸರ್ಕಾರ ಭಾವಿಸಿದಲ್ಲಿ ನಿರ್ದಿಷ್ಟ ಅಧಿಕಾರಿಯೊಬ್ಬ ಅಥವಾ ಡೆಪ್ಯೂಟಿಕಮಿಷನರ್ ತನಿಖೆಯನ್ನು ನಡೆಸಬೇಕು ಹಾಗೂ ಕನಿಷ್ಟ ಮೂರರಲ್ಲಿ ಎರಡರಷ್ಟು ಮಂದಿ ಹಿಡುವಳಿದಾರರು ಉದ್ದೇಶಿತ ಕಾಣಿಕೆ ಹಣ ಅಥವಾ ನೀರು ಸುಂಕ ಅಥವಾ ಎರಡನ್ನೂ ಸಲ್ಲಿಸುವುದಾಗಿ ಬರೆದುಕೊಟ್ಟಲ್ಲಿ ಆ ಅಧಿಕಾರಿ ಸರ್ಕಾರಕ್ಕೆ ಒಂದು ವರದಿಯನ್ನು ಸಲ್ಲಿಸಬೇಕು, ಆ ವರದಿಯನ್ನು ಆಧರಿಸಿ ಸರ್ಕಾರ ಆ ಯೋಜನೆಯನ್ನು ಕೈಬಿಡಬಹುದು ಇಲ್ಲವೇ ಅಗತ್ಯವೆನಿಸಿದ ಮಾರ್ಪಾಡುಗಳೊಡನೆ ಕೈಗೆತ್ತಿಕೊಳ್ಳಬಹುದು. ಆ ಹಿಡಿವಳಿದಾರರು ಕೊಡಬೇಕಾದ ಕಾಣಿಕೆಯ ಮೊತ್ತ ಆ ಪ್ರದೇಶದಲ್ಲಿನ ತರಿ ಮತ್ತು ಖುಷ್ಕಿ ಭೂಮಿಯ ಮೌಲ್ಯದ ವ್ಯತ್ಯಾಸದಲ್ಲಿ ಮೂರನೆಯ ಒಂದು ಪಾಲಿಗಿಂತ ಹೆಚ್ಚು ಇರಬಾರದು. ನೀರಾವರಿ ಕಾರ್ಯ ಪೂರ್ಣವಾದ ನಂತರ ಕಾಣಿಕೆ ಹಣವನ್ನು ಕಂದಾಯ ಬಾಕಿಯಂತೆ ವಸೂಲು ಮಾಡತಕ್ಕದ್ದು. ೧೯೩೨ರ ಮೈಸೂರು ನೀರಾವರಿ ಶಾಸನದಲ್ಲಿ ಈ ರೀತಿ ವಿಧಿಸಲಾಯಿತು.
ಸರ್ಕಾರ ಕೊಡಮಾಡುವ ನೀರಾವರಿ ಸೌಲಭ್ಯದಿಂದಾಗಿ ರೈತನ ಭೂಮಿಯ ಮೌಲ್ಯ ಹೆಚ್ಚಿದಾಗ ಆ ಹೆಚ್ಚುವರಿಯ ಒಂದು ಭಾಗವನ್ನು ಆತನಿಂದ ಕಾಣಿಕೆಯಾಗಿ ಪಡೆಯಬೇಕು ಎಂಬ ವಿಚಾರ ತನ್ನ ಆಸ್ತಿಯ ಅಭಿವೃದ್ಧಿಯಲ್ಲಿ ರೈತನೂ ಒಳಗೊಳ್ಳುವಂತೆ ಮಾಡುವುದರಲ್ಲಿ ಹಾಗೂ ಪ್ರಾಯಶಃ ನೀರಾವರಿ ಕಾರ್ಯದ ನಿರ್ಮಾಣದಲ್ಲಿ ತನಗೂ ಪಾಲು ಇದೆ, ಎಂಬ ಭಾವನೆಯನ್ನು ಅವನಲ್ಲಿ ಉಂಟುಮಾಡುವದರಲ್ಲಿ ಇದೊಂದು ವಾಸ್ತವಿಕ ವಿಶಿಷ್ಟ ಪ್ರಯತ್ನವಾಗಿತ್ತು.
೧೯೫೪ರಲ್ಲಿ ಮೈಸೂರು ಸರ್ಕಾರ ನೀರು ಸುಂಕ ಹಾಗೂ ಕೊಡುಗೆಯ ಪ್ರಮಾಣಗಳ ಪ್ರಶ್ನೆಯನ್ನು ಪರಿಶೀಲಿಸಲು ಒಂದು ಸಮಿತಿಯನ್ನು ರಚಿಸಿತು (ಕೃಷಿಮಂತ್ರಿ ನಾಗನಗೌಡರ ಅಧ್ಯಕ್ಷತೆಯಲ್ಲಿ) ಆ ಸಮೀತಿ ಹೀಗೆ ಶಿಫಾರಸ್ಸುಮಾಡಿತು.
“ಒಂದು ನೀರಾವರಿ ಯೋಜನೆಯ ಜಾರಿಯ ಫಲವಾಗಿ ಭೂಮೌಲ್ಯದಲ್ಲಿ ಆಗಬಹುದಾದ ಹೆಚ್ಚಳದ ಅರ್ಧಕ್ಕೆ ಕಡಿಮೆ ಇಲ್ಲದ ಮೊಬಲಗಳನ್ನು ಕೊಡುಗೆಯಾಗಿ ವಸೂಲುಮಾಡುವುದು ನ್ಯಾಯಯುತವಾಗಿದೆ. ಕೊಡುಗೆ ಹಣ ವಿಧಿಸಿದ್ದರಿಂದ ವಸೂಲಾಗುವ ಮೊಬಲಗಳನ್ನು ನೀರಾವರಿ ಯೋಜನೆಯ ನಿರ್ಮಾಣಕ್ಕಾದ ವೆಚ್ಚಕ್ಕೆ ಎತ್ತಿರಬಹುದಾದ ಸಾಲವನ್ನು ಮರುಪಾವತಿಮಾಡಲು ಮೀಸಲು ಇಡತಕ್ಕದ್ದು.”
“ಪ್ರತಿಯೊಂದು ಯೋಜನೆಯಲ್ಲೂ ಅದರ ಪರಿಮಿತಿಯಲ್ಲಿ ಅನ್ವಯಿಸಬಹುದಾದ ಸುಂಕಗಳ ಉಚಿತ ನಿಷ್ಕರ್ಷೆಗೆ ಹಾಗೂ ಈ ಬಗೆಯ ಕಂದಾಯ ವಿಧಿಸುವಿಕೆಯ ಆಧಾರವನ್ನು ರೈತರು ಅರ್ಥಮಾಡಿಕೊಳ್ಳುವುದಕ್ಕೆ ನೆರವಾಗುವಂತೆ ನಾನಾ ಬಗೆಯ ನೀರಾವರಿ ಕಾಮಗಾರಿಗಳಿಗೆ ಸಂಬಂಧಿಸಿದ ಕೊಡುಗೆಗಳನ್ನು ಹಾಗೂ ಕನಿಷ್ಠ ದರಗಳನ್ನು ಸೂಚಿಸಬೇಕು.” ಈ ದೃಷ್ಟಿಯನ್ನು ತಳೆದಿತ್ತು ಸಮಿತಿ.
ಸಮಿತಿಯ ಈ ಶಿಫಾರಸ್ಸುಗಳನ್ನು ೧೯೫೭ರ ಮೈಸೂರು ನೀರಾವರಿ ಶಾಸನ (ಅಭಿವೃದ್ಧಿ ಕೊಡುಗೆ ಹಾಗೂ ನೀರುಸುಂಕ ವಿಧಿಸುವಿಕೆ) ದಲ್ಲಿ ಅಳವಡಿಸಲಾಯಿತು. ನೀರಾವರಿ ಕಾರ್ಯ ನಿರ್ಮಾಣದ ಆರಂಭಕ್ಕೆ ಮುನ್ನ ಇದ್ದ ಭೂಮಿಯ ಮಾರುಕಟ್ಟೆ ಬೆಲೆ ಹಾಗೂ ಕಾರ್ಯ ಪೂರ್ಣವಾದ ನಂತರದ ಮಾರುಕಟ್ಟೆ ಬೆಲೆ ಇವೆರಡರ ವ್ಯತ್ಯಾಸದ ಅರ್ಧದಷ್ಟು ಇರಬೇಕು ಅಭಿವೃದ್ಧಿ ಕೊಡುಗೆ ? ಎಚಿದು ಗೊತ್ತು ಮಾಡಲಾಯಿತು. ಅಂಥ ಅಭಿವೃದ್ಧಿ ಕೊಡುಗೆಗೆ ಎಕರೆಗೆ ೫೦೦ ರೂ. ಗಳ ಗರಿಷ್ಟ ಮಿತಿನ್ನು ಗೊತ್ತು ಮಾಡಲಾಯಿತು. ಇದನ್ನು ೧೯೭೪ ರಲ್ಲಿ ಎಕರೆಗೆ ೧೫೦೦ ರೂ. ಗೆ ಹೆಚ್ಚಿಸಲಾಯಿತು. ಆದರೂ ಒಂದು ನೂರು ಎಕರೆಗಿಂತ ಹೆಚ್ಚು ಭೂಮಿಗೆ ನೀರಾವರಿ ಒದಗಿಸಲಾಗದಂಥ ಕಾರ್ಯಗಳ ಬಗ್ಗೆ, ಯಾವುದೇ ಅಭಿವೃದ್ದಿ ಕೊಡುಗೆಯನ್ನು ವಿಧಿಸುವಂತಿರಲಿಲ್ಲ.
ಕೊಡುಗೆಯನ್ನು ವಿಧಿಸುವುದನ್ನು ಮೊದಲು ಆಲೋಚಿಸಿ ಜಾರಿಗೆ ತಂದಾಗ ಅದು, ಒಂದು ನೀರಾವರಿ ಕಾಮಗಾರಿಯನ್ನು ಕಟ್ಟುವುದರಲ್ಲಿ ಹಿಡುವಳಿದಾರರು ಪಾಲುಗೊಳ್ಳಲು ತಾವಾಗಿಯೇ ಮಾಡಿದ ಒಪ್ಪಂದದ ರೂಪದಲ್ಲಿತ್ತು. ಅದರೆ ೧೯೫೭ರಲ್ಲಿ ವಿಧಿಸಿದ ಮೊಬಲಗಿನಲ್ಲಿ ಸ್ವಯಂಪ್ರೇರಣೆಯ ಲಕ್ಷಣ ಏನೂ ಉಳಿದಿರಲ್ಲಿಲ್ಲ. ಕೊಡುಗೆ ಕಂದಾಯದ ರೂಪವನ್ನೇ ತಳೆಯಿತು. ಇತರ ಯಾವುದೇ ತೆರಿಗೆಯಂತೆಯೇ ಇದರ ಹೇರುವಿಕೆಯೂ ಅಶಾಂತಿ ಹಿಂದೆಗಳನ್ನು ಉಂಟುಮಾಡಿತು. ಕೊನೆಗೆ ಯಾವುದೇ ಅಭಿವೃದ್ಧಿ ಕಾಣಿಕೆಯನ್ನು ವಿಧಿಸಬಾರದು ಎಂದು ೧೯೮೦ರಲ್ಲಿ ಸರ್ಕಾರಿ ಆದೇಶ ಹೊರಟಿತು. ಅಭಿವೃದ್ದಿ ಕಾಣಿಕೆ ಹಾಗೂ ನೀರುಸುಂಕ ಶಾಸನ ತಿದ್ದುಪಡಿಯಾಗಿಲ್ಲ. ಆದರೂ ಸರ್ಕಾರದ ಆಜ್ಞೆ ಜಾರಿಯಲ್ಲಿದೆ. ಯಾವುದೇ ನೀರಾವರಿ ಕಾರ್ಯಕ್ಕೂ ಕಾಣಿಕೆಯನ್ನು ವಿಧಿಸಲಾಗುತ್ತಿಲ್ಲ. ಇದು ತುಂಬ ಅನ್ಯಾಯವಾದುದು. ಅಭಿವೃದ್ದಿ ತೆರಿಗೆಯನ್ನು ಮತ್ತೆ ಜಾರಿ ಮಾಡಬೇಕು. ಅದನ್ನು ಫಲಾನುಭವಿಗಳ ಸಹಯೋಗದ ಮೊದಲನೆಯ ಹೆಜ್ಜೆಯನ್ನಾಗಿ ಮಾಡಬೇಕು.
 
[1]ಅರ್ಥಶಾಸ್ತ್ರ – ಸಂಪುಟ ೩, ಅಧ್ಯಾಯ ೯ ಪು. ೧೯೬
[2]ಎಂ.ಎಸ್. ರಾಂಧವಾ – ಹಿಸ್ಟರಿ ಆಫ್ ಅಗ್ರಿಕಲ್ಚರ್ ಇನ್ ಇಂಡಿಯಾ, ಸಂಪುಟ ೧, ಪು. ೩೬೨
[3]ವಾಮನ ಸಂ. ೫ ನಂ.೩. ಜುಲೈ ೧೯೮೫.
[4]ಇ.ಸಿ. ೬ (ಆರ್). ಕೃಷ್ಣರಾಜಪೇಟೆ ೯೬
[5]ಇ.ಸಿ.೧೦ ಮುಳಬಾಗಿಲು ೧೭೨
[6]ಎಂ.ಎ.ಆರ್. ೧೯೩೦-೩೧
[7]ಇ.ಸಿ.೮. (ಆರ್) ಅರಕಲಗೂಡು ೧೦೭
[8]ಬುಕಾನನ್ ಸಂ.೧. ಪು. ೨೮೩
[9]ಅದೇ ಪು. ೮೪
[10]ಅದೇ ಪು. ೨೭೯
[11]ಅದೇ ಪು. ೨೯೨
[12]ಅದೇ ಪು. ೯೮
[13]ಅದೇ ಪು. ೧೪೧
[14]ರೈಸ್ ೨ ಸಂ.೧ ಪು. ೫೮೦-೮೧
[15]ಬುಕಾನನ್ (ಮೊದಲೇ ಪ್ರಸ್ಥಾಪಿಸಿದ್ದು) ಪು. ೪೧೪
[16]ಅದೇ ಪು. ೨೮೨.
[17]ಮೈಸೂರ್ ಸಂಸ್ಥಾನದಲ್ಲಿ ಕೆರಗಳು ೧೮೭೧ ರಲ್ಲಿ ೩೬, ೨೬೬, ಧಾರವಾಡ ಜಿಲ್ಲೆಯಲ್ಲಿ ೧೮೮೪ ರಲ್ಲಿ, ೩೧೫೦, ಬೆಳಗಾಂ ಜಿಲ್ಲೆಯಲ್ಲಿ ೬೬೩, ಬಿಜಾಪುರ ಜಿಲ್ಲೆಯಲ್ಲಿ ೧೨, ಉತ್ತರ ಕನ್ನಡ ಜಿಲ್ಲೆಯಲ್ಲಿ ೪,೬೩೧, ಬಳ್ಳಾರಿ ಜಿಲ್ಲೆಯಲ್ಲಿ ೨೩೩ ಹೈದರಾಬಾದ್‌ಉ ಕರ್ನಾಟಕದಲ್ಲಿ ೭೦೦ ಒಟ್ಟು ೪೫,೬೫೫
[18]೧೮೭೧ ರಲ್ಲಿ ಸ್ಯಾಂಕಿ ಅಂದಾಜು ಮಾಡಿದಂತೆ ಮೈಸೂರು ಸಂಸ್ಥಾನದ ೧೯೨೨೨ ಕೆರೆಗಳ ದುಸ್ತಿಯ ಅಂದಾಜು ವೆಚ್ಚ ಸುಮಾರು ೪೮ ಲಕ್ಷ. ಸ್ಥೂಲವಾಗಿ ಒಂದು ಕೆರೆ ದುರಸ್ತಿ ವೆಚ್ಚ ಸರಾಸರಿ ರೂ. ೨೫೦ ರೂ. ಕೆರೆ ನಿರ್ಮಾಣ ವೆಚ್ಚ ದುರಸ್ತಿ ವೆಚ್ಚಕ್ಕೆ ಹತ್ತು ಪಟ್ಟು ಎಂದು ಇಟ್ಟುಕೊಂಡರೆ ಅದು ಒಂದು ಕೆರೆಗೆ ೨೫೦೦ ರೂ. ಆದೀತು. ೧೮೭೧ ರಲ್ಲಿ ಸುಮಾರು ೪೫೦೦೦ ಕೆರೆಗಳ ಬೆಲೆ ಸುಮಾರು ೧೧೨೫ ಲಕ್ಷ ರೂ. ಆದೀತು.
[19]ಆಮುಕ್ತ ಮಾಲ್ಯದಕಾಂಡ.೬ ಪದ್ಯ ೨೩೬
[20]ಥಾಮಸ್ ಮನ್‌ರೋನ ೩೧ ಡಿಸೆಂಬರ್ ೧೮೨೪ ನೇ ತೇದಿಯ ವರದಿ ಕೇಂಬ್ರಿಜ್ ಎಕನಾಮಿಕ್ ಹಿಸ್ಟರಿ ಆಫ್ ಇಂಡಿಯಾ ಸಂ. ೨. ಪುಟ ೩೬೫ ರಲ್ಲಿ ಉಲ್ಲೇಖವಾದುದು ೧೯೮೯ (ಓರಿಯಂಟ್ ಲಾಂಗಮನ್ಸ್) “ಸತ್ಕಾರ್ಯ ಎಂದು ಅಥವಾ ತಮ್ಮ ಹೆಸರು ಮುಂದಿನ ಪೀಳಿಗೆಗೆ ತಿಳಿಯಲಿ ಎಂದು ಕೆರೆಗಳನ್ನು ಕಟ್ಟಿಸುವುದು ದೇಶೀಯ ನಾಯಕರಿಗೆ ಪ್ರಿಯವಾಗಿತ್ತು. ಮೇಲಿಂದ ಮೇಲೆ ಅವರು ಹಾಗೆ ಕಟ್ಟಿಸುತ್ತಿದ್ದರು. ಭೂಮಿಯಿಂದ ಏನು ಲಾಭ ಬರುವುದೋ ಅದಕ್ಕಿಂತ ಹೆಚ್ಚು ವೆಚ್ಚದಲ್ಲಿ ಕಟ್ಟಿಸುತ್ತಿದ್ದರು. ಏಕೆಂದರೆ ಪ್ರವಾಹ ಬಂದು ಅವು ಒಡೆದು ಹೋದಾಗ ಆ ನಾಯಕರ ಉತ್ತರಾಧಿಕಾರಿಗಳು ಅವುಗಳನ್ನು ದುರಸ್ತಿಮಾಡುವುದು ಯೋಗ್ಯ ಎಂದು ಯಾವಾಗಲೂ ಭಾವಿಸುತ್ತಿರಲಿಲ್ಲ”
[21]ಕೆಂಬ್ರಿಜ್ ಎಕಾನಾಮಿಕ್ ಹಿಸ್ಟರಿ ಆಫ್ ಇಂಡಿಯಾ ಸಂ. ೧. ಪುಟ. ೧೧೪ ತದ್ವಿರುದ್ಧ ಅಭಿಪ್ರಾಯಕ್ಕೆ ಮೇಲಿನ ಅಡಿಟಿಪ್ಣಿಯನ್ನು ನೋಡಿ.
[22]ನಾರ್ದನ್ ಇಂಡಿಯ ಕೆನಾಲ್ ಅಂಡ್ ಡ್ರೈನೇಜ್ ಆಕ್ಟ್ ೧೮೭೩- ಪೀಠಿಕೆ
ಕರ್ನಾಟಕದಲ್ಲಿ ಕೆರೆ ನೀರಾವರಿ: ೬. ಜಲನಿರ್ವಹಣೆ ಮತ್ತು ಹಣಕಾಸು (೨)
ನೀರಿನ ಕರಗಳು :
ಅತಿಪ್ರಾಚೀನ ಸಾಕ್ಷ್ಯ : ಎಲ್ಲ ಭೂಮಿಗಳ ಮೇಲೆಯೂ ಉತ್ಪನ್ನದ ಆರನೆಯ ಒಂದು ಭಾಗವನ್ನು (ಷಡ್ಭಾಗ)ಕರವಾಗಿ ವಸೂಲುಮಾಡಲು ಪ್ರಭುತ್ವಕ್ಕೆ ಹಕ್ಕು ಉಂಟು ಹಾಗೂ ಅಂಥ ಭೂಮಿ ನೀರಾವರಿಯಲ್ಲಿದ್ದರೆ ಉತ್ಪನ್ನದ ಹೆಚ್ಚಿನ ಪಾಲನ್ನು ಪಡೆಯಲು ಪ್ರಭುತ್ವಕ್ಕೆ ಹಕ್ಕು ಉಂಟು – ಎಂದು, ಕೌಟಿಲ್ಲಯ ಅರ್ಥಶಾಸ್ತ್ರ ಸೂಚಿಸುತ್ತದೆ.
“ಯಾರು ದೈಹಿಕ ಶ್ರಮದಿಂದ ಭೂಮಿಗೆ ನೀರು ಒದಗಿಸಿ ಬೇಸಾಯ ಮಾಡುತ್ತಾರೆಯೋ ಅವರು ಉತ್ಪನ್ನದ ಐದರಲ್ಲಿ ಒಂದು ಪಾಲನ್ನು ನೀರು ಕರವಾಗಿ (ಉದಕಭಾಗ) ತೆರಬೇಕು. ಹೆಗಲಮೇಲೆ ನೀರು ಹೊತ್ತು ಬೇಸಾಯ ಮಾಡುವವರು ಉತ್ಪನ್ನದ ಕಾಲುಭಾಗ ತೆರಬೇಕು. ಏತದ ಬೇಸಾಯಗಾರರು ಮೂರನೆಯ ಒಂದು ಭಾಗವನ್ನು, ನದಿ ತಟಾಕ ಕೆರೆ ಹಾಗೂ ಬಾವಿಗಳಿಂದ ನೀರು ಎತ್ತುವವರು ಉತ್ಪನ್ನದ ಮೂರನೆಯ ಒಂದು ಅಥವಾ ನಾಲ್ಕನೆಯ ಒಂದು ಭಾಗವನ್ನು ತೆರಬೇಕು”. [1]
ನೀರಾವರಿಯ ಭಿನ್ನ ಭಿನ್ನ ರೀತಿಗಳಿಗೆ ಬೇರೆ ಬೇರೆ ದರದ ತೆರಿಗೆ ಗೊತ್ತುಮಾಡಿದ್ದರಲ್ಲಿನ ಆಧಾರತರ್ಕವೇನೋ ಸ್ಪಷ್ಟವಿಲ್ಲ, ಅಲ್ಲದೆ ಪ್ರಭುತ್ವ ನಿರ್ಮಿಸುವ ಅಥವಾ ಖಾಸಗಿ ವ್ಯಕ್ತಿಗಳು ಮಾಡಿಸುವ ನೀರಾವರಿ ಕಾಮಗಾರಿಗಳಲ್ಲಿ ಯಾವುದೇ ವ್ಯತ್ಯಾಸವನ್ನೂ ಮಾಡಿಲ್ಲ. ನೀರಾವರಿ ಕಾರ್ಯದ ನಿರ್ಮಾಣ ಅಥವಾ ಸಂರಕ್ಷಣೆಗಾಗಿ ಮಾಡಲಾದ ಹೂಡಿಕೆಯ ಸಂಪನ್ಮೂಲ ಏನೇ ಇರಲಿ, ನೈಸರ್ಗಿಕ ನದಿ ತಟಾಕ ಕೆರೆ ಹಾಗೂ ಭಾವಿಗಳಿಂದ ನೀರನ್ನು ಬಳಸುವುದಕ್ಕೆ ಅಧಿಕ ತೆರಿಗೆ ಹೇರುವ ಅಧಿಕಾರ ಪ್ರಭುತ್ವಕ್ಕೆ ಇತ್ತು ಎಂದು ಊಹಿಸಬೇಕಾಗಿದೆ. ಅಂದರೆ ಭೂಮಿಯ ಮೇಲಿನ ಅಥವಾ ಭೂಮಿಯ ಒಳಗಿನ ಎಲ್ಲ ಜಲದ ಮೇಲೆಯೂ ಪ್ರಭುತ್ವಕ್ಕೆ ಇದ್ದ ಪರಮಾಧಿಕಾರವನ್ನು ಅರ್ಥಶಾಸ್ತ್ರ ಸಾರಿ ಹೇಳುತ್ತದೆ. ಮತ್ತು ಅಂಥ ನೀರಿನ ಬಳಕೆಗೆ ತೆರಿಗೆ ಹೇರುವುದಕ್ಕೆ ಪ್ರಭುತ್ವಕ್ಕೆ ಅವಕಾಶ ನೀಡುತ್ತದೆ.
ಆದರೂ ಅಂಥ ಹಕ್ಕನ್ನು ಜಾರಿ ಮಾಡುವುದು ಬಲಾತ್ಕಾರದಿಂದ ಆಗಬಾರದು ಹಾಗೂ ಅಂಥ ಅಧಿಕ ತೆರಿಗೆ ಬೇಸಾಯಗಾರನಿಗೆ ತೊಂದರೆ ಉಂಟುಮಾಡಬಾರದು ಎನ್ನುವುದನ್ನು ಕಾಣಬಹುದು. ಅರ್ಥಶಾಸ್ತ್ರ ಹೇಳುತ್ತದೆ :
“ವಾಯುಶಕ್ತಿಯಿಂದ ಅಥವಾ ಎತ್ತುಗಳ ನೆರವಿನಿಂದ ಇಲ್ಲವೆ ಕೆರೆಗಳ ಕೆಳಗೆ ಭೂಮಿ ಉದ್ಯಾನ ಹೂತೋಟಗಳಲ್ಲಿ ಅಥವಾ ಇನ್ನಾವುದೇ ನೀರಾವರಿ ವಿಧಾನದಲ್ಲಿ ಬೆಳೆಯಲಾದ ಬೆಳೆಗಳಲ್ಲಿ ಬೇಸಾಯಗಾರನಿಗೆ ತೊಂದರೆ ಆಗದಷ್ಟು ಪ್ರಮಾಣದ ಉತ್ಪನ್ನವು ಪ್ರಭುತ್ವಕ್ಕೆ ಕೊಡಬಹುದು” [2]
ಹೊಸ ಕಾಮಗಾರಿಯ ಬಗ್ಗೆ ಅಂಥ ತೆರಿಗೆಯನ್ನು ಐದು ವರ್ಷಕಾಲ ಮನ್ನಾ ಮಾಡತಕ್ಕದ್ದು ಎಂದು ಅದೇ ಶಾಸ್ತ್ರ ವಿಧಿಸುತ್ತದೆ.
“ಕೆರೆ ತಟಾಕಾದಿ ಹೊಸ ಕಾಮಗಾರಿಗಳ ರಚನೆಯ ವಿಷಯದಲ್ಲಿ (ಅವುಗಳ ಕೆಳಗಿನ ಭೂಮಿಯ ಮೇಲಿನ) ತೆರಿಗೆಗಳನ್ನು ಐದು ವರ್ಷ ಮನ್ನಾಮಾಡತಕ್ಕದ್ದು” [3]
ಪೂರಾ ಹೊಸ ಭೂಮಿಯನ್ನು ನೀರಾವರಿಗೆ ಅಭಿವೃದ್ದಿಪಡಿಸಲು ಕನಿಷ್ಠ ಐದು ವರ್ಷಬೇಕಾಗುತ್ತದೆ ಮತ್ತು ನೀರಾವರಿಯಾದ ಭೂಮಿಯ ಮೇಲಿನ ಅಧಿಕ ತೆರಿಗೆಯು ಬೇಸಾಯಕ್ಕೆ ನೀರನ್ನು ಬಳಸಿದ್ದರ ಮೇಲಿನ ಸುಂಕವನ್ನು ಒಳಗೊಂಡಿತ್ತು ಎಂದು ಒಪ್ಪಲಾದುದು ಸ್ಪಷ್ಟವಾಗುತ್ತದೆ.
ಶಾಸನಗಳ ಸಾಕ್ಷ್ಯ :
ಅರ್ಥಶಾಸ್ತ್ರದಲ್ಲಿ ಕೊಡಮಾಡಿದ ಮಾರ್ಗದರ್ಶನ ಸೂತ್ರಗಳನ್ನೇ ಸಾಮಾನ್ಯವಾಗಿ ಎಲ್ಲ ದೊರೆಗಳು ಪಾಲಿಸುತ್ತಿದ್ದರು ಎಂದು ಶಾಸನಗಳು ಸೂಚಿಸುತ್ತವೆ. ಎಂಟನೆಯ ಶತಮಾನಕ್ಕೆ ಸಂಬಂಧಿಸಿದ ಗಂಗರಾಜ ಒಂದನೆಯ ಮಾಧವನ ನಂದಿಶಾಸನದಲ್ಲಿ ಪೂಸೂರು ಕೆರೆ ಕೆಳಗೆ ಹತ್ತು ಖಂಡುಗ ಭೂಮಿ ದಾನವಿತ್ತುದು ದಾಖಲಾಗಿದೆ. ಭೂದಾನ ಪಡೆದಾತ ಉತ್ಪನ್ನದ ಆರನೆಯ ಒಂದು ಭಾಗವನ್ನು ಸುಂಕವಾಗಿ ತೆತ್ತು (ಅರುತೊಂಡಿ) ಕೃಷಿ ಮಾಡಬೇಕಾಗಿತ್ತು. [4]
ತಳವಾರೆಯೆಂಬಲ್ಲಿ ಒಂದು ಅಣೆಯನ್ನು ಕಟ್ಟಿಸಿದ್ದನ್ನು ಪರಿಗಣಿಸಿ ಕಾಸಿಗ ಎಂಬಾತ ಮೊದಲನೆಯ ವರ್ಷ ಒಂದು ಆಣೆಯನ್ನು ಎರಡನೆಯ ವರ್ಷ ಪತ್ತೊಂದಿ (ಹತ್ತರಲ್ಲಿ ಒಂದು)ಯನ್ನು, ಮೂರನೆಯ ವರ್ಷ ಏಳಳವಿಯನ್ನು (ಏಳರಲ್ಲಿ ಒಂದು) ಅಲ್ಲಿಂದಾಚೆಗೆ ಐದಳವಿಯನ್ನು (ಐದರಲ್ಲಿ ಒಂದು ಪಾಲು) ಸುಂಕವನ್ನು ಕೊಡಲು ಅನುಮತಿಯೀಯ ಲಾಯಿತು – ಎಂದು ಸತ್ಯಕಾಮ ಪೆರುಮಾಡಿಯ (ಕ್ರಿ.ಶ. ೯೦೫) ರಾಮಪುರ ಶಾಸನ ತೋರಿಸುತ್ತದೆ. [5]
ಅಡವಿ ತಾಕುಗಳ ಹಾಗೂ ಒಣ ಬೆಳೆಗಳನ್ನು ಬೆಳೆಯುವ ಭೂಮಿಗಳ ಉತ್ಪನ್ನದಲ್ಲಿ ಐದನೆಯ ಒಂದು ಪಾಲನ್ನು, ಕೆರೆ ಕೆಳಗೆ ಇರುವ ಭೂಮಿಯ ಉತ್ಪನ್ನದಲ್ಲಿ ಮೂರನೆಯ ಒಂದು ಪಾಲನ್ನು ಪ್ರಭುತ್ವದ ಭಾಗವಾಗಿ ಕೊಡಬೇಕು ಎನ್ನುತ್ತದೆ. ಆವನಿ ಶಾಸನ. [6] ಪೊಳಲಸೆಟ್ಟಿ ಎಂಬಾತ ಒಂದು ಕೆರೆಯನ್ನು ಕಟ್ಟಿಸಿದ, ಅದಕ್ಕಾಗಿ ಕದೇರುವಿನ ರೈತರು ಗಾವುಂಡರೂ ಅವನಿಗೆ ೩೫ ಖಂಡುಗ ಭೂಮಿಯನ್ನು ದಾನವಿತ್ತರು. ಆ ಪೈಕಿ ೫ ಖಂಡುಗ ಭೂಮಿಯನ್ನು ಆತ ಪತ್ತೊಂದಿ (ಹತ್ತರಲ್ಲಿ ಒಂದು ಪಾಲು) ತೆತ್ತಮೇಲೆ ಅನುಭವಿಸಬಹುದು – ಹೀಗೆನ್ನುತ್ತದೆ ಮದ್ದೂರು ತಾಲ್ಲೂಕಿನ ತಾಯಲೂರು ಶಾಸನ. [7] ೨೦ ಹೊನ್ನು ಸುಂಕವನ್ನು ಕಳೆದುಕೊಳ್ಳಬಹುದು ಎಂಬ ಷರತ್ತಿ ಮೇಲೆ ೧೦೦ ಹೊನ್ನು ಆದಾಯವಿರುವ ಭೂಮಿಯ ಪಾಲನ್ನು ದಾನಕೊಟ್ಟುದು ತೀರ್ಥಹಳ್ಳಿ ತಾಲ್ಲೂಕಿನ ಬೆಟ್ಟಮಕ್ಕಿ ಶಾಸನ (ಕ್ರಿ.ಶ೧೩೬೨) ದಲ್ಲಿ ಸೂಚಿತವಾಗಿದೆ. [8] ಅಂದರೆ ಭೂಮಿಯ ಉತ್ಪನ್ನದ ಬೆಲೆಯ ಐದರಲ್ಲಿ ಒಂದರಷ್ಟನ್ನು ಸುಂಕವಾಗಿ ಕಳೆದುಕೊಳ್ಳಲಾಗುತ್ತಿತ್ತು.
ಕೃಷಿ ಉತ್ಪನ್ನದ ಒಂದುಭಾಗವನ್ನು ದವಸದ ರೂಪದಲ್ಲಿಯೋ ಇಲ್ಲವೇ ಉತ್ಪನ್ನದ ಮೌಲ್ಯದ ಲೆಕ್ಕದಲ್ಲಿಯೋ ಸುಂಕವಾಗಿ ಪಡೆಯಲಾಗುತ್ತಿತ್ತು ಎನ್ನುವುದು ಈ ಶಾಸನಗಳಿಂದ ಸ್ಪಷ್ಟವಾಗುತ್ತದೆ. ಅಲ್ಲದೆ ರಾಮಪುರ ಶಾಸನದಲ್ಲಿ ನೋಡಿದ ಹಾಗೆ ಹೊಸ ಕೆರೆಗಳನ್ನು ನಿರ್ಮಾಣ ಮಾಡಿದ್ದಕ್ಕೆ ಪ್ರತಿಯಾಗಿ ಕೆರೆ ಕೆಳಗಿನ ಭೂಮಿಯ ಮೇಲೆ ಆರಂಭಕಾಲದಲ್ಲಿ ಕಡಿಮೆ ದರದಲ್ಲಿ ಸುಂಕ ವಿಧಿಸಲಾಗುತ್ತಿತ್ತು ಎನ್ನುವುದೂ ಸ್ಪಷ್ಟ. ನೀರಾವರಿ ಭೂಮಿಯ ಮೇಲೆ ಸಾಮಾನ್ಯ ಸುಂಕ ಉತ್ಪನ್ನದ ಹತ್ತನೆಯ ಒಂದು ಪಾಲಿನಿಂದ ಹಿಡಿದು ಐದನೆಯ ಒಂದು ಪಾಲಿನ ವರೆಗೂ ಇರುತ್ತಿತ್ತು. ಆದರೆ ಪ್ರಭುತ್ವವೇ ಕಟ್ಟಿಸಿದ ನೀರಾವರಿ ಕಾಮಗಾರಿಯಿಂದ ನೀರು ಸರಬರಾಜಾದಾಗ ಯಾವುದಾದರೂ ಪ್ರತ್ಯೇಕ ಇಲ್ಲವೆ ಹೆಚ್ಚುವರಿ ಕರವು ವಸೂಲು ಮಾಡಲಾಗುತ್ತಿತ್ತೆ? ಎಂಬ ಬಗ್ಗೆ ಶಾಸನಗಳು ಏನೂ ಹೇಳುವುದಿಲ್ಲ. ತೊಣ್ಣೂರು ಶಾಸನ (ಕ್ರಿ.ಶ. ೧೩ನೇಯ ಶತಮಾನ) ಹೊಳೆಯ ಸುಂಕವನ್ನು ಉಲ್ಲೇಖಿಸುತ್ತದೆ. [9] ಅದು ಬಹುಶಃ ದೋಣಿ ಪ್ರಯಾಣದ ಶುಲ್ಕವಾಗಿತ್ತು. ನೀರಾವರಿ ಕರ ಅಲ್ಲ ಎಂದು ತೋರುತ್ತದೆ.
೧೯ನೆಯ ಶತಮಾನಕ್ಕೆ ಸಂಬಂಧಿಸಿದ ಸಾಕ್ಷ್ಯ :
ನಿರ್ದಿಷ್ಟವಾದ ನೀರು/ನೀರಾವರಿ ಸುಂಕ ವಿಧಿಸಿದ್ದನ್ನು ಕುರಿತು ಅತಿಪ್ರಾಚೀನ ಪ್ರಸ್ತಾಪ ೧೮೧೩ಕ್ಕೆ ಸಂಬಂಧಿಸಿದ್ದು. [10] ಮೈಸೂರಿನ ಮಟ್ಟಗೋಡೆ ಒಂದು ಜೋಡಿ ಗ್ರಾಮ. ಕ್ರಿ.ಶ. ೧೮೧೧ಕ್ಕೆ ಮೊದಲೇ ನರಸಿಂಹಭಟ್ಟ ಎಂಬವರಿಗೆ ದಾನಕೊಟ್ಟದ್ದು. ೧೮೧೧ರಲ್ಲಿ ಕೃಷ್ಣರಾಜಕಟ್ಟೆನಾಲೆಯನ್ನು ಕಟ್ಟಿಸಲಾಯಿತು. ೧೮೧೩ ಜೂನನಲ್ಲಿ ಮೈಸೂರು ಮಹಾರಾಜರು ಒಂದು ಸನ್ನದನ್ನು ಹೊರಡಿಸಿ ೨೯.೫೦ ಪಗೋಡಾ ಜೋಡಿಯಾ (ಕಂದಾಯ) ಜೊತೆಗೆ, ನಾಲೆಯಿಂದ ಪಡೆದ ಹೆಚ್ಚುವರಿ ಪ್ರಯೋಜನಕ್ಕಾಗಿ ೧೫ – ೫೦ ಪಗೋಡಗಳನ್ನು ಜೋಡಿದಾರರಿಂದ ವಸೂಲುಮಾಡಬೇಕೆಂದು ಆದೇಶವಿತ್ತರು. ಜೋಡಿ ಹೆಚ್ಚು ಮಾಡಿದ್ದು ನೀರಿನ ಮೌಲ್ಯದ ಸಲುವಾಗಿ. ತನ್ನ ವೆಚ್ಚದಲ್ಲಿ ಒದಗಿಸಿದ ನೀರಾವರಿ ಪಡೆದ ಭೂಮಿಗಳ ಮೇಲೆ ಭೂಕಂದಾಯದ ಜೊತೆಗೆ ನೀರು ಕಂದಾಯ ನೀರುದರವನ್ನೂ ವಿಧಿಸುವ ಹಕ್ಕು ಸರ್ಕಾರಕ್ಕೆ ಇತ್ತು ಎನ್ನುವುದನ್ನು ಇದು ತೋರಿಸುತ್ತದೆ. ನೀರು ಸುಂಕ (ನೀರಾವರಿ ತೆರಿಗೆ) ಬಾಬನ್ನು ೧೮೬೩ – ೬೪ರಲ್ಲಿ ಸರ್ವೇ ಮತ್ತು ಸೆಟಲ್‌ಮೆಂಟ್ ಕಮಿಷನರ್ ಮೈಸೂರಿನಲ್ಲಿ ಮಾಡಿದ ತೆರಿಗೆ ಅಂದಾಜಿನಲ್ಲಿ ಸೇರಿಸಲಾಯಿತು. ರೈತ ತನ್ನದೇ ವೆಚ್ಚದಲ್ಲಿ ನಿರ್ಮಿಸಿದ ಭಾವಿ ಅಥವಾ ನೀರಿನ ಕಾಲುವೆಗಳಿಂದ ಮಾತ್ರ ನೀರಾವರಿಗೆ ಒಳಪಡಿಸಿದ ಭೂಮಿಗೆ ನೀರು ಸುಂಕವನ್ನು ವಿಧಿಸುವಂತಿರಲಿಲ್ಲ ಎನ್ನುವುದು ೧೮೭೦ರಲ್ಲಿ ಪ್ರಕಟಿಸಲಾದ ಸರ್ವೆಗ್ಯಾರಂಟಿ ಸ್ಪಷ್ಟವಾಗಿ ಸೂಚಿಸುತ್ತದೆ.
ನೀರಾವರಿ ಮೇಲು ತೆರಿಗೆ :
೧೮೬೮ರಲ್ಲಿ ಮೈಸೂರು ಸರ್ಕಾರ ಒಂದು ತೀರ್ಮಾನವನ್ನು ಕೈಗೊಂಡಿತು. ಎಲ್ಲ ನೀರಾವರಿ ಭೂಮಿಯ ಕಂದಾಯವನ್ನು ಅಂದಾಜಿನ ಪ್ರತಿಯೊಂದು ರೂಪಾಯಿಗೂ ಒಂದು ಆಣೆ ನೀರಾವರಿ ಮೇಲು ತೆರಿಗೆಯನ್ನು (ಸೆಸ್) ಹಾಕತಕ್ಕದ್ದು. ಈ ಹಣವನ್ನು ಕೆರೆಗಳ ಸಂರಕ್ಷಣೆಯನ್ನು ಉಳಿದು ಇತರ ದುರಸ್ತಿ ಅಭಿವೃದ್ಧಿ ಹಾಗೂ ಪುನರ್ನಿಮಾಣಗಳಿಗಾಗಿ ಮಾತ್ರ ಉಪಯೋಗಿಸತಕ್ಕದ್ದು. ನೀರಾವರಿ ಇಲಾಖೆಯ ಸಂರಕ್ಷಣೆಯಲ್ಲಿದ್ದ ಕೆರೆಗಳು ಮತ್ತಿತರ ನೀರಾವರಿ ಕಾರ್ಯಗಳು ಇದಕ್ಕೆ ಹೊರತಾಗಿದ್ದವು. ಉದಾಹರಣೆಗೆ, ಮೈಸೂರು ಮತ್ತು ಹಾಸನ ಜಿಲ್ಲೆಗಳಲ್ಲಿ ಕಾವೇರಿ ಮತ್ತು ಹೇಮಾವತಿ ನದಿಗಳಿಂದ ಹೊರಡುವ ನೀರಾವರಿ ಕಾಲುವೆಗಳು ಹಾಗೂ ದೊಡ್ಡ ಊರುಗಳ ಬಳಿ ಇದ್ದ ಭಾರಿ ಕೆರೆಗಳು ನೀರಾವರಿ ಇಲಾಖೆಯ ಹತೋಟಿಗೆ ಸೇರಿದ್ದವು. ಮಲೆನಾಡು ತಾಲ್ಲೂಕುಗಳಲ್ಲಿ ತರಿ ಬೇಸಾಯ ಬಹುಪಾಲು ನಡೆಯುವುದು ನೈಸರ್ಗಿಕ ಹೊಳೆಗಳಿಂದ ಚಿಲುಮೆಗಳಿಂದ. ಅಲ್ಲಿ ನೀರಾವರಿ ಕೆರೆಗಳನ್ನು ನಿರ್ಮಿಸುವ ಪ್ರಮೇಯ ಇರಲಿಲ್ಲ. ಹಾಗಾಗಿ ನೀರಾವರಿ ಮೇಲು ತೆರಿಗೆ ವಿಧಿಸಿದ್ದಕ್ಕೆ ಅಲ್ಲಿನ ಜನರಲ್ಲಿ ಅತೃಪ್ತಿ ಉಂಟಾಯಿತು. ಲ೧೮೭೭ ರಲ್ಲಿ ನೀರಾವರಿ ಮೇಲು ತೆರಿಗೆಯನ್ನು ಪ್ರತ್ಯೇಕವಾಗಿ ವಿಧಿಸುವುದನ್ನು ರದ್ದುಮಾಡಲಾಯಿತು. ೧೮೭೫ರ ಫೆಬ್ರವರಿಯಲ್ಲಿ ಪ್ರಕಟಣೆ ಹೊರಸಿಡಿದ ನಂತರ ಯಾವ ಹಳ್ಳಿಗಳಲ್ಲಿ ಕಂದಾಯ ನಿರ್ಣಯ ಆಗಿತ್ತೋ, ಅಲ್ಲಿನ ತರಿ ಜಮೀನುಗಳ ಸಾಮಾನ್ಯ ಕಂದಾಯಕ್ಕೆ ಮೇಲು ತೆರಿಗೆಗೆ ಸಮಾನಾದ ಒಟ್ಟು ಮೊತ್ತವನ್ನು ಸೇರಿಸಿ ಕಂದಾಯದ ಜೊತೆಗೆ ವಸೂಲಿ ಮಾಡಲಾಯಿತು. ೧೮೭೫ ಫೆಬ್ರವರಿಗೆ ಮೊದಲೇ ಕಂದಾಯ ನಿರ್ಣಯ ಆಗಿದ್ದ ತಾಲ್ಲೂಕು ಹಳ್ಳಿಗಳ ಬಗ್ಗೆ ನೀರಾವರಿ ಮೇಲುತೆರಿಗೆಯನ್ನು ಪ್ರತ್ಯೇಕವಾಗಿ ವಿಧಿಸುವುದನ್ನು ರದ್ದುಮಾಡಲಿಲ್ಲ. ಈ ಮೊಬಲಗನ್ನು(ಕಂದಾಯದ ೧/೧೭ ರಷ್ಟು) ಕಂದಾಯ ನಿರ್ಣದ ಅಧಿಕಾರಿ (ಸೆಟಲ್ ಮೆಂಟ್ ಅಧಿಕಾರಿ) ತಾಲ್ಲೂಕಿನ ವಾರ್ಷಿಕ ಕಂದಾಯದಿಂದ ಹೊರಗೆ “ಜಿಲ್ಲಾ ನೀರಾವರಿ ನಿಧಿ” ಎಂಬುದಾಗಿ ಇರಿಸಿದ. ಇದನ್ನು ಜಿಲ್ಲಾ ಸಮಿತಿ ತಾಲ್ಲೂಕಿನ ನೀರಾವರಿ ಕಾಮಗಾರಿಗಳ ದುರಸ್ತಿ ಅಭಿವೃದ್ಧಿ ಹಾಗೂ ಪುನರ್ ನಿರ್ಮಾಣಗಳಿಗೆ ವ್ಯಯಿಸಬೇಕಾಗಿತ್ತು. [11]
(ಆಡಳಿತ ವರದಿಯ ಪ್ರಕಾರ ೧೮೬೨ – ೬೩ರಲ್ಲಿ ತರಿ ಭೂಮಿಯ ಸರಾಸರಿ ಕಂದಾಯ ಎಕರೆಗೆ ರೂ. ೫ – ೧೨ – ೦ ಇತ್ತು. ನಿರ್ಣೀತ ಕಂದಾಯದ ಪ್ರತಿ ರೂಪಾಯಿಗೂ ಒಂದಾಣೆಯಂತೆ ನೀರಾವರಿ ಮೇಲು ಸುಂಕ ಒಂದು ಎಕರೆಗೆ ತರಿ ಭೂಮಿಗೆ ಆರು ಆಣೆ ಆಗುತ್ತಿತ್ತು).
ಮಲೆನಾಡು ತಾಲ್ಲೂಕುಗಳಲ್ಲಿ ನೀರಾವರಿ ಕಾರ್ಯಗಳಿಗೆ ಮೊಬಲಗನ್ನು ತೆಗೆದಿರಿಸಿದ ಮೇಲೆ ಬಾಕಿ ಹಣವನ್ನು ರಸ್ತೆ ನಿರ್ಮಾಣ ಹಾಗೂ ದುರಸ್ತಿಗಳಿಗೆ ಬಳಸಬೇಕಾಗಿತ್ತು. ಅಂಥ ಹಣವನ್ನು ತಾಲ್ಲೂಕಿನ ಸ್ಥಳೀಯ ನಿಧಿಗೆ ಸಹಾಯಕ ಅನುದಾನ ಎಂದು ಪರಿಗಣಿಸಬೇಕಾಗಿತ್ತು. (ಎಲ್ಲ ಭೂಮಿಯ ಕಂದಾಯದ ಪ್ರತಿ ರೂಪಾಯಿನ ಮೇಲೆಯೂ ವಿಧಿಸುತ್ತಿದ್ದ ಒಂದಾಣೆ ಕರವೇ ಸ್ಥಳೀಯ ನಿಧಿ. ಅದನ್ನು ರಸ್ತೆ ನಿರ್ಮಾಣ ಹಾಗೂ ದುರಸ್ತಿ, ಶಿಕ್ಷಣದ ಉದ್ದೇಶ ಮುಂತಾದ ಸ್ಥಳೀಯ ಅಗತ್ಯಗಳಿಗೆ ಬಳಸಬೇಕಾಗಿತ್ತು.)
೧೮೬೪ರಲ್ಲಿ ಹೊರಡಿಸಲಾದ ಆಜ್ಞೆಯಂತೆ ಇನಾಂ ಭೂಮಿಗಳಲ್ಲಿ ಹಾಗೂ ಹಾಸನ ಜಿಲ್ಲೆಗಳಲ್ಲಿನ ನದಿಗಳ ಕಾಲುವೆಗಳಿಂದ ನೀರಾವರಿಯಾಗುತ್ತಿದ್ದ ಭೂಮಿಗಳಲ್ಲಿ ಕಂದಾಯ ನಿರ್ಣಯ ಆಗದೆ ಇದ್ದಕಡೆ ಒಂದು ಖಂಡಿ ಭೂಮಿಗೆ ಅರ್ಧ ರೂಪಾಯಿ ನೀರಾವರಿ ಮೇಲು ತೆರಿಗೆಯನ್ನು ವಿಧಿಸಬಹುದಾಗಿತ್ತು.
ನೀರಾವರಿಯ ಮೇಲು ತೆರಿಗೆ ನಿಧಿ :
ನೀರಾವರಿ ಮೇಲು ತೆರಿಗೆ ಹಾಗೂ ತತ್ಸಮನಾದ ಒಟ್ಟು ಮೊತ್ತಗಳ ವಸೂಲಿಯಿಂದ ರಚಿತವಾದ ನೀರಾವರಿ ಮೇಲು ತೆರಿಗೆ ನಿಧಿಯನ್ನು ಈ ಬಾಬುಗಳಿಗೆ ಬಳಸಲಾಯಿತು.
೧. ಪ್ರತಿ ತಾಲ್ಲೂಕಿನಲ್ಲಿರುವ ಕೆರೆಗಳ ತನಿಖೆಗೆ ಸೂಕ್ತ ಸಿಬ್ಬಂದಿಯನ್ನು ಇರಿಸುವುದು.
೨. ಗೊತ್ತಾದ ಮಟ್ಟಕ್ಕೆ ತಂದು, ರೈತರ ಸಂರಕ್ಷಣೆ ವಹಿಸಲಾಗಿದ್ದ ಕೆರೆಗಳ ಕಟ್ಟಡ ಭಾಗದ ದುರಸ್ತಿ
೩. ರೈತರ ನಿರ್ವಹಣಾ ಸಾಮರ್ಥ್ಯಕ್ಕೆ ಮೀರಿದ ಇತರ ಅತ್ಯಗತ್ಯ ಕೆರೆ ದುರಸ್ತಿ
೪. ನೀರಾವರಿ ಇಲಾಖೆಯ ಸಂರಕ್ಷಣೆಯಲ್ಲಿದ್ದ ನಾಲೆಗಳ ದುರಸ್ತಿ
ನಿಧಿಯನ್ನು ಆದಷ್ಟುಮಟ್ಟಿಗೆ ಆಯಾ ತಾಲ್ಲೂಕಿನ ಕೆರೆಗಳ ಮೇಲೆಯೆ ವ್ಯಯಿಸಬೇಕಾಗಿತ್ತು. ಮತ್ತು ನೆರೆಯ ತಾಲ್ಲೂಕುಗಳಲ್ಲಿನ ಅದೇ ಸಾಲಿನ ಕೆರೆಗಳಿಗಾಗಿಯೂ ಜಿಲ್ಲೆಯ ನೀರಾವರಿ ಕಾರ್ಯಗಳಿಗೆ ಸಂಬಂಧಿಸಿದ ಯಾವುದೇ ಸಾಧಾರಣ ಉದ್ದೇಶಕ್ಕಾಗಿಯೂ ನಿಧಿಯನ್ನು ಹೊರಳಿಸಲು ಜಿಲ್ಲಾ ಸಮಿತಿಗೆ ಅಧಿಕಾರವಿತ್ತು. [12] ನೀರಾವರಿ ಮೇಲು ತೆರಿಗೆ ರಚನೆಗೆ ಮೊದಲು ಕೆರೆಗಳ ದುರಸ್ತಿಗಳನ್ನೆಲ್ಲ ಸರ್ಕಾರದ ಸಾಮಾನ್ಯ ಆದಾಯದಿಂದಲೇ ನಡೆಸಲಾಗುತ್ತಿತ್ತು.
೧೮೬೪ಕ್ಕೆ ಮೊದಲು ಎಲ್ಲ ನೀರಾವರಿ ಕಾರ್ಯಗಳ ಸಂರಕ್ಷಣೆ ಹಾಗೂ ನಿರ್ವಹಣೆಯನ್ನು ಕಂದಾಯ ಅಧಿಕಾರಿಗಳೇ ನಡೆಸುತ್ತಿದ್ದರು. ೧೮೬೪ರಲ್ಲಿ ಮೈಸೂರು ಹಾಸನ ಜಿಲ್ಲೆಗಳಲ್ಲಿನ ಭಾರಿ ನದಿ ನಾಲೆಗಳ ಸಂರಕ್ಷಣೆ ಹಾಗೂ ನಿರ್ವಹಣೆಗಾಗಿ ರಕ್ಷಕ ಸಿಬ್ಬಂದಿ (ಕನಸರ್‌ವನ್ಸಿ ಎಸ್ಟಾಬ್ಲಿಷಮೆಂಟ್) ಎಂಬ ಒಂದು ಸಣ್ಣ ಇಂಜನಿಯರಿಂಗ್ ಘಟಕವನ್ನು ರಚಿಸಲಾಯಿತು.
ಆದರೆ ಈ ರಚನೆಯ ಅಧಿಕಾರಿಗಳು ಕೆಲಸಮಾಡುತ್ತಿದ್ದುದು ಕಂದಾಯ ಇಲಾಖೆಯ ನಿಯಂತ್ರಣದಲ್ಲಿ. ಸೂಪರಿಂಟೆಂಡಿಗ್ ಇಂಜನಿಯರ್ ಅವರ ಅಧೀನದಲ್ಲಿ ಒಂದು ಪ್ರತ್ಯೇಕ ನೀರಾವರಿ ಇಲಾಖೆ ರೂಪಿತವಾದುದು ೧೮೭೨ರಲ್ಲಿ. [13] ನೀರಾವರಿ ಮೇಲು ತೆರಿಗೆ ನಿಧಿಯನ್ನು ರಚಿಸಿದ ಮೇಲೆ ಒಂದು ಪ್ರಶ್ನೆ ಎದ್ದಿತು. ಈ ನಿಧಿಯಿಂದ ನಡೆಯುವ ದುರಸ್ತಿ ಕೆಲಸ ಜಿಲ್ಲಾ ಇಂಜನಿಯರ್ ಅವರ ಹತೋಟಿಯಲ್ಲಿರಬೇಕೇ ಅಥವಾ ಡೆಪ್ಯೂಟಿ ಕಮಿಷನರ್ ಕೈಯಲ್ಲಿರಬೇಕೇ ಎಂದು ಚರ್ಚೆ ಸಮಲೋಚನೆಗಳ ನಂತರ ಹೀಗೆ ಒಪ್ಪಲಾಯಿತು. ಜಿಲ್ಲಾ ನಿಧಿಯ ಕೆಲಸಗಳೆಲ್ಲವೂ ಜಿಲ್ಲಾ ಇಂಜನಿಯರ್ ಅಧೀನದಲ್ಲಿರಬೇಕು. ಆದರೆ ಜಿಲ್ಲೆಯ ಮುಖ್ಯಸ್ಥನೂ ಜಿಲ್ಲಾ ನಿಧಿಯ ಅಧ್ಯಕ್ಷನೂ ಆದ ಡೆಪ್ಯೂಟಿ ಕಮೀಷನರ್ ಜಿಲ್ಲಾ ನಿಧಿಯಿಂದ ಮಾಡಿಸಬೇಕಾದ ಕೆಲಸಗಳು ಯಾವುವು? ಎಂಬುದನ್ನು ನಿರ್ಧರಿಸತಕ್ಕದ್ದು. ಕಾರ್ಯಗಳಿಗೆ ಸಂಬಂಧಿಸಿದ ಎಲ್ಲಾ ಅಂದಾಜುಗಳೂ ಪ್ರಗತಿಯ ವರದಿಗಳೂ ಅವನಿಗೆ ಬರತಕ್ಕದ್ದು. [14]
ಜಿಲ್ಲಾ ಇಂಜನಿಯರ್ ತನ್ನ ತಾಂತ್ರಿಕತೆಯಿಂದಾಗಿ ತನ್ನ ಇಲಾಖೆಯ ಮುಖ್ಯಸ್ಥನಿಗೆ ಅಧೀನನಾಗಿದ್ದ. ಹಾಗಾಗಿ ನೀರಾವರಿ ಮೇಲು ತೆರಿಗೆಯ ನಿರ್ವಹಣೆ ಇಬ್ಬರ ಹತೋಟಿಗೆ ಒಳಗಾಯಿತು. ಆದ್ದರಿಂದ ೧೯೦೮ ಸೆಪ್ಟಂಬರ್‌ನಲ್ಲಿ ಸರ್ಕಾರ ಹೀಗೆ ಅಜ್ಞೆ ಮಾಡಿತು – ನಿಧಿಯ ನಿರ್ವಹಣೆ ಲೋಕೋಪಯೋಗಿ ಇಲಾಖೆಯಲ್ಲಿ ಮುಂದುವರಿಯುತ್ತದೆ, ಆದರೆ ಜಿಲ್ಲಾ ಕಾಮಗಾರಿಗಳಿಗೆ ನ್ಯಾಯಯುತವಾದ ಅಂದಾಜು ರೂಪಿಸುವಾಗ ಕೆಳಕಾಣಿಸಿರುವ ವಿಧಾನವನ್ನು ಅನುಸರಿಸಬೇಕು. [15]
೧. ಆಯಾ ವರ್ಷದಲ್ಲಿ ಕೈಗೆತ್ತಿಕೊಳ್ಳಬೇಕಾದ ಸ್ಥಳೀಯ ಕೆಲಸಗಳ ಕಾರ್ಯಕ್ರಮ ಪಟ್ಟಿಯೊಂದನ್ನು ಅಂದಾಜು ಪಟ್ಟಿಯ ರೀತಿಯಲ್ಲಿ ತಾಲ್ಲೂಕು ಬೋರ್ಡುಗಳು ರಚಿಸಿ ಜಿಲ್ಲಾ ಬೋರ್ಡುಗಳಿಗೆ ಸಲ್ಲಿಸಬೇಕು.
೨. ಜಿಲ್ಲಾ ಬೋರ್ಡುಗಳಲ್ಲಿ ಈ ಕಾರ್ಯಕ್ರಮ ಪಟ್ಟಿಗಳನ್ನು ಪರಿಶೀಲಿಸಿ, ವಾರ್ಷಿಕ ಜಿಲ್ಲಾ ಅಂದಾಜನ್ನು ತಯಾರಿಸಿ, ರೆವಿನ್ಯೂ ಕಮಿಷನರಿಗೆ ಸಲ್ಲಿಸಬೇಕು.
೩. ರೆವಿನ್ಯೂ ಕಮಿಷನರುಗಳು ಅವುಗಳನ್ನು ಪರಿಶೀಲಿಸಿ, ಲಭ್ಯ ಹಣಕಾಸನ್ನು ಗಮನದಲ್ಲಿರಿಸಿಕೊಂಡು, ಮುಖ್ಯ ಇಂಜನಿಯರ್ ರೊಡನೆ ಪರ್ಯಾಲೋಚಿಸಿ, ಅವಶ್ಯವಾದರೆ ಮಾರ್ಪಾಟು ಮಾಡಿ, ಇಡೀ ಸಂಸ್ಥಾನಕ್ಕೆ ಸಮಗ್ರ ಅಂದಾಜನ್ನು ಮಂಜೂರಾತಿಗಾಗಿ ಸರ್ಕಾರಕ್ಕೆ ಸಲ್ಲಿಸಬೇಕು.,
ಈ ಮಾರ್ಗದರ್ಶಕ ಸೂಚನೆಗಳಿದ್ದರೂ ಸ್ಥಿತಿಗತಿ ಸುಧಾರಿಸಲಿಲ್ಲ. ಕೆಲವು ಜಿಲ್ಲೆಗಳಲ್ಲಿ ಅಲ್ಲಿ ವಸೂಲಾದ ಆದಾಯಕ್ಕಿಂತಲ್ಲೂ ವೆಚ್ಚವೇ ಹೆಚ್ಚು ಆಗುತ್ತಿತ್ತು. ಉಳಿದ ಜಿಲ್ಲೆಗಳಲ್ಲಿ ವೆಚ್ಚ ಆದಾಯಕ್ಕಿಂತ ಕಡಿಮೆ ಆಗುತ್ತಿತ್ತು. ಆದ್ದರಿಂದ ಈ ವಿಷಯವನ್ನು ಪರಿಶೀಲಿಸಿ ನೀರಾವರಿ ಮೇಲುತೆರಿಗೆ ನಿಧಿಯಿಂದ ಆಗುತ್ತಿದ್ದ ವೆಚ್ಚದ ನಿಯಂತ್ರಣಕ್ಕೆ ಸೂಕ್ತ ಸಲಹೆಗಳನ್ನು ರೂಪಿಸಲು ಸರ್ಕಾರ ಒಂದು ಸಮಿತಿಯನ್ನು ನೇಮಿಸಿತು. ಈ ಸಮಿತಿಯ ವರದಿಯನ್ನು ಆಧರಿಸಿ ಸರ್ಕಾರ ೧೯೧೪ ಸೆಪ್ಟೆಂಬರ್‌ನಲ್ಲಿ ಕೆಳಕಾಣಿಸಿದಂತೆ ಇನ್ನಷ್ಟು ನಿಯಮಗಳನ್ನು ವಿಧಿಸಿತು. [16]
೧. ಒಂದು ಜಿಲ್ಲೆಯಲ್ಲಿ ಪ್ರತಿವರ್ಷ ಸಂಗ್ರಹವಾಗುವ ಒಟ್ಟು ಮೊತ್ತದಲ್ಲಿ ಶೇ ೭೫ ರಷ್ಟುನ್ನು ಅದೇ ಜಿಲ್ಲೆಯ ವೆಚ್ಚಕ್ಕಾಗಿ ತೆಗೆದಿಡಬೇಕು. ಬಾಕಿ ಶೇ. ೨೫ರಷ್ಟು ಹಣವನ್ನು ಒಂದು ಸಾಮಾನ್ಯ ನಿಧಿಯಾಗಿ ಇರಿಸಬೇಕು. ಜಿಲ್ಲೆಯ ಸಾಮಾನ್ಯ ನಿಧಿಯ ಜೊತೆಗೆ ಅಸಾಧಾರಣ ಸಂದರ್ಭಗಳಲ್ಲಿ ಅಗತ್ಯ ಬಿದ್ದಾಗ ಹೆಚ್ಚುವರಿ ದ್ರವ್ಯವಾಗಿ ಬಳಸಲು ಇದನ್ನು (ಶೇ ೨೫) ಬಳಸಬೇಕು.
ಪ್ರತಿಯೊಂದು ತಾಲ್ಲೂಕಿನಲ್ಲಿಯೂ ಆಗಬೇಕಾದ ತುರ್ತು ಹಾಗೂ ಮುಖ್ಯ ಕಾರ್ಯಗಳ ತ್ರೈವಾರ್ಷಿಕ ಕಾರ್ಯಕ್ರಮವೊಂದನ್ನು ಅಮಲದಾರ ತಾಲ್ಲೂಕು ಬೋರ್ಡಿನ ಜೊತೆಗೆ ಪರ್ಯಾಲೋಚಿಸಿ ಸಿದ್ಧಪಡಿಸಿ ಡೆಪ್ಯೂಟಿ ಕಮಿಷನರ್‌ಗೆ ಸಲ್ಲಿಸಬೇಕು. ಆತ (ಡೆಪ್ಯೂಟಿ ಕಮಿಷನರ್) ಕಾರ್ಯವಾಹಿ ಇಂಜನಿಯರ್ ಹಾಗೂ ಜಿಲ್ಲಾ ಬೋರ್ಡ್ ಜೊತೆ ಪರ್ಯಾಲೋಚಿಸಿ ಇದನ್ನು ಅನುಮೋದಿಸುತ್ತಾನೆ.
೩. ಸಿಬ್ಬಂದಿ ಉಪಕರಣ ಹಾಗೂ ಯಂತ್ರಸ್ಥಾವರಗಳಿಗಾಗಿ ನೀರಾವರಿ ಮೇಲು ತೆರಿಗೆ ನಿಧಿಯಲ್ಲಿ ಶೇ ೧೮ರಷ್ಟನ್ನು ಖರ್ಚುಹಾಕುತ್ತಿದ್ದುದನ್ನು ಮನ್ನಾ ಮಾಡಬೇಕು. ಈ ಹಣವನ್ನು ಸರ್ಕಾರದ ಸಾಮಾನ್ಯ ನಿಧಿಯಿಂದಲೇ ಒದಗಿಸಬೇಕು.
೪. ಕೆರೆ ಅಣೆಕಟ್ಟು ಇತ್ಯಾದಿಗಳು ಒಡೆದು ಹೋದಲ್ಲಿ ಹಾಗೂ ಭಾರಿ ಅಪಾಯಕ್ಕೆ ಒಳಗಾದಲ್ಲಿ ಮಾಡಬೇಕಾದ ವಿಶೇಷ ದುರಸ್ತಿ ವೆಚ್ಚವನ್ನು ಸರ್ಕಾರಿ ನಿಧಿಯ ಖರ್ಚಿನಲ್ಲಿ ಸೇರಿಸಬೇಕು. ನೀರಾವರಿ ಮೇಲು ತೆರಿಗೆ ನಿಧಿಯನ್ನು ಸಾಮಾನ್ಯ ದುರಸ್ತಿಗಳಿಗೆ ಮಾತ್ರ ಬಳಸಬೇಕು. ಹಾಗೂ
೫. ಮೈಸೂರು, ಹಾಸನ ಜಿಲ್ಲೆಗಳಲ್ಲಿ ನದಿಕಾಲುವೆಗಳ ಸಂರಕ್ಷಣೆಯ ವೆಚ್ಚದಲ್ಲಿ ನಿರ್ದಿಷ್ಟ ಪಾಲನ್ನು (ಪ್ರತಿ ಸಂದರ್ಭದಲ್ಲೂ ಸರ್ಕಾರ ನಿರ್ಧರಿಸುವಂತೆ) ಸರ್ಕಾರದ ನಿಧಿಯಿಂದ ವ್ಯಯಿಸಬೇಕು. ಉಳಕೆ ವೆಚ್ಚವನ್ನು ಮಾತ್ರ ನೀರಾವರಿ ಮೇಲುತೆರಿಗೆ ನಿಧಿಗೆ ಖರ್ಚುಹಾಕಬೇಕು.
೧೯೧೫ರಲ್ಲಿ ೧೯೧೬ – ೧೭ನೆಯ ಸಾಲಿನ ನೀರಾವರಿ ಮೇಲು ತೆರಿಗೆ ನಿಧಿಯ ಅಂದಾಜು ಪಟ್ಟಿಯನ್ನು ಅನುಮೋದಿಸುವಾಗ ಮೈಸೂರು ಹಾಸನ ಜಿಲ್ಲೆಗಳ ನದಿ ನಾಲೆಗಳ ಸಂರಕ್ಷಣೆಗೆ ಸರ್ಕಾರ ನಿಧಿಯ ಕೊಡುಗೆಯನ್ನು ಶೇ ೪೦ ಎಂದು ಗೊತ್ತುಮಾಡಲಾಯಿತು.
೧೯೧೯ರಲ್ಲಿ ಮೈಸೂರು ಚಿತ್ರದುರ್ಗ ಜಿಲ್ಲೆಗಳಲ್ಲಿ ಆಯಾ ಜಿಲ್ಲೆಗಳಲ್ಲಿಯೇ ಬಳಸಬೇಕಾದ ನೀರಾವರಿ ಮೇಲುತೆರಿಗೆ ನಿಧಿಯ ಶೇಕಡ ೭೫ ಮಿತಿಯನ್ನು ೯೫ಕ್ಕೆ ಏರಿಸಲಾಯಿತು. ಅಲ್ಲದೆ ಮೈಸೂರು ಹಾಸನ ಜಿಲ್ಲೆಗಳ ನದಿ ಕಾಲುವೆಗಳ ಮತ್ತು ವಾಣೀವಿಲಾಸ ಸಾಗದ ಸಂರಕ್ಷಣೆಗೆ ಸರ್ಕಾರದ ನಿಧಿಯ ಕೊಡುಗೆಯನ್ನು ಶೇ ೪೦ ರಿಂದ ೬೦ಕ್ಕೆ ಏರಿಸಲಾಯಿತು.
ಸಂರಕ್ಷಣಾ ಮೇಲುತೆರಿಗೆ :
ನೀರಾವರಿ ಮೇಲುತೆರಿಗೆಯನ್ನು ಮುಖ್ಯವಾಗಿ ನೀರಾವರಿ ಕೆಲಸಗಳ ದುರಸ್ತಿ ಹಾಗೂ ಜೀರ್ಣೋದ್ಧಾರಕ್ಕೆ ಮಾತ್ರ ಉಪಯೋಗಿಸಬೇಕಾಗಿತ್ತು, ಕೆರೆಯ ಸಾಮಾನ್ಯ ಸಂರಕ್ಷಣೆಗಲ್ಲ. ಸಾಮಾನ್ಯ ಸಂರಕ್ಷಣೆದಯ ಕೆಲಸ ಬೇಸಾಯಗಾರ ತನ್ನ ಖರ್ಚಿನಲ್ಲಿಯೆ ಮಾಡಬೇಕಾದ ಮಾಮೂಲು ಜವಾಬ್ದಾರಿ ಎಂದು ಪರಿಗಣಿತವಾಗಿತ್ತು. ಹೀಗಾಗಿ ಸಣ್ಣ ಕೆರೆಗಳ ಸಂರಕ್ಷಣೆ ಅಸಡ್ಡಗೆ ಗುರಿಯಾಯಿತು. ಮತ್ತು ನೀರಾವರಿ ಮೇಲುತೆರಿಗೆ ನಿಧಿಯನ್ನು ಭಾರಿ ಕೆರೆಗಳ ದುರಸ್ತಿಗಳಿಗೆ ವ್ಯಯಿಸುವಂತಾಯಿತು. ಕೆಲವೊಮ್ಮೆ ಹೊಸ ಕೆರೆಗಳ ನಿರ್ಮಾಣಕ್ಕೂ ವೆಚ್ಚವಾಗುವಂತಾಯಿತು. ಅನೇಕ ಭಾರಿಕೆರೆ ಅಥವಾ ಜಲಾಶಯಗಳ ನಿರ್ಮಾಣದಿಂದಾಗಿ ಅಂಥ ಕಾಮಾಗಾರಿಗಳ ಸಂರಕ್ಷಣೆಯ ಸಲುವಾಗಿ ಪ್ರತ್ಯೇಕ ತೆರಿಗೆ ವಿಧಿಸುವುದು ಅಗತ್ಯ ಎಂದು ತೋರಿಬಂತು. ೧೯೩೨ರ ನೀರಾವರಿ ಶಾಸನವನ್ನು ೧೯೫೨ರಲ್ಲಿ ತಿದ್ದುಪಡಿ ಮಾಡಿ, ಎಕರೆಗೆ ಸಾಲಿಯಾನ ಮೂರು ರೂ. ಗಳಿಗೆ ಮೀರದಂತೆ ಸಂರಕ್ಷಣಾ ಮೇಲುತೆರಿಗೆ ವಿಧಿಸಲು ಅವಕಾಶ ಕಲ್ಪಿಸಲಾಯಿತು. ೧೯೬೫ರ ಕರ್ನಾಟಕ ನೀರಾವರಿ ಶಾಸನದಲ್ಲಿ ಈ ತೆರಿಗೆಯನ್ನು ನಾಲ್ಕು ರೂಪಾಯಿಗಳಿಗೆ ಹೆಚ್ಚಿಸಲಾಯಿತು. ಮತ್ತು ಎಲ್ಲ ನೀರಾವರಿ ಕಾಮಗಾರಿಗಳಿಗೂ ಅನ್ವಯಿಸಲಾಯಿತು. ಸಂರಕ್ಷಣಾ ಮೇಲು ತೆರಿಗೆಯ ಮೊತ್ತವನ್ನು ನಿರ್ಧರಿಸಲು ಬೇಕಾದ ನಿಯಮಗಳನ್ನು ೧೯೭೨ರಲ್ಲಿ ಸರ್ಕಾರ ರಚಿಯಿಸಿತು. ಆದರೆ ಈ ನಿಯಮಗಳಂತೆ ಯಾವುದೇ ಸಂರಕ್ಷಣಾ ಮೇಲು ತೆರಿಗೆಯನ್ನು ವಿಧಿಸಿಲ್ಲ ಎಂದು ತಿಳಿದು ಬಂದಿದೆ.
ನೀರು ತೆರಿಗೆ :
ಹೊಸ ನೀರಾವರಿ ಕಾಮಗಾರಿಗಳನ್ನು ನಿರ್ಮಿಸಿದಾಗ ಅಥವಾ ಹಳೆಯನ್ನು ಅಭಿವೃದ್ಧಿ ಪಡಿಸಿದಾಗ ಮತ್ತು ಕಂದಾಯ ನಿಷ್ಕರ್ಷೆಯಲ್ಲಿ ನೀರಿನ ಬಳಕೆ ಬಗ್ಗೆ ಪ್ರಸ್ತಾಪ ಇಲ್ಲದಿದ್ದಾಗ ಪ್ರತ್ಯೇಕ ನೀರು ತೆರಿಗೆಯನ್ನು ಸರ್ಕಾರ ವಿಧಿಸಿತು. ಈ ತೆರಿಗೆಯ ಪ್ರಮಾಣವನ್ನು ಕಾಲಕಾಲಕ್ಕೆ ಪುನರ್ವಿಮರ್ಶೆ ಮಾಡಲಾಯಿತು. ಉದಾಹರಣೆಗೆ ಕೃಷ್ಣರಾಜಸಾಗರ ನಾಲೆಗಳ ಬಗ್ಗೆ ಮೊದಲಿನ ಆರು ವರ್ಷಗಳ ನಂತರ ೧೯೨೫ರಲ್ಲಿ ತೆರಿಗೆಯನ್ನು ಪುನರ್ವಿಮರ್ಶಿಸಲಾಯಿತು. [17] ಈ ಹೊಸ ನಾಲೆಗಳ ಕೆಳಗೆ ತರಿ ಬೇಸಾಯ ನೆಲೆಗೊಳ್ಳಲು ಆರು ವರ್ಷ ಬೇಕಾಗುತ್ತದೆ ಎಂದು ಭಾವಿಸಲಾಯಿತು. ನೀರು ತೆರಿಗೆ ಹತ್ತು ವರ್ಷಗಳ ಅವಧಿಯ ನಂತರ ಪುನರ್ವಿಮರ್ಶೆಯಾಗಬೇಕು ಹಾಗೂ ಅಲ್ಲಿಂದಾಚೆಗೆ ಹದಿನೈದು ವರ್ಷಗಳಿಗೆ ಕಡಿಮೆ ಇಲ್ಲದ ಅಂತರಗಳಲ್ಲಿ ಪುನರ್ವಿಮರ್ಶೆಯಾಗಬೇಕು? ಎಂದು ೧೯೩೨ರ ಮೈಸೂರು ನೀರಾವರಿ ನಿಯಂತ್ರಣ ಶಾಸನದಲ್ಲಿ ವಿಧಿಸಲಾಯಿತು.
ಇಂದಿನ ಸ್ಥಿತಿ :
೧೯೫೭ರಲ್ಲಿ ನೀರು ತೆರಿಗೆಯನ್ನು ವಿಧಿಸಲು ಪ್ರತ್ಯೇಕ ಶಾಸನವನ್ನೇ ಮಾಡಲಾಯಿತು. ನೀರು ತೆರಿಗೆ ಎನ್ನುವುದು ನೀರಾವರಿಗಾಗಿ ಸರ್ಕಾರ ನೀರು ಒದಗಿಸುವುದಕ್ಕೆ ವಿಧಿಸುವಂಥ ಶುಲ್ಕ ಎಂದು ಪರಿಗಣಿಸಲಾಯಿತು. ೧೦೦ ಎಕರೆ ಹಾಗೂ ಹೆಚ್ಚಿನ ನೀರಾವರಿ ಯೋಗ್ಯ ಭೂಮಿ ಉಳ್ಳ ನೀರಾವರಿ ಕಾಮಗಾರಿಗಳಿಗಾಗಿ ನೀರು ತೆರಿಗೆಯ ಪ್ರತ್ಯೇಕ ಶ್ರೇಣಿಯನ್ನು ನಿಗದಿಮಾಡಲಾಯಿತು. ಮುಂದೆ ಇದನ್ನು ಮಾರ್ಪಡಿಸಿ ಎಲ್ಲ ನೀರಾವರಿ ಕಾಮಗಾರಿಗಳಿಗೂ ಏಕರೀತಿಯ ನೀರು ತೆರಿಗೆಯನ್ನು ಗೊತ್ತುಮಾಡಲಾಯಿತು. ಮಲೆನಾಡ ಪ್ರದೇಶವು ನೀರಾವರಿ ಕಾಮಗಾರಿಯಿಂದ ಒದಗುವ ನೀರನ್ನೇ ನೆಚ್ಚಿ ಕೊಂಡಿರುತ್ತದೆ. ಆದರೆ ಮಲೆನಾಡು ಪ್ರದೇಶದಲ್ಲಿ ನೀರಿಗಾಗಿ ನೀರಾವರಿ ಕಾಮಗಾರಿಗಳನ್ನು ಅವಲಂಬಿಸುವುದು ಸೀಮಿತ ಪ್ರಮಾಣದಲ್ಲಿ ಮಾತ್ರ. ಆದ್ದರಿಂದ ಮಲೆನಾಡು ಸೀಮೆಯಲ್ಲಿ ಬೆಳೆಯುವ ಭತ್ತದ ಬೆಳೆಯ ಬಗ್ಗೆ ಕೊಂಚ ಮಾರ್ಪಾಟನ್ನು ಮಾಡಲಾಯಿತು. ಸಾಲಿಯಾನ ೧೨೫೨ ಮಿ.ಮೀ ಮಳೆ ಆಗುವ ಪ್ರದೇಶಗಳಲ್ಲಿ ಭತ್ತದ ಬೆಳಗೆ ಎಕರೆಗೆ ೨೦ ರೂ. ಇತರ ಪ್ರದೇಶಗಳಲ್ಲಿ ಭತ್ತದ ಬೆಳೆಗೆ ಎಕರೆಗೆ ೩೦ರೂ. ನೀರು ತೆರಿಗೆಯನ್ನು ಗೊತ್ತು ಮಾಡಲಾಯಿತು.
ನಾನಾ ಬೆಳೆಗಳ ಮೇಲಿನ ಈ ನೀರು ತೆರಿಗೆಯನ್ನು ಕಾಲಕಾಲಕ್ಕೆ ಹೆಚ್ಚಿಸಲಾಯಿತು. ೧೯೮೮ ಅಕ್ಟೋಬರ್‌ನಲ್ಲಿ ಗೊತ್ತುಮಾಡಲಾದ ಇತ್ತೀಚಿನ ನೀರು ತೆರಿಗೆಯು ಈಗಾಗಲೇ ಮತ್ತೆ ಬದಲಾಗಿದೆ. ೧೦೦ ಎಕರೆ ವರೆಗೆ ನೀರಾವರಿಯೋಗ್ಯ ಭೂಮಿ ಉಳ್ಳ ನೀರಾವರಿ ಕಾಮಗಾರಿಗಳ ಬಗ್ಗೆ ಯಾವ ನೀರು ತೆರಿಗೆಯನ್ನೂ ವಿಧಿಸುವಂತಿಲ್ಲ. ೧೦೦ ರಿಂದ ೫೦೦೦ ಎಕರೆ ನೀರಾವರಿ ಯೋಗ್ಯ ಭೂಮಿ ಇರುವ ನೀರಾವರಿ ಕಾಮಗಾರಿಗಳಿಗೆ ೫೦೦೧ ಎಕರೆ ನೀರಾವರಿ ಯೋಗ್ಯ ಭೂಮಿ ಉಳ್ಳ ಕಾಮಗಾರಿಗಳಿಗೆ ವಿಧಿಸಲಾಗುವ ತೆರಿಗೆಯ ಅರ್ಧದಷ್ಟು ಮಾತ್ರ ವಿಧಸಿಬೇಕೆಂದು ಸಲಹೆ ಮಾಡಲಾಗಿದೆ.
ಶೇಕಡ ೯೦ಕ್ಕೂ ಹೆಚ್ಚಿನ ಕೆರೆಗಳಿಗೆ ೧೦೦ ಎಕರೆ ಅಥವಾ ಕಡಿಮೆ ನೀರಾವರಿ ಯೋಗ್ಯ ಭೂಮಿ ಇದೆ. ಆದ್ದರಿಂದ ಅಂಥ ಕೆರೆಗಳ ಕೆಳಗಿನ ಯಾವುದೇ ರೈತರೂ ನೀರು ತೆರಿಗೆಯನ್ನು ಕೊಡಬೇಕಾಗಲಾರದು. ೧೦೧ ರಿಂದ ೫೦೦೦ ಎಕರೆಗಳಷ್ಟು ನೀರಾವರಿಯೋಗ್ಯ ಭೂಮಿ ಉಳ್ಳ ಕೆಲವೇ ಕೆಲವು ಕೆರೆಗಳ ಬಗ್ಗೆ ವಿಧಿಸಬಹುದಾದ ನೀರು ತೆರಿಗೆ ಕಬ್ಬಿನ ಬೆಳೆಗೆ ಎಕರೆಗೆ ೨೦೦ ರೂ. ಭತ್ತ ಹಾಗೂ ಬಾಗಾಯತು ಬೆಳೆಗೆ ೫೦ ರೂ. ಇತರ ಎಲ್ಲ ನೀರಾವರಿ ಬೆಳೆಗಳಿಗೂ ತೆರಿಗೆ ೫೦ ರೂ ಗಳಿಗಿಂತ ಕಡಿಮೆ.
ಕೆರೆಗಳಲ್ಲಿ ಶೇಕಡಾ ೯೦ಕ್ಕೂ ಹೆಚ್ಚಿನವುಗಳ ಬಗ್ಗೆ ನೀರು ತೆರಿಗೆಯನ್ನಾಗಲಿ ಅಥವಾ ಸಂರಕ್ಷಣಾ ಮೇಲುತೆರಿಗೆಯನ್ನಾಗಲಿ ವಿಧಿಸದೆ ಹೋದಲ್ಲಿ ಆ ಕೆರೆಗಳನ್ನು ಸಂರಕ್ಷಿಸುವುದು ಸರ್ಕಾರಕ್ಕೆ ಆಗಲಿ ಅಥವಾ ಇನ್ನಿತರ ಸ್ಥಳೀಯ ಸಂಸ್ಥೆಗೆ ಆಗಲಿ ಕಷ್ಟವಾಗುವುದು, ಖಂಡಿತ. ಕ್ಷಿಪ್ರದಲ್ಲಿಯೆ ಆ ಕೆರೆಗಳೆಲ್ಲ ಕಾಡುಗಿಡಗಳಿಂದ ಮುಚ್ಚಿ ಹೋಗಬಹುದು. ಆದರೆ ಹಿಂದೆಯೆ ಸಂರಕ್ಷಣಾ ಪ್ರಶ್ನೆಯನ್ನು ಚರ್ಚಿಸುವಾಗ ಸೂಚಿಸಿರುವಂತೆ ಕೆರೆಗಳ ಸಂರಕ್ಷಣೆ ಹಾಗೂ ದುರಸ್ತಿಯ ಜವಾಬ್ದಾರಿಯನ್ನು ಆಯಾ ಕೆಳಗಿನ ರೈತರಿಗೆ ಪೂರಾ ಬಿಟ್ಟು ಬಿಡುವುದು ನ್ಯಾಯಯುತವಾದೀತು.

ಕರ್ನಾಟಕದಲ್ಲಿ ಕೆರೆ ನೀರಾವರಿ: ೭. ಸಲಹೆಗಳು
ನಮ್ಮ ಕೆರೆವ್ಯವಸ್ಥೆಯ ಪುನರುಜ್ಜೀವನ ಅಗತ್ಯ:
ಈ ವರಗೆ ನಾವು ಆದಿಯಿಂದ ಹಿಡಿದು ಇಂದಿನ ವರೆಗೂ ಕರ್ನಾಟಕದ ಕೆರೆ ನೀರಾವರಿಯ ಇತಿಹಾಸವನ್ನು ಗುರುತಿಸಿದ್ದೇವೆ. ನಮ್ಮ ಜಲಸಂಪನ್ಮೂಲವನ್ನು ರಕ್ಷಿಸುವ ವಿಶಿಷ್ಟ ಕೌಶಲದ ವಿಧಾನವಾದ ಕೆರೆವ್ಯವಸ್ಥೆ ಒಂದು ಕಾಲಕ್ಕೆ ನಾಡಿನ ಹೆಮ್ಮ ಆಗಿತ್ತು. ಬರುಬರುತ್ತ ಹೇಗೆ ಅನುಪಯುಕ್ತ ಸ್ಥಿತಿಗೆ ಬಂದು, ಅಸಡ್ಡಗೆ ಗುರಿಯಾಯಿತು ಎನ್ನುವುದನ್ನು ನಾವು ನೋಡಿದ್ದೇವೆ. ಈ ಹಳೆಯ ವ್ಯವಸ್ಥೆಗೆ ಹೇಗೆ ಮತ್ತೆ ಜೀವ ತುಂಬಬಹುದು, ಇದರ ಹಿಂದಿನ ಕಾರ್ಯನಿರ್ವಹಣೆಯಿಂದ ನಾವು ಏನು ಪಾಠ ಕಲಿಯಬಹುದು ಎಂಬುದನ್ನು ಕೆರೆವ್ಯವಸ್ಥೆಯ ಉನ್ನತಿ – ಅವನತಿಗಳ ಈ ಕತೆಯ ಅಂತ್ಯದಲ್ಲಿ ನಾವು ಪರಿಶೀಲಿಸಬಹುದು. ಕೆರೆವ್ಯವಸ್ಥೆಯ ಇಂದಿನ ಸ್ಥಿತಿಯನ್ನು ಸಂಕ್ಷೇಪವಾಗಿ ವಿಶ್ಲೇಷಿಸಿ ಅದರ ಪುನುರುಜ್ಜೀವನಕ್ಕಾಗಿ ಕೆಲವು ಸಲಹೆಗಳನ್ನು ಮಾಡಲು ಕೆಳಗೆ ಪ್ರಯತ್ನಿಸಲಾಗಿದೆ.
ಮೈಸೂರನ್ನು ಸ್ವಾಧೀನ ಪಡಿಸಿಕೊಂಡ ಹೊಸದರ ಬ್ರಿಟಿಷ್ ರೆಸಿಡೆಂಟ್ ೧೮೦೩ರಲ್ಲಿ ಮೈಸೂರು ಸಂಸ್ಥಾನದಲ್ಲಿನ ಬೇಸಾಯ ಅಂದರೆ ನೀರಾವರಿಯ ಪ್ರದೇಶ ೮,೧೩,೪೯೧ ಎಕರೆ ಇತ್ತು ಎಂದು ವರದಿ ಮಾಡಿದ್ದ. ಆಗಿನ ಅಂದಾಜು ಜನಸಂಖ್ಯೆ ಸುಮಾರು ೨೧,೭೧,೨೫೪. ಅಲ್ಲಿಂದ ಸುಮಾರು ಒಂದು ನೂರುವರ್ಷದಲ್ಲಿ ಜನಸಂಖ್ಯೆ ಎರಡು ಪಟ್ಟಿಗೂ ಹೆಚ್ಚಾಗಿತ್ತು. ೫೫,೩೯,೩೯೯ರ ಅಂಕೆಯನ್ನು ಮುಟ್ಟಿತ್ತು. ಆದರೆ ನೀರಾವರಿ ಪ್ರದೇಶ ಮಾತ್ರ ಶೇಕಡಾ ಹತ್ತರಷ್ಟು ಹೆಚ್ಚಿರಲಿಲ್ಲ. ೮,೯೧,೫೧೦ ಎಕರೆ ಇತ್ತು. ೧೮೦೩ರಲ್ಲಿ ನೀರಾವರಿ ಪ್ರದೇಶ ತಲೆಗೆ ೦.೩೭ ಎಕರೆ ಇದ್ದುದ್ದು ೧೯೦೧ರಲ್ಲಿ ೦.೧೫ ಎಕರೆಗೆ ಇಳಿದಿತ್ತು. ಅಂದರೆ ಒಂದುನೂರು ವರ್ಷದಲ್ಲಿ ಶೇ ೫೦ಕ್ಕೂ ಹೆಚ್ಚು ಇಳಿದಿತ್ತು.
ಮುಂದಿನ ೫೦ ವರ್ಷಗಳಲ್ಲಿ ಅಂದರೆ ೧೯೫೧ರ ವೇಳೆಗೆ ಮೈಸೂರು ಸಂಸ್ಥಾನದ ಜನ ಸಂಖ್ಯೆ ತ್ರೀವ್ರವಾಗಿ ಹೆಚ್ಚಿ ೨೮,೫೪,೮೩೫ ಆಗಿತ್ತು. ನೀರಾವರಿ ಪ್ರದೇಶವಾದರೂ ಶೇಕಡಾ ೧೫ಕ್ಕೂ ಕಡಿಮೆ ಪ್ರಮಾಣದಲ್ಲಿ ಹೆಚ್ಚಿ ೧೦,೧೭.೧೯೭ ಎಕರೆ ಆಗಿತ್ತು. ಪ್ರತಿ ವ್ಯಕ್ತಿಯ ಸರಾಸರಿ ನೀರಾವರಿ ಪ್ರದೇಶ ೦.೧೨. ಎಕರೆಗೆ ಇಳಿದಿತ್ತು. ೧೯೦೨ರಲ್ಲಿ ಸುಮಾರು ೮,೦೫,೦೦೦ ಎಕರೆ ಅಚ್ಚುಕಟ್ಟು ಉಳ್ಳ ಸುಮಾರು ೨೨,೦೦೦ ಕೆರೆಗಳು ಚಾಲ್ತಿಯಲ್ಲಿ ಇದ್ದವು ಮತ್ತು ಸುಮಾರು ೭,೦೦೦ ಕೆರೆಗಳು ಒಡೆದು ಹೋಗಿದ್ದವು. ಇಷ್ಟಾದರೂ ೧೯೫೧ರ ವೇಳೆಗೆ ಕೆರೆಗಳ ಕೆಳಗೆ ನೀರಾವರಿ ಆಗುತ್ತಿದ್ದ ಪ್ರದೇಶ ೫,೩೮,೦೦೦ ಎಕೆರೆಗೆ ಇಳಿದಿತ್ತು. ಅಂದರೆ ೧೯೦೨ರಲ್ಲಿ ಚಾಲ್ತಿಯಲ್ಲಿದ್ದ ಬಹುಪಾಲು ಕೆರೆಗಳು ನಿರುಪಯುಕ್ತವಾಗಿ ಹೋಗಿದ್ದುದು ಸ್ಪಷ್ಟ.
೧೯೫೬ರ ನಂತರದ ಅವಧಿಯಲ್ಲಿನ ನೀರಾವರಿಯ ಅಭಿವೃದ್ಧಿಯನ್ನು ಗುರುತಿಸುತ್ತ, ನಾವು ಆಗಲೇ ನೋಡಿದ್ದೇವೆ, ೧೯೮೧ ರಲ್ಲಿ ನೀರಾವರಿ ಪ್ರದೇಶ ತಲಾ ೦.೦೯ ಎಕರೆ ಇತ್ತು ಎಂದು. ೧೯೬೧ರಲ್ಲಿ ನೀರಾವರಿ ಪ್ರದೇಶ ಸುಮಾರು ೨೨.೯೯ ಲಕ್ಷ ಎಕರೆ ಇದ್ದುದು ೧೯೨೧ – ೮೧ ಅವಧಿಯಲ್ಲಿ ಸುಮಾರು ಶೇ ೫೦ ರಷ್ಟು ಹೆಚ್ಚಿ ೧೯೮೧ರಲ್ಲಿ ಸುಮಾರು ೩೪.೦೨ ಲಕ್ಷ ಎಕರೆಯಷ್ಟು ಇದ್ದರೂ, ಸರಾಸರಿ ಪ್ರತಿ ವ್ಯಕ್ತಿಯ ನೀರಾವರಿ ಪ್ರದೇಶದ ಪ್ರಮಾಣ ಕುಸಿದಿತ್ತು.
ಗುರುತಿಸಲಾದ ಇನ್ನೊಂದು ಸ್ವಾರಸ್ಯಕರ ಅಂಶ ಏನೆಂದರೆ ೧೯೮೯ರಲ್ಲಿ ರಾಜ್ಯದಲ್ಲಿ ಹಾಲಿ ಇದ್ದ ೩೬೪೦೪ ಕೆರೆಗಳಿಗೆ ಸುಮಾರು ೧೬ ಲಕ್ಷ ಎಕರೆ ಅಚ್ಚುಕಟ್ಟು ದಾಖಲಾಗಿತ್ತು. ಅದರೆ ನೀರಾವರಿ ಅಗುತ್ತಿದ್ದುದು ೮ ಲಕ್ಷ ಎಕರೆ ಮಾತ್ರ.
ಕೆರೆಗಳ ಉದ್ದೇಶಿತ ಸಾಮರ್ಥ್ಯದ ಶೇಕಡಾ ೫೦ ಭಾಗ ಮಾತ್ರ ನೀರಾವರಿಗೆ ಒಳಪಟ್ಟಿತ್ತು. ಬಹುಶಃ ಹೂಳು ತುಂಬಿ ಹಾಗೂ ಒತ್ತುವರಿಗೆ ಗುರಿಯಾಗಿ ಬಹುಸಂಖ್ಯೆ ಕೆರೆಗಳು ಅನುಪಯುಕ್ತವಾಗಿ ಹೋಗಿದ್ದವು ಅಥವಾ ತಮ್ಮ ಜಲಸಂಗ್ರಹಣ ಸಾಮರ್ಥ್ಯವನ್ನು ನೀಗಿಕೊಂಡಿದ್ದವು. ನೀರಾವರಿ ಪ್ರದೇಶ ಕುರಿತ ಈ ಎಲ್ಲ ಅಂಕಿ ಅಂಶಗಳೂ ನಮ್ಮ ಕೆರೆಗಳ ಬಗೆಗಿನ ನಿರ್ಲಕ್ಷ್ಯ ಸ್ಥಿತಿಯನ್ನು ತೆರೆದು ತೋರಿಸುತ್ತದೆ. ಒಂದಾನೊಂದು ಕಾಲದಲ್ಲಿ ಕರ್ನಾಟಕ “ತುಂಬಿ ಹರಿಯುವ ಕಾಲುವೆಗಳಿಂದ ತೋಪುಗಳಿಂದ ಕಡಲಿನಂಥ ಕೆರೆಗಳಿಂದ ಸುತ್ತುವರಿದ ಪೈರು ಪಚ್ಚೆಗಳಿಂದ ಜನಸಮೂಹದಿಂದ ಭವ್ಯ ದೇವಾಲಯಗಳಿಂದ ಶ್ರೀಮಂತವಾಗಿತ್ತು”. ಇಂದು ಅದು ಹಸಿದ ಜನಕೋಟಿಯಿಂದ ತುಂಬಿದ ನಾಡಾಗಿದೆ. ಆ ಜನಸ್ತೋಮಕ್ಕೆ ಅನ್ನ ನೀಡಲು ಸಾಲದಷ್ಟು ಅತ್ಯಲ್ಪ ನೀರಾವರಿ ಪ್ರದೇಶದ ನಾಡಾಗಿದೆ.
೧೯೫೧ರ ನಂತರ ಅನೇಕ ಭಾರಿ ಜಲಾಶಯಗಳನ್ನು, ನೀರಾವರಿ ಜಾಲಗಳನ್ನು ಅನೇಕ ಮಧ್ಯಮ ಗಾತ್ರದ ಹಾಗೂ ಸಣ್ಣ ನೀರಾವರಿ ಕೆರೆಗಳನ್ನು ನಿರ್ಮಿಸಿರುವುದೇನೂ ದಿಟವೇ. ೧೯೮೯ರಲ್ಲಿ ಈ ಎಲ್ಲ ಮೂಲಗಳಿಂದ ನೀರಾವರಿಯುಗುತ್ತಿದ್ದ ಭೂಮಿ ಸುಮಾರು ೫೨.೨೯ ಲಕ್ಷ ಎಕರೆ ಇತ್ತು,. ಇದೇನೊ ದೊಡ್ಡ ಸಾಧನೆಯೆ ಸರಿ. ಆದರೆ ಜನಸಂಖ್ಯೆ ೧೯೮೧ರಲ್ಲಿ ೩೭೦.೪೩ ಲಕ್ಷ ಇತ್ತು. ನಿರಂತರ ಹೆಚ್ಚುತ್ತಿರುವ ಜನಸಂಖ್ಯೆಗೆ ಹೋಲಿಸಿದಲ್ಲಿ ನಮ್ಮ ಜಲ ಮೂಲಗಳ ಬಳಕೆ ಸಾಕಷ್ಟು ಇಲ್ಲ.
ವೇಗವಾಗಿ ಬೆಳೆಯುತ್ತಿರುವ ನಮ್ಮ ಜನಸಂಖ್ಯೆಗೆ ಕನಿಷ್ಠ ಪ್ರಮಾಣದ ಆಹಾರದ ಅಗತ್ಯವನ್ನಾದರೂ ನಾವು ಪೂರೈಸಬೇಕಾದಲ್ಲಿ ನೀರಾವರಿ ಪ್ರದೇಶದ ಇನ್ನಷ್ಟು ವಿಸ್ತರಣೆ ಹಾಗೂ ಕೃಷಿ ಉತ್ಪಾದಕತೆಯ ಮಟ್ಟದ ಹೆಚ್ಚಳ ಅತ್ಯಗತ್ಯ. ನಮ್ಮ ಕೃಷಿ ಯದ್ವಾತದ್ವಾ ಬೀಳುವ ಮಳೆಯನ್ನೇ ನೆಚ್ಚಿಕೊಂಡಿದ್ದು, ಕೆರೆ, ಕಟ್ಟೆ, ಕೊಳ, ಭಾವಿಗಳಲ್ಲಿ ಮಳೆಯ ನೀರನ್ನು ಸಂಗ್ರಹಿಸಿಡುವುದರ ಮೇಲೆಯೆ ನಿಂತದ್ದು. ನಮ್ಮ ಬಹುಪಾಲು ಭಾರಿ ನದಿಗಳಿಗೆಲ್ಲ ಆಗಲೇ ದೊಡ್ಡ ಜಲಾಶಯಗಳನ್ನು ಕಟ್ಟಲಾಗಿದೆ. ಇನ್ನು ಯಾವುದೇ ಹೊಸ ಭಾರಿ ಜಲಾಶಯ ಕಟ್ಟಲೂ ಸೂಕ್ತ ಸ್ಥಳ ಇಲ್ಲವೆ ಇಲ್ಲ ಎನ್ನಬಹುದು. ಅಂತೆಯೆ ನಮಗೆ ಉಳಿದಿರುವ ಒಂದು ಪರ್ಯಾಯ ಮಾರ್ಗ, ನಮ್ಮ ಎಲ್ಲಾ ಸಣ್ಣ ಹೊಳೆಗಳನ್ನು ಅಭಿವೃದ್ಧಿಪಡಿಸುವುದು. ಇಲ್ಲಿಯು ಸಹ ಸಾಧ್ಯವಿರುವ ಎಲ್ಲಾ ಸ್ಥಳಗಳಲ್ಲೂ ಕೆರೆಗಳನ್ನು ಕಟ್ಟಿರುವುದು ಹಾಗೂ ಹೊಸ ಕೆರೆಗಳನ್ನು ಕಟ್ಟಲು ಸ್ಥಳಗಳು ಅತ್ಯಲ್ಪವಾಗಿರುವುದು. ಈ ಪರಿಸ್ಥಿತಿ ನಮ್ಮ ಎದುರಿಗೆ ನಿಲ್ಲುತ್ತದೆ. ನಮ್ಮ ಮುಂದಿನ ಆಯ್ಕೆ ಎಂದರೆ ಮಳೆಯ ನೀರು ನಿಲ್ಲುವಂಥ ಹಳ್ಳಗಳನ್ನು ಬಳಸಿಕೊಂಡು ಚಿಕ್ಕಕೆರೆ ಅಥವಾ ಕುಂಟೆಗಳನ್ನು ನಿರ್ಮಿಸುವುದು, ಕೆರೆ ಕಟ್ಟಲು ಸಾಧ್ಯವಿಲ್ಲದ ಸಣ್ಣ ತೊರೆಗಳಿಗೆ ಮೋಟು ಅಣೆಗಳನ್ನು ಕಟ್ಟಬಹುದು. ಅವು ಅಕ್ಕಪಕ್ಕದ ನಾಡಿನಲ್ಲಿ ಜಲಮಟ್ಟವನ್ನು ಹೆಚ್ಚಿಸಲು ಸಹಾಯಕವಾಗುವಂತೆ ನೀರು ಜಿನುಗುವ ಹೊಂಡಗಳಾಗಬಹುದು. ಹೊಲಗಳಲ್ಲಿ ಕಟ್ಟಿದ ಸಣ್ಣ ಏರಿಗಳು ಮಳೆ ನೀರನ್ನು ತಡೆಹಿಡಿದು ಹೊಲದಲ್ಲಿ ತೇವ ಉಳಿಯುವಂತೆ ಮಾಡಬಲ್ಲವು. ಹೊಲದ ಬದುಗಳಲ್ಲಿ ಉದ್ದಕ್ಕೂ ಮರಗಳನ್ನು ಬೆಳೆಸಿದರೆ ಮಣ್ಣು ಕೊಚ್ಚುವುದು ತಪ್ಪುತ್ತದೆ. ಅಲ್ಲದೆ ಹೊಲಗಳಲ್ಲಿ ತೇವ ಉಳಿಯಲೂ ನೆರವಾಗುತ್ತದೆ. ಮಳೆನೀರಿನ ಸದುಪಯೋಗಕ್ಕಾಗಿ ಇವು ಹಾಗೂ ಇಂಥ ಅನೇಕ ಕ್ರಮಗಳು ನಮ್ಮ ದೇಶದಲ್ಲಿ ಬಳಕೆಯಲ್ಲಿದ್ದವು. ನಮ್ಮ ಗ್ರಾಮಸಮುದಾಯ ಪದ್ಧತಿ ಹಾಗೂ ಆ ಪದ್ಧತಿಯ ಹಿಂದಿನ ಸಮುದಾಯದ ಭಾವನೆ ಕಣ್ಮರೆಯಾಗಿ ಹೋಯಿತು. ಇದರಿಂದಾಗಿ ಮಣ್ಣಿನ ಉತ್ಪಾದಕತೆಯನ್ನು ಹೆಚ್ಚಿಸಲು ಮಳೆ ನೀರು ಸಂಗ್ರಹಾವಾಗುವಂತೆ ಹಾಗೂ ಪ್ರಕೃತಿಕ ಸಂಪನ್ಮೂಲಗಳ ಬಳಕೆಯಾಗುವಂತಹ ಕೆರೆ ಮತ್ತಿತರ ಕ್ರಮಗಳು ನಷ್ಟವಾಗಿ ಹೋಗಿವೆ.
ಒಡೆದು ಹೋಗಿ ಅಥವಾ ಹೂಳು ತುಂಬಿಕೊಂಡು ನೀರನ್ನು ಹಿಡಿದಿಡಲು ಸಾಧ್ಯವಿಲ್ಲದಿರುವ ನಮ್ಮ ಎಲ್ಲ ಕೆರೆಗಳನ್ನು ಜೀರ್ಣೋದ್ಧಾರ ಮಾಡಬೇಕು. ಇದು ನಮ್ಮ ಜಲ ಸಂಪನ್ಮೂಲಗಳ ಪುನರ್ನಿಮಾಣದಲ್ಲಿ ಮೊದಲನೆಯ ಹೆಜ್ಜೆ.
ಅಂಥ ಎಲ್ಲ ಕೆರೆಗಳನ್ನು ಅವುಗಳ ಮೂಲ ಸಾಮರ್ಥ್ಯದ ಮಟ್ಟಕ್ಕೆ ಜೀರ್ಣೋದ್ಧಾರ ಮಾಡಿದಲ್ಲಿ ಕನಿಷ್ಠ ಬಂಡವಾಳದಿಂದಲೇ ಕೆರೆಗಳ ಕೆಳಗಿನ ನೀರಾವರಿ ಪ್ರದೇಶ ವಿಸ್ತಾರಗೊಳ್ಳುತ್ತದೆ. ಮತ್ತು ನಮ್ಮ ಕೃಷಿ ಉತ್ಪಾದನೆ ಹೆಚ್ಚುತ್ತದೆ. ಕೃಷಿ ಉತ್ಪಾದನೆ ಹೆಚ್ಚುವುದು ಮಾತ್ರವಲ್ಲ ಕೆರೆಗಳಲ್ಲಿ ಮೀನುಗಾರಿಕೆಯ ಅಭಿವೃದ್ಧಿಗೂ ಸಹಾಯಕವಾಗುತ್ತದೆ. ಕೆರೆಗಳಲ್ಲಿನ ಜಲಸಂಗ್ರಹ ಹಳ್ಳಿಯ ಭಾವಿಗಳಲ್ಲಿನ ನೀರಿನ ಮಟ್ಟವನ್ನು ಉತ್ತಮವಾಗಿಸುತ್ತದೆ. ಒಂದೇ ಮಾತಿನಲ್ಲಿ ಹೇಳುವುದಾದರೆ ಕೆರೆಗಳು ಹಳ್ಳಿಗಳ ಅರ್ಥವ್ಯವಸ್ಥೆಯನ್ನೇ ಅಭಿವೃದ್ಧಿ ಮಾಡುತ್ತವೆ.
ಜಲಾನಯನ ಭೂಮಿಯ ಅಭಿವೃದ್ಧಿ :
ಆದರೆ ಅಲ್ಲೊಂದು ಇಲ್ಲೊಂದು ಕೆರೆಯ ಜೀರ್ಣೋದ್ಧಾರಕ್ಕೆ ಕೈಹಾಕುವ ಮುನ್ನ ಪ್ರತಿಯೊಂದು ಜಲಾನಯನ ಭೂಮಿಯ ವಿವರವಾದ ಸಮೀಕ್ಷೆ ಮಾಡುವುದು ಹಾಗೂ ಕೆರೆಗಳ ಜೀರ್ಣೋದ್ಧಾರ ದುರಸ್ತಿ, ಅಥವಾ ಪುನರ್ ನಿರ್ಮಾಣಕ್ಕೆ ನಿಕರವಾದ ಕಾರ್ಯಯೋಜನೆಯನ್ನು ರೂಪಿಸುವುದು ಅಗತ್ಯ. ಅಂಥ ಯೋಜನೆ ಏರಿಯ ಜೀರ್ಣೋದ್ಧಾರ ಹಾಗೂ ಕೆರೆಯ ಅಂಗಳದಿಂದ ಹೂಳು ತೆಗೆಯುವುದು ಇಷ್ಟಕ್ಕೆ ಸೀಮಿತವಾಗಬಾರದು. ಜೊತೆಗೆ ಕೆರೆಗೆ ಹೂಳನ್ನು ತುಂಬುವ ಮಣ್ಣು ಕೊಚ್ಚುವಿಕೆಯನ್ನು ಕಡಿಮೆ ಮಾಡಲು ಜಲಾನಯನ ಭೂಮಿಯ ಅಭಿವೃದ್ಧಿಗೂ ಅಷ್ಟೇ ಗಮನವೀಯಬೇಕು. ಕಣಿವೆ(ಕೊಳ್ಳೆ)ಗಳಲ್ಲಿ ತಡೆಕಟ್ಟೆಗಳು, ಗುಡ್ಡಗಳ ಇಳಿಜಾರುಗಳಲ್ಲಿ ಕಾಡು ಬೆಳೆಸುವಿಕೆ, ರಸ್ತೆ ಪಕ್ಕದಲ್ಲಿ ಹಾಗೂ ಕಣಿವೆಗಳ ದಡಗಳಲ್ಲಿ ಮರ ಬೆಳೆಸುವುದು, ಇವೆಲ್ಲ ಅಂಥ ಯೋಜನೆಯ ಕೆಲವು ಮುಖ್ಯ ಅಂಶಗಳಾಗಬೇಕು. ಮಣ್ಣನ್ನು ಹಾಗೂ ಜಲಸಂಗ್ರಹಣೆಯನ್ನು ಉತ್ತಮಗೊಳಿಸುವ ಅಂಥ ಎಲ್ಲ ಕ್ರಮಗಳು ಜಲಾನಯನ ಭೂಮಿಯ ಅಭಿವೃದ್ಧಿಯ ಅವಿಭಾಜ್ಯ ಅಂಗವಾಗಬೇಕು.
ಅಚ್ಚುಕಟ್ಟು ಪ್ರದೇಶದಲ್ಲಿ ಈಗ ಇರುವ ಜಲವಿತರಣೆಯ ಪದ್ದತಿಯ ಪರಿಶೀಲನೆ, ಜಲ ಸಂಗ್ರಹಕ್ಕಾಗಿ ಸ್ಥಳಗಳನ್ನು ಗುರುತಿಸುವಿಕೆ ಹಾಗೂ ಜನತೆಯ ಸಮಾಜಿಕ ಆರ್ಥಿಕ ಅಗತ್ಯಗಳ ಅರಿವು ಇವುಗಳ ಬಗ್ಗೆಯೂ ಅಷ್ಟೇ ಗಮನ ನೀಡಬೇಕಾಗುತ್ತದೆ. ನೀರಾವರಿ ವ್ಯವಸ್ಥೆಯ ಅಭಿವೃದ್ಧಿ ಜಲಾನಯನ ಭೂಮಿಯ ಸಮಗ್ರ ಅಭಿವೃದ್ಧಿ ಕ್ರಮಗಳಲ್ಲಿ ಒಂದಾಗಬೇಕು. ಅಂಥ ಯೋಜನೆಯನ್ನು ಆರು ತಿಂಗಳ ನಿಗದಿತ ಕಾಲದಲ್ಲಿ ಕೇವಲ ಈಗಿನ ಸರ್ಕಾರಿ ಸಂಸ್ಥೆಗಳಿಂದ ತೃಪ್ತಿಕರವಾಗಿ ಮುಗಿಸಲು ಸಾಧ್ಯವಿಲ್ಲ. ಇಂಥ ಕೆಲಸಗಳಲ್ಲಿ ಪರಿಣಿತಿ ಪಡೆದಿರುವ ಇತರ ಸರ್ಕಾರೇತರ ಸಂಸ್ಥೆಗಳನ್ನು ಈ ಕೆಲಸದಲ್ಲಿ ತೊಡಗಿಸಬೇಕು. ಇಡೀ ರಾಜ್ಯವನ್ನು ಹಲವು ಅಣು ಹಾಗೂ ಬೃಹತ್ ಜಲಾನಯನ ಪ್ರದೇಶಗಳಾಗಿ ವಿಂಗಡಿಸಿ, ಪ್ರತಿಯೊಂದು ಪ್ರದೇಶದ ಬಗ್ಗೆಯೂ ಪರಿಶೀಲನೆಯನ್ನು ನಡೆಸಬಹುದು. ಅಂಥದು ಕಾಲಮಿತಿಯಲ್ಲಿ ನಡೆಯಬೇಕಾದ ಕಾರ್ಯ. ಅದರಲ್ಲಿ ತಜ್ಞರ ಸಹಯೋಗ ಅಗತ್ಯ. ಆದ್ದರಿಂದ ಅದಕ್ಕೆ ಸಾಕಷ್ಟು ಹಣ ಒದಗಿಸಬೇಕಾಗುತ್ತದೆ.
ಅಂಥ ಪರಿಶೀಲನಾ ಕಾರ್ಯವನ್ನು ಈಗ ನಾನಾ ಸರ್ಕಾರೇತರ ಸಂಸ್ಥೆಗಳು ಮಿತ ಪ್ರಮಾಣದಲ್ಲಿ ಮಾಡುತ್ತಿವೆ. ಅಲ್ಲದೆ ಅವುಗಳಲ್ಲಿ ಬಹುಪಾಲು ಪ್ರಯತ್ನಗಳಲ್ಲಿ ಜಲಾನಯನ ಭೂಮಿಯ ಸಮಗ್ರ ಅಭಿವೃದ್ಧಿಯ ದೃಷ್ಟಿ ಇಲ್ಲ. ಕೆಲವು ಪ್ರಯತ್ನಗಳ ಗುರಿ ಕೆರೆಗಳ ಹೂಳು ತೆಗೆಯುವುದು. ಕೆಲವಕ್ಕೆ ರೇಷ್ಮೆ ಗಾರಿಕೆಯ ಅಭಿವೃದ್ಧಿಯ ಉದ್ದೇಶ. ಇನ್ನು ಕೆಲವಕ್ಕೆ ಗ್ರಾಮೋದ್ಯೋಗ ಸ್ಥಾಪನೆಯ ಗುರಿ. ಗ್ರಾಮಾಭಿವೃದ್ಧಿಯ ಈ ಎಲ್ಲಾ ಅಂಶಗಳನ್ನೂ ಗ್ರಾಮದ ಪೂರ್ಣ ಅಭಿವೃದ್ಧಿಯಲ್ಲಿ ಏಕೀಕೃತ ಗೊಳಿಸಬೇಕು. ಅಲ್ಲದೆ ಈಗ ಅಂಥ ಎಲ್ಲ ಅಭಿವೃದ್ಧಿ ಯೋಜನೆಗಳನ್ನು ಒಂದು ಹಳ್ಳಿ ಅಥವಾ ಒಂದು ತಾಲ್ಲೂಕನ್ನು ಘಟಕವಾಗಿ ಇಟ್ಟುಕೊಂಡು ರೂಪಿಸಲಾಗುತ್ತಿದೆ.
ನಮ್ಮ ಬೇಸಾಯದ ಉತ್ಪತ್ತಿ ಹೆಚ್ಚಬೇಕಾದರೆ ಅಂಥ ಎಲ್ಲ ಯೋಜನೆಗಳಿಗೂ ಜಲಾನಯನ ಪ್ರದೇಶ ಘಟಕವಾಗಬೇಕು. ಏಕೆಂದರೆ ನಮ್ಮ ಬೇಸಾಯದ ಅಭಿವೃದ್ಧಿಗೆ ಜಲಮೂಲವೇ ಪ್ರಥಮ ಪರಿಕರ. ಆದ್ದರಿಂದಲೇ ಪ್ರತಿಯೊಂದು ಜಲಾನಯನ ಪ್ರದೇಶದ ಅಭಿವೃದ್ಧಿಗೂ ಯೋಜನೆ ಅಗತ್ಯವಾಗಿದೆ. ಜಲಾನಯನ ಪ್ರದೇಶವನ್ನು ಘಟಕವಾಗಿ ಮಾಡಿಕೊಳ್ಳುವ ಈ ತತ್ವದ ಮೇಲೆಯೆ ಪ್ರಾಚೀನ ಕಾಲದಲ್ಲಿ ದಕ್ಷಿಣ ಭಾರತದಲ್ಲಿ “ನಾಡು”ಗಳನ್ನು ರೂಪಿಸಿರುತ್ತಿದ್ದುದು.
ಪ್ರತಿಯೊಂದು ಅಣು ಹಾಗೂ ಬೃಹತ್ ಜಲಾನಯನ ಪ್ರದೇಶಕ್ಕೂ ಯೋಜನೆ ಸಿದ್ಧವಾದ ಮೇಲೆ ಇಡೀ ರಾಜ್ಯಕ್ಕೆ ಒಂದು ಸಮಗ್ರ ಯೋಜನೆಯನ್ನು ನಿಷ್ಕರ್ಪಿಸುವುದು ಸಾಧ್ಯ. ಆಗ ಪ್ರತಿಯೊಂದು ಜಲಾನಯನ ಪ್ರದೇಶದ ಅಭಿವೃದ್ಧಿಯನ್ನು ಜಿಲ್ಲಾ ಪರಿಷತ್ತಿಗೆ ವಹಿಸಬಹುದು. ಯಾವ ಮಂಡಲಪಂಚಾಯಿತಿಯ ವ್ಯಾಪ್ತಿಯಲ್ಲಿ ಆ ಯೋಜನೆ ಬರುವುದೋ ಆ ಪಂಚಾಯಿತಿಯ ಮೂಲಕ ಯೋಜನೆಯನ್ನು ಕಾರ್ಯಗತ ಮಾಡಬಹುದು. ೧೯೮೩ರ ಕರ್ನಾಟಕ ಪಂಚಾಯಿತಿ ಶಾಸನದಲ್ಲಿ ಒಂದು ಜಿಲ್ಲೆಯ ಮೇರೆಯನ್ನು ಮೀರದಷ್ಟು ಅಚ್ಚುಕಟ್ಟು ಉಳ್ಳ ಮಧ್ಯಮ ಹಾಗೂ ಸಣ್ಣ ನೀರಾವರಿ ಕಾಮಗಾರಿಗಳ ನಿರ್ಮಾಣ ಜೀರ್ಣೋದ್ಧಾರ ಹಾಗೂ ಸಂರಕ್ಷೆಗಳು ಜಿಲ್ಲಾ ಪರಿಷತ್ತಿನ ಒಂದು ಕೆಲಸ ಎಂದು ಅವಕಾಶ ಕಲ್ಪಿಸಲಾಗಿದೆ. ಗೃಹ ಬಳಕೆಗಾಗಿ ನೀರನ್ನು ಒದಗಿಸಲು ಭಾವಿ, ಕೊಳ ಹಾಗೂ ಕೆರೆಗಳನ್ನು ನಿರ್ಮಿಸುವುದು, ದುರಸ್ತಿ ಮಾಡುವುದು ಹಾಗೂ ಸಂರಕ್ಷಿಸುವುದನ್ನು ಮಂಡಲ ಪಂಚಾಯಿತಿಗಳಿಗೆ ವಹಿಸಲಾಗಿದೆ. ನೀರಾವರಿ ಕಾಮಗಾರಿಗಳ ಬಗ್ಗೆ ಆ ರೀತಿಯ ಜವಾಬ್ದಾರಿಯನ್ನು ಮಂಡಲಗಳಿಗೆ ವಹಿಸಿಲ್ಲ. ಮಂಡಲಗಳ ವ್ಯಾಪ್ತಿಯನ್ನು ಮೀರದಷ್ಟು ಅಚ್ಚುಕಟ್ಟು ಉಳ್ಳ ಎಲ್ಲ ಸಣ್ಣ ನೀರಾವರಿ ಸಂರಕ್ಷಣೆಯ ಹೊಣೆಯನ್ನು ಮಂಡಲಗಳಿಗೆ ವಹಿಸುವುದು ಅಪೇಕ್ಷೆಣೀಯ. ಅಂಥ ಕ್ರಮ ಪರಿಣಾಮಕಾರಿ ವಿಕೇಂದ್ರಿಕರಣವನ್ನು ಉಂಟು ಮಾಡುವುದಲ್ಲದೆ ಕೃಷಿ ಅಭಿವೃದ್ಧಿಯಲ್ಲಿ ಮಂಡಲಗಳು ಚುರುಕಾಗಿ ಪಾಲುಗೊಳ್ಳಲು ಇಂಬುಗೊಡುತ್ತದೆ.
ಈ ಎಲ್ಲ ಕೆಲಸಗಳನ್ನು ಮಂಡಲ ಪಂಚಾಯಿತಿ ಮೂಲಕವೇ ಕಾರ್ಯಗತ ಮಾಡುವುದು ಅಪೇಕ್ಷಣೀಯ ಎಂದು ನೋಡಿದ್ದಾಯಿತು. ಇನ್ನು ಮುಂದಿನ ಮುಖ್ಯ ಕೆಲಸ ಅದಕ್ಕೆ ಸಂಪನ್ಮೂಲವನ್ನು ಕಂಡುಹಿಡಿಯುವುದು. ಅಂಥ ಕೆಲಸಗಳಿಗೆ ವಿಶ್ವಬ್ಯಾಂಕ್ ಮುಂತಾದ ಅಂತಾರಾಷ್ಟ್ರೀಯ ಸಂಸ್ಥೆಗಳಿಂದ ಸಾಲದ ನೆರೆವನ್ನು ಪಡೆದುಕೊಳ್ಳಲು ನಮ್ಮ ರಾಜ್ಯ ಹಾಗೂ ಕೇಂದ್ರ ಸರ್ಕಾರಗಳು ಸಾಮಾನ್ಯವಾಗಿ ಹಾತೊರೆಯುತ್ತವೆ. ಅಂಥ ನೆರವಿನಿಂದ ಅತ್ಯಗತ್ಯವಾದ ಹಾಗೂ ಕೊರೆತೆಯಿರುವ ವಿದೇಶಿ ವಿನಿಮಯ ನಮಗೆ ಲಭಿಸಬಹುದು. ಅದರೂ ನಮ್ಮದೇ ಸಂಪನ್ಮೂಲಗಳನ್ನು ಆಧರಿಸಿ ನಮ್ಮ ಯೋಜನೆಗಳನ್ನು ರೂಪಿಸುವುದು ಅತ್ಯಂತ ಅಪೇಕ್ಷಣೀಯ. ಏಕೆಂದರೆ ಸಾಲಕೊಡುವ ಸಂಸ್ಥೆಗಳು ಸಾಮಾನ್ಯವಾಗಿ ನಿರ್ಮಾಣ ಹಾಗೂ ನಿರ್ವಹಣೆಗೆ ತಮ್ಮದೇ ಆದ ಕಟ್ಟುಪಾಡುಗಳನ್ನು ವಿಧಿಸುತ್ತವೆ. ಅವು ನಮ್ಮ ಸ್ಥಳೀಯ ಪರಿಸ್ಥಿತಿಗಳಿಗೆ ಹೊಂದದೇ ಇರಬಹುದು.
ಆದ್ದರಿಂದ ಬ್ರಿಟಿಷರು ಬರುವುದಕ್ಕಿಂದ ಮೊದಲು ನಮ್ಮ ದೇಶದಲ್ಲಿ ಯಾವ ವ್ಯವಸ್ಥೆ ಇತ್ತೊ ಅದನ್ನು ಸೂಕ್ತ ಮಾರ್ಪಾಡುಗಳೊಂದಿಗೆ ಅನುಸರಿಸಲು ಸಾಧ್ಯವೇ ಎಂಬುದನ್ನು ಪರಿಶೀಲಿಸಬಹುದು.
ನಮ್ಮ ಕೆರೆ ವ್ಯವಸ್ಥೆಯ ಅಭಿವೃದ್ಧಿ :
ನಮ್ಮ ದೇಶದಲ್ಲಿ ಬ್ರಿಟಿಷರ ಆಳ್ವಿಕೆ ಜಾರಿಗೆ ಬರುವುದಕ್ಕೆ ಮೊದಲು ಹತ್ತೊಂಬತ್ತನೆಯ ಶತಮಾನದಲ್ಲಿ ನಮ್ಮ ಕೆರೆ ವ್ಯವಸ್ಥೆಯ ನಿರ್ಮಾಣ ಹಾಗೂ ನಿರ್ವಹಣೆ ಸ್ಥಳೀಯ ಗ್ರಾಮ ಸಮುದಾಯದ ಕೈಯಲ್ಲಿ ಇತ್ತು ಎನ್ನುವುದನ್ನು ನಾವು ನೋಡಿದ್ದೇವೆ. ವಿಶೇಷ ಸಂದರ್ಭಗಳಲ್ಲಿ ಮಾತ್ರ – ಭಾರಿ ಕೆರೆಗಳು ಅಥವಾ ದೊಡ್ಡ ನದಿಗಳ ಅಣೆಕಟ್ಟುಗಳು ಮುಂತಾದ ಭಾರಿ ಹಣಹೂಡಿಕೆಯ ಸಂದರ್ಭಗಳಲ್ಲಿ ಮಾತ್ರ ? ದೊರೆ ಅಥವಾ ರಾಜ ಪ್ರವೇಶಿಸುತ್ತಿದ್ದ. ಬ್ರಿಟಿಷ್ ಪ್ರಭುತ್ವ ತನ್ನ ಸಂಬಳದ ಸಿಬ್ಬಂದಿ ಮೂಲಕ ಗ್ರಾಮಾಡಳಿತವನ್ನು ತಾನೇ ಕೈವಶ ಮಾಡಿಕೊಂಡಿತ್ತು. ಮತ್ತು ಗ್ರಾಮ ಸೇವಕರು ಹಾಗೂ ಗ್ರಾಮ ಸಮುದಾಯಗಳ ನಡುವಣ ಸಾಂಪ್ರದಾಯಿಕ ಸಂಬಂಧಗಳನ್ನು ಬ್ರಿಟಿಷರು ಕಡಿದು ಹಾಕಿದರು. ಬಹುತೇಕ ಈ ಕಾರಣಗಳಿಂದಾಗಿ ಸ್ಥಳೀಯ ಗ್ರಾಮಸಮುದಾಯವೇ ನೀರಾವರಿಯನ್ನು ನಿರ್ವಹಿಸುತ್ತಿದ್ದ ಪದ್ಧತಿ ಮಾಯವಾಯಿತು.(ಸ್ವಾತಂತ್ರ್ಯ ಬಂದ ಮೇಲೆಯೂ ಸರ್ಕಾರ ತನ್ನ ನೌಕರ ವರ್ಗಾ ವರ್ಗೀಯ ನೀತಿಯಲ್ಲಿ ಬ್ರಿಟಿಷರ ಪದ್ಧತಿಯನ್ನೆ ಮುಂದುವರಿಸುತ್ತಿರುವುದು ಗಮನಾರ್ಹ)
ಕೆರೆಗಳ ನಿರ್ಮಾಣ :
ಬ್ರಿಟಿಷರಿಗೆ ಪೂರ್ವಕಾಲದಲ್ಲಿ ಹೊಸ ಕೆರೆಯ ನಿರ್ಮಾಣ ಅಥವಾ ಹಳೆಯದರ ಜೀರ್ಣೋದ್ಧಾರ ಒಂದು ಪುಣ್ಯದ ಕೆಲಸ ಎನಿಸಿಕೊಂಡಿತ್ತು. ಕೆರೆ ಕಟ್ಟಿಸುತ್ತಿದ್ದವನು ಸಾಮಾನ್ಯವಾಗಿ ಸ್ಥಳೀಯ ನಾಯಕ, ಶ್ರೀಮಂತ, ವರ್ತಕ ಇಲ್ಲವೆ ಸ್ಥಳೀಯ ಉದ್ಯಮಿ. ಬಹುಪಾಲು ಸಂದರ್ಭಗಳಲ್ಲಿ ನಿರ್ಮಾತೃವಿಗೆ ಕೆರೆ ಕೆಳಗೆ ಒಂದಷ್ಟು ಭೂಮಿಯನ್ನು ಕೊಡಲಾಗುತ್ತಿತ್ತು. ಕೆರೆಯ ಸಂರಕ್ಷಣೆ ಅವನ ಕೆಲಸವಾಗಿತ್ತು. ಅಂಥ ದಾನ ಸಾಮಾನ್ಯವಾಗಿ ವಂಶಪಾರಂಪರ್ಯವಾಗಿತ್ತು. ಆತ ರಿಯಾಯಿತಿದರದ ಕಂದಾಯದ ಮೇಲೆ ಭೂಮಿಯಲ್ಲಿ ಸಾಗುವಳಿ ಮಾಡಲು ಅವಕಾಶವಿತ್ತು. ಪ್ರಾಯಶಃ ಆ ಕಾಲದಲ್ಲಿ ಊರೊಟ್ಟಿನ ಆಸ್ತಿಯಾದ ಒಂದಷ್ಟು ಕೃಷಿಯೋಗ್ಯ ಭೂಮಿ ಇರುತ್ತಿತ್ತು. ಇಂದು ಊರೊಟ್ಟಿನ ಆಸ್ತಿಯಾಗಿ ಲಭ್ಯವಿರುವ ಕೃಷಿಯೋಗ್ಯ ಭೂಮಿ ಇಲ್ಲವೇ ಇಲ್ಲ ಎನ್ನಬಹುದು.
ಕೆರೆಯ ನಿರ್ಮಾತೃ ಸಮುದಾಯಕ್ಕೆ ಮಾಡಿದ ಸೇವೆಯನ್ನು ಪರಿಗಣಿಸಿ, ಆತನಿಗೆ ಕೆರೆ ಕೆಳಗೆ ಭೂಮಿಯನ್ನು ದಾನಕೊಡುವುದು ಹಾಗೂ ಕೆರೆಯ ಸಂರಕ್ಷಣೆಗೆ ಆತನನ್ನು ಜವಾಬ್ದಾರನನ್ನಾಗಿ ಮಾಡುವುದು – ಈ ಪ್ರಾಚೀನ ಪದ್ಧತಿ ಆದರ್ಶಪ್ರಾಯವಾಗಿತ್ತು. ಹಿಂದೆ ಶತಮಾನಗಳ ಕಾಲ ಚೆನ್ನಾಗಿ ನಡೆಯಿತು. ಕೆರೆಯ ರಚನೆಯಲ್ಲಿ ಹಾಗೂ ಸಂರಕ್ಷಣೆಯಲ್ಲಿ ಗ್ರಾಮಸಮುದಾಯವನ್ನು ಒಳಗೊಳಿಸಲಾಗುತ್ತಿತ್ತು. ಕೆರೆ ಕಟ್ಟಿಸಿದವನಿಗೆ ಸಮುದಾಯದಿಂದ ಕೆರೆಯ ಕೆಳಗೆ ಭೂಮಿ ದಾನವಾಗಿ ದೊರೆಯುತ್ತಿತ್ತು. ಆತ ಕೆರೆಯ ಫಲಾನುಭವಿ ಆಗುತ್ತಿದ್ದ. ಆತ ಗ್ರಾಮ ಸಮುದಾಯದ ಭಾಗವೂ ಆಗಿದ್ದು, ತನ್ನ ಹಿತದೃಷ್ಟಿಯಿಂದಲೇ ಕೆರೆಯ ಸುಸ್ಥಿತಿಯಲ್ಲಿ ಆಸಕ್ತನಾಗಿರುತ್ತಿದ್ದ. ಅದೇ ಪದ್ಧತಿಯನ್ನು ನಮ್ಮ ಇಂದಿನ ಸಮಾಜಿಕ ಆರ್ಥಿಕ ಪರಿಸ್ಥಿತಿಗೆ ಅನುಗುಣವಾಗಿ ಅಗತ್ಯವಾದ ಮಾರ್ಪಾಟುಗಳೊಂದಿಗೆ ಮತ್ತೆ ನಾವು ಜಾರಿಗೆ ತರಲು ಸಾಧ್ಯವೇ?
ಹಿಂದೆ ಇದ್ದಂತೆಯೆ ಈಗಲೂ ಕೆರೆಯ ನಿರ್ಮಾಣ ಅಥವಾ ಪುನರ್ ನಿರ್ಮಾಣವನ್ನು ಸ್ಥಳೀಯ ಉದ್ಯಮಶೀಲನಿಗೆ ವಹಿಸಿಕೊಡಬಹುದು. ಅದಕ್ಕಾಗಿ ಆತನಿಗೆ ಕೆರೆಯ ಕೆಳಗೆ ಭೂಮಿಯನ್ನು ಕೊಡಬಹುದು. ಒಂದು ವೇಳೆ ಸಾಮೂಹಿಕ ಅಥವಾ ಸರ್ಕಾರಿ ಭೂಮಿ ಇಲ್ಲವಾದರೆ, ನೀರಾವರಿಯಿಂದ ಲಾಭ ಪಡೆಯುವ ಹಿಡುವಳಿದಾರರು ತಮ್ಮ ಭೂಮಿಗೆ ಪಡೆದ ನೀರಾವರಿಯ ಲಾಭಕ್ಕೆ ಪ್ರತಿಯಾಗಿ ತಮ್ಮ ಭೂಮಿಯಲ್ಲಿ ಸುಮಾರು ಮೂರನೆಯ ಒಂದು ಪಾಲನ್ನು ಬಿಟ್ಟುಕೊಡುವಂತೆ ತಾಕೀತು ಮಾಡಬಹುದು. ಅವರು ಹೀಗೆ ಭೂಮಿಯನ್ನು ಬಿಟ್ಟುಕೊಟ್ಟಿದ್ದಕ್ಕೆ ಅವರಿಗೆ ಐದೋ, ಹತ್ತೊ ವರ್ಷ ನೀರು ಕಂದಾಯದಲ್ಲಿ ರಿಯಾಯಿತಿ ತೋರಿಸಬಹುದು. ಹೆಚ್ಚು ಭೂಮಿ, ಉದಾಹರಣೆಗೆ ಹತ್ತು ಎಕರೆಗೆ ಹೆಚ್ಚು ಭೂಮಿ ಇರುವವರಿಂದ ಅಂಥ ಭೂಮಿಯನ್ನು ಪಡೆಯಬಹುದು. ಹಳೆಯ ಕೆರೆಯ ಪುನರ್ ನಿರ್ಮಾಣದಲ್ಲಿ ಹಾಲಿ ಇರುವ ನಾಲಾ ವ್ಯವಸ್ಥೆಯನ್ನು ವಿಸ್ತರಿಸಬಹುದು ಮತ್ತು ಅದರಿಂದ ಹೊಸದಾಗಿ ನೀರಾವರಿಗೆ ಬರುವ ಭೂಮಿಯ ಬಗ್ಗೆ ಅದೇ ವಿಧಾನವನ್ನು ಅನುಸರಿಸಬಹುದು.
ಕೃಷ್ಣರಾಜಸಾಗರ ಯೋಜನೆಯಲ್ಲಿ ಜಲಾಶಯದಲ್ಲಿ ಮುಳುಗಡೆ ಆದ ಜಮೀನಿನ ಮಾಲಿಕ ಕುಟುಂಬಳಿಗೆ ಭೂಮಿ ಒದಗಿಸಲು, ಹಿಡುವಳಿದಾರರಿಂದ ಭೂಮಿ ಪಡೆಯುವ ಇದೇ ಕ್ರಮವನ್ನು ಯಶಸ್ವಿಯಾಗಿ ಅನುಸರಿಸಲಾಯಿತು.
ಇಂಥ ಸಂದರ್ಭಗಳಲ್ಲೆಲ್ಲ ಕೆರೆಯ ನಿರ್ಮಾತೃವಿಗೆ ಕೊಡಬಹುದಾದ ಭೂಮಿ ಕೆರೆ ಕೆಳಗಿನ ಅಚ್ಚುಕಟ್ಟು ಪ್ರದೇಶದ ಹತ್ತನೆಯ ಒಂದರಷ್ಟು ಇರಬಹುದು.ಹಾಗೆ ಕೊಡಲಾದ ಭೂಮಿಗೆ ನಿರ್ದಿಷ್ಟ ಅವಧಿಗೆ ರಿಯಾಯಿತಿ ದರದಲ್ಲಿ ನೀರು ಕಂದಾಯ ವಿಧಿಸಬಹುದು.
ಕೆರೆಗಳಿಗೆ ಭೂಮಿಯನ್ನು ಕೊಡುವುದಕ್ಕೆ ಪರ್ಯಾಯವಾಗಿ ಹೀಗೂ ಮಾಡಬಹುದು. ಕೆರೆಯ ಸಂರಕ್ಷಣೆಯ ಹೊಣೆಯನ್ನು ಕೆರೆಯ ನಿರ್ಮಾತೃವಿಗೆ ವಹಿಸುವುದು. ಆತ ಕೆರೆಯ ಹೊರಗಂಡಿಯಲ್ಲಿ ನೀರನ್ನು ಅಳತೆ ಪ್ರಕಾರ ಹೊರಬಿಟ್ಟು ಅದಕ್ಕೆ ಒಂದಿಷ್ಟು ಶುಲ್ಕ ವಸೂಲಿಮಾಡಿಕೊಳ್ಳಲು ಆತನಿಗೆ ಅನುಮತಿ ಕೊಡುವುದು. ಆ ಶುಲ್ಕ ಕೆರೆಯ ನಿರ್ಮಾಣ ಸಂರಕ್ಷಣೆ ಇತ್ಯಾದಿಗಳ ವೆಚ್ಚವನ್ನು ಆಧರಿಸಿ ಜಿಲ್ಲಾ ಪರಿಷತ್ತು ಗೊತ್ತುಮಾಡುವ ಪ್ರಮಾಣದಲ್ಲಿರಬೇಕು. ಸುಮಾರು ೨೦ ಅಥವಾ ೨೫ ವರ್ಷಗಳ ನಂತರ ನಿರ್ಮಾತೃ ಕೆರೆ ಹಾಗೂ ಅದರ ನೀರಿನ ಮೇಲಿನ ಈ ಹಕ್ಕನ್ನು ಬಿಟ್ಟುಕೊಡಬೇಕು ಮತ್ತು ಅದು ಮಂಡಲ ಪಂಚಾಯಿತಿಯ ಸ್ವತ್ತಾಗಬೇಕು.
ನಮ್ಮ ಏಕಮಾತ್ರ ಉದ್ದೇಶವೇ ಗ್ರಾಮ ಸಮುದಾಯ ಭಾವನೆಯನ್ನು ಸೃಷ್ಟಿಸುವುದು, ಮತ್ತೆ ಸ್ಥಾಪಿಸುವುದು. ಆದ್ದರಿಂದ ಕೆರೆಯ ನಿರ್ಮಾಣ ಅಥವಾ ಪುನರ್ ನಿರ್ಮಾಣ ಕಾರ್ಯವನ್ನು ಮಂಡಲ ಪಂಚಾಯಿತಿಗೆ ಇಲ್ಲವೆ ಸ್ಥಳೀಯ ಸಂಸ್ಥೆಗೆ ವಹಿಸಿಕೊಡುವುದು ಅಪೇಕ್ಷಣೀಯ ೧೦೦೦ ಎಕರೆ ಅಥವಾ ಕಡಿಮೆ ಕೃಷಿಯೋಗ್ಯ ಅಚ್ಚುಕಟ್ಟು ಪ್ರದೇಶ ಉಳ್ಳ ಕಾಮಗಾರಿಗಳನ್ನು ಮಂಡಲ ಪಂಚಾಯಿತಿ ಕಾರ್ಯಗತಗೊಳಿಸಬಹುದು.
ದೊಡ್ಡ ಕಾಮಗಾರಿಗಳನ್ನು ಜಿಲ್ಲಾ ಪರಿಷತ್ತು ಕಾರ್ಯಗತಗೊಳಿಸಬಹುದು. ಈ ಸ್ಥಳೀಯ ಸಂಸ್ಥೆಗಳು ವಾಣಿಜ್ಯ ಬ್ಯಾಂಕುಗಳಿಂದ ಅಗತ್ಯವಾದ ಹಣವನ್ನು ಪಡೆದು ಕೆಲಸಗಳನ್ನು ನಿರ್ವಹಿಸಬಹುದು. ಅದಕ್ಕೆ ರಾಜ್ಯ ಸರ್ಕಾರ ಜಾಮೀನು ನೀಡಬಹುದು. ಕೆರೆ ಕಟ್ಟಿದ ೧೦ ರಿಂದ ೧೫ ವರ್ಷಗಳ ಅವಧಿಯಲ್ಲಿ ಫಲಾನುಭವಿಗಳಿಂದ ಅಗತ್ಯವಾದ ನೀರು ಕಂದಾಯವನ್ನು ವಸೂಲು ಮಾಡಿ ಸಾಲವನ್ನು ಹಿಂದಿರುಗಿಸಬಹುದು. ತಮ್ಮ ಆಸ್ತಿಯ ರಚನೆಯಲ್ಲಿ ಜನಸಮುದಾಯ ಪಾಲುಗೊಳ್ಳುವ ಭಾವನೆಯನ್ನು ಸೃಷ್ಟಿಸುವುದು ಅಗತ್ಯ. ಆದ್ದರಿಂದ ವೆಚ್ಚದ ಶೇಕಡಾ ಹತ್ತರಷ್ಟನ್ನು ಇಡೀ ಗ್ರಾಮ ಸಮುದಾಯವೇ ವಸ್ತು ರೂಪದಲ್ಲಿಯೋ ಹಣದ ರೂಪದಲ್ಲಿಯೋ ಕಾಣಿಕೆ ನೀಡಬೇಕು ಎಂಬುದು ನಮ್ಮ ಸಲಹೆ. ಇನ್ನೊಂದು ಶೇಕಡಾ ೧೦ ಭಾಗವನ್ನು ಪ್ರತಿಯೊಂದು ಕುಟುಂಬವೂ ಸ್ವಯಂ ಪ್ರೇರಿತವಾದ ಸೇವಾರೂಪದಲ್ಲಿ ಸಲ್ಲಿಸಬಹುದು. ಊಳಿದ ಶೇಕಡಾ ೮೦ರಲ್ಲಿ ಅರ್ಧ ಭಾಗ ರಾಜ್ಯ ಸರ್ಕಾರದಿಂದ ಬರಬೇಕು. ಇನ್ನು ಅರ್ಧ ಭಾಗವನ್ನು ಬ್ಯಾಂಕಿನಿಂದ ಸಾಲವಾಗಿ ಪಡೆಯಬೇಕು. ಒಂದು ನೀರಾವರಿ ಕಾರ್ಯದ ವೆಚ್ಚಕ್ಕೆ ಫಲಾನುಭವಿಗಳೇ ಕಾಣಿಕೆ ನೀಡುವ ಅಂಥ ವ್ಯವಸ್ಥೆಯನ್ನು ಮಹಾರಾಷ್ಟ್ರದ ಪುರಂದರ ತಾಲ್ಲೂಕಿನ ಪಾನಿ ಪಂಚಾಯಿತಿ ಚಳುವಳಿಯಲ್ಲಿ ಯಶಸ್ವಿಯಾಗಿ ಜಾರಿಗೆ ತರಲಾಗಿದೆ. ನೀರಾವರಿ ಕಾರ್ಯವನ್ನು ಕೈಗೆತ್ತಿಕೊಳ್ಳಲು ಫಲಾನುಭವಿಗಳು ಕಾಣಿಕೆ ನೀಡುವು ಪದ್ಧತಿ ಮೈಸೂರು ಸಂಸ್ಥಾನದಲ್ಲಿ ಹಿಂದೆ ಇತ್ತು.
ನಮ್ಮ ಕೆರೆಗಳ ಪುನರ್‌ನಿರ್ಮಾಣದ ಮುಖ್ಯ ಕೆಲಸವೆಂದರೆ ತುಂಬಿಕೊಂಡಿರುವ ಹೂಳನ್ನು ಕೆರೆಯಿಂದ ತೆಗೆದುಹಾಕುವುದು. ಹೂಳನ್ನೇ ಹಾಲಿ ಏರಿಯನ್ನು ಬಲಪಡಿಸಲು ಬಳಸಬಹುದು, ನಯವಾದ ಹೂಳನ್ನು ಗೊಬ್ಬರವಾಗಿ ಉಪಯೋಗಿಸಬಹುದು. ಒಳ್ಳೆಯ ಜೇಡಿಮಣ್ಣನ್ನು ಇಟ್ಟಿಗೆ ಹೆಂಚುಗಳನ್ನು ಮಾಡಲು ಉಪಯೋಗಿಸಬಹುದು. ಬಹುಪಾಲು ಹೂಳಿನಿಂದ ಹಳ್ಳಿಯಲ್ಲಿನ ತಗ್ಗು ಪ್ರದೇಶಗಳನ್ನು ಮುಚ್ಚಿ ಮಟ್ಟ ಮಾಡಬಹುದು. ಈ ಎಲ್ಲ ಕೆಲಸಗಳಿಂದ ಕೂಡಿ ಬರುವ ಹಣವನ್ನು ಪಂಚಾಯಿತಿಗಳು ತಮ್ಮ ಅಭಿವೃದ್ಧಿ ಚಟುವಟಿಕೆಗಳಿಗೆ ಬಳಸಬಹುದು.
ನಮ್ಮ ಕೆರೆಗಳ ಸಂರಕ್ಷಣೆ ಹಾಗೂ ನಿರ್ವಹಣೆ :
ಪುನರ್ ನಿರ್ಮಾಣ ಆದ ಮೇಲೆ ಮುಂದಿನ ಘಟ್ಟವೆಂದರೆ ಕೆರೆಯ ಸುಸ್ಥಿಯ ಸಂರಕ್ಷಣೆ. ಹಿಂದೆ ಇದ್ದ ಹಾಗೆಯೆ, ಕೆರೆ ಕೆಳಗೆ ಭೂಮಿದಾನ ಪಡೆದು, ಕೆರೆಯ ನಿರ್ಮಾತೃವನ್ನೇ ಕೆರೆ ಹಾಗೂ ಅದರ ಕೆಳಗಿನ ಕಾಲುವೆ ವ್ಯವಸ್ಥೆಯ ಸಂರಕ್ಷಣೆಗೆ ಜವಾಬ್ದಾರನನ್ನಾಗಿ ಮಾಡಬಹುದು. ಈ ಸಂರಕ್ಷಣಾ ಕಾರ್ಯಕ್ಕಾಗಿ ಆತನಿಗೆ ಅಚ್ಚುಕಟ್ಟು ಪ್ರದೇಶದ ಉತ್ಪನ್ನದ ಹತ್ತನೆಯ ಒಂದು ಪಾಲನ್ನು ಕೊಡಬಹುದು. ಅಂಥ ಫಲಾನುಭವಿಗೆ ಕೆರೆಯ ಸುಸ್ಥಿತಿ ಬಗ್ಗೆ ಕಾಳಜಿ ಇರುತ್ತದೆ. ಅದರಿಂದ ಈ ವ್ಯವಸ್ಥೆಯಿಂದ ಆತ ಕೆರೆಯನ್ನು ಚೆನ್ನಾಗಿ ಸಂರಕ್ಷಿಸುವದೇನೂ ಖಂಡಿತವೇ. ಅದರೂ ನಮ್ಮ ಇಂದಿನ ಗ್ರಾಮ ಸಮಾಜದ ಛಿದ್ರಗಳಲ್ಲಿ, ಜಾತಿ ಗುಂಪುಗಳಲ್ಲಿ ಸರ್ವಸಾಮಾನ್ಯವಾದ ಸಾಮುದಾಯಿಕ ಹಿತಾಸಕ್ತಿಯನ್ನು ಬೆಳಸುವುದಕ್ಕೆ ಈ ಕ್ರಮ ಪರಿಣಾಮಕಾರಿಯಾಗಲಾರದು.
ಅಲ್ಲದೆ ಕೆರೆಯ ಸಂರಕ್ಷಣೆ, ಸುಸ್ಥಿತಿ ಮಾತ್ರವಲ್ಲ, ಅದರ ನೀರಿನ ಸೂಕ್ತ ನಿರ್ವಹಣೆಯೂ ಅಷ್ಟೆ ಮುಖ್ಯವಾದುದು. ಜಲನಿರ್ವಹಣೆಯಲ್ಲಿ ಕೆರೆ ಕೆಳಗಿನ ಹಿಡುವಳಿದಾರರೆಲ್ಲರೂ ಸೇರಬೇಕಾದುದು ಅವಶ್ಯ. ಅದು ಒಂದು ಸಹಕಾರಿ ಪ್ರಯತ್ನವಾಗಬೇಕು. ನೀರಿನ ಹಂಚಿಕೆ ನಿಷ್ಪಕ್ಷಪಾತವಾಗಿ ವಿಶ್ವಸನೀಯವಾಗಿ ಇರುವಂತೆ ಎಲ್ಲ ರೈತರಿಗೂ ಒಂದು ಸಾಮಾನ್ಯ ನಿಲುವು ಇರಬೇಕಾಗುತ್ತದೆ. ಬೆಳೆಯ ಆಯ್ಕೆ, ಬಿತ್ತನೆ ಕಾಲ, ನೀರು ಒದಗುವುದನ್ನು ಅನುಸರಿಸಿ ನೀರಿನ್ನು ಬಿಡುವ ಕಾರ್ಯಕ್ರಮ, ಇತ್ಯಾದಿಗಳಲ್ಲಿ ಸಾಮಾನ್ಯ ನಿಲುವು ಅಗತ್ಯ.
ಹಾಗೆ ಪಾಲುದಾರಿ ನಿರ್ವಹಣೆ ನಮ್ಮ ದೇಶದಲ್ಲಿ ಬಹುಕಾಲದಿಂದಲೂ ಜಾರಿಯಲ್ಲಿದೆ. ದಾಮಾಶಿಯಂಥ ವಿಶಿಷ್ಟವಾದ ಪದ್ಧತಿ ಕೋಲಾರ ಜಿಲ್ಲೆಯಲ್ಲಿ ಇಂದಿಗೂ ಇದೆ. ಇದನ್ನು ಇದೇ ಗ್ರಂಥದಲ್ಲಿ ಬೇರೆ ಕಡೆ ವಿವರವಾಗಿ ವರ್ಣಿಸಲಾಗಿದೆ. ಈ ಶತಮಾನದ ಆದಿ ಭಾಗದಲ್ಲಿ ಮೈಸೂರು ಸಂಸ್ಥಾನದಲ್ಲಿ ಕೆರೆ ಪಂಚಾಯಿತಿ ವ್ಯವಸ್ಥೆಯನ್ನು ರೂಪಿಸಿ ಕಾರ್ಯಗತ ಗೊಳಿಸಲಾಗಿತ್ತು. ಆದರೆ ಆ ಪಂಚಾಯಿತಿಗಳು ಪರಿಣಾಮಕಾರಿಯಾಗಿ ಕೆಲಸ ಮಾಡಲಿಲ್ಲ. ಸೋತು ಹೋದವು. ಪ್ರಾಯಶಃ ಸೂಕ್ತ ಪ್ರೇರಣೆಯ ಕೊರೆತೆ ಇತ್ತೋ ಏನೋ. ಈ ಕೆರೆ ಪಂಚಾಯಿತಿಗಳ ಅಧಿಕಾರ ಹಾಗೂ ಕೆಲಸಗಳನ್ನು ಬೇರೆ ಕಡೆ ವಿವರಿಸಲಾಗಿದೆ. ಓದುಗರು ಅವನ್ನು ನೊಡಬಹುದು.
ಮಹಾರಾಷ್ಟ್ರದಲ್ಲಿ ಜಲವಿತರಣೆ ಹಾಗೂ ನೀರಾವರಿ ವ್ಯವಸ್ಥೆಯ ಸಂರಕ್ಷಣೆಗಾಗಿ ಫಡ್ ಪದ್ಧತಿ ೨೦೦ ವರ್ಷಗಳಿಗೂ ಹಿಂದಿನಿಂದ ಜಾರಿಯಲ್ಲಿದೆ. ಆ ಪದ್ಧತಿಯಲ್ಲಿ ನೀರಾವರಿಯ ನಿರ್ವಹಣೆಯನ್ನು, ಎಲ್ಲ ರೈತರು ಆರಿಸಿದ ಪಂಚರ ಸಮಿತಿ ನಡೆಸುತ್ತದೆ. ಸಂರಕ್ಷಣೆ ನಡೆಯುವುದು ಸಮುದಾಯದ ಪ್ರಯತ್ನದಿಂದ ಮತ್ತು ಜಲನಿರ್ವಹಣಾ ಸಿಬ್ಬಂದಿಗೆ ವೇತನಕೊಡುವುದು ಫಸಲಿನ ಒಂದು ಪಾಲಿನ ರೂಪದಲ್ಲಿ. ನೀರುಗಂಟಿಗಳ ಮೂಲಕ ಜಲ ವಿತರಣೆ ಮಾಡುತ್ತಿದ್ದ ಅಂಥದೇ ವ್ಯವಸ್ಥೆ ಕರ್ನಾಟಕದಲ್ಲಿಯೂ ಇತ್ತು, ಕೆಲವು ಒಳನಾಡಿನ ಹಳ್ಳಿಗಳಲ್ಲಿ ಈಗಲ್ಲೂ ಇದೆ. ಫಡ್ ಪದ್ದತಿಯ ಮೇಲೆ ಒಂದು ಸಂಕ್ಷಿಪ್ತ ಟಿಪ್ಪಣಿಯನ್ನು ಅನುಬಂಧ – ೧೨ರಲ್ಲಿ ನೋಡಬಹುದು.
ಗುಜಾರಾತಿನಲ್ಲಿ ಕಾಕ್ರಪಾರ ಯೋಜನೆಯಲ್ಲಿ ರೈತರು ತಮ್ಮದೇ ಸಹಕಾರ ಸಂಘವನ್ನು ಮಾಡಿಕೊಂಡಿದ್ದಾರೆ. ನೀರನ್ನು ಸಗಟಾಗಿ ಸಹಕಾರ ಸಂಘಕ್ಕೆ ಮಾರಲಾಗುತ್ತದೆ. ಹೊರ ಕಂಡಿಯಲ್ಲಿ ಬಿಡಲಾದ ನೀರಿನ ಪ್ರಮಾಣದ ಆಧಾರದ ಮೇಲೆ ನೀರು ದರವನ್ನು ವಿಧಿಸಲಾಗುವುದು. ರೈತರಲ್ಲಿ ಪರಿಣಾಮಕರವಾಗಿ ಜಲ ವಿತರಣೆಯಾಗುವುದು ಸಹಕಾರ ಸಂಘದ ಹೊಣೆ. ಇಡೀ ಕಾಲುವೆ ವ್ಯವಸ್ಥೆಯನ್ನು ಸಹಕಾರ ಸಂಘವೇ ನೋಡಿಕೊಳ್ಳುತ್ತದೆ. ಸರ್ಕಾರ ನಿಗದಿಮಾಡುವ ದರದಲ್ಲಿ ಸಂಘ ನೀರು ದರವನ್ನು ವಿಧಿಸಿ ವಸೂಲು ಮಾಡುತ್ತದೆ. ಈ ಪದ್ಧತಿಯ ವಿವರಗಳನ್ನು ಅದು ನಡೆಯುವ ಬಗ್ಗೆ ಟಿಪ್ಪಣಿಯನ್ನು ಅನುಬಂಧ – ೧೪ರಲ್ಲಿ ಕೊಡಲಾಗಿದೆ.
ಮಧ್ಯಪ್ರದೇಶದಲ್ಲಿ ತಾವಾ ಯೋಜನೆಯಲ್ಲಿ ಸಿಂಚಾಯಿ(ನೀರಾವರಿ) ಪಂಚಾಯಿತಿಗಳನ್ನು ರಚಿಸಲಾಗಿದೆ. ನೀರಿನ ನಿರ್ವಹಣೆ ಹಾಗೂ ಹಂಚಿಕೆಯನ್ನು ಅವುಗಳಿಗೆ ವಹಿಸಲಾಗಿದೆ. ನೀರಾವರಿ ವ್ಯವಸ್ಥೆಯ ಸಂರಕ್ಷಣೆ ಸರ್ಕಾರದ ಕೈಯಲ್ಲೇ ಇದೆ. ಪಂಚಾಯಿತಿಗಳು ನೀರಾವರಿ ಸುಂಕಗಳನ್ನು ವಸೂಲು ಮಾಡಿ ಸರ್ಕಾರದ ಖಜಾನೆಗೆ ಜಮಾ ಮಾಡುತ್ತವೆ. ಈ ಪಂಚಾಯಿತಿಗಳ ಬಗ್ಗೆ ಒಂದು ಸಂಕ್ಷಿಪ್ತ ಟಿಪ್ಪಣಿಯನ್ನು ಅನುಬಂಧ – ೧೫ರಲ್ಲಿ ನೋಡಬಹುದು.
ಕರ್ನಾಟಕದಲ್ಲಿ ಜಿಲ್ಲಾ ಪರಿಷತ್ತುಗಳನ್ನು ಮಂಡಲ ಪಂಚಾಯಿತಿಗಳನ್ನು ೧೯೮೭ರಲ್ಲಿ ರಚಿಸಲಾಯಿತು. ಜಿಲ್ಲೆಯ ಸರಹದ್ದನ್ನು ಮೀರದಂಥ ಅಚ್ಚುಕಟ್ಟು ಉಳ್ಳ ಹಾಗೂ ಸಣ್ಣ ನೀರಾವರಿ ಕಾಮಗಾರಿಗಳ ನಿರ್ಮಾಣ, ಜೀರ್ಣೋದ್ಧಾರ ಹಾಗೂ ಸಂರಕ್ಷಣೆಗಳ ಅಧಿಕಾರವನ್ನು ಜಿಲ್ಲಾ ಪರಿಷತ್ತುಗಳಿಗೆ ವಹಿಸಿಕೊಡಲಾಗಿದೆ. ೫೦೦೦ ಎಕರೆ ಅಚ್ಚುಕಟ್ಟು ಉಳ್ಳ ಕಾಮಗಾರಿಯನ್ನು ಸಣ್ಣ ಪ್ರಮಾಣದ ನೀರಾವರಿ ಕಾಮಗಾರಿ ಎಂದು ಪರಿಗಣಿಸಲಾಗಿದೆ. ಸಾರ್ವಜನಿಕ ಹಾಗೂ ಖಾಸಗಿ ಬಳಕೆಗಾಗಿ ನೀರನ್ನು ಒದಗಿಸಲು ಮಂಡಲ ಪಂಚಾಯಿತಿಗಳಿಗೆ ವ್ಯಾಪಕವಾದ ಅಧಿಕಾರವನ್ನು ನೀಡಲಾಗಿದೆ. ಹಿಂದೆಯೆ ಹೇಳಿದಂತೆ ನೀರಾವರಿ ವಿಷಯದಲ್ಲಿ ಇಂಥ ಅಧಿಕಾರವನ್ನು ಕೊಟ್ಟಿಲ್ಲ. ೧೯೬೫ರ ಕರ್ನಾಟಕ ನೀರಾವರಿ ಶಾಸನ ೪೩ನೆಯ ಅನುಚ್ಛೇದದಲ್ಲಿ ನೀರಾವರಿ ಪಂಚಾಯಿತಿ ಹಾಗೂ ನೀರಾವರಿ ಶಾಸನ ೪೩ನೆಯ ಅನುಚ್ಛೇದದಲ್ಲಿ ನೀರಾವರಿ ಪಂಚಾಯಿತಿ ಹಾಗೂ ನೀರಾವರಿ ಮಂಡಲಿ (ಬೋರ್ಡ್) (ಒಂದು ಅಥವಾ ಹೆಚ್ಚು ಹಳ್ಳಿಗಳಿಗೆ) ಗಳನ್ನು ರಚಿಸಲು ಅವಕಾಶ ಕಲ್ಪಿಸಲಾಗಿದೆ. ಆದರೆ ಅಂಥ ಯಾವುದೇ ಪಂಚಾಯಿತಿಯನ್ನಾಗಲಿ ಮಂಡಲಿಯನ್ನಾಗಲಿ ರಚಿಸಿಲ್ಲ ಮತ್ತು ಅವುಗಳ ಕಾರ್ಯನಿರ್ವಹಣೆಗೆ ಯಾವುದೇ ನಿಯಮವನ್ನು ರೂಪಿಸಿಲ್ಲ.
ಬಹುಪಾಲು ಸಣ್ಣ ನೀರಾವರಿ ಕಾಮಗಾರಿಗಳಿಗೆ ಇರುವ ಅಚ್ಚುಕಟ್ಟು ನೂರು ಎಕರೆಗೂ ಕಡಿಮೆಯೆ. ಸಾಮಾನ್ಯವಾಗಿ ಅವು ಮಂಡಲ ಪಂಚಾಯಿತಿಯ ವ್ಯಾಪ್ತಿಯಲ್ಲಿ ಇವೆ. ಅಂಥ ಕಾಮಗಾರಿಗಳ ನಿರ್ಮಾಣ ಅಥವಾ ಸಂರಕ್ಷಣೆಯನ್ನು ಜಿಲ್ಲಾ ಪರಿಷತ್ತಿಗೆ ವಹಿಸಿರುವುದರಿಂದ ಮಂಡಲ ಪಂಚಾಯಿತಿಗೆ ಅವುಗಳ ಮೇಲೆ ಯಾವ ಹತೋಟಿಯೂ ಇಲ್ಲ. ಆಗಲೆ ಸಲಹೆ ಮಾಡಿರುವಂತೆ ಹಾಲಿ ಇರುವ ಶಾಸನ ಕಲಮುಗಳನ್ನು ಸೂಕ್ತವಾಗಿ ತಿದ್ದುಪಡಿಮಾಡಿ ಮಂಡಲ ಪಂಚಾಯತಿಗಳಿಗೆ ತಮ್ಮ ವ್ಯಾಪ್ತಿಯಲ್ಲಿರುವ ನೀರಾವರಿ ಕಾಮಗಾರಿಗಳ ಬಗ್ಗೆ ಅಗತ್ಯವಾದ ಕರ್ತವ್ಯ ಹಾಗೂ ಹೊಣೆಗಳನ್ನು ವಹಿಸಿಕೊಡುವುದು ಅವಶ್ಯ.
ನೀರಾವರಿ ಪಂಚಾಯಿತಿಗಳು :
೧೯೮೩ರ ಜಿಲ್ಲಾ ಪರಿಷತ್ತು, ಮಂಡಲ ಪಂಚಾಯಿತಿ ಶಾಸನದ ಪ್ರಕಾರ ಒಂದು ಮಂಡಲದಲ್ಲಿ ಹತ್ತು ಸಾವಿರಕ್ಕೆ ಕಡಿಮೆ ಇಲ್ಲದೆ ಹದಿನೈದು ಸಾವಿರಕ್ಕೂ ಮೀರದ ಪ್ರಜಾಸಂಖ್ಯೆ ಉಳ್ಳ ಒಂದು ಹಳ್ಳಿ ಅಥವಾ ಹಳ್ಳಿಗಳ ಗುಂಪು ಇರುತ್ತದೆ. ಅಲ್ಲದೆ ಮಂಡಲದಲ್ಲಿ ನೂರು ಮಂದಿ ಪ್ರಜೆಗಳಿಗೆ ಒಬ್ಬ ಸದಸ್ಯ ಇರುತ್ತಾನೆ. ಮಂಡಲದಲ್ಲಿನ ಪ್ರತಿಯೊಂದು ಹಳ್ಳಿಗೂ ಒಂದು ಗ್ರಾಮ ಸಭೆಯನ್ನು ಯೋಜಿಸಲಾಗಿದೆ. ನಮ್ಮ ಬಹುಪಾಲು ಕೆರೆಗಳು ಸಣ್ಣ ಹಳ್ಳಿಕೆರೆಗಳು. ಕೆಲವು ಹಳ್ಳಿಗಳಲ್ಲಿ ಒಂದಕ್ಕಿಂತ ಹೆಚ್ಚಿನ ಕೆರೆಗಳು ಇವೆ. ಇನ್ನು ಕೆಲವು ಕಡೆ ಒಂದು ಕೆರೆ ಒಂದು ಹಳ್ಳಿಗೂ ಮೀರಿ ಇರಬಹುದು. ಪ್ರತಿಯೊಂದು ಮಂಡಲದಲ್ಲಿಯೂ ಒಂದಕ್ಕಿಂತ ಹೆಚ್ಚು ಕೆರೆಗಳು ಇರಬಹುದು. ತನ್ನ ವ್ಯಾಪ್ತಿಯಲ್ಲಿರುವ ಎಲ್ಲ ಕೆರೆಗಳನ್ನು ಮಂಡಲವೆ ಚೆನ್ನಾಗಿ ಸಂರಕ್ಷಿಸಿ ನಿರ್ವಹಿಸುತ್ತದೆ ಎಂದು ನಿರೀಕ್ಷಿಸುವುದು ವಾಸ್ತವಿಕವಾಗಲಾರದು. ಅಲ್ಲದೆ ಅದು ಕೆರೆ ಕೆಳಗಿನ ಫಲಾನುಭವಿಗಳನ್ನೇ ಕೆರೆಯ ದಕ್ಷ ಸಂರಕ್ಷಣೆ ಹಾಗೂ ನಿರ್ವಹಣೆಗೆ ಹೊಣೆಗಾರರನ್ನಾಗಿ ಮಾಡಬೇಕೆಂಬ ಉದ್ದೇಶಕ್ಕೆ ಪೂರಾ ವಿರುದ್ಧವಾಗುತ್ತದೆ.
ಆದ್ದರಿಂದ, ಪ್ರತಿಯೊಂದು ನೀರಾವರಿ ಕೆರೆ ಅಥವಾ ಕಾಮಗಾರಿಗೂ ಒಂದು ನೀರಾವರಿ ಪಂಚಾಯಿತಿಯನ್ನು ರಚಿಸುವುದು ಅಗತ್ಯ. ಆ ಪಂಚಾಯಿತಿ, ಸಂಬಂಧಪಟ್ಟ ಮಂಡಲ ಪಂಚಾಯಿತಿಗಳ ನಿರ್ದೇಶನದಲ್ಲಿ ಕೆಲಸ ಮಾಡಬೇಕು. ನೀರಾವರಿ ಪಂಚಾಯಿತಿ ನೀರಾವರಿ ಪಡೆಯುವ ರೈತರಿಂದ ಆಯ್ಕೆ ಮಾಡಲ್ಪಟ್ಟ ಸಂಸ್ಥೆ ಆಗಬೇಕು. ಸದಸ್ಯರ ಸಂಖ್ಯೆ ಐದು ಅಥವಾ ಏಳು ಇರಬೇಕು. ಪ್ರತಿಯೊಂದು ಎರಡು ವರ್ಷಕ್ಕೆ ಒಮ್ಮೆ ಆಯ್ಕೆ ನಡೆಯಬೇಕು. ನೀರಾವರಿ ಕಾಲದ ಮೊದಲಿನಲ್ಲಿ, ಕೊನೆಯಲ್ಲಿ ಹಾಗೂ ನಡುವೆ ಒಮ್ಮೆ ಪಂಚಾಯಿತಿ ಸಭೆ ಸೇರಬೇಕು. ಅದು ಕೆರೆಯಲ್ಲಿ ಲಭ್ಯವಿರುವ ನೀರನ್ನು ಲೆಕ್ಕಮಾಡಿ ಅನುಸರಿಸಬಹುದಾದ ಬೆಳೆಯ ರೀತಿಯನ್ನೂ, ನೀರಿನ ಲಭ್ಯತೆಗೆ ಅನುಗುಣವಾಗಿ ನೀರು ಒದಗಿಸುವ ಕ್ರಮವನ್ನೂ ಸಹಮತದ ಮೇಲೆ ಯೋಜಿಸಬೇಕು. ಮತ್ತು ಎಲ್ಲ ನೀರಾವರಿದಾರರಿಗೂ ತನ್ನ ತೀರ್ಮಾನವನ್ನು ತಿಳಿಸಬೇಕು. ಜಲ ಪೂರೈಕೆಯ ಕ್ರಮ ಹೇಗೆ ನಡೆಯುತ್ತದೆ ಎನ್ನುವುದನ್ನು ಎಚ್ಚರಿಕೆಯಿಂದ ಗಮನಿಸಬೇಕು. ನಡುನಡುವೆ ವಿಮರ್ಶಿಸಬೇಕು. ಕಾಲದ ಕೊನೆಯಲ್ಲಿ ಜಲಸಂಗ್ರಹವನ್ನು ನೋಡಿಕೊಂಡು ಸಾಧ್ಯವಾದರೆ ಎರಡನೆಯ ಬೆಳೆಯ ಯೋಜನೆ ಮಾಡಬೇಕು. ಬೆಳೆಯ ರೀತಿಯನ್ನೂ, ನೀರಾವರಿ ಒದಗಿಸಬೇಕಾದ ಭೂವಿಸ್ತಾರವನ್ನೂ ತೀರ್ಮಾನಿಸಬೇಕು. ಸಂದೇಹ ಬಂದಾಗ ಅದು ಜಿಲ್ಲಾ ಪರಿಷತ್ತಿನಲ್ಲಿ ಕೆಲಸಮಾಡುವ ಕೃಷಿ ಹಾಗೂ ನೀರಾವರಿ ತಜ್ಞರ ಸಲಹೆಯನ್ನು ಪಡೆಯಬೇಕು. ಆಮೀನುಗಳಿಗೆ ಸೂಕ್ತವಾದ ಜಲನಿಯಂತ್ರಣ ಹಾಗೂ ಹಂಚಿಕೆಯ ಸಲುವಾಗಿ ಪಂಚಾಯಿತಿ ಸಿಬ್ಬಂದಿಯನ್ನು ನೇಮಿಸಿಕೊಳ್ಳಬೇಕು. ಅವರ ವೇತನ ಪ್ರತಿಯೊಂದು ಜಮೀನಿನ ಉತ್ಪನ್ನದಲ್ಲಿ ನಿಗದಿಯಾದ ಪಾಲಿನ ರೂಪದಲ್ಲಿರಬೇಕು. ಅಂಥ ಸಿಬ್ಬಂದಿ ಹಿಂದಿನ ಕಾಲದಲ್ಲಿ ನೀರುಗಂಟಿ ಎನಿಸಿಕೊಳ್ಳುತ್ತಿದ್ದವರು, ಪ್ರತಿ ೧೦೦ ಎಕರೆ ಅಚ್ಚುಕಟ್ಟೆಗೂ ಒಬ್ಬನಂತೆ ನೇಮಿತನಾಗಬಹುದು. ಮತ್ತು ಹಿಂದಿನ ಹಾಗೆಯೆ ಪರಿಶಿಷ್ಟ ಜಾತಿ ಅಥವಾ ಪರಿಶಿಷ್ಟ ಪಂಗಡದವರಿಗೆ ಇದು ಮೀಸಲಾಗಬೇಕು. ನೀರಾವರಿದಾರರು ತಮ್ಮ ಭೂಮಿಯ ಹೊರಕಂಡಿಯ ವರೆಗೂ ಕಾಲುವೆ ಜಾಲವನ್ನು ಸಂರಕ್ಷಿಸಬೇಕು. ಅದಕ್ಕೆ ತಪ್ಪುವುದನ್ನು ಅಪರಾಧವೆಂದು ಪರಿಗಣಿಸಬೇಕು. ನಾಲೆಯ ಕಲ್ಲುಕಟ್ಟಡವನ್ನು ಪಂಚಾಯಿತಿ ಸಂರಕ್ಷಿಸಬೇಕು.
ಕೆರೆ ಅಂಗಳದಲ್ಲಿ ಮೀನುಗಾರಿಕೆಯನ್ನು ಅಭಿವೃದ್ಧಿಪಡಿಸುವ ಅಧಿಕಾರ ಪಂಚಾಯಿತಿಗೆ ಇರಬೇಕು. ಉತ್ಪನ್ನವನ್ನು ಜಿಲ್ಲಾ ಪರಿಷತ್ತಿನ ಮುಖಾಂತರ ಮಾರಾಟ ಮಾಡಬೇಕು. ಜಲ ವಿಸ್ತಾರದ ಸರಹದ್ದಿನ ಉದ್ದಕ್ಕೂ ಪಂಚಾಯಿತಿಯು ಹಣ್ಣಿನ ಮರಗಳನ್ನು ಬೆಳೆಸಬೇಕು. ಕಾಲಕಾಲಕ್ಕೆ ಕೆರೆಯ ಹೂಳನ್ನು ತೆಗೆಯುವುದುಕ್ಕೂ ಮತ್ತು ಅದನ್ನು ಇಟ್ಟಿಗೆ ಹೆಂಚು ಇತ್ಯಾದಿಗಳನ್ನು ಮಾಡಲು ಬಳಸುವುದಕ್ಕೂ ಉತ್ತೇಜನ ಕೊಡಬೇಕು. ಈ ಎಲ್ಲ ಮೂಲಗಳಿಂದ ಬರುವ ಆದಾಯ ಹಾಗೂ ನೀರಾವರಿದಾರರಿಂದ ವಸೂಲುಮಾಡುವ ನೀರು ಕಂದಾಯದ ಹಣವನ್ನು ಕೆರೆ ಏರಿ ಹಾಗೂ ಕೆರೆಗೆ ನೀರು ಬರುವ ಹಳ್ಳಗಳನ್ನು ಕಾಲಕಾಲಕ್ಕೆ ಸಂರಕ್ಷಿಸುವ ಕಾರ್ಯಕ್ಕೆ ವಿನಿಯೋಗಿಸಬೇಕು.
ಏರಿಗೆ ಮಣ್ಣು ಒಟ್ಟಿ ಸಂರಕ್ಷಿಸಲು ಸಹಾಯಕವಾಗುವುದಕ್ಕೆ ಪಂಚಾಯಿತಿಯ ಕೆರೆಯ ಗಾತ್ರಕ್ಕೆ ಅನುಗುಣವಾಗಿ ಒಂದೋ ಎರಡೋ ಎತ್ತಿನ ಬಂಡಿಗಳನ್ನು ಹಾಗೂ ಟ್ರಾಕ್ಟರನ್ನು ಇಟ್ಟುಕೊಳ್ಳಬೇಕಾಗುತ್ತದೆ. ಈ ಸಲಕರಣೆಗಳು ಪಂಚಾಯಿತಿಗೆ ಸೇರಿರಬೇಕು. ಇವುಗಳನ್ನು ಪಡೆಯುವ ವೆಚ್ಚಕ್ಕೆ ಎಲ್ಲ ನೀರಾವರಿದಾರರೂ ಹಾಗೂ ಇಡೀ ಹಳ್ಳಿಯೂ ಕಾಣಿಕೆ ನೀಡಬೇಕು. ಬಂಡಿಗಳಿಗೆ ಟ್ರಾಕ್ಟರ್‌ಗೆ ಕೆರೆ ಕೆಲಸ ಇಲ್ಲದಿದ್ದಾಗ ಅವನ್ನು ನೀರಾವರಿದಾರರು ಬಾಡಿಗೆಗೆ ಪಡೆಯಬಹುದು ಮತ್ತು ಅದರಿಂದ ಆದಾಯ ವಸೂಲಾಗಬಹುದು. ಪಂಚಾಯಿತಿ ಸ್ಥಳೀಯವಾಗಿ ಸಂಪನ್ಮೂಲಗಳನ್ನು ರೂಢಿಸಿಕೊಂಡು ಇಡೀ ಗ್ರಾಮದ ಅಭಿವೃದ್ಧಿಗಾಗಿ ಅವನ್ನು ಬಳಸಬೇಕು. ಅಂಥ ಎಲ್ಲ ವಿಷಯಗಳಲ್ಲಿಯೂ ಜಿಲ್ಲಾ ಪರಿಷತ್ತು ಮಂಡಲ ಪಂಚಾಯಿತಿಯೂ ಕೆರೆಯ ಪಂಚಾಯಿತಿಗೆ ನೆರವು ನೀಡಬೇಕು. ನೀರಾವರಿ ಪಂಚಾಯಿತಿಯ ಅಧ್ಯಕ್ಷ ಹಾಗೂ ಸದಸ್ಯರಿಗೆ ಮಂಡಲ ಪಂಚಾಯಿತಿಯಲ್ಲಿ ಪ್ರಾತಿನಿಧ್ಯ ಇರಬೇಕು. ಅವರ ಹಳ್ಳಿಗೆ ಸಂಬಂಧಿಸಿದ ಎಲ್ಲ ವಿಷಯಗಳಲ್ಲಿಯೂ ಅವರ ವಿಚಾರಗಳಿಗೆ ಸೂಕ್ತವಾದ ಮನ್ನಣೆ ಇರಬೇಕು.
ಈ ಶತಮಾನದ ಮೊದಲಿನಲ್ಲಿ ಮೈಸೂರಿನಲ್ಲಿ ಸ್ಥಾಪಿತವಾಗಿದ್ದ ಕೆರೆ ಪಂಚಾಯತಿಗಳು ವಿಫಲವಾದವು. ಈಗ ಅಂಥದೇ ವ್ಯವಸ್ಥೆ ಸಫಲವಾಗುವುದು ಹೇಗೆ ನಿಶ್ಚಿತ? ಎನ್ನಬಹುದು. ಕೆರೆ ಪಂಚಾಯಿತಿಗಳು ಸೋತದ್ದಕ್ಕೆ ಕಾರಣ, ಫಲಾನುಭವಿಗಳಲ್ಲಿ ಜಾಗೃತಿಯ ಅಭಾವ ಹಾಗೂ ಆಡಳಿತಗಾರರಲ್ಲಿ ಪಂಚಾಯಿತಿ ಅಭಿವೃದ್ಧಿ ಬಗ್ಗೆ ಇದ್ದ ನೀರಾಸಕ್ತಿ ಮತ್ತು ಕೆರೆ ನೀರಾವರಿಯ ಏಳಿಗೆ ಕುರಿತು ತಾತ್ಸಾರದ ದೃಷ್ಟಿ. ಬ್ರಿಟಿಷ್ ಆಳ್ವಿಕೆಯಿಂದ ಬಿಡುಗಡೆ ಹೊಂದಿ ಸುಮಾರು ಐವತ್ತು ವರ್ಷ ಆಗಿದೆ. ಈಗ ನಮಗೆ ಅರಿವಾಗುತ್ತಿದೆ, ಅಭಿವೃದ್ಧಿ ಕಾರ್ಯ ಸಫಲವಾಗುವುದು ಸಂಬಂಧಪಟ್ಟ ಜನ ಅದರಲ್ಲಿ ನೇರವಾಗಿ ಮತ್ತು ಪೂರ್ಣವಾಗಿ ಒಳಗೊಂಡಾಗ ಮಾತ್ರ ಎಂದು. ಅಲ್ಲದೆ ತಮ್ಮ ಅಭಿವೃದ್ಧಿಗೆ ಸಂಬಂಧಿಸಿದ ಎಲ್ಲ ಚಟುವಟಿಕೆಗಳನ್ನು ತಾವೇ ರೂಪಿಸಿ ನಿರ್ವಹಿಸಿದರೆ ಮಾತ್ರ ತಮ್ಮ ಹಿತಸಾಧನೆ ಉತ್ತಮವಾಗಿ ಆದೀತು ಎಂದೂ ಜನ ಅರಿತಿದ್ದಾರೆ. ಇದೆಲ್ಲವನ್ನೂ ಗಮನದಲ್ಲಿ ಇರಿಸಿಕೊಂಡೇ ನಮಗೆ ಅನಿಸುತ್ತದೆ, ನಮ್ಮ ಕೆರೆಗಳ ನಿರ್ಮಾಣ ಸಂರಕ್ಷಣೆ ಹಾಗೂ ನಿರ್ವಹಣೆಗೆ ನೀರಾವರಿ ಪಂಚಾಯಿತಿಗಳ ಸೃಷ್ಟಿಯೇ ಅತ್ಯಂತ ಪರಿಣಾಮಕಾರಿ ಪರಿಹಾರ ಎಂದು.
ಎಲ್ಲ ಕೆರೆಗಳೂ ಜೀರ್ಣೋದ್ಧಾರವಾಗಿ ಅವುಗಳಲ್ಲಿ ನೀರು ಶೇಖರವಾದಾಗ ಕೆರೆಯ ಆಸುಪಾಸಿನಲ್ಲಿ ಅಂತರ್ಜಲದ ಮಟ್ಟ ಏರುವುದು ಖಂಡಿತ. ಈಗ ಇರುವ ಭಾವಿಗಳಲ್ಲೂ ನೀರಿನಮಟ್ಟ ಏರುತ್ತದೆ. ಆ ನೀರನ್ನು ಒಣಭೂಮಿಯಲ್ಲಿ ಮಳೆ ನೀರಿನಿಂದ ಮಾಡುವ ಬೇಸಾಯಕ್ಕೆ ಜೊತೆಗೂಡಿಸಿಕೊಳ್ಳಲೂಬಹುದು. ಪ್ರದೇಶದ ಜಲ – ಭೂ – ವೈಜ್ಞಾನಿಕ ಸ್ಥಿತಿಯನ್ನು ಸೂಕ್ತವಾಗಿ ಅಂದಾಜು ಮಾಡಿದರೆ, ಅನೇಕ ಹೊಸ ಭಾವಿಗಳನ್ನು ತೋಡಲಾರಂಭಿಸುವುದು ಸಾಧ್ಯವಾದೀತು.
ನಮ್ಮ ಸಲಹೆಗಳ ಸಾರಂಶವನ್ನು ಹೀಗೆ ಹೇಳಬಹುದು :
ನಾನಾ ಅಣು ಹಾಗೂ ಬೃಹತ್ ಜಲಾನಯನ ಭೂ ಪ್ರದೇಶಗಳ ಅಭಿವೃದ್ಧಿಗಾಗಿ ಒಂದು ವ್ಯಾಪಕ ಯೋಜನೆಯನ್ನು ರೂಪಿಸಬೇಕು. ನಮ್ಮ ಕೆರೆಗಳ ನಿರ್ಮಾಣ ಹಾಗೂ ಪುನರ್ ನಿರ್ಮಾಣವನ್ನು ಸ್ಥಳೀಯ ಉದ್ಯಮಿಗೆ ವಹಿಸಬೇಕು. ಆತನ ನಿರ್ಮಾಣಕಾರ್ಯಕ್ಕೆ ಪ್ರತಿಯಾಗಿ ಆತನಿಗೆ ಸಮುದಾಯ ಭೂಮಿಯನ್ನು ದಾನ ಕೊಡಬಹುದು ಅಥವಾ ನಿರ್ದಿಷ್ಟ ಅವಧಿಯಲ್ಲಿ ನೀರು ಕಂದಾಯ ವಿಧಿಸಲು ಆತನಿಗೆ ಅವಕಾಶಕೊಡಬಹುದು. ಇದಕ್ಕೆ ಪರ್ಯಾಯವಾಗಿ ಗ್ರಾಮ ಸಮುದಾಯವೇ ಭಾಗಶಃ ನಗದು ರೂಪದಲ್ಲಿ ಭಾಗಶಃ ಸ್ವಯಂಸೇವಾಕಾರ್ಯ ರೂಪದಲ್ಲಿ, ಹಾಗೂ ಭಾಗಶಃ ಬ್ಯಾಂಕಿನಿಂದ ಸಾಲ ತೆಗೆದು ಭರಿಸಬೇಕು. ನೀರಾವರಿಯ ಸಂರಕ್ಷಣೆ ಹಾಗೂ ನಿರ್ವಹಣೆ ನೀರಾವರಿ ಪಂಚಾಯಿತಿಯ ಜವಾಬ್ದಾರಿಯಾಗಿರಬೇಕು. ಅದು ಮಂಡಲ ಪಂಚಾಯಿತಿಯ ಮಾರ್ಗದರ್ಶನದಲ್ಲಿ ಕೆಲಸಮಾಡಬೇಕು. ಇದಕ್ಕಾಗಿ ಈಗಿನ ಪಂಚಾಯಿತಿ ಶಾಸನವನ್ನು ಸೂಕ್ತವಾಗಿ ತಿದ್ದುಪಡಿ ಮಾಡಬೇಕು.
ಕರ್ನಾಟಕದಲ್ಲಿ ಕೆರೆ ನೀರಾವರಿ: ದೇಸಿಯೊಳ್ ಪುಗುವುದು ಪೊಕ್ಕು ಮಾರ್ಗದೊಳೆ ತಳ್ವುದು
ಕನ್ನಡ ವಿಶ್ವವಿದ್ಯಾಲಯದ ಪ್ರಥಮ ಗುರಿ ‘ಕನ್ನಡ ಸಂಸ್ಕೃತಿ’ಯ ಶೋಧ, ವಿಮರ್ಶೆ ಮತ್ತು ಪ್ರಸಾರ. ಅಂತಿಮ ಗುರಿ ಸುತ್ತಲಿನ ಸಂಸ್ಕೃತಿಗಳ ವಿವೇಕಪೂರ್ಣ ವಿನಿಯೋಗ. ಆದಿಕವಿ ಪಂಪ, ಸಾಹಿತ್ಯಕ್ಕೆ ಅನ್ವಯಿಸಿ ಹೇಳಿರುವ ‘ದೇಸಿಯೊಳ್ ಪುಗುವುದು, ಪೊಕ್ಕು ಮಾರ್ಗದೊಳಿ ತಳ್ವುದು’ ಎಂಬ ಮಾತು ಪರ್ಯಾರ್ಯವಾಗಿ ಇದನ್ನೇ ಧ್ವನಿಸುತ್ತದೆ.
ಸಂಸ್ಕೃತಿಯೆನ್ನುವುದು ಸಮೂಹ ಸಮ್ಮತ ಜೀವನಪದ್ಧತಿಯಾಗಿದೆ. ಕನ್ನಡಿಗರ ಇಂತಹ ಜೀವನಪದ್ಧತಿಗೆ ಸಾವಿರ ಸಾವಿರ ವರ್ಷಗಳ ಇತಿಹಾಸವಿದೆ. ತನ್ನ ಆಯುರ್ಮಾನದಲ್ಲಿ ಆರ್ಯ – ಆಂಗ್ಲ ಸಂಸ್ಕೃತಿಗಳನ್ನು ಜೀರ್ಣಿಸಿಕೊಳ್ಳುತ್ತ ಬಂದ ಕನ್ನಡ ಸಮಾಜ, ಉದ್ದಕ್ಕೂ ದ್ವಿಭಾಷಾಸಂದರ್ಭದಲ್ಲಿ ಬದುಕುಮಾಡಿದೆ. ಹಿಂದಿನದು ಕನ್ನಡ – ಸಂಸ್ಕೃತ ದ್ವಿಭಾಷಾ ಸಂದರ್ಭ, ಇಂದಿನದು ಕನ್ನಡ – ಇಂಗ್ಲಿಷ್ ದ್ವಿಭಾಷಾ ಸಂದರ್ಭ. ಗ್ರಂಥಸ್ಥ ಭಾಷೆಯಾದ ಸಂಸ್ಕೃತಕ್ಕಿಂತ ಜೀವಂತ ಭಾಷೆಯಾದ ಇಂಗ್ಲಿಷ್‌ಬೆಳಕಾಗುತ್ತಲೇ ಬೆಂಕಿಯಾಗಬಹುದೇ? ಎಂಬ ಭಯ ನಮ್ಮಲ್ಲಿ ಹುಟ್ಟಿದೆ. ಹೆಚ್ಚಿನದಾಗಿ ಆಂಗ್ಲ ಜೀವನಶೈಲಿ ನಮ್ಮ ಜೀವನಾಡಿಗಳನ್ನು ದಿನೇ ದಿನೇ ನಿಯಂತ್ರಿಸತೊಡಗಿ, ಒಂದು ಬಗೆಯ ಅತಿರೇಕ ಸೃಷ್ಟಿಯಾಗುತ್ತಲಿದೆ.
ಗಾಂಧೀಜಿಯವರು ಈ ಅತಿರೇಕವನ್ನು ಬಹಳ ಹಿಂದೆಯೇ ಊಹಿಸಿ, ‘ಸ್ವದೇಶೀ ಚಳುವಳಿ’ಯನ್ನು ಕೈಗೆತ್ತಿಕೊಂಡಿದ್ದರು. ಈ ಮತ್ತು ಇಂಥ ದೇಶೀ ಚಿಂತನೆಗಳ ಆದರ್ಶದಲ್ಲಿ ಕನ್ನಡ ವಿಶ್ವವಿದ್ಯಾಲಯ ಮೊದಲು ಮಾಡಬೇಕಾದ ಕೆಲಸವೆಂದರೆ ವಿಸ್ಮೃತಿಯ ಸಾಗರದಲ್ಲಿ ಮುಳುಗಿಹೋಗಿರುವ ನಮ್ಮ ಪಾರಂಪರಿಕ ಕ್ರಿಯೆ, ಪ್ರಕ್ರಿಯೆ ರೂಪದ ‘ಸ್ವದೇಶೀ ಸತ್ಯ’ಗಳನ್ನು ಶೋಧಿಸುವುದು, ಬಳಿಕ ಅಲ್ಲಿ ಸೇರಿಕೊಂಡಿರುವ ದೋಷಗಳನ್ನು ದೂರ ಸರಿಸಿ ಗುಣಾಂಶಗಳನ್ನು ಗುರುತಿಸುವ, ಜೊತೆಗೆ ಪೂರ್ಣ ಬದುಕಿಗೆ ಅವಶ್ಯವಿರುವ ಕೊರತೆಗಳನ್ನು ಅನ್ಯಸಂಸ್ಕೃತಿಯಿಂದ ಎಚ್ಚರ ವಹಿಸಿ ತುಂಬಿಕೊಳ್ಳುವ ಕೆಲಸ ನಮ್ಮಲ್ಲಿ ನಡೆಯಬೇಕಾಗಿದೆ. ಒಟ್ಟಾರೆ ಅನ್ಯಸಂಸ್ಕೃತಿಗಳ ಸಹಯೋಗದಲ್ಲಿಯೂ ‘ಕನ್ನಡವು ಕನ್ನಡವ ಕನ್ನಡಿಸುತಿರಬೇಕು’ ಎಂಬಂತೆ ನಾವು ಕನ್ನಡವನ್ನು ಸ್ಥಾನಿಕದಲ್ಲಿ ಬದುಕಿಸಬೇಕಾಗಿದೆ, ಜಾಗತಿಕದಲ್ಲಿ ಬೆಳೆಸಬೇಕಾಗಿದೆ. ಹಾಗೆ ಮಾಡಿದಾಗ ಮಾತ್ರ ಕನ್ನಡತ್ವವನ್ನು ನಾಶಮಾಡಿಕೊಂಡು ಜಾಗತಿಕವಾಗುವುದು ತಪ್ಪಿ ಕನ್ನಡವೂ ಜಾಗತಿಕವಾಗುತ್ತದೆ. ಜಾಗತಿಕವಾಗುವುದೆಂದರೆ ಸ್ಥಾನಿಕ ನಿರಾಕರಣೆಯಲ್ಲವೆಂಬ ಸತ್ಯ ಸ್ಥಾಪನೆಗೊಳ್ಳುತ್ತದೆ.
ಹೆಗಲ ಮೇಲೆ ಈ ಹೊಣೆಯನ್ನು ಹೊತ್ತು, ಅಸ್ತಿತ್ವಕ್ಕೆ ಬಂದಿರುವ ಕನ್ನಡ ವಿಶ್ವವಿದ್ಯಾಲಯ, ‘ಎಲ್ಲ ರಸ್ತೆಗಳು ರೋಮ್‌ದ ಕಡೆಗೆ’ ಎಂಬಂತೆ ಕನ್ನಡದ ಎಲ್ಲ ಹಾದಿಗಳು ಹಂಪಿಯ ಕಡೆಗೆ ಕೇಂದ್ರೀಕರಣಗೊಳ್ಳುವ ಮತ್ತು ಇಲ್ಲಿಂದಲೇ ಜಗತ್ತಿನ ಅಂಚಿನತ್ತ ವಿಕೇಂದ್ರೀಕರಣಗೊಳ್ಳುವ ವಾತಾವರಣವನ್ನು ನಿರ್ಮಾಣ ಮಾಡಬೇಕಾಗಿದೆ. ಈ ರೀತಿ ಐತಿಹಾಸಿಕ ಪರಂಪರೆ ಮತ್ತು ಭೌಗೋಳಿಕ ಪರಿಸರಗಳಲ್ಲಿ ಶ್ರಮಿಸಬೇಕಾಗಿರುವ ಕನ್ನಡ ವಿಶ್ವವಿದ್ಯಾಲಯ “ಎಂದೆಂದಿಗೂ ನೀ ಕನ್ನಡವಾಗಿರು” ಎಂಬ ಪ್ರಜ್ಞೆ ಕನ್ನಡಿಗರಲ್ಲಿ ಜಾಗೃತವಾಗಿರುವಂತೆಯೂ ನೋಡಿಕೊಳ್ಳಬೇಕಾಗಿದೆ.
ಈ ಎಲ್ಲ ನೆಲೆಗಳಲ್ಲಿ ಸೃಷ್ಟಿಯಾಗುವ ತನ್ನ ಶೋಧನೆ – ಚಿಂತನೆಗಳನ್ನು ದಾಖಲಿಸ ಬೇಕೆಂಬ ಮತ್ತು ಸಂವಹನಗೊಳಿಸಬೇಕೆಂಬ ತೀವ್ರ ಹಂಬಲದಿಂದ ಈ ವಿಶ್ವವಿದ್ಯಾಲಯ ‘ಪ್ರಸಾರಾಂಗ’ ಹೆಸರಿನ ಪ್ರಸಾರಮಾಧ್ಯಮ ಸಂಸ್ಥೆಯನ್ನು ಅಸ್ತಿತ್ವಕ್ಕೆ ತಂದಿದೆ. ಶ್ರವ್ಯ, ದೃಶ್ಯ, ವಾಚನ ಸಾಮಗ್ರಿಗಳ ಉತ್ಪಾದನೆ – ವಿತರಣೆ ಇತ್ಯಾದಿ ಕಾರ್ಯಗಳನ್ನು ಕೈಗೆತ್ತಿಕೊಂಡಿರುವ ಇದು, ವಾಚನ ಸಾಮಗ್ರಿಯಾಗಿರುವ ಪುಸ್ತಕಗಳ ಉತ್ಪಾದನೆಗೆ ವಿಶೇಷ ಕಾಳಜಿ ವಹಿಸಿದೆ. ಆಂತರಿಕ ಸತ್ವ, ಬಾಹ್ಯಸೌಂದರ್ಯಗಳಿಂದ ಕೂಡಿರುವ ವಿಶಿಷ್ಟ ‘ಪುಸ್ತಕ ಸಂಸ್ಕೃತಿ’ಯನ್ನು ಅಸ್ತಿತ್ವಕ್ಕೆ ತಂದಿದೆ. ಈ ನಿಟ್ಟಿನಲ್ಲಿ ಪ್ರಕಟವಾಗುತ್ತಲಿರುವ ಇತ್ತೀಚಿನ ಪುಸ್ತಕ, “ಕರ್ನಾಟಕದಲ್ಲಿ ಕೆರೆ ನೀರಾವರಿ”.
ಇತಿಹಾಸ – ಭೂಗೋಲಗಳ ಭಿತ್ತಿಯಲ್ಲಿಟ್ಟು ಕರ್ನಾಟಕದ ಎಲ್ಲ ಆಯಾಮಗಳನ್ನು ಅಧ್ಯಯನ ಮಾಡುತ್ತಲಿರುವ ಕನ್ನಡ ವಿಶ್ವವಿದ್ಯಾಲಯ ತನ್ನ ಕರ್ತವ್ಯದ ಭಾಗವೆಂಬಂತೆ “ಕರ್ನಾಟಕದಲ್ಲಿ ಕೆರೆ ನೀರಾವರಿ” ಕೃತಿಯನ್ನು ಪ್ರಕಟಿಸುತ್ತಿದೆ. ಈ ಪುಸ್ತಕ ಪ್ರಕಟಣೆಗಾಗಿ ಆರ್ಥಿಕ ನೆರವು ನೀಡಿದ ಕರ್ನಾಟಕ ಸರ್ಕಾರದ ಸಣ್ಣ ನೀರಾವರಿ ಇಲಾಖೆಗೆ, ಈ ಬಗ್ಗೆ ವಿಶೇಷ ಆಸ್ಥೆ ವಹಿಸಿದ ಮಾನ್ಯ ಸಚಿವರಾದ ಶ್ರೀ ಕುಮಾರ ಬಂಗಾರಪ್ಪ ಅವರಿಗೆ ನಮ್ಮ ಧನ್ಯವಾದಗಳು. ಮಾನ್ಯ ಸಚಿವರ ಆಪ್ತಕಾರ್ಯದರ್ಶಿಗಳಾದ ಶ್ರೀ ವಿಜಯಕುಮಾರ್‌ಅವರ ಸಹಕಾರಕ್ಕೂ ಕೃತಜ್ಞತೆಗಳು. ಡಾ. ಜಿ.ಎಸ್. ದೀಕ್ಷಿತ., ಡಾ. ಜಿ.ಆರ್.ಕುಪ್ಪುಸ್ವಾಮಿ, ಶ್ರೀ ಎಸ್.ಕೆ. ಮೋಹನ ಅವರು ಬರೆದ “Tank Irrigation in Karnataka – A Historical Survey” ಕೃತಿಯನ್ನು ಶ್ರೀ ನೀಲತ್ತಹಳ್ಳಿ ಕಸ್ತೂರಿ ಅವರು ಕನ್ನಡಕ್ಕೆ ಅನುವಾದಿಸಿದ್ದಾರೆ. ಇವರೆಲ್ಲರಿಗೂ ನಮ್ಮ ಕೃತಜ್ಞತೆಗಳು ಸಲ್ಲುತ್ತವೆ.
ಎಂ.ಎಂ. ಕಲಬುರ್ಗಿ
ಕುಲಪತಿಗಳು
ಕರ್ನಾಟಕದಲ್ಲಿ ಕೆರೆ ನೀರಾವರಿ: ಅನುಬಂಧಗಳು (೧)
ಅನುಬಂಧಗಳಲ್ಲಿ ಹೇಳಿರುವ ಕೆರೆಗಳ ಸ್ಥಳಗಳ ನಕ್ಷೆ

೧. ಮೋತಿ ತಲಾಬ್ (ತೊಣ್ಣೂರು ಕೆರೆ) :
ಶ್ರೀರಂಗಪಟ್ಟಣದ ಬಳಿ ತೊಣ್ಣೂರು ಗ್ರಾಮದಲ್ಲಿರುವ ಮೋತಿ ತಲಾಬ್ ಕರ್ನಾಟಕದಲ್ಲಿ ಎರಡನೆಯ ಅತಿಪ್ರಾಚೀನ ಭಾರಿ ಕೆರೆ. ಹನ್ನೊಂದನೆಯ ಶತಮಾನದ ಸುಮಾರಿನಲ್ಲಿ ಮಹಾ ಶ್ರೀವೈಷ್ಣವ ಸಂತ ಶ್ರೀರಾಮಾನುಜಾಚಾರ್ಯರ ಕಾಲದಲ್ಲಿ ಕಟ್ಟೆಯ ನಿರ್ಮಾಣವನ್ನು ಕೈಗೊಳ್ಳಲಾಯಿತು ಎಂಬ ನಂಬಿಕೆ ಇದೆ.
ಯಾದವನದಿ ಮತ್ತು ಇನ್ನೊಂದು ಬೆಟ್ಟದ ಹೊಳೆಗಳ ನಡುವಿನ ಕಣಿವೆಗೆ ಅಡ್ಡಲಾಗಿ ಒಂದು ಕಟ್ಟೆಯನ್ನು ಕಟ್ಟಿ ಇದನ್ನು ನಿರ್ಮಿಸಲಾಗಿದೆ. ಕಟ್ಟೆ ನದಿಯ ಅಡಿಯಿಂದ ಸುಮಾರು ೮೦ ಅಡಿ ಎತ್ತರವಿದೆ. ಅದರ ಉದ್ದ ಸುಮಾರು ೫೦೦ ಅಡಿ. ಸಾಮಾನ್ಯವಾಗಿ ಹಳೆಯ ಕಟ್ಟೆಗಳು ಇರುವಂತೆ ಈ ಕಟ್ಟೆ ನೇರವಾಗಿಲ್ಲ. ಹೊಳೆಗೆ ಅಭಿಮುಖವಾಗಿ ಬಾಗಿದೆ. ಇತರ ಕಟ್ಟೆಗಳು ತಲೆಭಾಗದಲ್ಲಿ ಬಹಳ ಅಗಲವಾಗಿರುತ್ತವೆ. ಆದರೆ ಈ ಕಟ್ಟೆ ತಲೆಭಾಗದಲ್ಲಿ ಕೇವಲ ೫೦ ಅಡಿ ಅಗಲವಿದೆ. ಅಡಿಯಲ್ಲಿ ಸುಮಾರು ೪೫೦ ಅಡಿ ಅಗಲವಿದೆ. ಅದರ ಜಲಸಂಗ್ರಹಣ ಸುಮಾರು ೧೮,೦೦೦ ಎಕರೆ. ಅಡಿಗಳಷ್ಟು ಭಾರಿ. ಇದಕ್ಕೆ ಹೋಲಿಸಿದರೆ ನೀರಾವರಿ ಭೂಮಿ ಕೇವಲ ೮೦೦ ಎಕರೆ. ಇದಕ್ಕೆ ಕಾರಣ ತೂಬಿನ ಬಾಗಿಲಿನ ಅಡಿ ಕೆರೆ ಅಂಗಳದ ಮಟ್ಟಕ್ಕಿಂತ ೪೫ ಅಡಿ ಮೇಲೆ ಇರುವುದು ಮತ್ತು ಆ ಬಾಗಿಲಿನ ಮಟ್ಟದಿಂದ ಮೇಲು ಭಾಗಕ್ಕೆ ಲಭ್ಯವಿರುವ ಜಲಸಂಗ್ರಹಣೆ ಕೇವಲ ಸುಮಾರು ೨೫ ಅಡಿಮಾತ್ರ. ಜಲಸಂಗ್ರಹದ ಮೂರನೆಯ ಎರಡಕ್ಕೂ ಹೆಚ್ಚಿನ ಪಾಲು ಬಾಗಿಲಿನ ಕೆಳಕ್ಕೆ ಇರುವುದು. ದಖನ್ನಿನ ಸುಬೇದಾರನ ಮಗ ನಾಸಿರ್ ಜಂಗ್ ೧೭೪೬ರಲ್ಲಿ ಈ ಕೆರೆಗೆ ಭೇಟಿಕೊಟ್ಟಿದ್ದನಂತೆ ಆಗ ಇದರ ಸ್ಫಟಿಕ ನಿರ್ಮಲ ನೀರನ್ನು ನೋಡಿ, ಇದಕ್ಕೆ ಮೋತಿ ತಲಾಬ್, ಮುತ್ತಿನ ಕೆರೆ, ಎಂದು ಹೆಸರು ಕೊಟ್ಟನಂತೆ೧.
ಒಂದು ಗುಡ್ಡವನ್ನು ಕಡಿದು ನಾಲೆಯನ್ನು ಮಾಡಲಾಗಿದೆ. ಇದೇ ನಾಲೆಗೆ ಕೋಡಿಯ ನೀರನ್ನೂ ನೀರಾವರಿ ನೀರನ್ನೂ ಬಿಡಲಾಗುವುದು. ಇದು ಈ ಕಟ್ಟೆಯ ಒಂದು ವಿಶೇಷ ಲಕ್ಷಣ. ಈ ನಾಲೆಗೆ ನೀರಾವರಿ ತೂಬಿನಿಂದ ಬರುವ ನೀರನ್ನು ಬಾಗಿಲಿನಿಂದ ನಿಯಂತ್ರಿಸಲಾಗುತ್ತದೆ. ಕಟ್ಟೆ ತುಂಬಿದಾಗ, ಹೆಚ್ಚುವರಿ ನೀರು ತೂಬಿನ ಮೇಲು ಭಾಗದ ಕಟ್ಟೆಯಿಂದ ತೂರಿಕೊಂಡು ನಾಲೆಗೆ ಹರಿದು ಬರುತ್ತದೆ. ಮತ್ತು ಗುಡ್ಡದಿಂದ ಕೊಂಚ ದೂರದಲ್ಲಿ ನಾಲೆ ಎರಡಾಗಿ ಒಡೆಯತ್ತದೆ. ಎಡ ಸೀಳು ನೀರಾವರಿ ಕಾಲುವೆಯ ಬಲ ಸೀಳನ್ನು ಕಲ್ಲುಕಟ್ಟಿದ ಬಯಲು ನಾಲೆಗಳ ಮೂಲಕ ಕೆರೆ ಕೆಳಗಿನ ನದಿ ಕಣಿವೆಗೆ ಬಿಡಲಾಗಿದೆ. ಇಂಥ ಅಪರೂಪದ ವ್ಯವಸ್ಥೆ ಸಾಧ್ಯವಾಗಿರುವುದಕ್ಕೆ ಕಾರಣ, ಈ ಕೆರೆಯಲ್ಲಿ ಜಲಸಂಗ್ರಹಣ ನದಿಯಿಂದ ಬರುವ ನೀರಿನ ಪ್ರಮಾಣಕ್ಕೆ ಎರಡರಷ್ಟಕ್ಕೂ ಹೆಚ್ಚು ಇರುವುದು ಮತ್ತು ಕೆರೆ ಕೋಡಿ ಬೀಳುವುದು ತೀರ ವಿರಳ.
ಹೊಯ್ಸಳರ ಕಾಲದಲ್ಲಿ ಮೊದಲು ಕಟ್ಟಿಸಲಾದ ಕಟ್ಟೆಯನ್ನು ಟಿಪ್ಪುಸುಲ್ತಾನನ ಕಾಲದಲ್ಲಿ ಪುನರ್ ರೂಪಸಿ ದುರಸ್ತಿ ಮಾಡಲಾಯಿತು ಎಂದು ಸ್ಥಳ ಪ್ರತೀತಿ ಹೇಳುತ್ತದೆ.
“ಮೆಟ್ಟುಲು ಹಾಗೂ ಕಟ್ಟೆಗೆ ಬಳಸಲಾಗಿರುವ ಕಲ್ಲುಗಳ ಸೂಕ್ಷ್ಮವಾದ ಪರಿಶೀಲನೆ ಈ ದೃಷ್ಟಿಯನ್ನು ಸಮರ್ಥಿಸುತ್ತದೆ. ಏಕೆಂದರೆ ಮೆಟ್ಟಲುಗಳಿಗೆ ಅನೇಕ ಹಳೆಯ ದೇವಾಲಯಗಳ ದ್ವಾರಸ್ತಂಭಗಳನ್ನು ಬಳಸಲಾಗಿದೆ. ಬೃಂದಾವನದ ಬಳಿಯ ಬಾಗಲವಾಡದ ಭಾಗಗಳ ಸಮುಹವೊಂದರಲ್ಲಿ ಚಾಲುಕ್ಯ ಅಥವಾ ಹೊಯ್ಸಳಯುಗದ ಮೇಲಣ ಶಾಸನಗಳ ಎರಡು ತುಣುಕುಗಳು ಕಾಣ ಬಂದಿವೆ ಮತ್ತು ನಾಲ್ಕು ಕೆತ್ತನೆ ಮಾಡಿದ ಕಲ್ಲು ಇವೆ. ಎರಡಂತೂ ಸೂಕ್ಷ್ಮವಾಗಿ ಕೆತ್ತನೆಮಾಡಿದವು. ಒಂದರಲ್ಲಿ ಗಜೇಂದ್ರಮೋಕ್ಷದ ಕತೆ ಇದೆ. ಇನ್ನೊಂದರಲ್ಲಿ ಸಳ ಹುಲಿಯೊಂದಿಗೆ ಕಾದುವ ದೃಶ್ಯ ಇದೆ. ಈ ಎರಡನೆಯದು ಯಾವುದೋ ಶಿಥಿಲಗೊಂಡ ದೇವಾಲಯದಿಂದ ಅಥವಾ ಹಳೆಯ ಕಟ್ಟಡದಿಂದ ತಂದ ಭಾಗ. ಕಟ್ಟೆ ಹೊಯ್ಸಳರ ಕಾಲದಲ್ಲಿ ಕಟ್ಟಿದ್ದನ್ನು ಇದು ಸಮರ್ಥಿಸುತ್ತದೆ. ಹುಲಿಕಾಳಗ ಪ್ರಿಯಾನಾಗಿದ್ದ, ಟಿಪ್ಪು, ಪ್ರಾಯಶಃ ಇದನ್ನು ತನ್ನ ಪುನರ್ ನಿರ್ಮಾಣದ ಕುರುಹಾಗಿ ಎದ್ದು ಕಾಣುವಂತೆ ಜೋಡಣೆ ಮಾಡಿಸಿರಬೇಕು೨”.
ಪೂರ್ಣಯ್ಯ ಸಹ ಈ ಕೆರೆಯನ್ನು ೧೮೦೦ ರಲ್ಲಿ ದುರಸ್ತಿ ಮಾಡಿಸಿದನೆಂದು ತೋರುತ್ತದೆ. ಆತನ ಪ್ರಕಾರ ಹಲವಾರು ವರ್ಷಗಳಿಂದಲೂ ಹಾಳುಬಿದ್ದಿದ್ದ ಈ ಕೆರೆಯನ್ನು ಅತ್ಯಂತ ಭದ್ರವಾಗಿ ಪುನರ್ ನಿರ್ಮಿಸಲಾಗಿದೆ ಮತ್ತು ಈಗ ಅದರಲ್ಲಿ ಸುಮಾರು ಹನ್ನೆರಡು ಆಳು ಪ್ರಮಾಣದ ನೀರು ಇದೆ೩ (ಸುಮಾರು ಅರವತ್ತು ಅಡಿ ಆಳ). ಇದರ ಅರ್ಥ ಟಿಪ್ಪು ಮೊದಲು ಮೋತಿ ತಲಾಬ್ ಕಟ್ಟೆಯನ್ನು ದುರಸ್ತಿಮಾಡಿ ಜೀರ್ಣೋದ್ಧಾರ ಮಾಡಿಸಿದ್ದರೂ, ಮುಂದೆ ಶತ್ರುಗಳಿಗೆ ಕೆರೆಯ ನೀರಿನ ಲಾಭ ಸಿಗಬಾರದು ಎಂದು ಇದನ್ನು ತಾನೆ ಒಡೆಸಿದ.
ಈ ಏರಿಯ ಇನ್ನೊಂದು ಸ್ವರಸ್ಯಕರ ಅಂಶವೆಂದರೆ ಮೆಟ್ಟಲು ಮೆಟ್ಟಲಾದ ಹೊರ ಮೈ ಕಲ್ಲು ಕಟ್ಟಡ, ವಾಟದ ಹೊಸಹಳ್ಳಿ ಕೆರೆಯ ಹಾಗೆಯೆ ಇದೆ. ಆದರೆ ಮೋತಿ ತಲಾಬಿನ ಕೆಲಸ ಆ ಇನ್ನೊಂದು ಕೆರೆಯಲ್ಲಿನಷ್ಟು ಸೊಗಸಾದುದಲ್ಲ. ಈ ಎರಡು ಕೆರೆಗಳು ಒಂದೇ ಕಾಲದಲ್ಲಿ ನಿರ್ಮಿತವಾಗಿರಬಹುದೇ? ಹಾಗೂ ಅಕ್ಕಪಕ್ಕದ ಗುಡ್ಡಗಳಲ್ಲಿ ಒಳ್ಳೆಯ ಕಲ್ಲು ಸುಲಭವಾಗಿ ಸಿಗುತ್ತಿದ್ದರಿಂದ ಈ ರಚನಾ ಮಾದರಿಯನ್ನು ಅನುಸರಿಸಲು ಸಾಧ್ಯವಾಯಿತೇ?
ಆಧಾರಗಳು :
೧. ರೈಸ್. ೨ನಂ. ೨ಪು. ೨೭೪
೨. ಮೈಸೂರು ಆರ್ಕಿಯಲಾಜಿಕಲ್ ರಿಪೋರ್ಟ್ ೧೯೩೯ – ಪು.೨೯
೩. ಸಿ.ಹಯವದನರಾವ್, ಮೈಸೂರು ಗೆಜೆಟಿಯರ್ ೧೯೩೦ ಸಂ. ೨ ಭಾಗ ೪ ಪು. ೨೭೯೬
೨. ಶಾಂತಿಸಾಗರ ಅಥವಾ ಸೂಳೆಕೆರೆ :
ಶಾಂತಿ ಸಾಗರ ಕರ್ನಾಟಕದ ಅತ್ಯಂತ ದೊಡ್ಡದಾದ ಹಳೆಯ ಕೆರೆ. ದಾವಣಗೆರೆ ಜಿಲ್ಲೆಯ ಚೆನ್ನಗಿರಿಗೆ ಸುಮಾರು ೧೨ ಮೈಲು ದೂರದಲ್ಲಿದೆ. ಇತ್ತೀಚಿನ ವರೆಗೂ ಸೂಳೆಕೆರೆ ಎಂದೇ ಸುಪ್ರಸಿದ್ದವಾಗಿತ್ತು. ಈ ಕೆರೆಯನ್ನು ಹನ್ನೊಂದು ಅಥವಾ ಹನ್ನೆರಡನೆಯ ಶತಮಾನದಲ್ಲಿ ಐತಿಹ್ಯದ ವೀರಸ್ತ್ರೀ ಶಾಂತವ್ವ ಎಂಬಾಕೆ ನಿರ್ಮಿಸಿದಳೆಂದು ನಂಬಲಾಗಿದೆ. ಈ ಕೆರೆಯ ಏರಿ ಅಷ್ಟೇನೂ ಉದ್ದವಿಲ್ಲ. ಕೇವಲ ೧೧೦೦ ಅಡಿ. ಅಷ್ಟು ಎತ್ತರವೂ ಇಲ್ಲ. ೬೦ ಅಡಿ ಮಾತ್ರ. ಇದರ ಮಹತ್ವ ಇರುವುದು ಸುಮಾರು ಹತ್ತು ಚದುರ ಮೈಲಿ ನಿಲ್ಲುವ ಅಪಾರ ವಿಸ್ತಾರದಲ್ಲಿ. ಸುಮಾರು ೪೦ ಮೈಲಿ ಸುತ್ತಳತೆಯ ವಿಸ್ತಾರದಲ್ಲಿ, ಎರಡೂ ಗುಡ್ಡಗಳ ನಡುವಿನ ಕಿರಿದಾದ ಕಣಿವೆಯಲ್ಲಿರುವ ಕೆರೆಯ ವಿಶಾಲವಾದ ಪ್ರಶಾಂತವಾದ ನೀರಿನ ಹರವು ಸುಂದರ ದೃಶ್ಯ. ಅಂತೆಯೆ ಶಾಂತಿಯ ಸಾಗರ ಹೆಸರು ಬಂದಿರಬಹುದು. ನಿರ್ಮಾತೃ ಶಾಂತವ್ವನ ಹೆಸರಿನಲ್ಲಿಯಾದರೂ ಶಾಂತಿಯ ಸಾಗರ ಎಂಬ ಅರ್ಥವೂ ಸಲ್ಲುತ್ತದೆ.
ಮೂರನೆಯ ಅಧ್ಯಾಯದಲ್ಲಿ ಹೇಳಿದಂತೆ, ಶಾಂತಿಸಾಗರವನ್ನು ಕಟ್ಟಲಾಗಿರುವ ಹೊಳೆ ಅಂದರೆ ಹರಿದ್ರಾನದಿಯ ಮೇಲೆಯೇ, ಶಾಂತಿ ಸಾಗದಿಂದ ಸುಮಾರು ೩೫ ಮೈಲಿ ಕೆಳಗೆ ಹರಿಹರದಲ್ಲಿ ೧೫ನೆಯ ಶತಮಾನದಲ್ಲಿ ಒಂದು ಕಟ್ಟೆಯನ್ನು ಕಟ್ಟಲಾಯಿತು. ಅದು ಕಟ್ಟಿದ ಹದಿನಾಲ್ಕು ವರ್ಷಗಳಲ್ಲಿ ಒಡೆದು ಹೋಯಿತು. ಮತ್ತೆ ಕಟ್ಟಲಾಯಿತು. ಅದು ಈಗ ಇಲ್ಲ. ಪ್ರಾಯಶಃ ಪುನರ್ನಿರ್ಮಿತ ಕಟ್ಟೆಯೂ ಒಡೆದು ಕೊಚ್ಚಿಹೋಗಿರಬೇಕು. ಇದಕ್ಕೆ ಪ್ರತಿಯಾಗಿ ಮಣ್ಣಿನ ಕಟ್ಟೆಯಾದ ಶಾಂತಿಸಾಗರ ಇಂದಿಗೂ ನಿಂತಿದೆ. ಅಪಾರ ಪ್ರವಾಹಗಳನ್ನು ತಡೆದುಕೊಂಡು ನಿಂತಿದೆ. ಇದು ಕಟ್ಟೆಯ ಉತ್ತಮ ನಿರ್ಮಾಣಕ್ಕೂ ಅದರ ೨೦೦ ಅಡಿ ಉದ್ದದ ಕೋಡಿಯ ದಕ್ಷ ಕಾರ್ಯನಿರ್ವಹಣೆಗೂ ಸಾಕ್ಷಿ.
ಕೆರೆಯ ಎರಡೂ ಪಕ್ಕಗಳಿಂದ ಒಂದೊಂದು ನಾಲೆ ಹೊರಡುತ್ತವೆ. ಎಡೆದಂಡೆ ನಾಲೆಯ ಉದ್ದ ಸುಮಾರು ೧೦ ಮೈಲಿ, ಅದನ್ನು ಬಸವನಾಲೆ ಎನ್ನುತ್ತಾರೆ. ಅದು ಸುಮಾರು ೧೮೦೦ ಎಕರೆಗಳಿಗೆ ನೀರು ಒದಗಿಸುತ್ತದೆ. ಬಲದಂಡೆ ನಾಲೆ ಸುಮಾರು ೨೨ ಮೈಲಿ ಉದ್ದವಿದೆ. ಅದರ ಹೆಸರು ಸಿದ್ಧನಾಲೆ. ಅದರಿಂದ ಸುಮಾರು ೩೫೦೦ ಎಕರೆಗೆ ನೀರಾವರಿ ಆಗುತ್ತದೆ. ನೀರಾವರಿ ನಾಲೆಗಳು ಹೊರಡುವ ಕಡೆ ಕೆರೆ ಎರಿಯಲ್ಲಿ ಇರುವ ತೂಬುಗಳು ಭಾರಿ ಆಕಾರದ ಕಲ್ಲುಕಟ್ಟಡದ ಸುರಂಗಗಳು. ಅವುಗಳಲ್ಲಿ ಒಬ್ಬ ಆಳು ಸಾಲೀಸಾಗಿ ಹಾದು ಹೋಗಬಹುದು. ಬಹುಕಾಲ ಈ ನಾಲೆಗಳು ಬಳಕೆಯಲ್ಲಿ ಇರಲಿಲ್ಲ. ೧೮೬೪ – ೬೫ರ ಅವಧಿಯಲ್ಲಿ ನಾಲೆಗಳನ್ನು ದುರಸ್ತಿ ಮಾಡಲಾಗಿ, ಭತ್ತ ಕಬ್ಬು, ಬೇಸಾಯ ಆರಂಭವಾಯಿತು. ಭದ್ರಾಯೋಜನೆ ಆಗಿ ಅದರ ಬಲದಂಡೆಯ ನಾಲಾ ವ್ಯೂಹದಿಂದ ನಿರಂತರವಾಗಿ ನೀರು ಬರುತ್ತದೆ. ಅಲ್ಲದೆ ಶಾಂತಿಸಾಗರದಿಂದ ಸುಮಾರು ೧೦ ರಿಂದ ೧೨ ಮೈಲಿ ಕೆಳಕ್ಕೆ ನದಿಗೆ ಮೂರು ಕಡೆ ಸಣ್ಣ ಅಣೆಕಟ್ಟುಗಳನ್ನು ಕಟ್ಟಲಾಗಿದೆ. ಇದರಿಂದಾಗಿ ಈ ಎಲ್ಲ ಕಾಲುವೆಗಳು (ಅಣೆಕಟ್ಟಿನ ಕಾಲುವೆಗಳು ಹಾಗೂ ಕೆರೆಯ ಕಾಲುವೆಗಳು) ಕೆಳಗಿನ ಸುಮಾರು ೭೦೦೦ ಎಕರೆ ಅಚ್ಚುಕಟ್ಟು ಪ್ರದೇಶ ಭತ್ತ ಕಬ್ಬಿನ ಗದ್ದೆಗಳ ಸೊಂಪಾದ ನೋಟವಾಗಿದೆ.
ಈ ಕೆರೆಯ ಏರಿಯ ಬಲತುದಿಯಲ್ಲಿ ಒಂದು ಸಿದ್ದೇಶ್ವರ ಗುಡಿ ಇದೆ. ಅದರ ಮುಂಭಾಗದಲ್ಲಿ ಕೆಲವು ವಿರೂಪಗೊಂಡ ಶಾಸನಗಳು ಇವೆ. ಅವುಗಳಲ್ಲಿ ಒಂದು ೧೬ನೆಯ ಶತಮಾನದದ ವಿಜಯನಗರದ ಕಾಲವೆಂದು ತೋರುತ್ತದೆ.
ಆಧಾರಗಳು :
ರೈಸ್.ಸಂ.೨ ಪು. ೪೮೧ – ೮೨.
೩. ರಾಮಸಾಗರ :
ಕೋಲಾರದಿಂದ ಸುಮಾರು ೨೦ ಮೈಲಿಯಲ್ಲಿರುವ ರಾಮಸಾಗರ ಕರ್ನಾಟಕದಲ್ಲಿ ಪಾಲಾರು ನದಿಗೆ ಅಡ್ಡವಾಗಿ ಇರುವ ಕೊನೆಯ ಕೆರೆ. ಸುಮಾರು ಐದು ಮೈಲಿ ಕೆಳಗೆ ನದಿಯು ಕೋಲಾರ ಜಿಲ್ಲೆಯನ್ನು ಬಿಟ್ಟು, ತಮಿಳುನಾಡಿನ ಉತ್ತರ ಆರ್ಕಾಟು ಜಿಲ್ಲೆಯನ್ನು ಪ್ರವೇಶಿಸುತ್ತದೆ.
ಈ ಕೆರೆ ಚೋಳರ ಕಾಲದಲ್ಲಿ ನಿರ್ಮಿತವಾದುದು ಎನ್ನಲಾಗಿದೆ. ಆದರೆ ೩ನೆಯ ಅಧ್ಯಾಯದಲ್ಲಿ ಹೇಳಿದಂತೆ ಕೆರೆಯನ್ನು ಬುಕ್ಕರಾಯನ ಕಾಲದಲ್ಲಿ ಕಟ್ಟಿದ್ದು ಎಂದು ರಾಮಸಾಗದಲ್ಲಿನ ಶಾಸನವೇ ಹೇಳುತ್ತದೆ. ಮುರಾರಜಿ ಹಿಂದೂರಾವ್ ಘೋರ್ಪಡೆ (೧೭೫೧ – ೧೭೮೨) ಆಳ್ವಿಕೆಯಲ್ಲಿ ಕೆರೆ ಒಡೆಯಿತೆಂದು ತೋರುತ್ತದೆ. ಅವನು ಅದನ್ನು ಸರಿಪಡಿಸಿ ಹಿಂದಿನ ಬುಕ್ಕಸಾಗರ ಎಂಬ ಹೆಸರನ್ನೇ ಮತ್ತೆ ಇಟ್ಟ. ಕೆರೆ ಏರಿ ಮತ್ತೆ ಒಡೆದ ಸ್ಥಿತಿಯಲ್ಲಿದ್ದಾಗ ದಿವಾನ್ ಪೂರ್ಣಯ್ಯ(೧೮೦೦ – ೧೮೧೧)ಅದನ್ನು ಜೀರ್ಣೋದ್ಧಾರಮಾಡಿ, ರಾಮಸಾಗರ ಎಂದು ಹೆಸರು ಬದಲಾಯಿಸಿದ. ೧೯೦೩ರಲ್ಲಿ ಜಲಾನಯನ ಭೂಮಿಯಲ್ಲಿ ಅಸಾಮಾನ್ಯವಾಗಿ ಹೆಚ್ಚು ಮಳೆಬಿದ್ದು ಹೊಳೆಯ ಮೇಲುಭಾಗದಲ್ಲಿ ಅನೇಕ ದೊಡ್ಡ ಕೆರೆಗಳು ಒಡೆದುದರಿಂದ ರಾಮಸಾಗರ ಕಟ್ಟಿ ಮೂರು ಕಡೆ ಒಡೆದುಹೋಯಿತು. ಅದರಿಂದ ಅಪಾರ ಹಾನಿ ಸಂಭವಿಸಿತು. ಉತ್ತರ ಆರ್ಕಾಟು ಜಿಲ್ಲೆಯ ವಾಣಿಯಂಬಾಡಿ ಊರಿನ ಒಂದು ಭಾಗ ತ್ರೀವ್ರ ಹಾನಿಗೆ ಒಳಗಾಯಿತು. ರಾಮಸಾಗರ ಕೆರೆಯ ಎರಡೂ ಕಡೆಯ ನೀರಾವರಿ ನಾಲೆಗಳ ಆರಂಭ ಭಾಗಗಳೂ ಕೊಚ್ಚಿಹೋದವು.
ರಾಮಸಾಗರ ಏರಿ ತಲೆಭಾಗದಲ್ಲಿ ೧೨ ಅಡಿ ಅಗಲವಿದೆ. ಪಕ್ಕ ಇಳಿಜಾರು ಒಂದು ಲಂಬರೇಖೆಗೆ ಎರಡು ಸಮತಲ ರೇಖೆಯಷ್ಟು. ಎತ್ತರ ೩೦ ರಿಂದ ೬೦ ಅಡಿ ವರೆಗೆ. ಏರಿ ನೇರವಾಗಿಲ್ಲ. ನದಿಯ ಕಡೆಗೆ ಚಾಚಿ ಬಾಗಿದೆ. ಕೆರೆ ತುಂಬಿದಾಗ ನೀರಿನ ಹರವು ಆರು ಮೈಲಿ ಉದ್ದ ಇದ್ದು, ಸುಮಾರು ಎರಡು ಚದರ ಮೈಲಿಯಷ್ಟು ಅಗಲವಾಗಿರುತ್ತದೆ. ಇದು ಪಾಲಾರು ನದಿಯ ಕೊನೆಯ ಕೆರೆ. ಕೆರೆಗಳ ಸಾಲಿನಲ್ಲಿ ಸಾವಿರನೆಯದು. ಆದ್ದರಿಂದ ಇದು ತುಂಬುವುದು ಮೇಲಿನ ಕೆರೆ ಕೋಡಿ ಬಿದ್ದ ನಂತರವೇ. ಸುಮಾರು ೫೦ ಮೈಲಿ ಉದ್ದವಾಗಿರುವ ಹಾಗೂ ಸುಮಾರು ೮೦೦ ಚದರ ಮೈಲಿ ನೀರು ಬಸಿಯುವ ಪ್ರದೇಶ ಉಳ್ಳ ಈ ಕೆರೆಗಳ ಸಾಲು ಅಸಾಧಾರಣವಾದುದು. ಪಾಲಾರು ನದಿಯ ಉಗಮದಿಂದ ರಾಮಸಾಗರದ ವರೆಗೆ ನದಿಯ ಮೇಲೆ ರಾಮಸಾಗರಕ್ಕೆ ಮೊದಲು ೯೯೯ ಕೆರೆಗಳಿವೆ. ಅವುಗಳಲ್ಲಿ ಕೆಲವು ಚಿಕ್ಕವು. ಸೋಮಾಂಬುಧಿ, ಜನ್ನಘಟ್ಟ, ಮುದವಳ್ಳಿ, ಚಿಲ್ಲಪಳ್ಳಿ, ಮಣಿಘಟ್ಟ, ಹೊಳಲೆ, ಬೇತಮಂಗಳ ಮುಂತಾದವು ದೊಡ್ಡ ಕೆರೆಗಳು. ಪಾಲಾರುನದಿಯ ಜಲಾನಯನ ಭೂಮಿಯ ಪ್ರತಿ ಚದುರ ಮೈಲಿಗೂ ಕನಿಷ್ಟ ಒಂದು ಕೆರೆ ಇದೆ. ಆ ಪ್ರದೇಶದಲ್ಲಿ ನದಿಯ ನೀರನ್ನು ಜನ ಹಾಗೂ ದನಗಳ ಪ್ರಯೋಜನಕ್ಕಾಗಿ ಬಳಿಸಿಕೊಳ್ಳಲು, ನೈಸರ್ಗಿಕ ವೈಲಕ್ಷಣ್ಯಗಳನ್ನು ಉಪಯೋಗ ಮಾಡಿಕೊಳ್ಳಲು ನಮ್ಮ ಪೂರ್ವಜನರಿಗೆ ಇದ್ದ ಕೌಶಲ ಹಾಗೂ ಕಳಕಳಿಯನ್ನು ಇದು ತೋರಿಸುತ್ತದೆ.
ರಾಮಸಾಗದಲ್ಲಿ ಪಾಲಾರು ಎರಡಾಗಿ ಒಡೆದು, ಮುಂದೆ ಕೆಲವು ಮೈಲಿ ಕೆಳಗೆ ಮತ್ತೆ ಒಂದಾಗುತ್ತದೆ. ನಡುವಿನ ದಿಬ್ಬ ದ್ವೀಪವನ್ನು ಬಳಸಿಕೊಂಡು, ನದಿಯ ಎರಡು ಕವಲು ಅಡ್ಡಲಾಗಿ ಕಲ್ಲು ಕಟ್ಟೆಯ ಗೋಡೆಗಳನ್ನು ಕಟ್ಟಿ ಕೆರೆಯನ್ನು ನಿರ್ಮಿಸಲಾಗಿದೆ. ಈ ಎರಡು ಗೋಡೆಗಳೇ ಕೋಡಿಗಳ ಕೆಲಸವನ್ನೂ ಮಾಡುತ್ತವೆ. ಕೋಡಿಯ ಶಿಖರ, ನದಿಯ ಅತಿ ಕೆಳಗಿನ ತಳದಿಂದ ಸುಮಾರು ೫೦ ಅಡಿ ಎತ್ತರದಲ್ಲಿದೆ. ಕಲ್ಲುನೆಲ ಇರುವ ಕಡೆಯನ್ನೇ ಕೋಡಿ ಕಟ್ಟಲು ಆರಿಸಲಾಗಿದೆ. ಇದು ಕೋಡಿಯ ಗೋಡೆಗೆ ಒಳ್ಳೆಯ ಅಡಿಪಾಯವಾಗಿದೆ. ಮಾತ್ರವಲ್ಲ ಕೋಡಿಯಿಂದ ಬೀಳುವ ನೀರಿನ ಭಾರಿ ವೇಗದ ಹೊಡೆತವನ್ನು ತಡೆದುಕೊಳ್ಳಲು ಸೂಕ್ತವಾದ ಕಲ್ಲು ಹಾಸನ್ನೂ ಒದಗಿಸಿದೆ.
ಅತ್ಯಂತ ಎತ್ತರದ ಕೋಡಿ ಪ್ರವಾಹದ ದಾಖಲೆ ಎಂದರೆ, ೧೯೦೩ರಲ್ಲಿ ಕೋಡಿಯ ಶಿಖರದ ಮೇಲೆ ಸುಮಾರು೧೪ – ೧೫ ಅಡಿ ನೀರು ಹದಿದುದ್ದು. ಆಗಲೇ ಹೇಳಿದಂತೆ ಈ ಅಪಾರ ಪ್ರವಾಹ ಕೆರೆಯ ಏರಿಯನ್ನು ಹಲವು ಕಡೆ ಒಡೆದುಬಿಟ್ಟಿತ್ತು. ಬಲ ಪಾರ್ಶ್ವದ ಕೋಡಿಯನ್ನು ಕೊಚ್ಚಿ ಹಾಕಿತ್ತು. ಈಗ ಇರುವ ಏರಿ ಹಾಗೂ ಕೋಡಿಗಳು ೧೯೦೩ರ ನಂತರ ಪುನರ್ ನಿರ್ಮಿತವಾದುವು.
ರಾಮಸಾಗರ ಕೆರೆಗೆ ನಾಲ್ಕು ನೀರಾವರಿ ಕಾಲುವೆಗಳಿವೆ. ಎರಡು ಎಡ ಪಾರ್ಶ್ವದಲ್ಲಿ, ಒಂದು ದ್ವೀಪದ ನಡುವಿನಲ್ಲಿ ನಾಲ್ಕನೆಯದು ಬಲಪಾರ್ಶ್ವದಲ್ಲಿ. ನಡುವಿನ ದ್ವೀಪದಲ್ಲಿನ ಭೂಮಿಗಳಿಗೆ ನೀರು ಒದಗಿಸುವ ನಾಲೆ ನೇರವಾಗಿ ಕೆರೆ ಏರಿಯಿಂದಲೇ ಹೊರಡುತ್ತದೆ. ಇನ್ನು ಮೂರು ನಾಲೆಗಳು ಕೆರೆ ಏರಿಯಿಂದ ಹೊರಡುವುದಿಲ್ಲ. ಈ ನಾಲೆಗಳ ತೂಬಿನ ಬಾಗಿಲುಗಳನ್ನು ಕೋಡಿಯ ಗೋಡೆಯಲ್ಲಿ ಇರಿಸಲಾಗಿದೆ. ಈ ಬಾಗಿಲುಗಳಿಂದ ಬಿಡಲ್ಪಟ್ಟ ನೀರು ನದಿ ದಡದ ಮೇಲಿರುವ ನೀರಾವರಿ ನಾಲೆಯನ್ನು ತಲುಪುವ ಮುನ್ನ ನದಿಯನ್ನು (ಕೋಡಿ ಕಾಲುವೆ) ದಾಟಬೇಕು. ಇದಕ್ಕೆ ಮಾಡಿರುವ ವ್ಯವಸ್ಥೆ ಅಪೂರ್ವವಾದುದು.
ಎಡಪಾರ್ಶ್ವದ ಎರಡು ನಾಲೆಗಳು ಬೇರೆ ಬೇರೆ ಮಟ್ಟದಲ್ಲಿವೆ. ಕೆಳನಾಲೆ, ಮೇಲು ನಾಲೆಗಿಂತ ಸುಮಾರು ಎಂಟು ಅಡಿ ಕೆಳಗೆ ಇದೆ. ಕೋಡಿಯ ಗೋಡೆಯಲ್ಲಿನ ಎತ್ತರದ ಬಾಗಿಲಿನಿಂದ ನೀರನ್ನು ಕೋಡಿ ಕಾಲುವೆಗೆ ಬಿಡಲಾಗುವುದು. ನದಿಯ ದಡದ ಮೇಲೆ ನೀರಾವರಿ ಕಾಲುವೆ ಹೊರಡುವ ಕಡೆಯಲ್ಲಿ ಕೋಡಿ ಕಾಲುವೆಗೆ ಅಡ್ಡಲಾಗಿ ಒಂದು ಎತ್ತುಗಡೆ ಕಟ್ಟೆ ಅಥವಾ ಕಲ್ಲು ಕಟ್ಟೆಯನ್ನು ಕಟ್ಟಲಾಗಿದೆ. ಇಲ್ಲಿ ನೀರಿನ ಮಟ್ಟ ಏರಿ, ನೀರಾವರಿ ಕಾಲುವೆಯ ಬಾಗಿಲಿಗೆ ಹೋಗುತ್ತದೆ. ಕೆಳಮಟ್ಟದ ಕಾಲುವೆಗೆ ನೀರು ಬಿಡಲು ಮಾಡಿರುವ ವ್ಯವಸ್ಥೆ ಬೇರೆ ರೀತಿಯದು. ಕೋಡಿ ಕಟ್ಟೆಯಲ್ಲಿನ ಬಾಗಿಲಿನಿಂದ ಕೆಳಕ್ಕೆ ಬಿಡಲಾದ ನೀರು ಕೋಡಿ ಕಾಲುವೆ ಅಡಿಯಲ್ಲಿ ನಿರ್ಮಿಸಲಾದ ಒಂದು ಸುರಂಗ ಕಾಲುವೆಯಲ್ಲಿ ಹಾದು ಹೋಗುತ್ತದೆ. ಪ್ರಾಯಶಃ ಬೇರೆ ಬೇರೆ ಮಟ್ಟದಲ್ಲಿರುವ ಎರಡೂ ತೂಬುಗಳಿಗೆ ಬೇರೆ ಬೇರೆ ನಾಲೆ ಇರಬೇಕು ಎಂಬ ವಿಚಾರ ಇದ್ದಿರಬೇಕು ಹಾಗೂ ನಾಲೆಯ ತಳದ ಮಟ್ಟಗಳ ದೆಸೆಯಿಂದ ಎರಡೂ ನಾಲೆಗಳಿಗೆ ಒಂದೇ ರೀತಿಯ ವ್ಯವಸ್ಥೆ ಸಾಧ್ಯವಾಗಲಿಲ್ಲವೇನೋ. ವಾಸ್ತವವಾಗಿ ಈ ವ್ಯವಸ್ಥೆ ಚಮತ್ಕಾರಪೂರ್ಣವಾದುದು. ಇದು ಈ ಕೆರೆಯ ನಿರ್ಮಾತೃಗಳ ಇಂಜನಿಯರಿಂಗ್ ಸಾಮರ್ಥ್ಯವನ್ನು ಸಾರಿ ಹೇಳುತ್ತದೆ. ೧೯೦೩ರ ನೆರೆಯ ನಂತರ ಕೆರೆಯನ್ನು ಪುನರ್ ನಿರ್ಮಿಸಿದಾಗ ಮೇಲು ಮಟ್ಟದ ಕಾಲುವೆಯ ಎತ್ತುಗಡೆ ಕಟ್ಟೆಯ ವ್ಯವಸ್ಥೆಯನ್ನು ಕೈಬಿಡಲಾಯಿತು. ಅಲ್ಲೂ ನೀರನ್ನು ಒಂದು ಸುರಂಗ ಕಾಲುವೆ ಮೂಲಕ ಹರಿಯಿಸಲಾಗುತ್ತದೆ.
ಬಲ ಪಾರ್ಶ್ವದ ನಾಲೆಗೂ ಇದೇ ರೀತಿಯ ವ್ಯವಸ್ಥೆ ಇದೆ. ಕೋಡಿ ಕಟ್ಟೆಯ ಗೋಡೆಯಲ್ಲಿನ ತೂಬಿನಿಂದ ನೀರನ್ನು ಕೋಡಿ ನಾಲೆಯ ಅಡಿಯಲ್ಲಿ ಕಟ್ಟಿರುವ ಒಂದು ಸುರಂಗಕಾಲುವೆಯಲ್ಲಿ ಕೊಂಚ ದೂರ ಸಾಗಿಸಲಾಗುತ್ತದೆ. ಸುರಂಗದಿಂದ ಹೊರಬಂದ ಮೇಲೆ ನೀರು ಕೋಡಿ ನಾಲೆಯ ಅಗಲಕ್ಕೆ ಅಡ್ಡಲಾಗಿ ಕಟ್ಟಿರುವ ಒಂದು ಎತ್ತುಗಡೆ ಕಟ್ಟೆಯಲ್ಲಿ ತಂಗುತ್ತದೆ. ಮತ್ತೆ ಇಲ್ಲಿಂದ ನೀರನ್ನು ಇನ್ನೊಂದು ಸುರಂಗ ಕಾಲುವೆ ಮೂಲಕ ನೀರಾವರಿ ಕಾಲುವೆಗೆ ಹರಿಯಿಸಲಾಗುತ್ತದೆ. ಆ ಸ್ಥಳದ ಮೇಲ್ಮೈ ಸ್ವರೂಪವನ್ನು ಅತಿ ಕಡಿಮೆ ವೆಚ್ಚದಲ್ಲಿ ನಿಭಾಯಿಸಲು ಈ ಸಂಕೀರ್ಣ ವ್ಯವಸ್ಥೆಯನ್ನು ಮಾಡಿರುವುದು ಸುಸ್ಪಷ್ಟ. ೧೯೧೮ರಲ್ಲಿ ಎತ್ತುಗಡೆ ಕಟ್ಟೆಗೆ ಬದಲಾಗಿ ಒಂದು ಸುರಂಗ ಕಾಲುವೆಯನ್ನು ಕಟ್ಟಲಾಯಿತು. ಈಗ ನೀರು ತೂಬಿನಿಂದ ನಾಲೆಯ ವರೆಗೂ ಸುರಂಗ ಕಾಲುವೆಯಲ್ಲೆ ಸಾಗಿ ಹೋಗುತ್ತದೆ.
ಎಲ್ಲ ನಾಲ್ಕು ನೀರಾವರಿ ಕಾಲುವೆಗಳೂ ಭೂಮಿಯ ಮಟ್ಟ ರೇಖೆಯನ್ನೇ ಅನುಸರಿಸಿರುವ ಕಾಲುವೆಗಳು. ಎಡದಂಡೆಯ ಕಾಲುವೆ (ಕೆಳಮಟ್ಟದ ಕಾಲುವೆ) ಐದನೆಯ ಮೈಲಿಯಲ್ಲಿ ತಾಯಲೂರು ಹೊಳೆಗೆ ಸೇರುತ್ತದೆ (ತಾಯಲೂರು ಹಳ್ಳ ಈ ಸ್ಥಳದಿಂದ ಸುಮಾರು ಮೂರು ಮೈಲಿಯಲ್ಲಿ ಮುಖ್ಯ ಹೊಳೆ ಪಾಲಾರನ್ನು ಸೇರುತ್ತದೆ). ತಾಯಲೂರು ಹೊಳೆಯನ್ನು ಒಂದು ಮೇಲು ಕಾಲುವೆ ಮುಖಾಂತರ ದಾಟುವುದಕ್ಕೆ ಬದಲಾಗಿ ಕಾಲುವೆ ತಾಯಲೂರು ಹೊಳೆಗೆ ಬೀಳುತ್ತದೆ. ಅಲ್ಲಿಂದ ಸುಮಾರು ೩ ಫರ್ಲಾಂಗು ಕೆಳೆಗೆ ಒಂದು ಎತ್ತುಗಡೆ ಕಟ್ಟೆ ಅಥವಾ ಕಲ್ಲು ಕಟ್ಟೆಯನ್ನು ಹೊಳೆಗೆ ಅಡ್ಡಲಾಗಿ ಕಟ್ಟಲಾಗಿದೆ. ಸುಮಾರು ಒಂದೂವರೆ ಮೈಲಿ ಸಾಗಿದ ಮೇಲೆ ಈ ನಾಲೆ ಮಸ್ತೂರು ಹಳ್ಳಿಯ ಕೆರೆಗೆ ಸೇರಿಕೊಳ್ಳುತ್ತದೆ. ಕಾಲುವೆ ವ್ಯೂಹದಲ್ಲಿ ಬರುವ ಅಡತಡೆಗಳನ್ನು ನಿವಾರಿಸುವುದರಲ್ಲಿ ಆ ಕಾಲದ ನಿರ್ಮಾತೃಗಳಿಗಿದ್ದ ಕೌಶಲವನ್ನು ಈ ಕಾಲುವೆಯ ರಚನೆ ಎತ್ತಿತೋರಿಸುತ್ತದೆ.
ಬಲದಂಡೆ ನಾಲೆ ಹಾಗೂ ಎಡದಂತೆ ಕೆಳಮಟ್ಟದ ನಾಲೆಗಳು ಸುಮಾರು ಆರು ಮೈಲಿ ಉದ್ದ ಇವೆ. ಅವುಗಳನ್ನು ಬಿಟ್ಟರೆ ಉಳಿದ ಎರಡೂ ನಾಲೆಗಳು ಚಿಕ್ಕವು. ಎಲ್ಲವೂ ಒಟ್ಟು ೧೨೦೦ ಎಕರೆಯನ್ನು ಆವರಿಸುತ್ತವೆ. ಮೇಲು ಮಟ್ಟದ ಎಡದಂಡೆ ನಾಲೆಗೆ ಹತ್ತು ಹೊರ ಗಂಡಿ, ಮೂರು ತೆರೆದ ಸೀಳು ಇವೆ. ಅವುಗಳಿಂದ ಸುಮಾರು ೫೮ ಎಕರೆಗಳಿಗೆ ನೀರು ಹಾಯುತ್ತದೆ. ಪ್ರತಿಯೊಂದು ಹೊರಗಂಡಿ ಹಾಗೂ ಸೀಳುಗಳಲ್ಲೂ ನೀರಾವರಿ ಆಗುವ ಸರಾಸರಿ ಪ್ರದೇಶ ಕೇವಲ ನಾಲ್ಕು ಎಕರೆಯಷ್ಟು ಮಾತ್ರ. ಮುಂದಿನ ಕೆಳಮಟ್ಟದ ಎಡದಂಡೆ ನಾಲೆಗೆ ೪೧ ಹೊರ ಗಂಡಿ ಇವೆ. ೬೨೧ ಎಕರೆಗೆ ನೀರು ಹಾಯುತ್ತದೆ. ಈ ಪ್ರತಿಯೊಂದು ಹೊರಗಂಡಿಯಲ್ಲಿ ನೀರಾವರಿ ಆಗುವ ಸರಾಸರಿ ಪ್ರದೇಶ ಸುಮಾರು ೧೫ ಎಕರೆ. ಬಲದಂಡೆ ನಾಲೆಗೆ ೩೪ ಹೊರಗಂಡಿಗಳಿದ್ದು ಸುಮಾರು ೩೮೦ ಎಕರೆಗೆ ನೀರು ಒದಗುತ್ತದೆ. ಈ ಪ್ರತಿಯೊಂದು ಹೊರಗಂಡಿಯಲ್ಲಿ ನೀರಾವರಿ ಪ್ರದೇಶದ ಸರಾಸರಿ ಸುಮಾರು ೧೧ ಎಕರೆಗಳು. ಏರಿಯಿಂದಲೇ ಹೊರಡುವ ಕಾಲುವೆಗೆ ಒಂದೇ ಒಂದು ಹೊರಗಂಡಿ ಇದ್ದು, ಸುಮಾರು ೨೩ ಎಕರೆಗಳಿಗೆ ನೀರು ಒದಗುತ್ತದೆ. ಈ ಇಲ್ಲ ಹೊರ ಗಂಡಿಗಳಿಂದ ನೀರಾವರಿ ಆಗುವ ಪ್ರದೇಶ ತುಂಬ ಚಿಕ್ಕದು. ಹಾಗಾಗಿ ಸಾಕಷ್ಟು ನೀರು ವ್ಯರ್ಥವಾಗುತ್ತದೆ. ಗಮನಿಸಲಾದ ಇನ್ನೊಂದು ಮುಖ್ಯ ಅಂಶವೆಂದರೆ ನಾಲೆಗಳನ್ನು ವಿನ್ಯಾಸಗೊಳಿಸಿರುವುದು. ೨೫ ಎಕರೆಗೆ ೧೨ಗಂಟೆ ಕಾಲ ನೀರು ಒದಗಿಸಲು ಮಾತ್ರ. ಅಂಥ ನೀರಾವರಿ ಆಗುವುದು ಹಗಲು ಹೊತ್ತು ಮಾತ್ರ. ಕಾಲುವೆಯ ಅಂಥ ವಿನ್ಯಾಸಕ್ಕೆ ಹೆಚ್ಚು ನೀರು ಹರಿಸಲು ಸಾಮರ್ಥ್ಯ ಉಳ್ಳಂತೆ ಕಾಲುವೆ ನಿರ್ಮಿಸಬೇಕಾಗುತ್ತದೆ. ರಾತ್ರಿ ವೇಳೆ ನೀರು ವ್ಯರ್ಥವಾಗುವುದಿಲ್ಲ. ಒಂದು ಸಾವಿರ ಎಕರೆ ಹಾಗೂ ಕಡಿಮೆ ಅಚ್ಚುಕಟ್ಟಿನ ನಮ್ಮ ಎಲ್ಲ ಕೆರೆಗಳ ಬಗ್ಗೆಯೂ ಅಂಥ ವ್ಯವಸ್ಥೆ ಪ್ರಾಯಶಃ ಸಹಾಯಕವಾದೀತು.
ಮೂಲ:
ಎಸ್.ಎ.ರಾಮಸ್ವಾಮಿ – ಹ್ಯಾಂಡ್ ಬುಕ್ ಆನ್ ರಾಮಸಾಗರ ಟ್ಯಾಂಕ್ ಅಂಡ್ ಚಾನಲ್ಸ್ – ಮೈಸೂರು ಸರ್ಕಾರ.
೪. ಮದಗ – ಮಾಸೂರು ಕೆರೆ :
ತುಂಗಭದ್ರಾ ನದಿಯ ಉಪನದಿಯಾದ ಕುಮುದ್ವತಿಗೆ ಅಡ್ಡಲಾಗಿರುವ ಮದಗದ ಕಟ್ಟೆ ಕಟ್ಟಿದುದು ಕೃಷ್ಣದೇವರಾಯನ ಕಾಲದಲ್ಲಿ (೧೬ನೆಯ ಶತಮಾನ). ಕೆಳದಿ ನೃಪವಿಜಯದ ಪ್ರಕಾರ, ಕೆಳದಿಯ ಸದಾಶಿವನಾಯಕನು, ಕೃಷ್ಣದೇವರಾಯರ ಆಜ್ಞೆಯ ಮೇರೆ, ಬಂಕಾಪುರದ ಮಾದಣ್ಣ ಒಡೆಯನ ಸಹಕಾರದೊಂದಿಗೆ ಈ ಕೆರೆಯನ್ನು ಕಟ್ಟಿಸಿದನು೧. ಅತಿ ಎತ್ತರದ ಈ ಮಣ್ಣು ಕಟ್ಟೆ ಧಾರವಾಡ ಜಿಲ್ಲೆಯ ಹಿರೇಕೆರೂರು ತಾಲ್ಲೂಕಿನ ಮಾಸೂರು ಗ್ರಾಮಕ್ಕೆ ಸುಮಾರು ೪ ಮೈಲಿ ದೂರದಲ್ಲಿದೆ. ಕಟ್ಟೆ ಬುಡದಲ್ಲಿ ಸುಮಾರು ೮೦೦ ಅಡಿ ಅಗಲವಿದೆ. ತಲೆಯಲ್ಲಿ ೪೦೦ ರಿಂದ ೬೦೦ ಅಡಿ ಅಗಲವಿದೆ. ನದಿಯ ಅಡಿಯಿಂದ ಸುಮಾರು ೧೦೦ ಅಡಿ ಎತ್ತರವಾಗಿದೆ.
ಮದಗ ಕೆರೆಯ ಹೊರಗಂಡಿಯ ಮೇಲೆ ಜೋಡಿಸಿರುವ ಒಂದು ಶಿಲಾಲೇಖ ಈ ಕೆರೆಯ ತೂಬನ್ನು ೧೮೬೩ರಲ್ಲಿ ಬ್ರಿಟಿಷ್ ಸರ್ಕಾರ ದುರಸ್ತಿ ಮಾಡಿಸಿತು ಎಂದು ತಿಳಿಸುತ್ತದೆ. ಈ ಶಿಲೆ ಗುಡ್ಡದ ಮೇಲಿನ ಕೋಟೆಯ ದಕ್ಷಿಣ ಬಾಗಿಲಿನಲ್ಲಿತ್ತು. ಅದನ್ನು ತಂದು ಇಲ್ಲಿ ಹೊರಂಗಡಿಯ ಮೇಲೆ ಜೋಡಿಸಲಾಗಿದೆ. ಶಿಲೆಯಲ್ಲಿ ಒಂದು ಪಾರಸೀ ಲೇಖವೂ ಇದೆ. ಏಳನೆಯ ಆದಿಲ್ ಷಾಹಿ ದೊರೆ ಮಹಮ್ಮದನ(೧೬೨೭ – ೧೬೫೬) ಒಬ್ಬ ಅಧಿಕಾರಿ ಮಹಮ್ಮದ್ ಬಿನ್ ರಾಜಾಫರೀದ್ ಏಂಬಾತ ಕೊಟೆಯನ್ನು ೧೬೩೨ರಲ್ಲಿ ಕಟ್ಟಿಸಿದ ಎಂದು ಈ ಲೇಖ ತಿಳಿಸುತ್ತದೆ.
ಎರಡು ಗುಡ್ಡಗಳ ನಡುವೆ ನದಿಗೆ ಅಡ್ಡಲಾಗಿ ಮಣ್ಣು ಕಟ್ಟೆಯನ್ನು ಕಟ್ಟಿ ಮದಗದ ಕೆರೆಯನ್ನು ನಿರ್ಮಿಸಲಾಗಿದೆ.
ಕಣಿವೆಯ ಬಲ ಹಾಗೂ ಏಡ ಪಾರ್ಶ್ವದ ಗುಡ್ಡಗಳ ನಡುವಿನ ಸಂದುಗಳಿಗೆ ಅಡ್ಡಲಾಗಿಯೂ ಇದೇ ತೆರನಾದ ಏರಡು ಕಟ್ಟೆಗಳನ್ನು ರಚಿಸಲಾಗಿತ್ತು; ಮತ್ತು ಕೆರೆ ಉದ್ದೇಶಿತ ಎತ್ತರದ ವರೆಗೂ ತುಂಬಿದಾಗ ನೀರು ಕೋಡಿ ಹರಿಯಲು ಗುಡ್ಡಗಳ ಪಕ್ಕದಲ್ಲಿ ಒಂದು ಕಾಲುವೆಯನ್ನು ತೋಡಲಾಗಿತ್ತು. ಕೆರೆ ತುಂಬಿದಾಗ ಹತ್ತರಿಂದ ಹದಿನೈದು ಮೈಲಿ ಉದ್ದ ಇದ್ದಿರಬೇಕು (ಅದರ ಹರವು). ತುಂಬಾ ವಿಶಾಲ ಪ್ರದೇಶದ ನೀರಾವರಿಗೆ ನೀರು ಒದಗಿಸುತ್ತಿದ್ದಿರಬೇಕು.
ಮದಗ ಕಟ್ಟೆಯ ಶಿಖರದ ಮಟ್ಟ ಆರ್ ಎಲ್ ೧೯೭೩.೦೦ ರಷ್ಟಿದೆ. ಕಟ್ಟೆಯಿಂದ ಹೊಳೆಯ ಮೇಲೆ ಸುಮಾರು ಹತ್ತು ಮೈಲಿಯಲ್ಲಿರುವ ಷಿಕಾರಿಪುರ ಊರಿನ ಸುತ್ತಲೂ ೬೦೦ ಮೀಟರ್ (ಆರ್‌ ಎಲ್ ೧೯೬೮.೦೦) ಭೂಮೇಲ್ಮೈ ರೇಖೆ ಹಾದು ಹೋಗುತ್ತದೆ. ಮದಗ ಸರೋವರ ಪೂರ್ಣಗೊಂಡಾಗ ನೀರಿನ ಮಟ್ಟ ಈ ಊರಿನ ಅಂಚನ್ನು ಮುಟ್ಟಿದ್ದು ಸಂಭವನೀಯ. ಆದ್ದರಿಂದ ಮದಗ ಕೆರೆ ತುಂಬಿದಾಗ ನೀರಿನ ಮಟ್ಟ ಸುಮಾರು ಆರ್‌ ಎಲ್ ೧೯೬೦.೦೦ ಇತ್ತು ಎಂದು ಊಹಿಸಬಹುದು.
ಧಾರವಾಡ ಗೆಜೆಟಿಯರ್ ಹೇಳುತ್ತದೆ – “ಮೂರು ಕಟ್ಟೆಗಳಲ್ಲಿ ಒಂದೊಂದಕ್ಕೂ ಕತ್ತರಿಸಿದ ಭಾರಿ ಕಲ್ಲು ಬಂಡೆಗಳಿಂದ ಕಟ್ಟಲಾದ ತೂಬುಗಳಿದ್ದವು. ಅವುಗಳಲ್ಲಿ ಎರಡು ಕಟ್ಟಿದಾಗ ಎಷ್ಟು ಚೆನ್ನಾಗಿದ್ದವೋ ಈಗಲೂ ಹಾಗೆ ಇವೆ. ಈ ತೂಬುಗಳನ್ನು ಇತರ ಹಳೆಯ ತೂಬುಗಳ ಸೂತ್ರಾನುಸಾರವಾಗಿಯೇ ಕಟ್ಟಲಾಗಿತ್ತು. ಏರಿಯ ಮೂಲಕ ಒಂದು ಆಯಾಕಾರದ ಕಲ್ಲು ಕಟ್ಟಡದ ಕಾಲುವೆ ಅದಕ್ಕೆ ಮರದ ಕೊಂತವನ್ನು ಜೋಡಿಸಿದ, ಒಂದು ರಂಧ್ರವಿರುವ ಕಲ್ಲು ಚಪ್ಪಡಿಯ ಬಾಗಿಲು. ಆದರೆ ತೂಬುಗಳನ್ನು ಕೆರೆಯ ಆಕಾರಕ್ಕೆ ತಕ್ಕ ಪ್ರಮಾಣದಲ್ಲಿರಬೇಕು. ಆದ್ದರಿಂದ ಸಾಮಾನ್ಯ ಕಾಮಗಾರಿಗಳಲ್ಲಿ ಇರುವಂತೆ ಕೊಂತದ ಮೇಲೆ ಕಲ್ಲು ಚಪ್ಪಡಿಯನ್ನು ಎತ್ತಿ ಹಿಡಿಯುವ ಸಣ್ಣ ಕಲ್ಲು ಕಂಭಗಳಿಗೆ ಬದಲಾಗಿ ತಲಾ ಸುಮಾರು ೨೦ ಟನ್ ಭಾರದ ಒಂದೇ ಕಲ್ಲನ್ನು ಆಧಾರಸ್ತಂಭವಾಗಿ ಜೋಡಿಸಲಾಗಿತ್ತು.”
“ಕೆರೆ ಪೂರೈಸಿ ನೀರಿನಿಂದ ತುಂಬಿತು. ಆದರೆ ಯಾವಾಗಲೊ ಒಮ್ಮೆ ಭಾರಿ ಪ್ರವಾಹ ಬಂದಾಗ ಒಡೆದು ಹೋಯಿತು. ಎಚ್ಚರಿಕೆಯಿಂದ ಮುಚ್ಚಿದ್ದ ಕಣಿವೆಯಲ್ಲಿ ಒಡೆಯಲಿಲ್ಲ, ಮೂರುಕಟ್ಟೆಗಳ ಪೈಕಿ ತೀರ ಪಶ್ಚಿಮಕ್ಕೆ ಇದ್ದ ಕಡೆ ಒಡೆಯಿತು. ಈ ಹೊರಗಂಡಿಯಿಂದ ವಿಶಾಲ ಜಲರಾಶಿ ನುಗ್ಗಿ ಹರಿದು ಆಳವಾದ ಕೊಳ್ಳಕ್ಕೆ, ಸುಮಾರು ನೂರು ಅಡಿ ಆಳಕ್ಕೆ ಧುಮುಕಿತು. ಚಾಕುವಿನಿಂದ ಕತ್ತರಿಸಿದಂತೆ ಲಂಬವಾಗಿ ದೊಡ್ಡ ಕೊರಕಲನ್ನೆ ನಿರ್ಮಾಣಮಾಡಿತು. ನೀರಿನ ಒತ್ತಡ ಇಳಿದಂತೆ ಹಾಗೂ ಕತ್ತರಿಸಬೇಕಾದ ಭೂಪದರ ಗಡುಸಾದಂತೆ ಕೊರೆತ ನಿಂತಿತು. ಈ ಅನಾಹುತ ಆದಮೇಲೆ ಒಡೆದ ಕೆರೆಯಲ್ಲಿ ಇನ್ನೂ ಉಳಿದಿದ್ದ ನೀರನ್ನು ಬಳಸಿಕೊಳ್ಳಲು ಯಾವ ಕ್ರಮವನ್ನು ತೆಗೆದುಕೊಳ್ಳಲಿಲ್ಲ.”
“ಬಿರುಕು ಉಂಟಾದಾಗ ವಿಪರೀತ ದಪ್ಪನಾದ ಕಟ್ಟೆಯ ಮೂಲಕ ನೀರನ್ನು ಹಾಯಿಸಲು ಇದ್ದ ಅತಿ ಕೆಳಗಿನ ತೂಬು ನೀರಿನ ಮಟ್ಟಕ್ಕಿಂತ ಮೇಲೆ ಇರುವಂತಾಗಿ ಯಾವ ಕೆಲಸಕ್ಕೂ ಬಾರದೆ ಹೋಯಿತು.”
“ಹೊರಗಂಡಿಯ ಆಳವಾದ ಕೊರಕಲನ್ನು ಅಡ್ಡಗಟ್ಟಿ, ಅದರಿಂದ ಹಳೆಯ ತೂಬುಗಳಲ್ಲಿ ನೀರು ಹಾಯಿಸಲು ಸಾಕಾಗುವಷ್ಟು ಮಟ್ಟಕ್ಕೆ ಕೆರೆಯ ನೀರಿನ ಮಟ್ಟವನ್ನು ಏರಿಸುವ ಪ್ರಯತ್ನಕ್ಕೆ ಭಾರಿ ವೆಚ್ಚ ಅಡ್ಡಿಯಾಯಿತು. ಅಷ್ಟೇ ಅಲ್ಲ ಮೈಸೂರು ಪ್ರಾಂತ್ಯದಲ್ಲಿ ಆ ಕೆರೆಯ ಅಂಚಿನಲ್ಲಿ ಕೆರೆ ನೀರಿನ ಮಟ್ಟದ ಏರಿಕೆಯಿಂದ ಮುಳುಗಡೆ ಆಗಬಹುದಾದ ಜಮೀನು ಪಡೆದಿದ್ದ ಗ್ರಾಮಸ್ಥರಿಂದಲೂ ವಿರೋಧ ಬಂದಿತು.”
“ಈ ಕಷ್ಟಗಳಿಂದಾಗಿ ೧೮೫೮ – ೫೯ರವರೆಗೆ ಏನನ್ನೂ ಮಾಡಲಿಲ್ಲ. ಆಗ ಲೆ.ಕರ್ನಲ್ ಪ್ಲೇಫೇರ್ ಧಾರವಾಡ ಬೆಳಗಾಂ ಜಿಲ್ಲೆಗಳ ಕಾರ್ಯನಿರ್ವಹಕ ಇಂಜನಿಯರ್ ಯೋಚನೆ ಮಾಡಿದ. ಹಳೆಯ ತೂಬಿನ ಕೆಳಗೆ ಒಂದು ಅಡಿಕಾಲುವೆ (ಕಲ್‌ವರ್ಟ್)ಯನ್ನು ಮಾಡಿದಲ್ಲಿ ಕೆರೆಯನ್ನು ಬಳಸಿಕೊಳ್ಳುವುದರಲ್ಲಿ ಸಫಲರಾಗಬಹುದು ಎಂದು ಯೋಚಿಸಿದ. ಕರ್ನಲ್ ಪ್ಲೇಫೇರ್‌ನ ಖುದ್ದು ಉಸ್ತುವಾರಿಯಲ್ಲಿ ಇದನ್ನು ಮಾಡಲಾಯಿತು. ಅದಕ್ಕಾಗಿ ಮಣ್ಣು ತುಂಬಿ ಹೋಗಿದ್ದ ಹಳೆಯ ತೂಬನ್ನು ಮೊದಲು ಚೊಕ್ಕಟ ಮಾಡಬೇಕಾಯಿತು. ಎರಡೂ ಪ್ರಾಂತ್ಯಗಳ ಕಡೆಯಿಂದಲೂ ಈ ಕೆಲಸ ಆರಂಭವಾಯಿತು. ಅದಕ್ಕೆ ಮೈಸೂರಿನವರ ವಿರೋಧ ತಪ್ಪಲಿಲ್ಲ. ಅವರು ಮೊದಲು ಕೆಲಸಗಾರರನ್ನು ಓಡಿಸಿಬಿಟ್ಟರು. ತಮ್ಮ ಕಡೆ ಏನನ್ನೂ ಮಾಡಬಾರದು ಎಂದು ಅಕ್ಷೇಪಿಸಿದರು. ಕೆಲಸಗಾರ ಎರಡು ತಂಡಗಳೂ ಪರಸ್ಪರ ೧೦೦ ಅಡಿಗಳಷ್ಟು ಹತ್ತಿರಕ್ಕೆ ಬಂದಾಗ ಕೆಲಸವನ್ನು ನಿಲ್ಲಿಸಬೇಕಾಯಿತು. ಏಕೆಂದರೆ ತೂಬಿನ ಮೇಲು ಚಾವಣಿಯನ್ನು ಹೊತ್ತು ನಿಂತಿದ್ದ ಕಲ್ಲುಗಳು ಕುಸಿದು ಬಿದ್ದವು. ತೂಬನ್ನು ಮೊದಲು ಕಣಿವೆಯ ಕಲ್ಲು ನೆಲದ ಮೇಲೆ ಜೋಡಿಸಿ. ಅದಕ್ಕೆ ದೈತ್ಯಾಕಾರದ ಕಲ್ಲು ಚಪ್ಪಡಿಗಳನ್ನು ಮುಚ್ಚಿ. ಅದರ ಮೇಲೆ ಕಟ್ಟಿ ಹಾಕಿದ್ದುದು ಕಂಡು ಬಂತು. ಒಂದು ನೂರು ಅಡಿ ಮಣ್ಣಿನ ಭಾರ ತೂಬಿನ ಚಾವಣಿಯ ಸಾಮಾರ್ಥ್ಯಕ್ಕೆ ಮೀರಿದುದಾಗಿತ್ತು.”
“ತೂಬಿನ ಚಾವಣಿ ಕುಸಿದಿದ್ದ ಭಾಗವನ್ನು ಖಾಲಿಮಾಡುವುದು ಅತ್ಯಂತ ಅಪಾಯವೆನಿಸಿತು. ತೋರಿದ ಒಂದೇ ಉಪಾಯ, ಮುರಿದುಬಿದ್ದ ಕಲ್ಲುಗಳನ್ನು ಮೆಲ್ಲಗೆ ಅಗೆದು ತೆಗೆದು ಅದರ ಅಚೆಗೆ ಗಟ್ಟಿ ಕಲ್ಲು ಸಿಗುವುದೇ, ಎಂದು ನೋಡುವುದು. ಆಮೇಲೆ ಮತ್ತೆ ತಲೆಯ ಮೇಲೆ ಚಾವಣಿ ಏರ್ಪಡಿಸುವುದು. ಈ ಪ್ರಯತ್ನ ಫಲಿಸಿತು. ಮುಚ್ಚಿದ್ದ ಕೆಲವು ಕಲ್ಲುಗಳಷ್ಟೆ ಬಿದ್ದು ಹೋಗಿದ್ದವು. ಅವುಗಳ ಮೇಲೆ ಇದ್ದ ಮಣ್ಣು ಕಾಲದ ದೆಸೆಯಿಂದ ಸಾಕಷ್ಟು ಗಟ್ಟಿಯಾಗಿದ್ದು ಅದರ ನಡುವೆ ಹಾದಿಯನ್ನು ಅಗೆಯಬಹುದಾಗಿತ್ತು. ಎರಡೂ ಕಡೆಯ ತಂಡಗಳು ಕೊನೆಗೂ ಸೇರಿದವು. ಹಳೆಯ ಸುರಂಗಮಾರ್ಗಗಳನ್ನು ಪೂರಾ ೮೦೦ ಅಡಿಗಳಷ್ಟು ತೆರೆಯಲಾಯಿತು.”
“ಅನಂತರ ಹಳೆಯ ತೂಬಿನ ಕೆಳಗೆ ಅಡಿಗಾಲುವೆ ಅಗೆಯುವುದನ್ನು ಆರಂಭಿಸಲಾಯಿತು. ಹಳೆಯ ಕಾಮಗಾರಿ ಗವಾಕ್ಷವೂ ಆಗಿತ್ತು. ಚಾವಣೆಯೂ ಆಗಿತ್ತು. ಹೊಸ ಸುರಂಗವನ್ನು ಮಾಡುವ ವರೆಗೂ ಕೇಂದ್ರ ಭಾಗದ ವರೆಗೂ ಎಲ್ಲ ಸುಗಮವಾಗಿ ಸಾಗಿತು. ಅಲ್ಲಿದ್ದ ಅತ್ಯಂತ ಗಟ್ಟಿಯಾದ ಭಾರಿ ಬಂಡೆಗಲ್ಲು ತುಂಬ ತೊಂದರೆಕೊಟ್ಟಿತು. ಅದನ್ನು ಸಿಡಿಸೋಣ ಎಂದರೆ ಮೇಲೆ ಶಿಥಿಲವಾದ ಹಳೆಯ ಕಲ್ಲು ಕಟ್ಟಡ. ಹಾಗಾಗಿ ಉಳಿದ ಕೆಲಸವನ್ನೆಲ್ಲ ಮಾಡಿದ್ದು ಅಕ್ಷರಶಃ ಪುಡಿಪುಡಿಮಾಡಿಯೆ”.
ಹೊರಗಂಡಿಯ ಕೊನೆಯಲ್ಲಿ ನೆಟ್ಟಿರುವ ಒಂದು ಕಲ್ಲಿನ ಫಲಕದಲ್ಲಿ ಹೀಗಿದೆ: “ಈ ಕೆರೆಯ ನೀರು ಅನೇಕ ವರ್ಷಗಳು ಕಾಲ ಬಂಧಿತವಾಗಿತ್ತು. ಈಗ ಈ ತೂಬನ್ನು ಕಟ್ಟಿ, ಸೂತಕೋಟೆ ಮತ್ತು ಸುತ್ತಲು ಹಳ್ಳಿಗಳ ಜಮೀನುಗಳನ್ನು ಫಲವತ್ತುಗೊಳಿಸಲು ನೀರನ್ನು ಹೊರತರಲಾಯಿತು.”
“ಇಡೀ ಕೆಲಸ ಕ್ಯಾಪ್ಟನ್ ಫ್ಲೇಫೇರ್ ಕಾರ್ಯನಿರ್ವಾಹಕ ಇಂಜನಿಯರ್ ಧಾರವಾಡ ಹಾಗೂ ವಿಠಲ ಭವಾನಿ ಸಬ್‌ಇಂಜನಿಯರ್ ಅವರಗಳಿಂದ ರೂಪಿತವಾಗಿ ನಿರ್ವಹಿಸಲ್ಪಟ್ಟಿತ್ತು. ಈ ಕೆಲಸ ಅನೇಕ ತೊಂದರೆಗಳನ್ನು ದಾಟಿ ೧೮೬೨ನೆಯ ಇಸವಿಯಲ್ಲಿ ಅಂಗ್ಲ ಸರ್ಕಾರದ ಖರ್ಚಿನಲ್ಲಿ ಪೂರೈಸಲ್ಪಟ್ಟಿತು೨”
ಗಟ್ಟಿಕಲ್ಲು ಪದರ ದವರೆಗೂ ಅಂದರೆ ಆರ್ ಎಲ್ ೧೮೭೪ ಮಟ್ಟದ ವರೆಗೂ ಹೊಳೆ, ಬಿರುಕಿನ ಸ್ಥಳದಲ್ಲಿ (ಸುಮಾರು ೧೫೦ ಅಡಿ ಅಗಲ) ಅಕ್ಷರಶಃ ಕೊಚ್ಚಿಹಾಕಿತ್ತು. ಆ ಸ್ಥಳದಲ್ಲಿ ೧೮೬೨ರಲ್ಲಿ ಒಂದು ಕಲ್ಲು ಕಟ್ಟೆಯನ್ನು ಕಟ್ಟಲಾಯಿತು. ಅದರ ಶಿಖರ ಆರ್ ಎಲ್ ೧೮೭೭.೭೩ರ ಮಟ್ಟಕ್ಕೆ ಇತ್ತು. ಹಳೆಯ ಹೊರಗಂಡಿಯ ಕೆಳಗೆ ಕಟ್ಟಲಾದ ಹೊಸ ಹೊರಗಂಡಿಯ ಮೇಲು ಚಪ್ಪಡಿಯನ್ನು ಆರ್ ಎಲ್ ೧೮೭೩.೨೫ರ ಮಟ್ಟದವಲ್ಲಿ ಇಡಲಾಯಿತು.(ಹಳೆಯ ಹೊರಗಂಡಿಯ ಮೇಲು ಚಪ್ಪಡಿ ಮಟ್ಟ ಆರ್ ಎಲ್ ೧೮೯೧.೦೦). ಈ ಹೊರಗಂಡಿಯಿಂದ ಎರಡು ನಾಲೆಗಳು ಹೊರಡುತ್ತವೆ. ಒಂದು ನದಿಯ ಎಡದಂಡೆಯ ಭೂಮಿಗಳಿಗೆ ನೀರು ಒದಗಿಸುತ್ತದೆ. ಇನ್ನೊಂದು ನದಿಯ ಬಲದಂಡೆಗೆ ಹೋಗುತ್ತದೆ. ಎಡ ದಂಡೆಯ ಉದ್ದ ೬.೫ ಮೈಲಿ. ಅದು ಒಂದು ಮೇಲು ಕಾಲುವೆಯ ಮೂಲಕ ನದಿಯನ್ನು ದಾಟುತ್ತದೆ. ಬಲದಂಡೆ ನಾಲೆ ೮.೫ ಮೈಲಿ ಉದ್ದವಿದೆ. ಎರಡೂ ನಾಲೆಗಳು ಒಟ್ಟು ಸುಮಾರು ೬೨೦ ಎಕರೆಗಳಿಗೆ ನೀರಾವರಿ ಒದಗಿಸುತ್ತವೆ. ವಿಚಿತ್ರವಾಗಿ ತೋರುವುದೆಂದರೆ ಹಳೆಯ ಹೊರಗಂಡಿಯ ಪ್ರವೇಶ ಸ್ಥಳದಲ್ಲಿ ಮೇಲು ಚಪ್ಪಡಿಯ ಮಟ್ಟ ೧೮೯೧.೦೦. ನಿರ್ಗಮನ ಸ್ಥಳದಲ್ಲಿ ಸುಮಾರು ೧೮೮೦. ಆರ್ ಎಲ್ ೧೮೮೦ರ ಮಟ್ಟದಲ್ಲಿ ಹೊರಡುವ ನಾಲೆಯಿಂದ ನೀರಾವರಿ ಒದಗಿಸಬೇಕಾಗಿದ್ದಲ್ಲಿ. ಸುರಂಗದ ಆರಂಭದ ಮೇಲು ಚಪ್ಪಡಿಯನ್ನು ಕನಿಷ್ಟ ೧೦ ಅಡಿ ಮೇಲೆ ಇರಿಸಿದ್ದು ಏಕೆ? ಬಹುಶಃ ಆ ಮಟ್ಟದಲ್ಲಿ ಒಳ್ಳೆಯ ಕಲ್ಲು ಸಿಕ್ಕಿರಬೇಕು(೧೮೬೨ ರಲ್ಲಿ ನಡೆಸಲಾದ ಕೆಲಸದ ವಿವರಣೆಯಿಂದ ತಿಳಿದುಬಂದಿರುವಂತೆ). ಅದರಿಂದ ಹಾಗೆ ಮಾಡಿರಬೇಕು. ಈ ಭಾವೆನಗಳ ಸಮರ್ಥನೆಗೆ ಇರುವ ಸಂಗತಿ, ಸುರಂಗದ ರಚನೆ ನೇರವಾಗಿ ಇರದೆ ಎರಡು ಕಡೆ ತಿರುವು ಇರುವುದು. ಇದಕ್ಕೂ ಬಹುಶಃ ನೆಲದಲ್ಲಿ ಕಲ್ಲು ಪದರ ಇದ್ದುದೆ ಕಾರಣವಿರಬೇಕು.
ಮದಗ ಕೆರೆಯಲ್ಲಿ ಹೆಚ್ಚು ಜಲ ಸಂಗ್ರಹವಾಗುವಂತೆ ಮಾಡಿ ಅಧಿಕ ಪ್ರದೇಶಕ್ಕೆ ನೀರಾವರಿ ಪ್ರಯೋಜನವನ್ನು ವಿಸ್ತರಿಸಲು ೧೮೬೨ರಿಂದಲೂ ಪ್ರಯತ್ನ ನಡೆದಿದೆ. ಅದರ ಯಾವುದೂ ಫಲಿಸಿಲ್ಲ. ಮದಗ ಕೆರೆಯ ಜಲ ಸಂಗ್ರಹದ ಹೆಚ್ಚುವಿಕೆಯಿಂದ ಮುಳುಗಡೆ ಆಗುವಂಥ ಪ್ರದೇಶಗಳೇ ಇದಕ್ಕೆ ಕಾರಣ. ೧೯೩೮ರಲ್ಲಿ ಮೈಸೂರು ಸಂಸ್ಥಾನ ಮದಗ ಕೆರೆಯಿಂದ ಹೊಳೆಗೆ ಸುಮಾರು ೨೦ ಮೈಲಿ ಮೇಲಕ್ಕೆ ಅಂಜನಾಪುರ ಜಲಾಶಯವನ್ನು ನಿರ್ಮಿಸಿತು. ಅಂಜನಾಪುರ ಬಲದಂಡೆ ನಾಲೆ ಮದಗ ಕೆರೆಯ ವರೆಗೂ ನೀರಾವರಿ ಒದಗಿಸುತ್ತದೆ. ಇದೇ ಪ್ರದೇಶದಲ್ಲಿ ಅನೇಕ ಸಣ್ಣ ಕೆರೆಗಳು ಇವೆ.
ಮದಗ ಏರಿಯ ಉದ್ದ ೧೮೫೦ ಅಡಿ. ಹೊಳೆಯ ಕಡೆಯ ಇಳಿಜಾರು ೧ ಲಂಬಕ್ಕೆ ಅಡ್ಡಮಟ್ಟ ೨.೫ ಆಚೆ ಪಕ್ಕದ ಇಳಿಜಾರು ಕೊಂಚ ಕಡಿದು ೧ ಲಂಬಕ್ಕೆ ೨ ಅಡ್ಡ ಮಟ್ಟ. ಹೊಳೆ ಕಡೆಯ ಮುಖದ ಇಳಿಜಾರಿನಲ್ಲಿ ಏರಿಯ ಶಿಖರದಿಂದ ನೀರಿನ ಮಟ್ಟದ ವರೆಗೂ ನಿಯಮಿತ ಅಂತರದಲ್ಲಿ ಭಾರಿ ಗಾತ್ರದ ಕಲ್ಲುಬಂಡೆಗಳನ್ನು ಮೆಟ್ಟಲು ಮೆಟ್ಟಲಾಗಿ ಜೋಡಿಸಲಾಗಿದೆ.
ಸುಮಾರು ೧೦ ಲಕ್ಷ ಘನ ಅಡಿಯ ಬೃಹತ್ ಮಣ್ಣಿನ ಕಟ್ಟೆ, ತೂಬುಗಳು, ಹೊರ ಮೈಯಿನ ಕಲ್ಲು ಕಟ್ಟಡಕ್ಕೂ ಬಳಸಿರುವ ಭಾರಿ ಗ್ರಾತ್ರದ ಕಲ್ಲುಗಳು ಇವೆಲ್ಲಕ್ಕೂ ಸಾವಿರಾರು ಮಂದಿ ಕೆಲಸಗಾರರು ಪ್ರಾಯಶಃ ಹತ್ತುವರ್ಷಕ್ಕೂ ಹೆಚ್ಚು ಕಾಲ ದುಡಿದಿರಬೇಕು. ಅಷ್ಟು ದೊಡ್ಡ ಕೆಲಸಗಾರರ ಪಡೆಯ ಸಂಘಟನೆ ಹಾಗೂ ನೇಮಕಕ್ಕೆ ನಿರ್ಮಾಣ ನಿರ್ವಹಣೆಯ ಉನ್ನತ ಸಾಮರ್ಥ್ಯವೇ ಇದ್ದಿರಬೇಕು. ಅಷ್ಟು ಭಾರಿಯೂ ಎತ್ತರವೂ ಆದ ಮಣ್ಣಿನ ಕಟ್ಟೆಯನ್ನು ಹೇಗೆ ಭದ್ರಗೊಳಿಸಿ ನೀರು ಸೋರದಂತೆ ಗಟ್ಟಿ ಮಾಡಿದರೋ ಅದೊಂದು ಅದ್ಭುತವೇ ಸರಿ. ಅಲ್ಲದೆ ಕರ್ನಲ್ ಪ್ಲಫೇರ್ ಹೇಳಿದ ಮಾತಿನ ಸಾಕ್ಷ್ಯವೇ ಇದೆ. “೧೮೬೬ರಲ್ಲಿ ಯೂರೋಪಿನ ಜಲಾಶಯಗಳು ಮದಗ ಕಟ್ಟಿಗೆ ಹೋಲಿಸಿದಲ್ಲಿ ತುಂಬ ಪುಟ್ಟವು೩.”
ಆಧಾರಗಳು :
೧. ಕೆಳದಿ ನೃಪವಿಜಯ ಕೆಳದಿ ಗುಂಡಾಜೋಯಿಸರ ಅನುವಾದ ಪು.೬೮.
೨. ಗೆಜೆಟಿಯರ್ ಆಫ್ ಬಾಂಬೆ ಸ್ಟೇಟ್ ? ಧಾರವಾಡ ಜಿಲ್ಲೆ ೧೯೩೧ – ೪
೩. ಸೆಲೆಕ್ಷನ್ಸ್ ಪ್ರಂ ದಿ ರಿಕಾರ್ಡ್ಸ್ ಆಫ್ ಬಾಂಬೆ ಗೌರ್ನಮೆಂಟ್ ಇರಿಗೇಷನ್ ಸೀರೀಸ್ ನವೆಂ. ೧೮೬೬.
ಕರ್ನಾಟಕದಲ್ಲಿ ಕೆರೆ ನೀರಾವರಿ: ಅನುಬಂಧಗಳು (೨)
೫. ದರೋಜಿ ಕೆರೆ :
ಹೊಸಪೇಟೆಯಿಂದ ಬಳ್ಳಾರಿ ರಸ್ತೆಯಲ್ಲಿ ಮಧ್ಯದಲ್ಲಿದೆ, ದರೋಜಿ. ಅಲ್ಲಿ ಇರುವ ದೊಡ್ಡ ಕೆರೆಯಿಂದ ಅದು ಹೆಸರುವಾಸಿ. ಕೆರೆಯನ್ನು ಕಟ್ಟಿದ್ದು ಯಾವಾಗಲೊ ತಿಳಿಯದು. ಆದರೆ ಅದನ್ನು ಟಿಪ್ಪು ಜೀರ್ಣೋದ್ಧಾರ ಮಾಡಿದನೆಂದು ತೋರುತ್ತದೆ.
ನಾರಿಹಳ್ಳಕ್ಕೆ ಅಡ್ಡಲಾಗಿ ಕಟ್ಟಿದ ಭಾರಿ ಕಟ್ಟೆ. ಕಿರ್ಮಾನಿ ಪ್ರಕಾರ ಟಿಪ್ಪುವಿನ ಕಾಲದಲ್ಲಿ “ಸುಮಾರು ಮೂವತ್ತು ಸಾವಿರ ಸಿಪಾಯಿಗಳಿದ್ದ ಮರಾಠರ ದೊಡ್ಡ ರಾವುತ ಪಡೆ ಈ ಕೆರೆಯ ಒಣಗಿದ ಅಂಗಳದಲ್ಲಿ ಅಡಗಿಕೊಂಡಿತ್ತು”. ಏರಿ ಎರಡು ಮೈಲಿಗೂ ಹೆಚ್ಚು ಉದ್ದವಾಗಿದೆ. ಕೆಲವು ಕಡೆಗಳಲ್ಲಿ ಸುಮಾರು ೪೫ ಅಡಿ ಎತ್ತರ ಇದೆ. ಆದ್ದರಿಂದ ಕೆರೆ ಅಂಗಳದಲ್ಲಿ ೩೦ ಸಾವಿರ ರಾವುತರು ಅಡಗಿದ್ದು ಆಶ್ಚರ್ಯವೇನಲ್ಲ.
ಕೆರೆ ಏರಿಯ ಕೋಡಿಯ ಮೇಲೆ ಒಂದು ಶಾಸನವಿದೆ. ೧೮೫೧ರಲ್ಲಿ ಭಾರಿ ಪ್ರವಾಹ ಬಂದು ದರೋಜಿ ಹಳ್ಳಿ ಪೂರ್ಣವಾಗಿ ನಾಶವಾಯಿತೆಂದೂ, ೧೮೫೩ರಲ್ಲಿ ಅದನ್ನು ಮತ್ತೆ ಕಟ್ಟಲಾಯಿತೆಂದೂ ಶಾಸನ ಹೇಳುತ್ತದೆ. ೧೮೫೧ ರಲ್ಲಿ ದರೋಜಿಗೆ ಮೇಲಕ್ಕೆ ಇರುವ ಆವಿನಮಡಗು ಕೆರೆ ಒಡೆದು ಹೋಗಿ ಅದರ ನೀರೆಲ್ಲವೂ ದರೋಜಿಗೆ ಒಮ್ಮೆಲೆ ನುಗ್ಗಿ ಬಂದಿತ್ತು. ದರೋಜಿ ಕೆರೆ ಎರಡು ಕಡೆಗಳಲ್ಲಿ ಒಡೆಯಿತು. ಅದರಿಂದ ನುಗ್ಗಿದ ಅಪಾರ ಜಲರಾಶಿ ಹಳೆಯ ದರೋಜಿ ಗ್ರಾಮವನ್ನು ಪೂರಾ ನಾಶಮಾಡಿತು. ಪ್ರವಾಹ ಕೋಡಿಯ ಮೇಲೆ ೧೪ ಅಡಿ ಇತ್ತು ಎನ್ನಲಾಗಿದೆ. ಕೋಡಿ ಸಂಪೂರ್ಣವಾಗಿ ಹಾಳಾಗಿ ಕೊಚ್ಚಿ ಹೋಯಿತು.
ದರೋಜಿ ಕೆರೆ ಸುಮಾರು ೨ ಸಾವಿರ ಎಕರೆಗಳಿಗೆ ನೀರು ಒದಗಿಸುತ್ತದೆ. ಭತ್ತ, ಕಬ್ಬು ವಿಶೇಷವಾಗಿ ಬೆಳೆಯುತ್ತವೆ. ತುಂಗಭದ್ರಾ ಜಲಾಶಯದ ಮೇಲು ಮಟ್ಟದ ಕಾಲುವೆ ನಿರ್ಮಿತವಾದ ಮೇಲೆ ಈ ಕೆರೆಗೆ ನಾಲೆಯಿಂದ ನೀರು ತುಂಬುತ್ತದೆ.
ಆಧಾರ :
೧. ಮದ್ರಾಸು ಡಿಸ್ಟ್ರಿಕ್ಟ್ ಗೆಜೆಟಿಯರ್, ಬಳ್ಳಾರಿ(ಸಂ)ಡಬ್ಲ್ಯೂ ಫ್ರಾನ್ಸಿಸ್ ೧೯೦೪.
೬. ರಾಯರ ಕೆರೆ ಅಥವಾ ರಾಜಾಪುರಂ ಕೆರೆ :
ಹಡಗಲಿ ಹರಪನಹಳ್ಳಿ ಕೂಡ್ಲಿಗಳಿಗೆ ಹೋಗುವ ರಸ್ತೆ, ಹೊಸಪೇಟೆಯನ್ನು ಬಿಟ್ಟು ಅನತಿ ದೂರದಲ್ಲಿ ರಾಜಾಪುರಂ ಬಳಿ ಒಂದು ದೊಡ್ಡ ಏರಿಯ ಮೇಲೆ ಸಾಗುತ್ತದೆ. ಈ ಬೃಹತ್ ಏರಿಯನ್ನು ಕಟ್ಟಿರುವುದು ಸಂಡೂರಿನ ಬಳಿ ಆರಂಭವಾಗುವ ಎರಡೂ ಬೆಟ್ಟಗಳ ಬಾಯಿಯಲ್ಲಿ. ಈ ಎರಡೂ ಬೆಟ್ಟಗಳ ನಡುವೆ ಒಂದು ಕಣಿವೆ ಹಾದುಹೋಗಿದೆ. ಈ ಕಣಿವೆಗೆ ಅಡ್ಡಲಾಗಿಯೆ ಏರಿಯನ್ನು ಕಟ್ಟಿರುವುದು. ಈ ಏರಿಯಿಂದ ಸಿಗುವ ಕೆರೆಯ ನೋಟ ಒಂದು ಒಣ ಕೆರೆಯ ಅಂಗಳ.
ಈ ಕೆರೆ ಈಗ ಒಣಗಿಹೋಗಿದೆ. ಇದು ಕೃಷ್ಣದೇವರಾಯ ಕಟ್ಟಿಸಿದ ದೊಡ್ಡ ಕೆರೆ. ಇದು ಅನೇಕ ತೋಟ ಉದ್ಯಾನ, ಮರಗಿಡಗಳ ಭಾರಿ ತೋಪುಗಳಿಗೆ ಹಾಗೂ ದ್ರಾಕ್ಷಿ ತೋಟಗಳಿಗೆ ನೀರನ್ನು ಒದಗಿಸುತ್ತಿತ್ತು ಎಂದು ೧೫೨೪ರಲ್ಲಿ ವಿಜಯನಗರಕ್ಕೆ ಭೇಟಿಯಿತ್ತ ಪೋರ್ಚುಗೀಸ್ ಪ್ರವಾಸಿ ಡಾಮಿಂಗೋ ಪೇಸ್ ಮತ್ತು ಕೆಲವು ವರ್ಷಗಳ ನಂತರ ವಿಜಯನಗರಕ್ಕೆ ಬಂದಿದ್ದ ಫರ್ನಾವೋ ನ್ಯೂನಿಜ್ ಎಂಬ ಇನ್ನೊಬ್ಬ ಪೋರ್ಚುಗೀಸ್ ಪ್ರವಾಸಿ ವರ್ಣಿಸಿದ್ದಾರೆ.
ಪೇಸ್ ಪ್ರಕಾರ ಎರಡು ಬೆಟ್ಟಗಳ ಕಣಿವೆ ಬಾಯಿಯಲ್ಲಿ, ‘ಗಿಡುಗ ಹಾರುವಷ್ಟು ಅಗಲವಾದ’ ಕೆರೆಯನ್ನು ದೊರೆ ಕಟ್ಟಿಸಿದ. ಈ ಪಕ್ಕದಿಂದಲೋ, ಆ ಪಕ್ಕದಿಂದಲೋ ಬಂದ ನೀರೆಲ್ಲ ಅಲ್ಲಿ ಶೇಖರವಾಗುತ್ತಿತ್ತು. ಇದಲ್ಲದೆ ಈ ಕೆರೆಗೆ ಇನ್ನೊಂದು ‘ಸರೋವರ’ ದಿಂದಲೂ ನೀರನ್ನು ತರಲಾಗುತ್ತಿತ್ತು. ಹೊರಗಿನ ಬೆಟ್ಟ ಸಾಲಿನ ತಪ್ಪಲಿನ ಉದ್ದಕ್ಕೂ ಹಾಕಲಾಗಿದ್ದ ಕೊಳವೆಗಳ ಮುಖಾಂತರ ಮೂರುಗಾವುದಕ್ಕೂ ಹೆಚ್ಚು ದೂರದಿಂದ ನೀರನ್ನು ತರಲಾಗುತ್ತಿತ್ತು.
ಪೇಸ್ ಪ್ರಸ್ತಾಪಿಸಿದ ಈ ‘ಸರೋವರ’ ಕೂಡ್ಲಿಗಿ ರಸ್ತೆಯ ಎಡಕ್ಕೆ ರಾಜಾಪುರಂ ಬಳಿಯ ದೊಡ್ಡ ಕೆರೆಯಿಂದ ಸುಮಾರು ಹತ್ತು ಮೈಲಿ ದೂರದಲ್ಲಿರುವ ಮರಿಯಮ್ಮ ಹಳ್ಳಿಯ ಬಳಿ ಇರುವ ದಣ್ಣಾಯಕನ ಕೆರೆ ಇರಬಹುದು ಎಂದು ಬಳ್ಳಾರಿ ಜಿಲ್ಲಾ ಗೆಜೆಟಿಯರ್ (೧೯೦೪) ಸೂಚಿಸುತ್ತದೆ.
ಗೆಜೆಟಿಯರ್ ಮತ್ತು ಹೇಳುತ್ತದೆ :
‘ಒಂದಾನೊಂದು ಕಾಲದಲ್ಲಿ ಅದರ (ದಣ್ಣಾಯಕ ಕೆರೆಯ) ಕೋಡಿಯ ನೀರನ್ನು ಸಂಡೂರನ್ನು ಸುತ್ತುವರಿದಿರುವ ಬೆಟ್ಟಸಾಲಿನ ದಕ್ಷಿಣ ತುದಿಯ ಅಂಚಿನಲ್ಲಿ ನಾಲೆಯ ಮೂಲಕ ಭಾರಿ ಏರಿಯಿಂದ ಆಗಿದ್ದ ಕೆರೆಗೆ ಹೀಗೆ ತರಲಾಗುತ್ತಿತ್ತು ಎಂದು ಈಗಲೂ ಜನ ಹೇಳುತ್ತಾರೆ. ಆ ನಾಲೆಯ ಅವಶೇಷಗಳನ್ನು ಈಗಲೂ ನೋಡಬಹುದು. ಬೆಟ್ಟ ಇಳಿಜಾರಿನ ಉದ್ದಕ್ಕೂ ಸಾಗುವ ಹೊಸ ರೈಲು ಹಾದಿ ಹಾಯುವ ರೇಖೆಯ ಬಳಿ ಕಾಣಬಹುದು೧.”
ಕೃಷ್ಣದೇವರಾಯನ(೧೫೦೯ – ೧೫೩೦) ಕೈಕೆಳಗಿನ ಮುದ್ದ ಎಂಬ ಒಬ್ಬ ನಾಯಕ ದಣ್ಣಾಯಕ ಕೆರೆಯನ್ನು ಕಟ್ಟಿಸಿದ ಎನ್ನಲಾಗಿದೆ. ಆ ಕೆರೆಯಲ್ಲಿ ಸಾಕಷ್ಟು ಹೆಚ್ಚುವರಿ ನೀರು ಇರುತ್ತಿತ್ತು. ಅದನ್ನು ದೊರೆ ಕಟ್ಟಿಸಿದ ರಾಜಾಪುರಂ ಕೆರೆಗೆ ತಿರುಗಿಸಲು ಸಾಧ್ಯವಾಗಿತ್ತು. ಬೆಟ್ಟದ ಇಳಿಜಾರಿನಲ್ಲಿ ಸುಮಾರು ಹತ್ತು ಮೈಲಿ ದೂರ ಈ ಹೆಚ್ಚುವರಿ ನೀರನ್ನು ಸಾಗಿಸುವುದು ಇಂಜನಿಯರಿಂಗ್ ಕೌಶಲ್ಯದ ಮಹಾ ಸಾಹಸವೇ ಸರಿ. ಭಾರಿ ಬೆಟ್ಟವೊಂದು ಆ ನೀರನ್ನು ರಾಜಾಪುರಂ ಕೆರೆಯಿಂದ ಪ್ರತ್ಯೇಕಿಸಿತ್ತು. ಆದ್ದರಿಂದ ಬೆಟ್ಟವನ್ನು ಒಡೆದು ಸೀಳಿಯೇ ನೀರನ್ನು ಆ ಕೆರೆಗೆ ಹಾಯಿಸಬೇಕಾಗಿತ್ತು. ಪ್ರಾಯಶಃ “ಕೆರೆಯನ್ನು ನಿರ್ಮಿಸಲು ಕೆರೆಯ ಸ್ಥಳದಲ್ಲಿ ಇದ್ದ ಬೆಟ್ಟವನ್ನು ದೊರೆ ಒಡೆಸಿದ” ಎಂದು ಪೇಸ್ ಹೇಳಿದ್ದು ರಾಜಪುರಂ ಕೆರೆಗೆ ದಣ್ಣಾಯಕನ ಕೆರೆಯ ನೀರನ್ನು ಬಿಡಲು ಬೆಟ್ಟದಲ್ಲಿ ಕೊರೆದು ದಾರಿ ಮಾಡಿದ್ದನ್ನು ಕುರಿತೇ ಇರಬೇಕು. ಬೆಟ್ಟವನ್ನು ಕತ್ತರಿಸಿ ಒಂದು ಕಣಿವೆಯಿಂದ ಇನ್ನೊಂದಕ್ಕೆ ನೀರನ್ನು ಸಾಗಿಸುವುದು ಎಂಥ ಅಶ್ಚರ್ಯಕಾರಕ ಕೆಲಸ, ಅದರ ನಿರ್ವಹಣೆಯಲ್ಲಿ ಎಷ್ಟು ಕೌಶ್ಯಲ್ಯ ಕೂಡಿತ್ತು ಎನ್ನುವುದನ್ನು ತೋರಿಸುತ್ತದೆ.
ಆದರೆ ಸದ್ಯದಲ್ಲಿ ನೆನಪಿರುವಂತೆ ಈ ಕೆರೆ ಎಂದೂ ನೀರನ್ನು ಹಿಡಿದಿಟ್ಟಿಲ್ಲ. ಇಡೀ ಕೆರೆ ಅಂಗಳದಲ್ಲಿ ಈಗ ಒಣಗಿದ ಬೆಳೆಗಳನ್ನು ಬೆಳೆಯಲಾಗುತ್ತದೆ. ಪ್ರಾಯಶಃ ಈ ಬೃಹತ್ ಕೆರೆಗೆ ಮುಖ್ಯ ಜಲಮೂಲವಾಗಿದ್ದ ದಣ್ಣಾಯಕನ ಕೆರೆಯಿಂದ ನೀರು ಬರುವ ವ್ಯವಸ್ಥೆ ವಿಫಲವಾಯಿತೋ ಏನೋ. ಮನುಷ್ಯನಿಂದಲೋ ನೈಸರ್ಗಿಕ ಪ್ರಕೋಪದಿಂದಲೋ ಹಾಳಾಯಿತೋ ಏನೋ. ವಿಜಯನಗರ ಸಾಮ್ರಾಜ್ಯದ ಪತನಾ ನಂತರ ಅದನ್ನು ಯಾರೂ ಸರಿಪಡಿಸಲಿಲ್ಲವೋ ಏನೋ! ಈಗಿನ ಸ್ಥಿತಿ ಏನೇ ಇರಲಿ, ತನ್ನದೆ ಅದ ಅಲ್ಪ ಮೂಲಗಳಿಂದ ಇನ್ನೊಂದು ಕಣಿವೆಯಿಂದ ನೀರನ್ನು ತಿರುಗಿಸಿ ತರುವುದನ್ನು ಆಧಾರಿಸಿದ ನೀರಾವರಿ ಕೆರೆಯ ಯೋಜನೆ ಹಾಗೂ ನಿರ್ಮಾಣಕ್ಕೆ ಇದು ಒಂದು ನಿದರ್ಶನವಾಗಿದೆ. ಈ ತಟಾಕವನ್ನು ನಿರ್ಮಿಸುವಾಗ ಇಂಜನಿಯರ್‌ಗಳು ಎದುರಿಸಬೇಕಾದ ಅಪಾರ ಕಷ್ಟಗಳನ್ನು ಪೇಸ್ ಹಾಗೂ ನ್ಯೂನಿಜ್ ಇಬ್ಬರೂ ವರ್ಣಿಸಿದ್ದಾರೆ.
ಆಧಾರಗಳು :
೧. ಡಬ್ಲ್ಯೂ ಫ್ರಾನ್ಸಿಸ್ ? ಮದ್ರಾಸ್ ಡಿಸ್ಟ್ರಿಕ್ಟ್ ಗೆಜೆಟಿಯರ್ ಬಳ್ಳಾರಿ, ೧೯೦೪ ಪು. ೨೭೯.
೨. ರಾಬರ್ಟ್ ಸೆವೆಲ್ – ಎ ಫರ್‌ಗಾಟನ್ ಎಂಪೈರ್ – ವಿಜಯನಗರ – ಪೇಸ್(ಪು.೨೩೭)ಹಾಗೂ ನ್ಯೂನಿಜ್ (ಪು.೩೪೫ – ೩೪೭) ಅವರ ವರ್ಣನೆಗಳಲ್ಲಿ
೭. ವಾಟದ ಹೊಸಹಳ್ಳಿ ಕೆರೆ :
ವಾಟದ ಹೊಸಹಳ್ಳಿ ಕೆರೆ ಇರುವುದು ಗುಡಿಬಂಡೆಯ ಹತ್ತಿರ ಗೌರಿಬಿದನೂರು – ಗುಡಿಬಂಡೆ ರಸ್ತೆಯಲ್ಲಿ. ಒಂದು ಕಣಿವೆಯ ಕೊನೆಯಲ್ಲಿದೆ. ಕಣಿವೆಯ ಶಿರೋಭಾಗ ಗುಡಿಬಂಡೆಯ ಬಳಿ ಇದೆ. ಕಣೆವೆಯ ನೀರನ್ನೆಲ್ಲ ಕೆರೆ ಪಡೆದುಕೊಂಡು, ಕೆಳಗೆ ಪಶ್ಚಿಮಕ್ಕೆ ಪ್ರದೇಶವನ್ನು ವಿಶಾಲವಾದ ನೀರವಾರಿ ಬಯಲನ್ನಾಗಿ ಮಾಡಿದೆ. ಈ ಸುಂದರ ಜಲವಿಸ್ತಾರದ ತಲೆಭಾಗಕ್ಕೆ ಹೋಗಲು ದಾರಿ, ಗುಡಿಬಂಡೆಯಿಂದ ಇಳಿದು ಬರುವ ಬೆಟ್ಟೆಗಳ ನಡುವಿನ ಕಣಿವೆಯ ಮೂಲಕ. ಕೆರೆ ತುಂಬಿದಾಗ ಜಲವಿಸ್ತಾರ ಬಹುಶಃ ಎರಡುವರೆ ಮೈಲಿ ಉದ್ದ ಹಾಗೂ ಅರ್ಧ ಮೈಲಿಗೂ ಹೆಚ್ಚು ಅಗಲ ಇರುತ್ತದೆ. ಇದು ಮೈಸೂರಿನ ಅನೇಕ ಹಳೆಯ ಕೆರೆಗಳಿಗಿಂತ ಚಿಕ್ಕದು ಅದರೂ ಭಾರಿ ಎತ್ತರದ(೬೦ಅಡಿ) ಏರಿಯಿಂದಾಗಿ ಮಹತ್ವದ್ದಾಗಿದೆ. ಏರಿಯ ಉದ್ದ ೧೨೦೦ ರಿಂದ ೧೩೦೦ ಅಡಿ. ಕಣಿವೆಯ ತುದಿಗೆ ಎರಡೂ ಪಕ್ಕದಲ್ಲಿರುವ ಎರಡು ಬೆಟ್ಟಗಳ ನಡುವೆ ಅತ್ಯಂತ ಸುಂದರವಾಗಿ ಇರುವ ಕೆರೆ ಇದು. ಏರಿಯ ಒಳ ಹಾಗೂ ಹೊರ ಇಳಿಜಾರುಗಳಲ್ಲೂ ಗಟ್ಟಿ ಕಲ್ಲುಕಟ್ಟಡವಿದೆ. ಇದರ ಎತ್ತರವಷ್ಟೆ ಅಲ್ಲ, ಕಾಮಗಾರಿ ನಡೆದಿರುವ ರೀತಿ, ಉದ್ದಕ್ಕೂ ನೇರವಾಗಿ ಕುಶಲ ಕರ್ಮದಿಂದ ನಡೆದಿರುವ ಕೆಲಸ. ಇವುಗಳಿಂದಾಗಿ ಇತರ ಕೆರೆಗಳಿಗಿಂತ ತುಂಬ ಭಿನ್ನವಾಗಿದೆ.
ಇದು ಮಣ್ಣಿನ ಏರಿಯೇ ಆದರೂ ಹೊಳೆಗೆ ಅಭಿಮುಖವಾದ ಪಾರ್ಶ್ವದಲ್ಲಿ ಕಲ್ಲುಗಳಿಂದ ಕಟ್ಟಿರುವ ಅಂದವಾದ ಕಟ್ಟಡವನ್ನು ನೋಡಿದರೆ ಇದೊಂದು ಕಲ್ಲು ಕಟ್ಟಡದ ಕೆರೆಯೇ ಎನಿಸುತ್ತದೆ. ಈ ಕಲ್ಲು ಕಟ್ಟಿದ ಗೋಡೆಕಲ್ಲುಗಳು ಕಟ್ಟೆಯಲ್ಲಿ ಹೊಳೆಯ ಕಡೆಗೆ ನಾನಾ ರೂಪ ನಾನಾ ಆಕಾರದ ಒರಟು ಕಲ್ಲುಗಳಿಂದಾಗಿ ಮೆಟ್ಟಲು ಮೆಟ್ಟಲಾಗಿ ಕಟ್ಟಿದ ಗೋಡೆಯಂತಿದೆ ಇಲ್ಲಿನ ಕಲ್ಲುಕಟ್ಟಡ.
ಈ ಮಣ್ಣು ಕಟ್ಟೆಯ ತಲೆಯ ಅಗಲ ೭೫ ಅಡಿ. ಬುಡದಲ್ಲಿ ಸುಮಾರು ೨೨೦ ಅಡಿ. ಪಕ್ಕದ ಇಳಿಜಾರು ಒಳಕ್ಕೆ ಹೊರಕ್ಕೆ ಎರಡೂ ಕಡೆಗೂ ಲಂಬ ಒಂದಕ್ಕೆ ಅಡ್ಡ ಒಂದುವರೆಯಷ್ಟು. ಆದರೆ ಈ ಕೆರೆಯ ವಿಶಿಷ್ಟವಾದ ಲಕ್ಷಣ ವೆಂದರೆ ಇದರ ನೀರಿನ ಹರವು ಸುಮಾರು ೨೫೫ ಎಕರೆ ಮಾತ್ರ. ಆದರೆ ನೀರಾವರಿ ಪ್ರದೇಶ ೨೪೨೪ ಎಕರೆ.
ಇನ್ನೊಂದು ಸ್ವಾರಸ್ಯಕರ ಅಂಶವೆಂದರೆ ಒಂದೇ ನಾಲೆಗೆ ಎರಡು ತೂಬು ಇರುವುದು. ಮುಖ್ಯ ತೂಬು ಮೇಲುಮಟ್ಟದ್ದು, ಅಲ್ಲಿಂದ ಮುಖ್ಯ ನಾಲೆ ಹೊರಡುತ್ತದೆ. ಇನ್ನೊಂದು ತೂಬು ಕೆಳಮಟ್ಟದಲ್ಲಿದೆ. ಈ ತೂಬಿನಿಂದ ಪ್ರತ್ಯೇಕವಾದ ಒಂದು ನಾಲೆ ಹೊರಟು, ಕಟ್ಟೆಯಿಂದ ಕೆಳಕ್ಕೆ ಕೊಂಚ ದೂರದಲ್ಲಿ ಮುಖ್ಯ ನಾಲೆಯನ್ನು ಸೇರುತ್ತದೆ.
ನೀರು ಮೇಲು ತೂಬಿನ ಮಟ್ಟಕ್ಕಿಂತ ಕೆಳಕ್ಕೆ ಇಳಿದಾಗ ಕೆಳಮಟ್ಟದ ತೂಬನ್ನು ತೆಗೆಯುತ್ತಿದ್ದುದು ಸ್ಪಷ್ಟ. ಪ್ರಾಯಶಃ ಕೆರೆ ಅಂಗಳದಿಂದ ಹೂಳು ಕೊಚ್ಚಿಕೊಂಡು ಹೋಗಲು ಈ ಕೆಳ ತೂಬನ್ನು ಬಳಸುತ್ತಿದ್ದಿರಬೇಕು.
ಮುಖ್ಯ ನಾಲೆಗೆ ನಾಲ್ಕು ಕವಲುಗಳಿವೆ. ಈ ನಾಲೆಗಳ ವ್ಯೂಹ ಹದಿನಾಲ್ಕು ಹಳ್ಳಿಗಳಿಗೆ ನೀರು ಒದಗಿಸುತ್ತದೆ. ಹದಿನಾಲ್ಕು ಹಳ್ಳಿಗಳಲ್ಲೂ ಈ ಎಲ್ಲಾ ನಾಲೆಗಳ ಕೆಳಗೆ ನೀರಿನ ಹಂಚಿಕೆಯನ್ನು ಹೇಗೆ ನಿಯಂತ್ರಿಸಲಾಗುವುದು ಸ್ಪಷ್ಟವಾಗಿಲ್ಲ. ಬಹುಶಃ ನಾಲೆಯ ತುದಿಯ ಪ್ರದೇಶಗಳಿಗೆ ನೀರೇ ಸಿಗುವುದಿಲ್ಲವೋ ಏನೋ.
ಈ ಕೆರೆಯನ್ನು ಕಟ್ಟಿದ್ದು ಯಾವಾಗ? ಯಾರು? ಎಂಬುದು ತಿಳಿದಿಲ್ಲ.
೮. ಬಿಜಾಪುರ ಹಾಗೂ ಚಿತ್ರದುರ್ಗಗಳಲ್ಲಿ ನೀರು ಸರಬರಾಜು ವ್ಯವಸ್ಥೆ :
೧೬ – ೧೭ನೇಯ ಶತಮಾನದಲ್ಲಿ ಆದಿಲ್ ಷಾಹಿಗಳು ತಮ್ಮ ರಾಜಧಾನಿ ಬಿಜಾಪುರಕ್ಕೆ ನೀರು ಪೂರೈಸಲು ಮಾಡಿದ್ದ ವ್ಯವಸ್ಥೆ ಅದ್ಭುತವಾದುದು. ಈ ವಿಷಯದಲ್ಲಿ ಅವರು ವಿಜಯನಗರದ ಕ್ರಮವನ್ನು ಮುಂದುವರಿಸಿ ಅಭಿವೃದ್ಧಿ ಪಡಿಸಿಕೊಂಡಿರುವುದು ಸಾಧ್ಯ. ಅಲ್ಲದೆ ತಾಳಿಕೋಟೆ ಅಥವಾ ರಕ್ಕಸತಂಗಡಿಯ ಯುದ್ಧದ ನಂತರ ವಿಜಯನಗರದ ಶಿಲ್ಪಿಗಳನ್ನು ನೇಮಿಸಿಕೊಂಡಿದ್ದ ಸಾಧ್ಯತೆಯೂ ಉಂಟು.
“ಬಿಜಾಪುರ ನಗರವನ್ನು ರೂಪಿಸುವಾಗ ಒಳ್ಳೆ ದಕ್ಷ ರೀತಿಯಲ್ಲಿನ ನೀರು ಹಂಚಿಕೆಯ ವ್ಯವಸ್ಥೆಯನ್ನು ಒದಗಿಸಲು ಯೋಜಕರು ಗಮನವಿತ್ತಿದ್ದಾರೆ. ವಾಸ್ತುಶಿಲ್ಪಿಗಳು ಎಲ್ಲ ಭವನಗಳಲ್ಲೂ ಕೊಳಾಯಿಂದ ನೀರು ಹರಿಸುವ ವ್ಯವಸ್ಥೆಗಳನ್ನು ಅಳವಡಿಸಿದರು. ನಗರಕ್ಕೆ ನೀರನ್ನು ತಂದು ಬಳಕೆಯ ಸ್ಥಳದ ವರೆಗೂ ಕೊಂಡ್ಯೊಯ್ಯಲು ವಿಶೇಷ ಪ್ರಯತ್ನಗಳನ್ನು ಯೋಜಿಸಿ ರೂಪಿಸಿದರು. ನಿರೀಕ್ಷೆಗೆ ಅನುಗುಣವಾಗಿಯೆ ಬಿಜಾಪುರದಲ್ಲಿ ಆದಿಲ್ ಷಾಹಿ ಕಾಲದ ಅಂಥ ಜಲವಾಹಕ ಕಟ್ಟೋಣಗಳ ಅವಶೇಷಗಳು ಹೇರಳವಾಗಿವೆ. ಕೆರೆ, ಭಾವಿ ಗೋಪುರ, ತೊಟ್ಟಿ, ಚಿಲುಮೆ ಹಾಗೂ ಮಣ್ಣು ಕೊಳವೆಗಳು ಮುಂತಾದವು ಬೇಕಾದಷ್ಟಿವೆ೧.”
ಆದಿಲ್‌ಷಾಹಿ ವಾಸ್ತುಶಿಲ್ಪಿಗಳು ನಗರದ ಹೊರಗೆ ಎತ್ತರದಲ್ಲಿ ಇದ್ದ ಜಲಾಶಯಗಳಿಂದ ಗುರುತ್ಪಾಕರ್ಷಣ ಶಕ್ತಿಯಿಂದ ದೊಡ್ಡ ಪ್ರಮಾಣದಲ್ಲಿ ನೀರನ್ನು ಯಾವ ರೀತಿ ತರುತ್ತಿದ್ದರು, ನಗರದ ನಾನಾ ಭಾಗಗಳಿಗೆ ಹೇಗೆ ಒದಗಿಸುತ್ತಿದ್ದರು ಎಂಬುದನ್ನು ಹೆನ್ರಿ ಕಸಿಸ್ಸ್ ವರ್ಣಿಸಿದ್ದಾನೆ೨. ಕೆಲವು ಜಲಾಶಯಗಳ ಅವಶೇಷಗಳು ಇನ್ನೂ ಇವೆ. ಆದರೆ ಅವುಗಳ ಸಂಪರ್ಕ ವ್ಯವಸ್ಥೆಗಳು ಪೂರಾ ಹಾಳಾಗಿವೆ. ಇಲ್ಲವೆ ದುರಸ್ತಿ ಕಾಣದಾಗಿವೆ. ಕೆಲವು ಕೊಳವೆಗಳೇನೊ ಇನ್ನೂ ಕೆಲಸಮಾಡುತ್ತಿವೆ. ಮಣ್ಣಿನ ಕೊಳಾಯಿಗಳನ್ನು ಜೋಡಿಸಿ ಜಲಾಶಯಗಳಿಂದ ನೀರನ್ನು ತರಲಾಗುತ್ತಿತ್ತು. ಅಂಥ ಜಲಾಶಯಗಳು ಪೈಕಿ ಬೇಗಂ ತಲಾಬ್ ಒಂದು ಮಹಾ ಸರೋವರ.
೧೭ – ೧೮ನೆಯ ಶತಮಾನದ ಚಿತ್ರದುರ್ಗದ ಪಾಳೆಯಗಾರರು ತಮ್ಮ ರಾಜಧಾನಿಗೆ ನೀರು ಪೂರೈಸಲು ಹಾಗೂ ಸುತ್ತಲ ಭೂಮಿಗೆ ನೀರಾವರಿ ಒದಗಿಸಲು ಒಂದು ಅದ್ಭುತವಾದ ವ್ಯವಸ್ಥೆಯನ್ನು ಮಾಡಿದ್ದರು. ಅದು ಹೀಗಿತ್ತು. ಜೋಗಿಮಟ್ಟಿ ಬೆಟ್ಟದ ಮೇಲೆ ಬಿದ್ದ ಮಳೆ ನೀರು ದೊಡ್ಡಣ್ಣನ ಕೆರೆ ಎಂಬ ಕೆರೆಯಲ್ಲಿ ಸಂಗ್ರಹವಾಗುತ್ತಿತ್ತು. ಅದು ತುಂಬಿದಾಗ ಅಲ್ಲಿಂದ ನೀರನ್ನು ತಿಮ್ಮಣ್ಣ ನಾಯಕನ ಕೆರೆ ಮತ್ತು ಸಣ್ಣ ಕೆರೆ ಎಂಬ ಕೆಳಗಿನ ಕೆರೆಗಳಿಗೆ ಬಿಡಲಾಗುತ್ತಿತ್ತು. ಅವು ತುಂಬಿದ ಮೇಲೆ ನೀರನ್ನು ಅದೇ ರೀತಿ ಡಬಡಬ ಹಾಗೂ ವಡ್ಡು ಎಂಬ ಇನ್ನೆರಡು ಜಲಾಶಯಗಳಿಗೆ ಬಿಡಲಾಗುತ್ತಿತ್ತು. ಈ ಎಲ್ಲ ಕೆರೆಗಳನ್ನು ತುಂಬಿಸಿದ ನಂತರ ನೀರು ಕೋಟೆಯ ಸುತ್ತಲು ಕಂದಕಕ್ಕೆ ಹೋಗುತ್ತಿತ್ತು.
ಇದೇ ರೀತಿ ಮೇಲುದುರ್ಗ ಅಥವಾ ಮೇಲುಭಾಗದ ಕೋಟೆಯಲ್ಲಿ ಬಿದ್ದ ಮಳೆನೀರು ಒಂದರ ಕೆಳಗೆ ಒಂದು ಇರುವ ಗೋಪಾಲಕೃಷ್ಣ ದೇವರ ಹೊಂಡ, ಅಕ್ಕ ತಂಗೇರ ಹೊಂಡ, ಸಿಹಿ ನೀರಿನ ಹೊಂಡ ಎಂಬ ಸಾಲು ಕೆರೆಗಳನ್ನು ತುಂಬಿ ಕೊನೆಗೆ ಭೂಮಿಯೊಳಗಿನ ಒಂದು ರಹಸ್ಯ ನಾಲೆಯ ಮೂಲಕ ಸಂತೆಹೊಂಡಕ್ಕೆ ಬರುತ್ತಿತ್ತು. ಈ ವಿಸ್ಮಯಕರ ವ್ಯವಸ್ಥೆಯಿಂದಾಗಿಯೇ ಕೋಟೆ ತನ್ನ ದೀರ್ಘ ಇತಿಹಾಸದಲ್ಲಿ ಎಂದೂ ನೀರಿನ ಅಭಾವಕ್ಕೆ ತುತ್ತಾಗಿಲ್ಲ೩.
ಆಧಾರಗಳು :
೧. ಹೈಡ್ರಾಲಿಕ್ ಫೀಚರ್ಸ್ ಆಫ್ ಬಿಜಾಪುರ – ಪಿ.ಎಸ್.ಶ್ರೀರಾಮನ್ ಮತ್ತು ಎಸ್.ಕೆ.ಸಾಮಕ್.ಎ.ಎಸ್.ಐ. ಬೆಂಗಳೂರು ವಲಯ ೯೮೮ ಫ್ರಬ್ರವರಿಯಲ್ಲಿ ಬೆಂಗಳೂರಿನಲ್ಲಿ ನಡೆದ ಆದಿಲ್ ಷಾಹಿಗಳ ಬಗೆಗಿನ ರಾಷ್ಟ್ರೀಯ ವಿಚಾರ ಸಂಕಿರಣದಲ್ಲಿ ಮಂಡಿಸಿದ ಪ್ರಬಂಧ.
೨. ಹೆಚ್.ಕಸಿನ್ಸ್ ಬಿಜಾಪುರ ಅಂಡ್ ಇಟ್ಸ್ ಆರ್ಕಿಟಿಕ್ಚರಲ್ ರಿಮೇನ್ಸ್(ಹೆಚ್.ಎಸ್.ಐ. ಇಂಪೀರಿಯಲ್ ಸೀರೀಸ್ ೩೭) ಬಾಂಬೆ ೧೯೧೬, ಪು ೧೨೦ – ೧೨೪.
೩. ರೈಸ್ ೧ ಸಂ ೨ ಪು.೩೯೩.
೯. ಮೆಕೆಂಜಿ ಅವರ ಮೈಸೂರು, ಭೂ ವೈಜ್ಞಾನಿಕ ಹಾಗೂ ಸಂಖ್ಯಾ ಪರಿಶೀಲನಾ ಸಮೀಕ್ಷೆಯ ವರದಿ (೧೭೯೯ – ೧೮೦೬)ಯಲ್ಲಿ ಕೊಟ್ಟಿರುವ ಕೆರೆಗಳ ವಿವರಗಳು.

ಮಳವಳ್ಳಿ ಅರಕಲಗೂಡು ಮತ್ತು ಮಹಾರಾಯನದುರ್ಗದ ಬಗ್ಗೆ ನೀರಾವರಿ ಕಾಮಗಾರಿಗಳ ಸಂಖ್ಯೆ ವರದಿಯಲ್ಲಿ ಇಲ್ಲ. ಆದರೂ ಮಳವಳ್ಳಿಯಲ್ಲಿ ಪಶ್ಚಿಮಭಾಗದಲ್ಲಿ ಹಾಗೂ ಕಸಬಾ ಸುತ್ತಮುತ್ತ ಹಲವಾರು ವಿಶಾಲವಾದ ಕೆರೆಗಳಿದ್ದವು, ಅವು ಭತ್ತ ಮಾತ್ರ ವಲ್ಲದೆ ವೀಳ್ಯೆದೆಲೆ, ಅಡಕೆ, ತೆಂಗು, ಬಾಳೆಯ ತೋಟಗಳನ್ನು ಪೋಷಿಸುತ್ತಿದ್ದವು ಎಂದು ವರ್ಣಿಸಲಾಗಿದೆ. ಕಸಬಾದಿಂದ ದಕ್ಷಿಣಕ್ಕೆ ೧೭೯೯ರ ಯುದ್ಧರಂಗದ ಬಳಿ ಕಾವೇರಿ ನದಿಯಿಂದ ಕೆರೆಯ ವರೆಗೂ ಇದ್ದ ಒಂದು ಪುರಾತನ ಅಣೆಕಟ್ಟೆನ ಗುರುತುಗಳೂ ಇದ್ದವು, ಎಂದು ಹೇಳುತ್ತದೆ ವರದಿ.
ಅರಕಲಗೂಡಿನಲ್ಲೂ ಅನೇಕ ಕೆರೆಗಳು ಇದ್ದವು. ಕಸಬಾ ಹಾಗೂ ಕೊಣನೂರಿನ ಕೆರೆಗಳು ಭಾರಿ ವಿಶಾಲವಾಗಿದ್ದವು ಎಂದು ಹೇಳಲಾಗಿದೆ. ಹೆಚ್ಚು ಕಡಿಮೆ ಪ್ರತಿಹಳ್ಳಿಗೂ ಒಂದು ಕರೆ ಇತ್ತು. ಕೆಲವು ಕಡೆ ಎರಡು ಅಥವಾ ಮೂರು ಸಣ್ಣವಾದರೂ ಕೆರೆ ಇದ್ದವು. ಒಟ್ಟಾರೆ ಜಿಲ್ಲೆಯಲ್ಲಿ ಒಳ್ಳ ನೀರು ಒದಗಿತ್ತು.
ಮಹಾರಾಯನದುರ್ಗ ವಿಷಯವಾಗಿ ಗೊರೂರು ಹೋಬಳಿಯಲ್ಲಿ ಕಾಲಕಾಲಕ್ಕೆ ಬೀಳುತ್ತಿದ್ದ ಮಳೆಗಳಿಂದ ಅಸಂಖ್ಯಾತ ಸಣ್ಣ ಸಣ್ಣ ಕೊಳ್ಳಗಳಿಂದ ಭತ್ತ ಸಮೃದ್ಧಿಯಾಗಿ ಬೆಳೆಯುತ್ತಿದ್ದರೂ ಕೆರೆಗಳು ಇದ್ದುದು ಅತ್ಯಲ್ಪ ಎನ್ನಲಾಗಿದೆ.
***
೧೦. ಮೈಸೂರಿನ ನಾನಾ ಜಿಲ್ಲೆಗಳಲ್ಲಿ ಇದ್ದ ಕೆರೆಗಳ ಸಂಖ್ಯೆ (೧೮೭೧ ರಲ್ಲಿ ನಂತೆ)

	ಕಂದಾಯ ಹುಟ್ಟದ ಕೆರೆಗಳು
	೫೦ರೂಗೆ ಕಡಿಮೆ ಕಂದಾಯ ನೀಡುವ ಕೆರೆಗಳು
	೫೦ರಿಂದ ೧೦೦ ರೂ
	೧೦೦ ರಿಂದ ೫೦೦ ರೂ
	೫೦೦ರಿಂದ ೧೦೦೦ರೂ
	೧೦೦೦ ರಿಂದ ೨೦೦೦ರೂ
	೨೦೦೦ ರಿಂದ ೩೦೦೦ ರೂ

ಕರ್ನಾಟಕದಲ್ಲಿ ಕೆರೆ ನೀರಾವರಿ: ಅನುಬಂಧಗಳು (೩)
೧೧.೧೯೦೨ರಲ್ಲಿ ಮೈಸೂರು ಸಂಸ್ಥಾನದಲ್ಲಿ ಇದ್ದ ಕೆರೆಗಳ ಸಂಖ್ಯೆಸರ್.ವಿ.ವಿ. ಮಾಧವರಾವ್ ವರದಿಯಲ್ಲಿನಂತೆ
	ಕರ್ನಾಟಕದಲ್ಲಿ ಕೆರೆ ನೀರಾವರಿಕರ್ನಾಟಕದಲ್ಲಿ ಕೆರೆ ನೀರಾವರಿ

	ಕಂದಾಯ ನಿಗದಿ ರೂ.

	೧. ೫೦೦೦ ರೂಗೆ ಹೆಚ್ಚಿನ ಅಚ್ಚುಕಟ್ಟು ಉಳ್ಳ ೧ನೇ ವರ್ಗದ ಕೆರೆಗಳು
	೨೩
	೩೧,೮೭೧
	೧೭೬,೪೦೬
	೩
	೭೪೪೪
	೩೬,೦೬೨

	೨. ೧೦೦೦ ದಿಂದ ೫೦೦೦ ರೂ ವರೆಗೆ ಅಚ್ಚುಕಟ್ಟು ಉಳ್ಳ೨ನೇ ವರ್ಗದ ಕೆರೆಗಳು
	೩೮೮
	೧೨೩,೪೬೪
	೬೫೫,೪೫೫
	೯೫
	೩೧,೮೯೪
	೧೫೩,೧೫೮

	೩. ೫೦೦ ರಿಂದ ೧೦೦೦ ರೂ ವರೆಗೆ ಅಚ್ಚುಕಟ್ಟು ಉಳ್ಳ ೩ನೇ ವರ್ಗದ ಕೆರೆಗಳು
	೫೧೨
	೭೨,೭೧೩
	೩೪೪,೪೨೦
	೨೯೮
	೪೯,೨೧೭
	೨೦೨,೪೧೩

	೪. ೩೦೦ ರಿಂದ ೫೦೦ ರೂ ವರೆಗೆ ಅಚ್ಚುಕಟ್ಟು ಉಳ್ಳ ೫ನೇ ವರ್ಗದ ಕೆರೆಗಳು
	೬೪೪
	೫೪,೦೦೩
	೨೪೮,೯೩೬
	೪೮೩
	೪೩,೪೭೫
	೧೮೨,೯೯೭

	೫. ೧೦೦ ರಿಂದ ೩೦೦ ರೂ ವರೆಗೆ ಅಚ್ಚುಕಟ್ಟು ಉಳ್ಳ ೫ನೇ ವರ್ಗದ ಕೆರೆಗಳು
	೨೨೨೧
	೯೨,೫೪೫
	೩೯೭,೪೮೩
	೨೪೫೦
	೧೧೨,೩೪೭
	೪೩೦,೪೧೯

	೬. ೧೦೦ರೂ ಗಿಂತ ಕಡಿಮೆ ಅಚ್ಚುಕಟ್ಟು ಉಳ್ಳ ೬ನೇ ವರ್ಗದ ಕೆರೆಗಳು
	೪೪೭೮
	೫೫,೭೩೬
	೧೯೯,೦೬೯
	೧೦೪೩೭
	೧೩೦,೭೩೯
	೪೫೩,೯೮೭

	 
	೮೨೬೬
	೪೩೦,೩೩೨
	೨೦೨೧,೭೬೯
	೧೩;೭೬೬
	೩೭೫,೧೧೬
	೧೪೫೬,೦೩೬


ಟಿಪ್ಪಣಿ: ಬೆಂಗಳೂರು ಕೋಲಾರ, ತುಮಕೂರು, ಚಿತ್ರದುರ್ಗ ಜಿಲ್ಲೆಗಳು ಸೇರಿ ಪೂರ್ವ ವಿಭಾಗ. ಮೈಸೂರು, ಹಾಸನ, ಶಿವಮೊಗ್ಗ, ಕಡೂರು ಜಿಲ್ಲೆಗಳು ಸೇರಿ ಪಶ್ಚಿಮವಿಭಾಗ
ಕೆರೆಗಳ ಸ್ಥಿತಿ
	ವರ್ಗ
	ಒಡೆದಿರುವುದು
	ಸ್ಥಿತಿ ಚೆನ್ನಾಗಿರುವುದು
	ವಿಸ್ತಾರ ಎಕೆರೆಗಳು
	ಕಂದಾಯ ನಿಗದಿ ರೂ.

೧೨. ೧೮೮೦ – ೮೧ ರಿಂದ ೧೯೫೦ – ೫೧ರ ವರೆಗೆ ಮೈಸೂರು ರಾಜ್ಯದಲ್ಲಿದ್ದ ಕಾಲುವೆ ಹಾಗೂ ಕೆರೆಗಳಿಂದ ನೀರಾವರಿ ಆಗುತ್ತಿದ್ದ ಪ್ರದೇಶದ ಸಾಲಿಯಾನ ವಿವರ.

ಜಲನಿರ್ವಹಣೆಯ ಪದ್ಧತಿಗಳು
೧೩. ಮಹಾರಾಷ್ಟ್ರದಲ್ಲಿನ ಜಲವಿತರಣೆ ಹಾಗೂ ನೀರಾವರಿ ವ್ಯವಸ್ಥೆಯ ಸಂರಕ್ಷಣೆಯ ‘ಫಡ್’ ಪದ್ಧತಿ :
ಪೀಠಿಕೆ : ‘ಫಡ್’ ಎನ್ನುವುದು ನೀರಾವರಿ ಮೂಲಕ ಒಂದೇ ಬೆಳೆಯನ್ನು ಬೆಳೆಯುವ, ಪಕ್ಕ ಪಕ್ಕವಾಗಿರುವ ಕೃಷಿಕ್ಷೇತ್ರಗಳ ಒಂದು ಗುಂಪು. ‘ಫಡ್’ ಪದ್ಧತಿ ಎಂದರೆ ಫಲಾನುಭವಿಗಳ ತಂಡವೊಂದು ನೀರಾವರಿಯನ್ನು ನಿರ್ವಹಿಸುವುದು. ಮಹಾರಾಷ್ಟ್ರದ ವಾಯುವ್ಯಭಾಗದಲ್ಲಿ ಇನ್ನೂರು ವರ್ಷಗಳಿಗೂ ಹಿಂದಿನಿಂದ ಸಣ್ಣ ನೀರಾವರಿ ಕಾಮಗಾರಿಗಳಲ್ಲಿ ಈ ನೀರಾವರಿ ನಿರ್ವಹಣೆಯ ಪದ್ಧತಿ ಆಚರಣೆಯಲ್ಲಿದೆ. ಕೃಷಿಕ್ಷೇತ್ರಗಳು ಸಣ್ಣವು. ಭೂಮಿಮಟ್ಟ ಸಮವಾಗಿಲ್ಲ – ಆದರೂ ಸಹ ಜಲಪ್ರಮಾಣ ನಿಗದಿ, ನ್ಯಾಯಯುತವಾದ ಜಲ ವಿತರಣೆ, ಬೆಳೆಗಳ ಸರದಿ ಹಾಗೂ ನೀರಾವರಿ ವ್ಯವಸ್ಥೆಯ ಸಂರಕ್ಷಣೆಗಳನ್ನು ರೈತರು ಸಾಮೂದಾಯಿಕ ಪ್ರಯತ್ನದ ಮೂಲಕ ನಿರ್ವಹಿಸುತ್ತಿದ್ದಾರೆ.
ಜಲ ನಿರ್ವಹಣೆಯ ಈ ಪದ್ಧತಿಯನ್ನು ಮಹಾರಾಷ್ಟ್ರದ ವಾಯುವ್ಯಭಾಗದ ತಾಪಿ ನದಿಯ ಜಲಾನಯನ ಪ್ರದೇಶದ ಪಂಜರಾ, ಮೋಸಮ್ ಹಾಗೂ ಆರಾಂ ನದಿಗಳಲ್ಲಿ ಆಚರಿಸಿಕೊಂಡು ಬರಲಾಗಿದೆ. ಈ ನದಿಗಳ ಮೇಲೆ ಬಂಧಾರಾ ಅಥವಾ ಒಡ್ಡುಗಳ ಸಾಲುಗಳಿವೆ. ಇವುಗಳಿಗೆ ಮಳೆಗಾಲದಲ್ಲಿ ಹರಿದು ಬರುವ ನೀರು ಬರುತ್ತದೆ. ಜೊತೆಗೆ ಮಳೆಗಾಲ ಮುಗಿದ ಮೇಲೆಯೂ ಗಮನಾರ್ಹ ಪ್ರಮಾಣದಲ್ಲಿ ನೆರೆ ಬಂದು ಚಳಿಗಾಲ ಹಾಗೂ ಬೇಸಿಗೆ ಕಾಲಗಳಲ್ಲೂ ಸಾಕಷ್ಟು ಪ್ರಮಾಣದ ನೀರಾವರಿಗೆ ಆಧಾರವಾಗಿದೆ. ಈ ವ್ಯವಸ್ಥೆಗಳನ್ನೆಲ್ಲ ಫಲಾನುಭವಿಗಳೇ ‘ಫಡ್’ ಪದ್ಧತಿ ದ್ವಾರಾ ನಿರ್ವಹಿಸುತ್ತಾರೆ, ನಡೆಸುತ್ತಾರೆ. ಹಾಗೂ ಸಂರಕ್ಷಿಸುತ್ತಾರೆ. ಪ್ರತಿಯೊಂದು ವ್ಯವಸ್ಥೆಯಲ್ಲೂ ನದಿಗೆ ಅಡ್ಡಲಾಗಿ ನೀರನ್ನು ತಿರುಗಿಸಲು ಒಂದು ತಗ್ಗು ಒಡ್ಡು, ದಡದ ಮೇಲೆ ಒಂದು ಕಾಲುವೆ ಹಾಗೂ ನೀರಾವರಿಗಾಗಿ ಹಂಚಿಕೆ ಏರ್ಪಾಡು ಇರುತ್ತದೆ. ಪ್ರತಿಯೊಂದು ಒಡ್ಡಿನ ಕೆಳಗಿನ ನೀರಾವರಿ ಪ್ರದೇಶ ೪ ರಿಂದ ೧೯೨ ಹೆಕ್ಟೇರ್‌ಗಳ ವರೆಗೆ ಇರುತ್ತದೆ. ಫಲಾನುಭವಿಗಳು ಈ ಉದ್ದೇಶಕ್ಕಾಗಿ ದೇಣಿಗೆ ನೀಡುತ್ತಾರೆ. ಹಾಗೂ ಹಳ್ಳಿಯಿಂದ ಸಾಮುದಾಯಿಕ ಶ್ರಮಿಕರನ್ನು ಒಟ್ಟುಗೂಡಿಸುತ್ತಾರೆ. ಇದರಿಂದ ವ್ಯವಸ್ಥೆ ರಕ್ಷಿತವಾಗುತ್ತದೆ. ಸಂರಕ್ಷಣಾ ನಿಧಿಯ ನಿರ್ವಹಣೆಯೂ ಫಲಾನುಭವಿಗಳದೇ. ಈ ಪದ್ಧತಿಯನ್ನು ಫಲಾನುಭವಿಗಳು ಹೇಗೆ ಜಾರಿಗೆ ತರಬೇಕು? ಲೆಕ್ಕಗಳನ್ನು ಹೇಗೆ ಇಡಬೇಕು? ಎಂಬ ಬಗ್ಗೆ ಸರ್ಕಾರ ಮಾರ್ಗದರ್ಶಕ ಸೂಚನೆಗಳನ್ನು ಮಾತ್ರ ರೂಪಿಸಿತು ? ಎಚಿದು ದಾಖಲೆಗಳ ತೋರಿಸುತ್ತವೆ.
ಜಲನಿರ್ವಹಣಾಶ ಸಮಿತಿ :
ಪ್ರತಿಯೊಂದು ಕಟ್ಟೆಯ ಅಚ್ಚುಕಟ್ಟಿನಲ್ಲಿ ನೀರಾವರಿಯ ನಿರ್ವಹಣೆಗಾಗಿ ಪಂಚರ ಸಮಿತಿ ಇರುತ್ತದೆ. ನೀರಾವರಿ ರೈತರೆಲ್ಲ ಚುನಾಯಿಸುವ ಸಮಿತಿ ಅದು. ಸಮಿತಿಯ ಸದಸ್ಯರು ಅಂದರೆ ಪಂಚರು ಫಡ್‌ನಲ್ಲಿ ನೀರಾವರಿ ರೈತರಾಗಿರಬೇಕು. ಸಮಿತಿ ವರ್ಷ ವರ್ಷಕ್ಕೂ ನೀರಾವರಿ ಸಿಬ್ಬಂದಿಯನ್ನು ನೇಮಿಸುತ್ತದೆ. ರೈತರ ಹಾಗೂ ನೀರಾವರಿ ಸಿಬ್ಬಂದಿಯ ದೂರುಗಳನ್ನು ಗಮನಿಸುತ್ತದೆ, ಹಾಗೂ ನೀರನ್ನು ನಿಗದಿ ಮಾಡುವುದರ ಬಗ್ಗೆ ಮತ್ತು ವ್ಯವಸ್ಥೆಯ ಸಂರಕ್ಷಣೆಯ ಬಗ್ಗೆ ಕಾರ್ಯನೀತಿಯನ್ನು ನಿರ್ಧರಿಸುತ್ತದೆ.
ಜಲ ನಿರ್ವಹಣೆ :
ಇಡೀ ಅಚ್ಚುಕಟ್ಟು ಪ್ರದೇಶವು “ಫಡ್” ಗಳಾಗಿ ವಿಭಜಿಸಲಾಗಿದೆ. ಫಡ್‌ಗಳ ವಿಸ್ತಾರ ಭೂಮೇಲ್ಮೈ ಲಕ್ಷಣಕ್ಕೆ ಅನುಸಾರವಾಗಿ ಕೆಲವೇ ಹೆಕ್ಟೇರುಗಳಿಂದ ಹಿಡಿದು ೫೦ ಹೆಕ್ಟೇರುಗಳ ವರೆಗೆ ಇರುತ್ತದೆ. ಒಂದು ಫಡ್‌ನಲ್ಲಿ ಒಂದೇ ಬಗೆಯ ಬೆಳೆ ಇಡಲಾಗುವುದು. ನಾನಾ ಫಡ್‌ಗಳಲ್ಲಿ ಯಾವ ಯಾವ ಬೆಳೆ ಇಡಬೇಕು ಎನ್ನುವುದನ್ನು ಮಳೆಗಾಲಕ್ಕೆ ಬಹಳ ಮುಂಚೆಯೇ ರೈತರ ಸಭೆ ತೀರ್ಮಾನಿಸುತ್ತದೆ. ನೀರಾವರಿ ಆಗುವ ಕ್ರಮ ತಲೆಭಾಗದಿಂದ ತುದಿಯ ವರೆಗೆ. ಮೇಲಿನ ಅಂಚಿನಲ್ಲಿರುವ ಫಡ್‌ಗೆ ನೀರಾವರಿ ಮಾಡಲಾಗುವುದು. ಕಾಲುವೆಯ ಎಲ್ಲ ನೀರನ್ನೂ ಅದೇ ಫಡ್‌ಗೆ ಬಿಡಲಾಗುವುದು. ಫಡ್ ತಲೆಭಾಗದ ಕ್ಷೇತ್ರಗಳಿಗೆ ಮೊದಲು ನೀರಾವರಿ. ಅನಂತರ ಪಕ್ಕದ ಕ್ಷೇತ್ರಕ್ಕೆ. ಹೀಗೆಯ ತುದಿಯ ವರೆಗೂ ನೀರಾವರಿ ಆಗುತ್ತದೆ. ಮಳೆಗಾಲ ಮುಗಿದ ಮೇಲೆ ರೈತರ ಇನ್ನೊಂದು ಸಭೆ ಸೇರುತ್ತದೆ. ನದಿಯಲ್ಲಿ, ಕಾಲುವೆಯಲ್ಲಿ ಹರಿಯುವ ನೀರಿನ ಪ್ರಮಾಣವನ್ನು ಆಧರಿಸಿ ನೀರನ್ನು ಹೇಗೆ ಹಂಚಬೇಕು ಎಂಬ ಬಗ್ಗೆ ಸ್ಥೂಲವಾದ ಮಾರ್ಗದರ್ಶನ ಸೂಚನೆಗಳನ್ನು ರೂಪಿಸಲಾಗುತ್ತದೆ. ನೀರಿನ ಹಂಚಿಕೆ ನಡೆಯುವುದು ಫಡ್ ನೀರಾವರಿ ಸಿಬ್ಬಂದಿಯಿಂದ. ಬೆಳೆ ಸರದಿಯ ಕ್ರಮವನ್ನು ಕಟ್ಟುನಿಟ್ಟಾಗಿ ಪಾಲಿಸಲಾಗುತ್ತದೆ. ನಿಯಮಗಳನ್ನು ಮೀರಿದವರಿಗೆ ಸಮಿತಿ ಜುಲ್ಮಾನೆ ಹಾಕುತ್ತದೆ. ಕ್ಷೇತ್ರಗಳಲ್ಲಿ ನೀರು ಪ್ರತ್ಯಕ್ಷವಾಗಿ ಹೇಗೆ ಬಳಕೆಯಾಗುವುದೊ ಅದನ್ನು ನೀರಾವರಿ ಸಿಬ್ಬಂದಿ ನೋಡಿಕೊಳ್ಳುತ್ತೆ. ಭೂಮಾಲೀಕನಿಗಾಗಲಿ ಅಥವಾ ಆತನ ಕುಟುಂಬ ದವರಿಗಾಗಲಿ ತಮ್ಮ ಕ್ಷೇತ್ರಗಳಲ್ಲಿ ನೀರನ್ನು ಹಾಯಿಸುವ ಅಧಿಕಾರ ಇಲ್ಲ.
ಸಂರಕ್ಷಣೆ :
ಒಡ್ಡಿನ ಕಟ್ಟಡದ ಸಂರಕ್ಷಣೆ ಹಾಗೂ ದುರಸ್ತಿಯ ಹೊಣೆ ಸರ್ಕಾರದ್ದು. ಕಾಲುವೆ ವ್ಯವಸ್ಥೆಯ ರಕ್ಷಣೆಯಾದರೂ ನೀರಾವರಿ ರೈತರಿಗೆ ಸೇರಿದ್ದು. ಕಾಲುವೆ ಜಾಲವನ್ನು ವರ್ಷಕ್ಕೆ ಎರಡು ಸಲ ಮೇ ಹಾಗೂ ಅಕ್ಟೋಬರ್‌ನಲ್ಲಿ ಚೊಕ್ಕಟ ಮಾಡಲಾಗುವುದು. ಏಪ್ರಿಲ್ ಮೇ ನಲ್ಲಿ ಸಭೆ ಆದ ಒಡೆನೆಯೆ ಸಂರಕ್ಷಣೆಯ ಅಗತ್ಯಗಳ ಬಗ್ಗೆ ರೈತರಿಗೆ ಸಾರ್ವಜನಿಕ ಪ್ರಕಟಣೆ ಮೂಲಕ ತಿಳಿಯಪಡಿಸಲಾಗುವುದು. ಪ್ರತಿಯೊಂದು ಫಲಾನುಭವಿ ಕುಟುಂಬವೂ, ಎತ್ತುಗಳನ್ನು ? ದೈಹಿಕಶ್ರಮವನ್ನು ನೀಡಬೇಕು. ಹಾಗೆ ಎತ್ತು ಮತ್ತು ಶ್ರಮ ನೀಡದ ಕುಟುಂಬಗಳು ನಗದು ಸಲ್ಲಿಸಬೇಕು. ಹಂಚಿಕೆಯ ಕಾಲುವೆಯಿಂದ ಕ್ಷೇತ್ರಕ್ಕೆ ನೀರು ಹಾಯಿಸುವ ಜಲಮಾರ್ಗದ ಸಂರಕ್ಷಣೆಯನ್ನು ನೀರಾವರಿ ರೈತರೇ ವೈಯುಕ್ತಿಕವಾಗಿ ವಹಿಸಕೊಳ್ಳಬೇಕು. ಕಾಲುವೆಯಿಂದ ಹಿಡಿದು ತನ್ನ ಕ್ಷೇತ್ರಕ್ಕೆ ನೀರು ತಲುಪುವ ವರೆಗಿನ ಜಲಮಾರ್ಗವನ್ನು ಸಂರಕ್ಷಿಸುವುದು ರೈತನ ಜವಾಬ್ದಾರಿ.
ನೀರಾವರಿ ಸಿಬ್ಬಂದಿ :
ನೀರಾವರಿ ಸಿಬ್ಬಂದಿಯಲ್ಲಿ ಸಾಮಾನ್ಯವಾಗಿ ಮೇಲ್ವಿಚಾರಕರು, ನೀರಾಳುಗಳು (ವಾಟರ್ ಮೆನ್)ಮತ್ತು ಕಾವಲುಗಾರರು ಇರುತ್ತಾರೆ. ಇವರನ್ನು ಸಮಿತಿ ನೇಮಿಸುತ್ತದೆ. ಇವರು ಜಲ ವಿತರಣೆ ಹಾಗೂ ಸಂರಕ್ಷಣಾ ಕಾರ್ಯಗಳಲ್ಲಿ ಸಕ್ರಿಯವಾಗಿ ಭಾಗವಹಿಸುತ್ತಾರೆ. ನೀರಾವರಿ ಕಾಲದಲ್ಲಿ ಯಾವ ಫಡ್‌ಗೆ ನೀರು ಹಾಯುತ್ತದೆಯೊ ಅದರಲ್ಲಿ ಎಲ್ಲರೂ ಕೆಲಸಮಾಡುತ್ತಾರೆ. ಪ್ರತ್ಯೇಕ ಕ್ಷೇತ್ರಗಳಿಗೆ ನೀರು ಹಾಯಿಸುವುದು ನೀರಾಳಿನ ಕೆಲಸ. ರೈತರು ಅದನ್ನು ಮಾಡುವಂತಿಲ್ಲ. ಮೇಲ್ವಿಚಾರಕರು, ನೀರಾಳು ಹಾಗೂ ಕಾವಲುಗಾರ ಕೆಲಸದ ಮೇಲೆ ಉಸ್ತುವಾರಿ ಮಾಡಬೇಕು. ಸಿಬ್ಬಂದಿ ವೇತನ ಸಲ್ಲುವುದು ನಗದಾಗಿ ಇಲ್ಲವೆ ವಸ್ತುರೂಪದಲ್ಲಿ. ಕೆಲವು ಸಲ ಭಾಗಶಃ ನಗದಾಗಿ, ಭಾಗಶಃ ವಸ್ತುರೂಪದಲ್ಲಿ. ಪ್ರತಿಯೊಬ್ಬ ರೈತನೂ ಫಡ್‌ನಲ್ಲಿ ಬೆಳೆಯಲಾದ ಫಸಲಿಗೆ ಅನುಗಣವಾಗಿ ಸಂದಾಯ ಮಾಡಬೇಕು. ಸಮಿತಿಯಿಂದ ನೀರಾವರಿ ಸಿಬ್ಬಂದಿ ನೇಮಕ ಹೊಂದುವ ಮುನ್ನ ಅವರು ತಮ್ಮ ಕರ್ತವ್ಯಗಳ ವಿಷಯದಲ್ಲಿ ಸಮಿತಿಯ ಜೊತೆಗೆ ಕರಾರು ಮಾಡಿಕೊಳ್ಳಬೇಕು.
ತಪ್ಪಿತಸ್ಥರು :
೧. ಅನಧಿಕೃತವಾಗಿ (ಸರದಿ ಬಿಟ್ಟು) ನೀರು ಪಡೆಯುವುದು.
೨. ಜಲಮಾರ್ಗವನ್ನು ಸಂರಕ್ಷಿಸದಿರುವುದು.
೩. ನಾಲೆಯ ಸಂರಕ್ಷಣೆಯಲ್ಲಿ ಪಾಲುಗೊಳ್ಳದಿರುವುದು.
ಅನಧಿಕೃತ ನೀರು ಬಳಕೆಯ ವಿಷಯವಾಗಿ ಮೇಲ್ವಿಚಾರಕ, ಸಮಿತಿಗೆ ವರದಿ ಮಾಡುತ್ತಾನೆ. ಜುಲ್ಮಾನೆ ರೂಪದ ಶಿಕ್ಷೆಯನ್ನು ವಿಧಿಸಲಾಗುವುದು. ಜಲಮಾರ್ಗ ಸಂರಕ್ಷಣೆ ಮಾಡದಿದ್ದರೆ, ನೀರಾವರಿ ಸರದಿ ಸಿಗದಿರುವ ಶಿಕ್ಷೆಗೆ ಗುರಿಯಾಗಬಹುದು. ನಾಲೆ ಸಂರಕ್ಷಣೆಯಲ್ಲಿ ಶ್ರಮದ ರೂಪದಲ್ಲೋ ಇಲ್ಲವೆ ಹಣದ ರೂಪದಲ್ಲೋ ಪಾಲುಗೊಳ್ಳದೆ ಇದ್ದರೆ, ಅನಧಿಕೃತವಾಗಿ ನೀರು ಬಳಸಿಕೊಂಡರೆ ಹೇಗೋ ಹಾಗೆಯೇ ಕ್ರಮ ಕೈಗೊಳ್ಳಲಾಗುವುದು. ಆದರೆ ಅಂಥ ಸಂದರ್ಭಗಳು ತುಂಬ ವಿರಳ.
ಪದ್ದತಿಯ ವಿಶ್ಲೇಷಣೆ :
ಈ ಪದ್ಧತಿ ಸಲೀಸಾಗಿ ನಡೆಯಲು ಬೇಕಾದ ಮುಖ್ಯ ಅಂಶಗಳು ಇವು.
೧.ಉಪ ಘಟಕಗಳಿಗೆ ಮತ್ತು ಕ್ಷೇತ್ರಗಳಿಗೆ ನೀರಿನ ನಿಗದಿ ಹಾಗೂ ಹಂಚಿಕೆ
೨. ಒಡ್ಡು ನಾಲೆ ಇತ್ಯಾದಿಗಳ ಸಂರಕ್ಷಣೆ ಹಾಗೂ ದುರಸ್ತಿಗಾಗಿ ಮಾನವ ಮತ್ತಿತರ ಸಂಪನ್ಮೂಲಗಳ ಕ್ರೋಢೀಕರಣ.
೩. ವಿವಾದಗಳ ಇತ್ಯರ್ಥ.
ಇಡೀ ತಂಡವನ್ನು ಒಟ್ಟು ಗೂಡಿಸಿಡುವ ಶಕ್ತಿ ಎಂದರೆ ಜಮೀನುಗಳಿಗೆ ನೀರು ಒದಗಿಸಬೇಕು ಎಂಬ ಎಲ್ಲರ ಕಾಳಜಿ(ಸಾಮೂಹಿಕ ಸಾಮಾನ್ಯ ಆಸಕ್ತಿ). ತಾವೆಲ್ಲ ಒಟ್ಟಾಗಿ ಇರದಿದ್ದರೆ ಎಲ್ಲರಿಗೂ ತೊಂದರೆ ಎಂದು ಸದಸ್ಯರು ಬಲ್ಲರು. ಅಯಾ ಹಳ್ಳಿಯಲ್ಲಿ ಈ ಒಟ್ಟುಗೂಡಿಸುವ ಶಕ್ತಿ ಎಷ್ಟು ಬಲವಾಗಿದೆ ಎನ್ನುವುದಕ್ಕೆ ನಿದರ್ಶನ – ರಾಜಕೀಯ ಹಾಗೂ ಸ್ಥಳೀಯ ಮೇಲಾಟಗಳು ಏನೇ ಇರಲಿ – ರೈತರ ತಂಡಗಳು ಜಲ ನಿರ್ವಹಣೆ ಹಾಗೂ ಹಂಚಿಕೆ ವಿಷಯದಲ್ಲಿ ಸಮರಸವಾಗಿ ಕೆಲಸ ಮಾಡುತ್ತಿರುವುದು. ಪ್ರೇರಕ ಶಕ್ತಿ ಸಾಮಾನ್ಯ ಕಾಳಜಿಯೇ ಆದರೂ, ತಂಡಕ್ಕೆ ಸ್ಥಿರತೆ ದೊರಕುವುದು ಭಾಗವಹಿಸುವ ಸದಸ್ಯರಿಗೆ ಒಪ್ಪಿಗೆಯಾಗುವ ರೀತಿಯಲ್ಲಿ ನ್ಯಾಯಸಮ್ಮತವಾಗುವಂತೆ ನಿಯಮಗಳನ್ನು ರಚಿಸಿ ಕೊಳ್ಳುವುದರಿಂದ. ಇದು ಲಿಖಿತ ದಾಖಲೆ. ಎಲ್ಲ ರೈತರಿಗೂ ತಿಳಿದಿರುತ್ತದೆ. ಆದ್ದರಿಂದ ಅವರಿಗೆ ತಮ್ಮ ಕರ್ತವ್ಯ ಹಾಗೂ ಹೊಣೆಗಾರಿಕೆಯ ಅರಿವು ಇರುತ್ತದೆ. ಸದಸ್ಯರ ಹಾಗೂ ಪಂಚರ ಪಾತ್ರಗಳನ್ನು ಸ್ಪಷ್ಟವಾಗಿ ನಿಗದಿಮಾಡಲಾಗಿದೆ. ಘರ್ಷಣೆ ಆಗದಿರಲಿ ಎಂದೇ ನೀರು ಹಾಯಿಸುವ ಕೆಲಸವನ್ನು ಫಲಾನುಭವಿಗಳೇ ನೇಮಿಸಿ, ವೇತನ ನೀಡುವ ನೀರಾವರಿ ಸಿಬ್ಬಂದಿಗೆ ವಹಿಸಿದ್ದು. ಅಚ್ಚುಕಟ್ಟನ್ನು ಫಡ್ (ತಾಕು)ಗಳಾಗಿ ವಿಂಗಡಿಸಿರುವುದು ಹಾಗೂ ಪ್ರತಿ ಫಡ್‌ನಲ್ಲೂ ಒಂದೇ ಬೆಳೆ ಇಡುವಂತೆ ಯೋಚಿಸುವುದು ನೀರಾವರಿ ಹಂಚಿಕೆಯ ನಿರ್ವಹಣೆಗೆ ಸಹಾಯಕವಾಗಿದೆ. ಒಂದೊಂದು ಫಡ್‌ನ ನೀರಿನ ಆವಶ್ಯಕತೆ ಒಂದೇ ಆಗಿರುತ್ತದೆ. ಒಂದು ಫಡ್‌ನಿಂದ ಇಡೀ ಪ್ರದೇಶಕ್ಕೆ ಒಂದೇ ರೀತಿಯಲ್ಲಿ ನೀರು ಹಾಯಿಸಬಹುದು.
ಸಂರಕ್ಷಣೆ ನಡೆಯುವುದು ಸಾಮುದಾಯಿಕ ಪ್ರಯತ್ನದಿಂದ ಮತ್ತು ನೀರಾವರಿ ಸಿಬ್ಬಂದಿಗೆ ವೇತನ ನೀಡುವುದು ವಸ್ತುರೂಪದಲ್ಲಿ. ಸಿಬ್ಬಂದಿಗೆ ಫಸಲಿನಲ್ಲಿ ನಿಗದಿಯಾದ ಒಂದು ಪಾಲನ್ನು ನೀಡಲಾಗುತ್ತದೆ. ಈ ರೀತಿಯಲ್ಲಿ ಸಿಬ್ಬಂದಿ ವರ್ಗವು ಬೆಳೆ ತೆಗೆಯುವ ಕ್ರಮದಲ್ಲಿ ಕೊಂಚ ಮಟ್ಟಿಗೆ ಒಳಪಟ್ಟಿರುತ್ತದೆ. ಸಣ್ಣ ಪ್ರಮಾಣದ ಕ್ಷೇತ್ರ ಸಾಮೂಹಿಕ ಕಾರ್ಯ ನಿರ್ವಹಣೆಗೆ ಅಡ್ಡಿಯೋನೂ ಅಲ್ಲ ಎಂದು ಫಡ್ ಪದ್ಧತಿಯ ಅನುಭವ ತೋರಿಸಿಕೊಟ್ಟಿದೆ. ಫಡ್ ಪ್ರದೇಶದಲ್ಲಿ ಭೂಮಿಯನ್ನು ಮೊದಲೇ ಸಮ ಮಾಡಿದಂತೆ ಕಾಣುವುದಿಲ್ಲ. ಆದರೂ ಹಾಯಿಸಿದ ನೀರು ಪೋಲಾದುದು ಕಂಡು ಬಂದಿಲ್ಲ.
ಫಡ್ ಪದ್ಧತಿಯಲ್ಲಿ ನೀರಾವರಿ ಪ್ರದೇಶಗಳನ್ನು ಗುರುತು ಮಾಡುವುದು ಸಾಲಿಯಾನ ಸರಾಸರಿ ಹರಿಯುವ ಪ್ರಮಾಣದ ಮೇಲೆಯೇ ವಿನಾ ಒಳ್ಳೆ ಮಳೆಯಾದ ವರ್ಷದ ಹರಿಯುವಿಕೆ ಮೇಲೆ ಅಲ್ಲ. ಸಮೃದ್ಧಿಯಗಿ ಮಳೆ ಬಿದ್ದ ವರ್ಷಗಳಲ್ಲಿ ನೀರಾವರಿ ಆಗುವ ಪ್ರದೇಶ ಏನಿದ್ದರೂ ಹೆಚ್ಚುವರಿ ಪ್ರದೇಶವಷ್ಟೆ. ಇದರಿಂದಾಗಿ ಈ ಹೆಚ್ಚುವರಿ ಪ್ರದೇಶದ ರೈತರಿಗೆ ಕೆಲವು ವರ್ಷಗಳಿಗೆ ಒಮ್ಮೆ ತಮಗೆ ನೀರು ಸಿಗುತ್ತದೆ ಎನ್ನುವುದು ಗೊತ್ತಿರುತ್ತದೆ. ಅಂಥ ಪ್ರದೇಶ ಇರುವುದು ಬಹುತೇಕ ಕೊನೆಯಲ್ಲಿ. ಇದು ಒಳ್ಳೆಯ ಕಾರ್ಯಯೋಗ್ಯವೂ ನಿರ್ವಹಣ ಸುಲಭವೂ ಆದ ವ್ಯವಸ್ಥೆ. ಸರಾಸರಿ ಪ್ರಮಾಣದಷ್ಟು ನೀರು ಲಭ್ಯವಿಲ್ಲದಿರುವ ವರ್ಷಗಳಲ್ಲಿ ಬೆಳೆ ಮಾದರಿಯನ್ನೇ ಸೂಕ್ತವಾಗಿ ಹೊಂದಿಸಲಾಗುತ್ತದೆ. ಅಥವಾ ನೀರಾವರಿ ಅಂತರವನ್ನು ಹೆಚ್ಚಿಸಿ ಎಲ್ಲ ಸದಸ್ಯರಿಗೂ ನ್ಯಾಯ ದೊರಕುವಂತೆ ನೀರನ್ನು ಪಡಿತರ ಕ್ರಮದಲ್ಲಿ ಒದಗಿಸಲಾಗುತ್ತದೆ.
ಹೊಸದಾಗಿ ಅನುಗೊಳಿಸಿದ ನೀರಾವರಿ ಯೋಜನೆಗಳಲ್ಲಿ ನೀರಾವರಿ ಸೌಲಭ್ಯಗಳು ಹೆಚ್ಚು ಸೂಕ್ತವಾಗಿ ಬಳಕೆಯಾಗುವಂತೆ, ಜಲನಿರ್ವಹಣೆ ಹಾಗೂ ವಿತರಣೆ ಮಾಡುವಲ್ಲಿ ಫಲಾನುಭವಿಗಳನ್ನು ಒಳಪಡಿಸಿಕೊಳ್ಳುವ ಅಗತ್ಯದ ಬಗ್ಗೆ ಇಂದು ಹೆಚ್ಚಿನ ಅರಿವು ಮೂಡುತ್ತಿದೆ. ನೀರಾವರಿ ವ್ಯವಸ್ಥೆಯ ನಿರ್ವಹಣೆಯಲ್ಲಿ ಫಲಾನುಭವಿ ರೈತನನ್ನು ಹೆಚ್ಚು ಹೆಚ್ಚಾಗಿ ಜೊತೆಗೂಡಿಸಿಕೊಳ್ಳಬೇಕು ಎಂದು ವಾದಿಸುವುದರಲ್ಲಿ ಈ ಭಾವನೆ ಇದೆ. ಏನೆಂದರೆ ಅದರಿಂದ ಹಂಚಿಕೆಯ ವೆಚ್ಚ ಕಡಿಮೆ ಆಗುತ್ತದೆ. ಸಮಸ್ಯೆಗಳನ್ನು ಬಿಡಿಸಲು ಫಲಾನುಭವಿಗಳಿಗೆ ಇರುವ ಸ್ಥಳೀಯ ಸ್ಥಿತಿಗತಿಗಳ ಅರಿವು ಸಹಾಯಕವಾಗುತ್ತದೆ. ಇದರಿಂದ ಸರ್ಕಾರ ಪ್ರವೇಶಿಸುವುದು ಕಡಿಮೆ ಆಗುತ್ತದೆ. ಸ್ಥಳೀಯ ಅಗತ್ಯಗಳನ್ನು ತೊಂದರೆಗಳನ್ನು ಸರ್ಕಾರ ಯಾವಾಗಲೂ ಗ್ರಹಿಸಲಾರದು. ಭೂಹಿಡುವಳಿಗಳು ಚಿಕ್ಕವೆ ಆಗಿದ್ದರೂ ಫಲಾನುಭವಿ ರೈತರು ಒಂದುಗೂಡಿ ನೀರಾವರಿ ವ್ಯವಸ್ಥೆಯನ್ನು ಒಂದು ಸಮುದಾಯದ ಆಸ್ತಿಯಂತೆ ನಿರ್ವಹಿಸುವುದು ಸಾಧ್ಯ ಎನ್ನುವುದನ್ನು ‘ಫಡ್’ ಪದ್ಧತಿಯ ಯಶಸ್ಸು ತೋರಿಸುತ್ತದೆ.
ಆಕರ :
ವಾಟರ್ ಮ್ಯಾನೇಜ್‌ಮೆಂಟ್ ಥ್ರೂ ಫಾರ್ಮರ್ಸ್ ಆರ್ಗನೈಜೇಷನ್ – ಫಡ್ ಸಿಸ್ಟಮ್ ಎ ಕೇಸ್ ಸ್ಟಡಿ ಬೈ ಶ್ರೀ ಎಸ್. ಕುಲಕರ್ಣಿ ಅಂಡ್. ಆರ್. ಕೆ. ಪಾಟೀಲ್ ಪ್ರಸೆಂಟ್‌ಟೆಡ್ ಟು ದಿ ಟ್ಟೈಲ್ತ್ ಕಾಂಗ್ರೆಸ್ ಅಫ್ ಇಂಟರ್ ನ್ಯಾಷನಲ್ ಕಮಿಷನ್ ಆನ್ ಇರಿಗೇಷನ್ ಅಂಡ್ ಡ್ರೈನೇಜ್
ಆಧಾರಗಳು :
೧೩,೧೪,೧೫ನೇ ಅನುಬಂಧಗಳು ಭಾರತ ಸರ್ಕಾರದ ಜಲಸಂಪನ್ಮೂಲ ಮಂತ್ರಾಲಯದ ಸಿ.ಎ.ಡಿ. ಮತ್ತು ಜಲನಿರ್ವಹಣಾ ವಿಭಾಗದ ಅಡಿಷನಲ್ ಕಾರ್ಯದರ್ಶಿಯವರ ಪತ್ರ ಸಂಖ್ಯೆ ೧೦ – ೩೭:೮೫ ಸಿ.ಎ.ಡಿ. ದಿನಾಂಕ ೩೦ ಏಪ್ರಿಲ್ ೧೯೮೭. ಇದರ ಅನುಬಂಧಗಳು ಇವುಗಳನ್ನು ಜಲನಿರ್ವಹಣೆಯಲ್ಲಿ ರೈತರ ಪಾಲುಗಾರಿಕೆಯ ಮಾರ್ಗದರ್ಶಕ ಸೂಚನೆಗಳನ್ನು ಎನ್ನಲಾಗಿದೆ.
ಕರ್ನಾಟಕದಲ್ಲಿ ಕೆರೆ ನೀರಾವರಿ: ಅನುಬಂಧಗಳು (೪)
೧೪. ಗುಜರಾತಿನ ಕಾಕ್ರಾಪಾರ ಒಡ್ಡು ಹಾಗೂ ಕಾಲುವೆ ಯೋಜನೆಯ ಅಚ್ಚುಕಟ್ಟು ಪ್ರದೇಶದ ಮೋಹಿನಿ ಜಲ ಸಹಕಾರ ಸಂಘದ ಒಂದು ಟಿಪ್ಪಣೆ :
(ಪ್ರಸ್ತಾಪ – ಸೂರತ್ ನೀರಾವರಿ ವಲಯ; ಸೂರತ್, ಗುಜರಾತ್ ಸರ್ಕಾರ ಹಾಗೂ ಸೂರತ್ ಕಾಲುವೆ ವಿಭಾಗ, ಸೂರತ್ ಅವರು ಸಿದ್ಧಪಡಿಸಿದ ಟಿಪ್ಪಣಿ, ಮಾರ್ಚಿ ೧೯೮೪)
೧. ಪೀಠಿಕೆ :
ಜೀವನದ ಯಾವುದೇ ಕ್ಷೇತ್ರದಲ್ಲಿಯೂ ಸಹಕಾರ ಇಡಿ ಸಮಾಜದ ಕ್ಷೇಮಸಾಧನೆಗೆ ಸಹಾಯಕ. ನೀರಾವರಿ ಯೋಜನೆಗಳ ಅಚ್ಚುಕಟ್ಟು ಪ್ರದೇಶಗಳಲ್ಲಿ ಜಲ ಸಹಕಾರ ಸಂಘಗಳನ್ನು ರಚಿಸುವುದು ಅಚ್ಚುಕಟ್ಟು ಸುಧಾರಣೆಗಳನ್ನು ಉಂಟು ಮಾಡಬಲ್ಲದು. ಆದ್ದರಿಂದ ಅಂಥ ಸಹಕಾರ ಸಂಘಗಳನ್ನು ಸಂಬಂಧಪಟ್ಟವರೆಲ್ಲರೂ ಪ್ರೋತ್ಸಾಹಿಸಬೇಕು.
೨. ನೀರಾವರಿಯಲ್ಲಿ ಸಹಕಾರ ಸಂಘಗಳ ಪಾತ್ರ :
ಖಾಸಗಿ ಕ್ಷೇತ್ರದಲ್ಲಿ ಸಣ್ಣ ಸಣ್ಣ ನೀರಾವರಿ ಯೋಜನೆಗಳನ್ನು ನಡೆಸುವಂಥ ಯಶಸ್ವಿ ಜಲ ಸಹಕಾರ ಸಂಘಗಳು ಅನೇಕ ಇವೆ. ಆದರೆ ಸರ್ಕಾರಿ ಸ್ವಾಮ್ಯದ ನೀರಾವರಿ ಯೋಜನೆಗಳು ಜಲನಿರ್ವಹಣೆಯನ್ನು ಅಂಥ ಜಲ ಸಹಕಾರ ಸಂಘಗಳ ಮೂಲಕ ನಡೆಸಬೇಕೆಂಬ ವಿಚಾರ ಕೇವಲ ಈಚಿನದು, ಮೇಲಾಗಿ ರಾಷ್ಟ್ರಜೀವನದ ಎಲ್ಲ ರಂಗಗಳಲ್ಲೂ ಆಗುತ್ತಿರುವ ತ್ವರಿತ ಅಭಿವೃದ್ಧಿಯ ಸಂದರ್ಭದಲ್ಲಿ ಅದು ಅಗತ್ಯಾಧಾರಿತವಾದುದು. ನೀರಾವರಿ ಯೋಜನೆಗಳ ಲಾಭಗಳು ಚೆನ್ನಾಗಿ ತಿಳಿದದ್ದೆ. ಈಗ ಹೊಸ ಯೋಜನೆಗಳ ನಿರ್ಮಾಣಕ್ಕಿಂತ ಈಗಾಗಲೆ ಪೂರ್ಣಗೊಂಡಿರುವ ಯೋಜನೆಗಳ ಕಾರ್ಯ ನಿರ್ವಾಹಕ ಸಾಮರ್ಥ್ಯವನ್ನು ಹೆಚ್ಚಿಸುವುದಕ್ಕೆ ಪ್ರಾಶಸ್ತ್ಯ ನೀಡಲು ಸಕಾಲವಾಗಿದೆ. ಈ ನಿಟ್ಟಿನಲ್ಲಿ ಜಲ ಸಹಕಾರ ಸಂಘಗಳಿಗೆ ಮಹತ್ವದ ಪಾತ್ರವಿದೆ.
೩. ಸಾಂಪ್ರದಾಯಿಕ ಜಲ ನಿರ್ವಹಣೆ ಹಾಗೂ ಅದರ ಕೆಲವು ಇತಿಮಿತಿಗಳು :
ನೀರಾವರಿ ಜಲಾಶಯಗಳಲ್ಲಿ ಸಂಗ್ರಹವಾದ ನೀರನ್ನು ಕಾಲುವೆಗಳ ಹಾಗೂ ಜಮೀನು ಕಾಲುವೆಗೆ ಸಂಕೀರ್ಣಜಾಲ ಮುಖಾಂತರ ಅಚ್ಚುಕಟ್ಟು ಪ್ರದೇಶಕ್ಕೆ ಸಾಗಿಸಲಾಗುತ್ತದೆ. ರೈತರು ವ್ಯಯುಕ್ತಿಕವಾಗಿ ನೀರನ್ನು ಕೇಳುತ್ತಾರೆ. ಪೂರ್ಣ ನಿಗದಿತ ನಿಯಮಗಳು ಹಾಗೂ ವಿಧಾನಗಳಿಗೆ ಅನುಸಾರವಾಗಿ ನೀರನ್ನು ಪಡೆಯುತ್ತಾರೆ. ಅಂಥ ನಿಯಮ ವಿಧಾನಗಳಲ್ಲಿ ಕಾಲುವೆ ಜಾಲದ ಒಂದು ಹೊರಗಂಡಿಯಿಂದ ನೀರು ಪಡೆಯುವ ರೈತರೆಲ್ಲರಲ್ಲಿ ಸಹಕಾರ ಇದೆ ಎಂದು ಭಾವಿಸಕೊಳ್ಳಲಾಗುತ್ತದೆ. ಅಂಥ ಸಹಾಕಾರ ಇಲ್ಲದೆ ಹೋದಲ್ಲಿ ಪ್ರತಿಯೊಬ್ಬ ರೈತನ ಅಗತ್ಯಕ್ಕೆ ತಕ್ಕಂತೆ ನೀರನ್ನು ನ್ಯಾಯಯುತವಾಗಿ ಹಂಚುವುದು ಕಷ್ಟವಾಗುತ್ತದೆ. ಕೆಲವೊಮ್ಮೆ ಅಚ್ಚುಕಟ್ಟು ಪ್ರದೇಶದ ತುದಿಯಲ್ಲಿರುವ ರೈತರು ತೊಂದರೆಗೆ ಸಿಗಬೇಕಾಗುತ್ತದೆ. ಏಕೆಂದರೆ ಮೇಲುಭಾಗದ ರೈತರು ಕಿತ್ತಾಡಿ ಅಚ್ಚುಕಟ್ಟಿನ ತುದಿಯ ಜಮೀನುಗಳಿಗೆ ತಮ್ಮ ಜಮೀನಿನ ಮೂಲಕ ನೀರು ಹಾಯ ಬಿಡುವುದಿಲ್ಲ. ಬಹಳ ಪ್ರಚಾರ ಪಡೆದ ಸರದಿ ಮೇರೆಗಿನ ಜಲ ವಿತರಣಾ ವ್ಯವಸ್ಥೆಯಲ್ಲಿ ಎಲ್ಲ ರೈತರಲ್ಲಿಯೂ ಸೌಹಾರ್ದ, ಸಹಕಾರಗಳಿಲ್ಲದೆ ತುದಿಯ ರೈತರು ಕಷ್ಟಕ್ಕೆ ಒಳಗಾಗುತ್ತಾರೆ.
ಸಾಂಪ್ರದಾಯಿಕ ಜಲವಿತರಣೆಯ ಇನ್ನೊಂದು ಮಿತಿ ನೀರಾವರಿ ನೀರಿಗೆ ಶುಲ್ಕ ವಿಧಿಸುವ ವಿಧಾನಕ್ಕೆ ಸಂಬಂಧಿಸಿದ್ದು. ಪ್ರತಿಯೊಬ್ಬ ರೈತನಿಗೂ ಒದಗಿಸಲಾಗುವ ನೀರಿನ ಪ್ರಮಾಣವನ್ನು ಅಳೆಯುವುದು ಪ್ರಸ್ತುತ ಸಾಧ್ಯವೇ ಇಲ್ಲ. ಅದರಿಂದಾಗಿ ನೀರಿನ ಕಂದಾಯಕ್ಕೂ ನೀರಿನ ಸರಬರಾಜಿನ ಪ್ರಮಾಣಕ್ಕೂ ನೇರ ಸಂಬಂಧವೇ ಇರುವುದಿಲ್ಲ. ಆದ್ದರಿಂದ ಬೆಳೆ ಪ್ರದೇಶ ಹಾಗೂ ಕಾಲಗಳಿಗೆ ಅನುಗುಣವಾಗಿ ನೀರು ಕಂದಾಯ ವಿಧಿಸುವ ಕ್ರಮವನ್ನು ನಾಲೆಗಳ ಅಧಿಕಾರಿಗಳು ಅನುಸರಿಸುತ್ತಾರೆ. ಈ ಪದ್ಧತಿಯಿಂದಾಗಿ ರೈತರು ಬೆಳೆಗೆ ಬೇಕಾದುದಕ್ಕಿಂತ ಹೆಚ್ಚು ನೀರನ್ನು ಬಳಸುತ್ತಾರೆ. ಇದರಿಂದ ಅಮೂಲ್ಯವಾದ ನೀರು ಪೋಲಾಗುತ್ತದೆ. ಮತ್ತು ಅವರ ಅಮೂಲ್ಯವಾದ ಭೂಮಿಯೂ ಕಾಲಕ್ರಮದಲ್ಲಿ ಹಾಳಾಗುತ್ತದೆ. ಜಲ ಸಹಕಾರ ಸಂಸ್ಥೆಗಳು ಈ ತೊಂದರೆಗೂ ಪರಿಹಾರ ಒದಗಿಸುತ್ತವೆ. ಏಕೆಂದರೆ ಅವುಗಳಲ್ಲಿ ನೀರನ್ನು ಸಹಕಾರ ಸಂಘಗಳಿಗೆ ಮಾರಬಹುದು ಮತ್ತು ಸರಬರಾಜು ಸ್ಥಳದಲ್ಲಿ ಅಳತೆ ಮಾಡಿದ ಜಲಪ್ರಮಾಣದ ಪ್ರಕಾರವಾಗಿ ಕಂದಾಯವನ್ನು ವಿಧಿಸಬಹುದು. ಈ ನೀರನ್ನು ನ್ಯಾಯಯುತವಾಗಿ ದಕ್ಷವಾಗಿ ರೈತರಲ್ಲಿ ಹಂಚುವ ಹೊಣೆ ಸಹಕಾರ ಸಂಘದ ಮೇಲಿರುತ್ತದೆ.
೪. ಗುಜರಾತಿನ ಕಾಕ್ರಾಪಾರ ನೀರಾವರಿ ಯೋಜನೆಯೆ ಅಚ್ಚುಕಟ್ಟು ಪ್ರದೇಶದಲ್ಲಿನ ಮೋಹಿನಿ ಜಲ ಸಹಕಾರ ಸಂಘ :
ಕಾಕ್ರಾಪಾರ ಗುಜರಾತಿನ ಅತ್ಯಂತ ದೊಡ್ಡ ಪೂರ್ಣಗೊಂಡ ನೀರಾವರಿ ಯೋಜನೆ. ದಕ್ಷಿಣ ಗುಜರಾತಿನಲ್ಲಿ ತಪತಿ ನದಿಗೆ ಅಡ್ಡಲಾಗಿ ಕಾಕ್ರಾಪಾರ ಎಂಬ ಹಳ್ಳಿಯಲ್ಲಿ ಕಟ್ಟಿರುವ ಒಡ್ಡಿನಿಂದ ಯೋಜನೆಯ ನಾಲಾ ವ್ಯೂಹ ಹೊರಟು, ಸುಮಾರು ಎರಡು ಲಕ್ಷ ಹೆಕ್ಟೇರು ಜಮೀನಿಗೆ ನೀರಾವರಿ ಸೌಲಭ್ಯವನ್ನು ಒದಗಿಸುತ್ತದೆ. ಕಾಕ್ರಾಪಾರ ಒಡ್ಡಿಗೆ ಸುಮಾರು ೩೨ ಕಿ.ಮೀ. ಮೇಲಕ್ಕೆ ಅದೇ ತಪತಿ ನದಿಗೆ ೧೯೭೨ರಲ್ಲಿ ಉಕಾಯಿ ವಿವಿಧೋದ್ಧೇಶ ಜಲಾಶಯವನ್ನು ಪೂರ್ಣಗೊಳಿಸಲಾಯಿತು.
ರಾಜ್ಯ ಸರ್ಕಾರ ಪ್ರೋತ್ಸಾಹದಿಂದ ಮೋಹಿನಿ ಜಲ ಸಹಕಾರ ಸಂಘವನ್ನು ೧೯೬೧ರ ರಾಜ್ಯ ಸಹಕಾರ ಸಂಘಗಳ ಶಾಸನದಡಿಯಲ್ಲಿ ೧೯೭೮ ಸೆಪ್ಟೆಂಬರ್‌ನಲ್ಲಿ ನೋಂದಾಯಿಸಲಾಯಿತು. ಅದು ೧೯೭೯ರ ಮಾರ್ಚಿನಲ್ಲಿ ಸೂರತ್ ಜಿಲ್ಲೆಯ ಚೂರಾಸಿ ತಾಲ್ಲೂಕಿನ ಮೋಹಿನಿ ಗ್ರಾಮದಲ್ಲಿನ ತನ್ನ ಕೇಂದ್ರ ಕಚೇರಿಯಿಂದ ಚುರುಕಾಗಿ ಕಾರ್ಯರಂಭ ಮಾಡಿತು. ಕಾಕ್ರಾಪಾರ ನಾಲಾವ್ಯೂಹದ ನಾಲ್ಕು ಜಲಮಾರ್ಗಗಳು ಹಾಗೂ ಬೇಸ್ತಾನ ಮೀನಾರಿನ ಎರಡು ನೇರ ಹೊರಗಂಡಿಗಳಿಂದ ನೀರಾವರಿ ಸೌಲಭ್ಯ ಪಡೆಯುವ ಸುಮಾರು ಐನೂರು ಹೆಕ್ಟೇರು ಅಚ್ಚುಕಟ್ಟು ಪ್ರದೇಶವನ್ನು ಸಂಘಕ್ಕೆ ವಹಿಸಲಾಯಿತು. ಸಂಘಕ್ಕೆ ವಹಿಸಲಾಗಿರುವ ಪ್ರದೇಶದಲ್ಲಿ ತದನುಗುಣವಾದ ಕೃಷಿಯೋಗ್ಯ ಪ್ರದೇಶ ಸುಮಾರು ೪೭೫ ಹೆಕ್ಟೇರುಗಳು.
ಮೋಹಿನಿ ಜಲ ಸಹಕಾರ ಸಂಘದ ನಿಯಮಾವಳಿ ಹಾಗೂ ಉದ್ದೇಶಗಳ ಮುಖ್ಯಾಂಶಗಳು:
ಅ) ಸಹಕಾರ ಮತ್ತು ಸ್ವಾವಲಂಬನ ಭಾವನೆಯನ್ನು ಬೆಳೆಸುವುದು.
ಆ) ನ್ಯಾಯಯುತವಾಗಿ ಹಾಗೂ ಸದಸ್ಯರ ಅಗತ್ಯಾನುಸಾರವಾಗಿ ಜಲ ನಿರ್ವಹಣೆ.
ಇ) ನಾಲಾವ್ಯೂಹದ ಹೊರಗಂಡಿಗಳ ಹಾಗೂ ಜಮೀನು ಕಾಲುವೆಗಳ ದಕ್ಷ ಕಾರ್ಯಚರಣೆ ಹಾಗೂ ಸಂರಕ್ಷಣೆ.
ಈ) ಸದಸ್ಯರಿಗೆ ಸುಧಾರಿತ ಕೃಷಿ ನಿರ್ವಹಣಾ ತಂತ್ರಗಳಲ್ಲಿ ಶಿಕ್ಷಣ ನೀಡುವುದು.
ಉ) ಕೃಷಿಕಾರ್ಯಗಳಿಗೆ ಬೇಕಾದ ಸಲಕರಣೆಗಳನ್ನು ಕೊಳ್ಳುವುದು.
ಊ) ಪ್ರತಿಯೊಬ್ಬ ರೈತನಿಗೂ ಸಕಾಲಕ್ಕೆ ನೀರು ದೊರಕುವಂತೆ ಸದರಿ ಪ್ರಕಾರ ನೀರು ಹಂಚಿಕೆಯ ವ್ಯವಸ್ಥೆಯನ್ನು ಜಾರಿ ಮಾಡುವುದು.
ಋ) ರಾಜ್ಯ ಸರ್ಕಾರ ಗೊತ್ತುಪಡಿಸಿದ ದರದಲ್ಲಿ ನೀರು ಕಂದಾಯವನ್ನು ನಿಗದಿಮಾಡಿ ಸದಸ್ಯರಿಂದ ವಸೂಲು ಮಾಡುವುದು.
ೠ) ಯಾವುದೇ ಸದಸ್ಯನಿಂದಲೂ ನೀರು ಪೋಲಾಗದಂತೆ ನೋಡಿಕೊಳ್ಳುವುದು.
ಎ) ತಲಾ ೫೦ ರೂಗಳ ಷೇರುಗಳ ಮೂಲಕ ೫೦ ಸಾವಿರ ರೂ.ಗಳ ಕಾರ್ಯೋಪಯೋಗಿ ಬಂಡವಾಳ ರೂಢಿಸುವುದು.
ಏ) ತನ್ನ ಕ್ಷೇತ್ರದ ಎಲ್ಲ ರೈತರನ್ನೂ ಸದಸ್ಯರಾಗಿ ಸೇರಿಸಿಕೊಳ್ಳುವುದು.
ಐ) ಸಂಘದ ಹಾಗೂ ಅದರ ಸದಸ್ಯರ ಕ್ಷೇಮಾಭಿವೃದ್ಧಿಗೆ ಇತರ ಕಾರ್ಯಗಳನ್ನು ನಡೆಸುವುದು.
ಮೋಹಿನಿ ಜಲ ಸಂಘದ ಬೆಳವಣಿಗೆ ಹಾಗೂ ಚಟುವಟಿಕೆಗಳು :
ಮೊದಲನೆಯ ವರ್ಷ ಅಂದರೆ ೧೯೭೮ – ೭೯ರಲ್ಲಿ ಸಂಘ ಆರಂಭವಾದುದು ಕೇವಲ ೧೪೫ ಸದಸ್ಯರು ಹಾಗೂ ೭೯೦೦ ರೂ ಬಂಡವಾಳದಿಂದ. ಆ ವರ್ಷವೇ
ಅ) ನಾಲೆಗಳ ಹಂಚಿಕೆ ಜಾಲವನ್ನು ಜೀರ್ಣೋದ್ಧಾರ ಮಾಡಲಾಯಿತು.
ಆ) ಹೆಚ್ಚುವರಿ ಹೊರಗಂಡಿಗಳನ್ನು ಒದಗಿಸಲಾಯಿತು.
ಇ) ಜಲಮಾರ್ಗಗಳ ದುರ್ಬಲ ಸ್ಥಾನಗಳನ್ನು ಭದ್ರಪಡಿಸಲಾಯಿತು.
ಈ) ಸರ್ಕಾರದ ಸ್ಥಳೀಯ ಅಧಿಕಾರಗಳೊಂದಿಗೆ ಎಲ್ಲ ವಿಷಯಗಳ ಬಗ್ಗೆಯೂ ಸುಸೂತ್ರವಾದ ಪರಸ್ಪರ ಕ್ರಿಯೆಗೆ ಎಲ್ಲ ಪ್ರಾರಂಭಿಕ ವಿಧಾನಗಳನ್ನು ರೂಪಿಸಲಾಯಿತು.
ಹೀಗೆ ಈ ಸಂಘಕ್ಕೆ ವಹಿಸಲಾದ ಅಚ್ಚುಕಟ್ಟು ಪ್ರದೇಶದಲ್ಲಿ ನೀರಿನ ಹಂಚಿಕೆ. ನೀರು ಕಂದಾಯ ನಿಗದಿ ಹಾಗೂ ವಸೂಲಿ ಮತ್ತು ನಾಲಾವ್ಯೂಹದ ಚಾಲನೆ ಹಾಗೂ ಸಂರಕ್ಷಣೆ ಇವೆಲ್ಲದರ ಜವಾಬ್ದಾರಿಯನ್ನು ಸಂಘ ತನ್ನ ಮೊದಲನೆಯ ವರ್ಷದಲ್ಲಿಯೇ ಸರ್ಕಾರದಿಂದ ಪೂರ್ಣವಾಗಿ ವಹಿಸಿಕೊಂಡಿತ್ತು. ತನ್ನ ದಕ್ಷ ನಿರ್ವಹಣೆಯಿಂದಾಗಿ ಸಂಘ ೧೭೦೦೦ ರೂ ನಿವ್ವಳ ಲಾಭವನ್ನು ಗಳಿಸಿತು.
ಎರಡನೆಯ ವರ್ಷ(೧೯೭೯ – ೮೦) ಸದಸ್ಯತ್ವ ೧೪೫ ರಿಂದ ೧೬೧ಕ್ಕೆ ಏರಿತು. ಷೇರು ಬಂಡವಾಳ ೯೦೦೦ ರೂಗೆ ಏರಿತು. ತನ್ನ ಸದಸ್ಯರು ಶೀಘ್ರವಾಗಿ ಹಾಗೂ ಕಡಿಮೆ ವೆಚ್ಚದಲ್ಲಿ ಕೃಷಿ ಕಾರ್ಯಗಳನ್ನು ನಡೆಸಲು ಅನುವಾಗುವಂತೆ ಸಂಘ ಒಂದು ಟ್ರಾಕ್ಟರನ್ನು ಇನ್ನಿತರ ಸಲಕರಣೆಗಳನ್ನು ಕೊಂಡುಕೊಂಡಿತು. ಅದಲ್ಲದೆ ತನ್ನ ಸದಸ್ಯರಿಂದ ಹಿಂದೆ ಸರ್ಕಾರಕ್ಕೆ ಬರಬೇಕಾಗಿದ್ದ ಬಾಕಿ ನೀರು ಕಂದಾಯದ ಬಹುಭಾಗವನ್ನು ವಸೂಲುಮಾಡಿಕೊಟ್ಟಿತ್ತು. ಮುಂಗಡವಾಗಿ ನೀರು ಕಂದಾಯವನ್ನು ಪಾವತಿಮಾಡುವುದು ಹಾಗೂ ಅಂಥ ಮುಂಗಡ ಪಾವತಿಗೆ ಪ್ರೋತ್ಸಾಹಕರವಾಗಿ ಕೊಂಚ ರೀಯಾಯಿತಿ ತೋರಿಸುವುದು, ಈ ವ್ಯವಸ್ಥೆಯನ್ನು ಯಶಸ್ವಿಯಾಗಿ ಜಾರಿ ಮಾಡಲಾಯಿತು. ಈ ರಿಯಾಯಿತಿಗಳು ಹಾಗೂ ಟ್ರಾಕ್ಟರ್ ಇತ್ಯಾದಿಗಳ ಖರೀದಿಗಳಾದರೂ ಸಂಘ ಸುಮಾರು ಸಾವಿರ ರೂ. ಗಳ ನಿವ್ವಳ ಲಾಭ ಪಡೆಯುತ್ತಲೇ ಇತ್ತು. ಇದಕ್ಕೆ ಕಾರಣ ನೀರಾವರಿ ಪಡೆಯುವ ಪ್ರದೇಶದ ವಿಸ್ತರಣೆ ಹಾಗೂ ಒಟ್ಟಾರೆ ದಕ್ಷವಾದ ನಿರ್ವಹಣೆ.
ಮೂರನೆಯ ವರ್ಷ ೧೯೮೦ – ೮೧ ಸಂಘದ ಸದಸ್ಯತ್ವ ೧೮೧ಕ್ಕೆ ಹೆಚ್ಚಿತ್ತ. ಷೇರು ಬಂಡವಾಳ ೧೦,೦೦೦ ಆಯಿತು. ಆ ವರ್ಷವೂ ಸಂಘ ಸುಮಾರು ೬೦೦೦ ನಿವ್ವಳ ಲಾಭ ಪಡೆಯಿತು. ಹಿಂದಿನ ವರ್ಷ ಖರೀದಿಸಿದ್ದ ಟ್ರಾಕ್ಟರು ೨೧೫೦೦ ನಿವ್ವಳ ಲಾಭ ಸಂಪಾದಿಸಿತು. ಸಂಘ ತನ್ನ ಸದಸ್ಯರಿಗಾಗಿ ನವಸಾರಿಯ ಕೃಷಿ ವಿಶ್ವವಿದ್ಯಾನಿಲಯ ಮಾಹಿ ಯೋಜನೆ ಹಾಗೂ ಕೈರಾ ಜಿಲ್ಲೆಯ ಅನಂದರ ಅಮುಲ್ ಡೈರಿಗೆ ಶೈಕ್ಷಣಿಕ ಪ್ರವಾಸವನ್ನು ವ್ಯವಸ್ಥೆಮಾಡಿತು. ಆ ವರ್ಷವೂ ನೀರಾವರಿ ಪ್ರದೇಶ ಗಣನೀಯವಾಗಿ ಹೆಚ್ಚಿತ್ತು.
ಮುಂದಿನ ವರ್ಷ ಅಂದರೆ ೧೯೮೦ – ೮೧ರಲ್ಲಿ ಹಾಗೂ ೧೯೮೨ – ೮೩ರಲ್ಲಿ ಸದಸ್ಯತ್ವ ೧೮೧ ರಿಂದ ೨೦೩ಕ್ಕೆ ಏರಿತು. ಷೇರು ಬಂಡವಾಳವೂ ೧೧೧೦೦ ರೂಗೆ ಏರಿತು. ೧೯೮೧ – ೮೨ ರಲ್ಲಿ ಸಂಗ ೧೦,೪೦೩ ರೂ ನಿವ್ವಳ ಲಾಭ ಗಳಿಸಿತು. ಯಂತ್ರಗಳಿಂದಲೂ ಲಾಭ ದೊರಕಿತು.
೧೯೮೨ – ೮೩ರಲ್ಲಿ ಸಂಘಕ್ಕೆ ೭೩೩೧ ರೂ ನಿವ್ವಳ ಲಾಭ ಹಾಗೂ ಯಂತ್ರಗಳಿಂದ ೩೬೪ ರೂ ಲಾಭ ಬಂತು. ಹೀಗೆ ಮೋಹಿನಿ ಜಲ ಸಹಕಾರ ಸಂಘ ಪ್ರಚಂಡವೂ ವಿಸ್ತೃತವೂ ಆದ ಪ್ರಭಾವವನ್ನು ಉಂಟುಮಾಡಿದೆ. ಅದರೆ ಹೆಸರು ಖ್ಯಾತಿಗಳು ಇಡಿ ರಾಜ್ಯದಲ್ಲಿ ಮಾತ್ರವಲ್ಲ ಒಟ್ಟಾರೆ ಇಡಿ ದೇಶದ ನೀರಾವರಿ ಕ್ಷೇತ್ರದ ಪೂರಾ ಹಬ್ಬಿವೆ.
ನೀರನ್ನು ಸರ್ಕಾರ ಸಂಘಕ್ಕೆ ಸಗಟಾಗಿ ಒದಗಿಸಿತು. ಹತ್ತು ಸಾವಿರ ಲೀಟರುಗಳಿಗೆ ೨೫ ಪೈಸೆ ದರದಂತೆ ಪ್ರಮಾಣಕ್ಕೆ ಅನುಸಾರವಾಗಿ ಶುಲ್ಕ ವಿಧಿಸಿತು.
೧ – ೪ – ೮೩ರ ಯುಟಿಆರ್ : ೧೦೮೩ : ೬: ಪಿ ಪತ್ರದಂತೆ ಪ್ರಕಾರ ಸರ್ಕಾರ ನೀರು ದರವನ್ನು ಜೂನ್ ೧೯೮೪ ರಿಂದ ಹತ್ತುಸಾವಿರದ ಲೀಟರಿಗೆ ೨೫ ಪೈಸೆಯಿಂದ ೩೦ ಪೈಸೆಗೆ ಏರಿಸಿತು.
ಸಂಘವಾದರೂ ಕಾಲಕಾಲಕ್ಕೆ ಸರ್ಕಾರ ಗೊತ್ತುಮಾಡಿದ ಜಾರಿಯಲ್ಲಿರವ ದರದಂತೆ ಬೆಳೆಪ್ರದೇಶ ಹಾಗೂ ಕಾಲಕ್ಕೆ ಅನುಗುಣವಾಗಿ ಸದಸ್ಯರಿಗೆ ಶುಲ್ಕವನ್ನು ವಿಧಿಸಿತು.
ಸಂಘ ರಚಿತವಾಗುವುದಕ್ಕೆ ಹಿಂದೆ ಅದರ ಅಚ್ಚುಕಟ್ಟಿನಲ್ಲಿ ಎಲ್ಲ ಕಾಲಗಳಲ್ಲೂ ನೀರಾವರಿ ಪಡೆಯುತ್ತಿದ್ದ ಒಟ್ಟ ಪ್ರದೇಶ ೪೫೦ ಹೆಕ್ಟರುಗಳು ಮಾತ್ರ. ಇದು ೧೯೭೯ – ೮೦ ರಿಂದ ೧೯೮೨ – ೮೩ ಈ ಕಳೆದ ನಾಲ್ಕು ವರ್ಷಗಳಲ್ಲಿ ಶೇಕಡಾ ೧೦೦ ರಷ್ಟು ಹೆಚ್ಚಿದೆ ಎನ್ನುವುದನ್ನು ಗಮನಿಸಬೇಕಾದುದು. ಇದು ಮಹಾತ್ಸಾಧನೆ. ಏಕೆಂದರೆ ರಾಜ್ಯ ಸರ್ಕಾರದಿಂದ ಸಂಘ ಪಡೆಯುವ ಅಲ್ಪ ಪ್ರಮಾಣದ ನಿರ್ವಹಣಾ ಸಹಾಯ ಹಾಗೂ ನೀರು ಕಂದಾಯದಲ್ಲಿ ಸಹಾಯಕ ರೀಯಾಯಿತಿ ಇವುಗಳಿಗೆ ಹೋಲಿಸಿದರೆ ರಾಷ್ಟ್ರದ ಆದಾಯವನ್ನು ನೇರವಾಗಿ ಹೆಚ್ಚಿಸುವಂಥ ಹೆಚ್ಚು ಕೃಷಿ ಉತ್ಪಾದನೆಯ ಮೌಲ್ಯ ತುಂಬ ದೊಡ್ಡದು. ಈ ರಿಯಾಯಿತಿಗಳಿಗೆ ಪ್ರತಿಯಾಗಿ ಸಂಘಕ್ಕೆ ವಹಿಸಿಕೊಟ್ಟ ಪ್ರದೇಶದ ನಾಲಾವ್ಯೂಹದ ಚಾಲನಾ ಸಂರಕ್ಷಣೆ, ದುರಸ್ತಿ ಇವುಗಳಿಗೆ ಆಗಿಂದಾಗ್ಗೆ ಮಾಡಬೇಕಾದ ವೆಚ್ಚ ಸರ್ಕಾರಕ್ಕೆ ಉಳಿತಾಯವಾಯಿತು.
ಭೇಸ್ತಾನ ಮೈನಾರ್‌ನಲ್ಲಿ ದೆಲಾಡದ ಗ್ರಾಮ ಹಾಗೂ ಮೋಹಿನಿ ಗ್ರಾಮದಲ್ಲಿ ಹರಡಿರುವ ೪೪ – ೨೦ ಹೆಕ್ಟೇರು ನಾಲಾ ಅಚ್ಚುಕಟ್ಟು ಪ್ರದೇಶವಿದೆ. ಇದನ್ನು ತನ್ನ ಪ್ರದೇಶಕ್ಕೆ ಸೇರಿಸಿಕೊಡಬೇಕೆಂದು ಸಂಘ ಕೇಳಿತು. ಆ ಕೇಳಿಕೆಯಂತೆ ಭೇಸ್ತಾನ ಮೈನರ್ ಪ್ರದೇಶವನ್ನೂ ೧೬ – ೨ – ೮೩ ರಂದು ಸಂಘದ ಅಚ್ಚುಕಟ್ಟು ಪ್ರದೇಶಕ್ಕೆ ಸೇರಿಸಲಾಗಯಿತು. ಅದರಂತೆ, ನೀರನ್ನು ೧೯೮೩ – ೮೪ರ ಬೇಸಿಗೆಯಿಂದ ಜಲಮಾರ್ಗದಲ್ಲಿ ಒದಗಿಸಲಾಗುತ್ತಿದೆ ಮತ್ತು ಸಂಘದಿಂದ ನೀರಿನ ದರವನ್ನು ವಸೂಲುಮಾಡಲಾಗುತ್ತಿದೆ.
ಮೊದಲು ಮೂರು ವರ್ಷ ರಾಜ್ಯ ಸರ್ಕಾರ ಸಂಘಕ್ಕೆ ಒಬ್ಬ ನಿರ್ವಾಹಕ, ಒಬ್ಬ ಮೇಸ್ತ್ರಿ ಹಾಗೂ ಇಬ್ಬರು ಗುಮಾಸ್ತರು ಒದಗಿಸಿತ್ತು. ಅಲ್ಲದೆ ಮೊದಲ ಮೂರು ವರ್ಷ ಏನಾದರೂ ನಷ್ಟ ಅದರೆ ಭರ್ತಿ ಮಾಡಿಕೊಡುವುದಾಗಿಯೂ ಒಪ್ಪಿತ್ತು. ಮತ್ತೆ ಎಲ್ಲ ಬೆಳೆಗಳಿಗೂ ಏಕಪ್ರಕಾರವಾಗಿ ಹತ್ತು ಸಾವಿರದ ಲೀಟರ್ ನೀರಿಗೆ ೩೦ ಪೈಸೆ ದರವನ್ನು ಸಂಘಕ್ಕೆ ವಿಧಿಸಿತ್ತು. ಹಾಗೂ ಸರ್ಕಾರ ಅಗ್ಗಿಂದಾಗ್ಗೆ ನೀರಾವರಿ ಪ್ರದೇಶಕ್ಕೆ ಅನುಗುಣವಾಗಿ ನಾನಾ ಬೆಳೆಗಳಿಗೆ ಗೊತ್ತು ಮಾಡುವ ಬೇರೆ ಬೇರೆ ದರದಲ್ಲಿ ಸಂಘ ತನ್ನ ಸದಸ್ಯರಿಂದ ಕಂದಾಯವನ್ನು ಪಡೆಯಲು ಅನುಮತಿಯಿತ್ತಿತ್ತು. ಸಂಘದಲ್ಲಿ ಕಬ್ಬು ಹಾಗೂ ಬೇಸಿಗೆಯಲ್ಲಿ ನೆಲಗಡಲೆಯಂಥ ಹಣದ ಬೆಳೆಗಳ ಪ್ರಮಾಣ ಹೆಚ್ಚಾಗಿತ್ತು. ಈ ಬೆಳೆಗಳಿಗೆ ಪ್ರದೇಶಾನುಸಾರ ಕಂದಾಯ ಅಧಿಕ. ಅದರಿಂದಾಗಿ ನೀರುಕಂದಾಯದಲ್ಲಿ ಸಂಘ ಕೊಂಚ ಲಾಭಗಳಿಸಲು ಸಾಧ್ಯವಾಯಿತು. ನೀರನ್ನು ದಕ್ಷವಾಗಿ ಹಾಗೂ ಪೋಲಾಗದಂತೆ ಬಳಸುವುದು ಮೋಹಿನಿ ಜಲ ಸಹಕಾರ ಸಂಘದ ಯಶಸ್ವಿನ ಕಥೆಗೆ ಕಾರಣಾಂಶ.
ಆಗಲೇ ಹೇಳಿರುವಂತೆ ಸರ್ಕಾರ ಜೂನ್ ೧೯೮೪ ರಿಂದ ಒದಗಿಸುವ ನೀರಿಗೆ ಕಂದಾಯವನ್ನು ೨೫ ಪೈಸೆಯಿಂದ ೩೦ ಪೈಸೆಗೆ ಹೆಚ್ಚಿಸಿದೆ.
೫. ಮುಕ್ತಾಯ : ಎಲ್ಲ ಬಗೆಯ ನೀರಾವರಿ ಯೋಜನೆಗಳ ಅಚ್ಚುಕಟ್ಟು ಪ್ರದೇಶಗಳಲ್ಲಿಯೂ ಜಲ ಸಹಕಾರ ಸಂಘಗಳಿಗೆ ಭರವಸೆಯ ಭವಿಷ್ಯವಿದೆ. ನ್ಯಾಯಯುತವಾಗಿ ನೀರಾವರಿ ಜಲ ವಿತರಣೆ ಮಾಡುವುದು ಸ್ವಲ್ಪ ಕ್ಲಿಷ್ಟ ಸಮಸ್ಯೆಯೆ. ಇದಕ್ಕೆ ಸಹಕಾರ ಸಂಘ ಆದರ್ಶಯುತ ಪರಿಹಾರವನ್ನೂ ನೀಡುತ್ತದೆ. ಸರದಿ ಮೇರೆಗೆ ನೀರು ಹಂಚುವಿಕೆಯ ಶಿಸ್ತು ಹಾಗೂ ಗಾತ್ರಕ್ಕೆ ಅನುಗುಣವಾಗಿ ಸಗಟಾಗಿ ನೀರನ್ನು ಒದಗಿಸುವ ಶಿಸ್ತುಗಳನ್ನು ಜಾರಿಮಾಡುವುದನ್ನು ಇದು ಸುಲಭಗೊಳಿಸುತ್ತದೆ. ನೀರಾವರಿ ಯೋಜನೆಗಳ ಲಾಭವನ್ನು ಆದಷ್ಟು ಹೆಚ್ಚಿಸುವುದು, ತನ್ಮೂಲಕ ಮುಂಬರುವ ದಿನಗಳಲ್ಲಿ ಸಾಮಾಜಿಕ ಜೀವನದ ಒಟ್ಟಾರೆ ಸ್ಥಿತಿ ಒಳತಿನಿಂದ ಹೆಚ್ಚು ಒಳಿತಿಗೆ ಅಲ್ಲಿಂದ ಗರಿಷ್ಠ ಒಳಿತಿಗೆ ವೃದ್ಧಿಸುವಂತೆ ಮಾಡುವುದು. ಈ ನಿಟ್ಟಿನಲ್ಲಿ ಜಲ ಸಹಕಾರ ಸಂಘಗಳು ತುಂಬ ವೇಗವಾಗಿ ಹಾಗೂ ಹೆಚ್ಚು ಸಂಖ್ಯೆಯಲ್ಲಿ ಬೆಳೆಯುವಂತೆ ಪ್ರೋತ್ಸಾಹಿಸಬೇಕು.
೧೫. ಟಾವಾ ಯೋಜನೆಯ (ಮಧ್ಯ ಪ್ರದೇಶ) ಸಿಂಚಾಯಿ ಪಂಚಾಯಿತಿಗಳ ಕಾರ್ಯ ರೀತಿಯ ಬಗ್ಗೆ ಸಂಕ್ಷಿಪ್ತ ಟಿಪ್ಪಣಿ.
(ಪ್ರಸ್ತಾಪ : ಟಾವಾ ಯೋಜನೆಯ (ಮ.ಪ) ಕಮಿಷನರ್ ಹಾಗೂ ಪದನಿಮಿತ್ತ ಕಾರ್ಯದರ್ಶಿ ಶ್ರೀಮತಿ ಶಶಿ ಜೈನ್ ಅವರ ಪತ್ರ ನಂ. ಪಿ.ಆರ್.ಆರ್.:೧೧:೮೬:೬೫೩೫ ದಿನಾಂಕ ೧೨ – ೬ – ೮೬ ಇದಕ್ಕೆ ಲಗತ್ತಿಸಿದ ಸಿಂಚಾಯಿ ಪಂಚಾಯಿತಿ ಕುರಿತ ಟಿಪ್ಪಣಿ)
ಇಡೀ ಮಧ್ಯಪ್ರದೇಶದಲ್ಲಿ ಇರುವ ಎಲ್ಲ ನೀರಾವರಿ ಯೋಜನೆಗಳಿಗೂ ಅನ್ವಯಿಸುವ ಮಧ್ಯಪ್ರದೇಶ ನೀರಾವರಿ ಶಾಸನದಲ್ಲಿ ಸಿಂಚಾಯಿ ಪಂಚಾಯಿತಿಗಳ ರಚನೆಗೆ ಅವಕಾಶವಿದೆ. ೩ – ೪ ಹಳ್ಳಿಗಳ ಸುತ್ತ ಆವರಿಸಿರುವ ಪ್ರತಿ ಸುಮಾರು ೪೦೦ ಹೆಕ್ಟೇರು (೧೦೦೦ ಎಕರೆ) ನೀರಾವರಿ ಪ್ರದೇಶಕ್ಕೂ ಒಂದು ಪಂಚಾಯಿತಿಯನ್ನು ರಚಿಸಲಾಗುತ್ತದೆ.
ಟಾವಾ ಯೋಜನೆಯ ಅಚ್ಚುಕಟ್ಟು ಪ್ರದೇಶದಲ್ಲಿ ೫ ನೀರಾವರಿ ವಿಭಾಗಗಳ ಪೈಕಿ ೨ ರಲ್ಲಿ ಈ ಪಂಚಾಯಿತಿಗಳು ಪೂರಾ ರಚಿತವಾಗಿವೆ. ಇವುಗಳ ಸಂಖ್ಯೆ ೧೨೪. ಇತರ ೨ ವಿಭಾಗಗಳಲ್ಲಿ ೭೯ ಪಂಚಾಯಿತಿಗಳಿಗೆ ಚುನಾವಣೆ ನಡೆದಿದೆ. ಕಲೆಕ್ಟರ್(ಜಿಲ್ಲಾಧಿಕಾರಿ) ಅನುಮತಿ ದೊರೆತ ಕೂಡಲೆ ಅವುಗಳನ್ನು ರಚಿಸಲಾಗುವುದು. ಐದನೆಯ ವಿಭಾಗದಲ್ಲಿ ನಿರ್ಮಾಣಕಾರ್ಯ ಮುಂದುವರೆದಿದೆ. ಈ ವರೆಗೆ ಉಂಟಾಗಿರುವ ನೀರಾವರಿ ಸಾಮಾರ್ಥ್ಯ ಅತ್ಯಲ್ಪ. ಈ ಪರಿಮಿತ ಪ್ರದೇಶಗಳಿಗೆ ಸಿಂಚಾಯಿ ಪಂಚಾಯಿತಿಗಳನ್ನು ಈ ವರ್ಷ ರಚಿಸಲಾಗುವುದು.
ಆಯಾ ಪ್ರದೇಶದ ಫಲಾನುಭವಿ ರೈತರೆಲ್ಲರೂ ಆಯಾ ಸಿಂಚಾಯ ಪಂಚಾಯಿತಿಗಳ ಪಂಚರನ್ನು ಆರಿಸುವ ಮತದಾರರು. ಈ ಪಂಚಾಯಿತಿಗಳಲ್ಲಿ ಸಾಮಾನ್ಯವಾಗಿ ೫ – ೭ ಸದಸ್ಯರು ಇರುತ್ತಾರೆ. ಮೊದಲನೆಯ ೧೦೦ ಫಲಾನುಭವಿಗಳಿಗೆ ಮೂವರು ಸದಸ್ಯರು ಆಯ್ಕೆಯಾಗುತ್ತಾರೆ. ಮುಂದಿನ ಪ್ರತಿ ೧೦೦ ಫಲಾನುಭವಿಗಳಿಗೆ ಒಬ್ಬರು ಆಯ್ಕೆಯಾಗುತ್ತಾರೆ ಈ ಆಯ್ಕೆ ಕೆಲಕ್ಟರ್‌ರ ಒಪ್ಪಿಗೆಗೆ ಒಳಪಟ್ಟಿದೆ. ಸದಸ್ಯರನ್ನು ನಾಮಕರಣ ಮಾಡುವ ಅಧಿಕಾರ ಕಲೆಕ್ಟರನಿಗೆ ಉಂಟು. ಅಲ್ಲದೆ ಲಿಖಿತ ಆತ ಲಿಖಿತ ಕಾರಣಗಳಿಗಾಗಿ ಯಾವುದೇ ಸದಸ್ಯನನ್ನು ವಜಾ ಮಾಡಬಹುದು. ಅಥವಾ ಯಾವುದೇ ಪಂಚಾಯಿತಿಯನ್ನು ವಿಸರ್ಜಿಸಬಹುದು. ಪಂಚಾಯಿತಿಯ ಸದಸ್ಯರು ತಮ್ಮಲ್ಲಿ ಒಬ್ಬ ಸರಪಂಚನನ್ನು ಚುನಾಯಿಸುತ್ತಾರೆ.
ಸಿಂಚಾಯಿ ಪಂಚಾಯಿತಿಯ ಅವಧಿ ಹೊಸ ಪಂಚಾಯಿತಿಯ ಆಯ್ಕೆಗೆ ಒಳಪಟ್ಟು ಮೂರು ವರ್ಷ. ಈ ಅವಧಿಯನ್ನು ಮತ್ತೆ ಮೂರು ವರ್ಷ ವಿಸ್ತರಿಸಲು ಕಲೆಕ್ಟರನಿಗೆ ಅಧಿಕಾರವಿದೆ.
ನೀರಾವರಿ ನೀರಿನ ಕ್ರಮಬದ್ಧ ನಿರ್ವಹಣೆ ಹಾಗೂ ವಿತರಣೆಯ ಜವಾಬ್ದಾರಿಯನ್ನು ಸಿಂಚಾಯಿ ಪಂಚಾಯಿತಿಗಳಿಗೆ ವಹಿಸಲಾಗಿದೆ. ವಾರಾಬಂದಿ ಹಾಗೂ ಒಸರಬಂದಿಗಳ (ಸರದಿ ಪ್ರಕಾರ ವಾರದ ನಿರ್ದಿಷ್ಟ ದಿನದಲ್ಲಿ ನೀರು ಸರಬರಾಜು) ಮೂಲಕ ನೀರಿನ ಬಗೆಗೆ ಶಿಸ್ತನ್ನು ಯಶಸ್ವಿಯಾಗಿ ಜಾರಿಗೆ ತರುವುದು ನೀರಾವರಿ ಪಂಚಾಯಿತಿಗಳಿಗೆ ವಹಿಸಲಾಗಿರುವ ಒಂದು ಮುಖ್ಯ ಜವಾಬ್ದಾರಿ. ಜಲಮಾರ್ಗಗಳ ರಚನೆಯ ಏರ್ಪಾಡು, ನೀರಾವರಿ ಮಾಪನ (ಆಳತೆ)ದ ದಾಖಲೆ ಹಾಗೂ ತನಿಖೆ ಮತ್ತು ಭೂಮಿ ಹಾಗೂ ನೀರಿನ ವಿವಾದಗಳು ಇತ್ಯರ್ಥ – ಇವುಗಳಲ್ಲಿ ಪಂಚಾಯಿತಿಗಳು ನೀರಿನ ಇಲಾಖೆಗೆ ನೆರವಾಗಬೇಕು. ಜಲಮಾರ್ಗಗಳಿಗೆ ಅಗತ್ಯವಾದ ದುರಸ್ತಿಗಳನ್ನು ಅವು ಮಾಡಿಸಬೇಕು. ಮೇಲಾಗಿ ಸಿಂಚಾಯಿ ಪಂಚಾಯಿತಿಗಳ ಒಂದು ಮುಖ್ಯ ಜವಾಬ್ದಾರಿ ಎಂದರೆ ನೀರಾವರಿ ಕಂದಾಯವನ್ನು ವಸೂಲುಮಾಡುವುದು ಮತ್ತು ಅದನ್ನು ತಡವಿಲ್ಲದೆ, ಯಾವುದೇ ಸಂದರ್ಭದಲ್ಲೂ ವಸೂಲಿಯಾದ ೧೪ ದಿನಗಳ ಒಳಗಾಗಿ ಖಜಾನೆಗೆ ಜಮಾ ಮಾಡುವುದು. ಕಾಲುವೆ ದಾರಿಗಳ ಮೇಲೆ ಒತ್ತು ಆಗುವುದನ್ನು ಪತ್ತೆ ಮಾಡುವುದರಲ್ಲಿ ಹಾಗೂ ತಡೆಯುವುದರಲ್ಲಿ ಮತ್ತು ನೀರಾವರಿ ಕಾಮಗಾರಿಗಳಿಗೆ ಆಗುವ ಯಾವುದೇ ಉದ್ದೇಶಪೂರಿತ ಹಾನಿ ಕುರಿತು ವರದಿ ಮಾಡುವುದರಲ್ಲಿ ಸಹ ಪಂಚಾಯಿತಿ ಸಹಾಯ ಮಾಡಬೇಕು.
ಸಿಂಚಾಯಿ ಪಂಚಾಯಿತಿಗಳು ತಮ್ಮ ಕರ್ತವ್ಯಗಳನ್ನು ಪರಿಣಾಮಕಾರಿಯಾಗಿ ನಿರ್ವಹಿಸುವಂತೆ ನಿರ್ದಿಷ್ಟ ಅಪರಾಧಗಳಿಗೆ ೧೫೦ರೂ ವರೆಗೆ ದಂಡ ವಿಧಿಸುವ ಅಧಿಕಾರವನ್ನು ಪಡೆದಿದೆ. ಉದಾಹರಣೆಗೆ ನೀರಾವರಿ ಕಾಲುವೆಗಳಲ್ಲಿ ಸರಾಗವಾಗಿ ನೀರು ಹರಿಯಲು ಅಡ್ಡಿಮಾಡುವುದು, ನೀರನ್ನು ತಿರುಗಿಸಿಕೊಳ್ಳುವುದು ಇಲ್ಲವೆ ಪೋಲು ಮಾಡುವುದು, ಮಾಪನ (ಅಳತೆ ಮಾಡುವ) ಸಾಧನಗಳಂಥ ಖಾಯಂ ಸ್ಥಾನಗಳಿಗೆ ಹಾನಿ ಮಾಡುವುದು, ಕಾಲುವೆ ಬದುಗಳ ಮೇಲೆ ದನಗಳನ್ನು ಮೇಯಿಸುವುದು ಇತ್ಯಾದಿ. ಇದಲ್ಲದೆ ನೀರಾವರಿ ಬಾಕಿ ವಸೂಲಿಗೆ ಪ್ರೋತ್ಸಾಹನಾರ್ಥವಾಗಿ ಪಂಚಾಯಿತಿಗಳಿಗೆ ಕಮಿಷನ್ (ದಳ್ಳಾಳಿ) ಸಹ ಕೊಡಲಾಗುವುದು. ಇದರ ದರ ವಸೂಲಿ ಮೊದಲನೆಯ ೧೦೦೦ ರೂ. ೩೦ ರೂ ಮತ್ತು ಅದಕ್ಕಿಂತ ಹೆಚ್ಚಿನ ವಸೂಲಿ ಪ್ರತಿ ೧೦೦೦ ರೂ ಗೆ ೨೦ ರೂ. ಈ ಕಮಿಷನ್ ಹಣವನ್ನು ಬಾಕಿ ವಸೂಲಿಯಲ್ಲಿ ಯಾರೂ ನೆರವಾಗುವುದರೋ ಆ ಸರಪಂಚ ಹಾಗೂ ಇತರ ಪಂಚಾಯಿತಿ ಸದಸ್ಯರಿಗೆ ೨:೧ ಪ್ರಮಾಣದಲ್ಲಿ ಹಂಚಬೇಕು.
ಪಂಚಾಯಿತಿಗಳ ಆಡಳಿತ ಲೇಖನಸಾಮಗ್ರಿ ಇತ್ಯಾದಿ ಸಾದಿಲವಾರು ವೆಚ್ಚಕ್ಕಾಗಿ ನೀರಾವರಿ ಪ್ರದೇಶದ ಪ್ರತಿ ಎಕರೆಗೆ ೯ ಪೈಸೆಯಂತೆ ಆಡಳಿತ ಕಮಿಷನ್ ಸಹ ಕೊಡಲ್ಪಡುತ್ತದೆ. ಪಂಚಾಯಿತಿಯ ಜುಲ್ಮಾನೆ ಹಣವನ್ನು ಕಾಲುವೆ ಸಂರಕ್ಷಣೆ ಇತ್ಯಾದಿ ಮುಖ್ಯಕಾರ್ಯಗಳಿಗೆ ಬಳಸಬಹುದು.
ಸಿಂಚಾಯಿ ಪಂಚಾಯಿತಿಗಳನ್ನು ಬಲಪಡಿಸುವ ಉದ್ದೇಶವಿದೆ. ವಾಸ್ತವವಾಗಿ, ನೀರಾವರಿ ಶಾಸನದಲ್ಲಿ ಕಲ್ಪಿಸಲಾದ ಅವಕಾಶಗಳ ಪ್ರಕಾರ ತಮ್ಮ ಜವಾಬ್ದಾರಿಗೆ ಸೇರಿದ ಪ್ರದೇಶಗಳಲ್ಲಿ ಪಂಚಾಯಿತಿಗಳನ್ನು ಬಲಗೊಳಿಸುವ ಉದ್ದೇಶವೂ ಇದೆ. ಅವು ತಮ್ಮ ಜವಾಬ್ದಾರಿಗಳನ್ನು ನಿರ್ವಹಿಸುವಲ್ಲಿ ಪರಿಣಾಮಕಾರಿಯಾಗಲೆಂದು ಪ್ರಾರಂಭಿಕವಾಗಿ ವಾರಾಬಂದಿ ಪ್ರದೇಶದಲ್ಲಿ ಹೊರಗಂಡಿಯ ಮಟ್ಟಕ್ಕಿಂತ ಕೆಳಕ್ಕೆ ಜಲವಿತರಣೆಯ ಪೂರಾ ಹೊಣೆಯನ್ನು ಪಂಚಾಯಿತಿಗಳಿಗೆ ವಹಿಸಲು ತೀರ್ಮಾನಿಸಲಾಗಿದೆ. ೧೯೮೬ – ೮೭ನೆಯ ಸಾಲಿಗೆ ೬೦ ಸಾವಿರ ಹೆಕ್ಟೇರುಗಳಲ್ಲಿ ವಾರಾಬಂದಿಯನ್ನು ಜಾರಿಗೆ ತರುವ ಕಾರ್ಯಕ್ರಮವನ್ನು ಎತ್ತಿಕೊಳ್ಳಲಾಗುತ್ತಿದೆ. ಹಿಂದಿನ ವರ್ಷ ಇದು ೭೫೦೦ ಹೆಕ್ಟೇರುಗಳು ಇತ್ತು. ವಾರಾಬಂದಿಯ ಪ್ರಾಮುಖ್ಯತೆಯನ್ನು ಹಾಗೂ ಅದನ್ನು ಆರಂಭಿಸಿ ಆಚರಣೆಗೆ ತರುವುದಕ್ಕೆ ಬೇಕಾದ ವೈಧಾನಿಕ ಅಗತ್ಯಗಳನ್ನು ಪಂಚಾಯಿತಿಗಳು ಅರ್ಥಮಾಡಿಕೊಳ್ಳಲು ನೆರವಾಗುವ ಉದ್ದೇಶದಿಂದ ತರಬೇತಿ ಕಾರ್ಯಕ್ರಮವೊಂದನ್ನು ರಚಿಸಲಾಗುತ್ತಿದೆ. ನೀರಾವರಿ ಕ್ಷೇತ್ರ ಸಿಬಂದಿ ಹಾಗೂ ಕೃಷಿ ಇಲಾಖೆಯ ಸಿಬ್ಬಂದಿಗಳೊಂದಿಗೆ ಸಿಂಚಾಯಿ ಪಂಚಾಯಿತಿಗಳ ಎಲ್ಲ ಪಂಚರಿಗೂ ತರಬೇತಿ ನೀಡುವುದು ಅದರಲ್ಲಿ ಸೇರಿರುತ್ತದೆ.

